
Ilamachiltilisli cuali Jesucristo hual
quijcuiluc San Mateo

Jesucristo itajtzitzian
(Lc. 3:23-38)
1 Nican unca lajcuiluli itajtzitzian Jesucristo. Yihual yec imiahuil David
hual yec imiahuil Abraham.

2 Abraham yecitajtzin Isaac, Isaac yecitajtzin Jacob, Jacob yec inmintajtzin
Judda huan icnian.

3Jud4 yec inmintajtzin Fares huan Zara, huan Tamar yec inminantzin.
Fares yec itajtzin Esrom, Esrom yec itajtzin Aram.

4 Aram yec itajtzin Aminadab, Aminadab yec itajtzin Naas6n, Naason yec
itajtzin Salmon.

5>Salmon yec itajtzin Booz, huan inantzin Booz yec Rahab. Booz yec itajtzin
Obed huan Obed inantzin yec Rut. Obed yec itajtzin Isai.

6 Isai yec itajtzin David in hué. David monamictic ca se sihual hual
mocahuac ihuian pampa polehuic ilahuical itocaya Urias. Cuaquinon David
huan in sihual quipialoaya se xolol hual quitocayaltic Salomon.

7Salomon yec itajtzin Roboam, Roboam yecitajtzin Abias, Abias yecitajtzin
Asa.

8 Asa yecitajtzin Josafat, Josafat yec itajtzin Joram, Joram yec itajtzin Uzias.

9Uzias yecitajtzin Jotam, Jotam yecitajtzin Acaz, Acaz yecitajtzin Ezequias.

10 Ezequias yec itajtzin Manasés, Manasés yec itajtzin Amon, Amon yec
itajtzin Josias.

11 Josias yec inmintajtzin Jeconias huan icnian hual yulinijme quiman in
babilontecos quinhuicaloaya in judios lailpili pa in lali Babilonia.

12 Quiman quinhuicaje pa Babilonia, Jeconias quipiac se ixolol motocaya
Salatiel, Salatiel yec itajtzin Zorobabel.

13 Zorobabel yec itajtzin Abiud, Abiud yec itajtzin Eliaquim, Eliaquim yec
itajtzin Azor.

14 Azor yec itajtzin Sadoc, Sadoc yec itajtzin Aquim, Aquim yec itajtzin
Eliud.

15 Eliud yec itajtzin Eleazar, Eleazar yec itajtzin Matdn, Matan yec itajtzin
Jacob.

16Jacob yec itajtzin José hual yec ilahuical Maria. Maria yec inantzin Jesus
in hual quitocayaltilo Cristo.

17Yoje, quiman lacatic David, ca inon lacatijtihualaje catorce imiahuimes
Abraham. Cuaquin lacatijtihualaje catorce imiahuimes David quiman quin-
huicaje pa Babilonia. Huan quiman lacatic Cristo yoje lacatijtihualaje
oc sequin catorce imiahuimes David hual pehuaje lacatijtihualaje quiman
quinhuicaje pa Babilonia.

In quinami lacatic Cristo
(Lc.2:1-7)

18 Axcan, yoje unca quinami lacatic Jesucristo. Maria, se sihual yancuic
hual yahuiaya ye inantzin, yahuiaya monamicti ca José. Huan ayamo
yuliloaya quinami ilahuical ca isihua quiman quitaje pampa yahuiaya
quipia se xolol Maria pan ipampa in Espiritu Santo.

19 José hual yahuiaya ye ilahuical yec se lacal cuali huan yultiahuiaya
quichihuilijtataya moxtin in hual cuali. Huan amo quinequiaya pa mox-
tin quipinahuilijtinemilosquiaya Maria. Pampin quijtuc pa iyolo pampa
yahuiaya quicahua huan amo yahuiaya quimachiltili inon amaqui.

20 Huan quinami quijtutataya pa iyolo yihual in hual yahuiaya quichia,
Xiquita, cochic José. Cuaquin nesic capa yihual se ca ilanahuatinijmes Dios
pin cielo (ilhuicac), quitac quitemictataya, quilijtataya:

—]José, tel imiahuil David, amo xiquijtu pa moyolo pampa amo unca cuali
pa ticanas Maria pa yes mosihua, (pampa in Espiritu Santo quilalilic ca laijtic
Maria in hual quilacatiltis).

21 Huan yahui quipia se xolol lacal. Tictocayaltis Jesus, pampa yihual
quinquixtilis inminlaijlaculisli yehuanten hual cate iyaxca.

Yoje quilic ilanahuatini in cielo.

22 Huan mochiac mochi inon pa yoje panusquiaya mochi hual quijtuc in
Tata pan ipampa ilajtuni hual quijtuc, quil:

23 Xiquitacan.

Cayas se sihual yancuic hual amo quiman cataya ca se lacal.
Ma yojque, quipias se ixolol.

Quilacatiltis huan quitocayaltisqui Emanuel.

In lajtol quinequi quijtua: Dios unca ca tehuanten.

24 Ejsac José, quichiac quinami quilic in Tata ilanahuatini pin cielo. Canac
Maria pa yes isihua.

25 Yuliloaya pin se cali yehuanten omenten. Ma yoje, José amo yulic ca
yihual quinami ilahuical pa innojen tonalijmes hual ayamo lacatic ixolol
Maria. Quiman lacatic in xolol, José quitocayaltic Jesus.

2

Huejueyenten hual chantiloaya huejca hualalo pa quimolancuacuetzilisi
Jests

1 Lacatic Jesus pin caltilan Belén pin lalticpan Judea. Lacatic pa innojen
tonalijmes quiman Herodes yec inminhué in judios. Huan ajsije pain caltilan
hué Jerusalén lacames hual quimatiloaya niman miac. Chantiloaya pa se lali
huejca hual unca capa quisa in tonali.

2 Quilajlanije:

—¢Capaunca yihual hual lacatic, yihual hual inminhué in judios? Ticmatilo
pampa lacatic, pampa tiquitaje yihual ilucero (isilalin) nepa capa quisa in
tonali. Cain ticmatilo pampa lacatic, huan tihualaje pa ticmolancuacuetzilisi
—quilije.

3 Quiman quimatic Herodes in hué in hual quijtuloaya innojen lacames
huejueyenten, yajmo huil mosehuiaya yihual huan noje yajmo huil mose-
huiloaya niman miac ca yehuanten pa Jerusalén.

4Cuaquin quilic pa monechicusi moxtin in tiopistas huejué huan in lamax-
tinijmes hual quimaxtiloaya in lajtol hual quinnextilo in judios quinami
quimolancuacuetzililo Dios. ~Monechicuje, quinlajlanic Herodes capa
yahuiaya lacati in Cristo. (Cristo quinequi quijtta in se hual unca laxahuilili
pa itzontecon. Yoje quichihuililo se lacal quiman yahuilo quitemachilo pa
yes inminhué yehuanten.)

5 Yehuanten quinanquilije:

—Lacatis pin caltilan Belén pin lalticpan Judea, yoje quijcuiluc Dios ilajtuni.
Quijtua, quil:

6 Tehual, Belén, pin lali Judea, quimatisi momajtisi mopampa tehual.

Mas que tiunca se caltilan tipichin, ma yoje yajmo mitzitasi quinami in
niman tipichin, pampa quisas nepa pa tehual se hual yes mohueé.

Yihual huelitis ca yehuanten ilacames Israel hual cate noyaxca.

Yoje quijtua Dios ilajtol pan ipampa Dios ilajtuni.

7 Cuaquinon Herodes latilanic pa hualalosquiaya in huéjueyenten, quin-
nahuatic pa yoje amaqui quimatisquiaya quiman hualaje. Huan quinla-
jlanic ca miac lajtomes jan quiman nesic in lucero (silalin), huan yehuanten
quilije quiman nesic.

8 Cuaquinon quinmilic:

—Xiacan, xictemucan cuali pa anquitas in xolol. Xictemucan yoje quinami
anquimati anlatemua. Quiman anquitas, xinechmachiltican pa yojque ne-
hual nias nicmolancuacuetzilis noje —quinmilic.

Cuaquinon quintilanic pa Belén.

9 Canaje ojli in huéjueyenten quiman quicaquije in hual quinmilic in hué.
Cuaquinon nesic in lucero (silalin) hual quitaje quiman cataloaya pa inmin-
lali hual unca capa quisa in tonali. Quinlaicanac in silalin, uyajtiac huan ajsic
moquetzac ca pani pin cali capa cataya in xolol.

10 Quiman quitaje in silalin, quipiaje niman miac paquilisli.

11 Calaquije pin cali calijtic huan quinmitaje in xolol ca Maria inantzin.
Cuaquinon quimolancuacuetzilije huan quimahuisuje in xolol. Huan
quilapuje inminxotopajmes capa quihualicatihualaje len ipatiaya miac.
Quimacaje oro huan ajuialisli huan je altzindi hual ajuiac, itoca mirra.

12 Cuaquinon pan ipampa lajtemiquilisli Dios quinmilic pa camo
mocuepasi capa Herodes. Pampin canaje oc se ojli pa mocuepasi pa
inminlali.

Cholulo José huan Maria huan in xolol pa Egipto

13 Huan quiman quisaje in huejueyenten, nesic ilanahuatini toTata pin
cielo ca José. Nesic pan ipampa lajtemiquilisli, quilic:

—Ximoquetza, xiquinhuica in xolol huan inantzin, xicholucan pa in lali
Egipto. Xichantican umpa huan quiman panusi tonalijmes nimitzilis pa
anmocuepas. Xicholucan, pampa Herodes axan yahui quitemua in xolol pa
quimictis.

14 Cuaquinon pa in layua moquetzac José, quinhuicac in xolol huan
inantzin, quisaje cantiaje ojli pa in lali Egipto.

15Huan umpa cataloaya pa mochitonalijmes hual yuliaya Herodes. Yojque
panuc pa mochiasquiaya len quijtuc toTata pan ipampa ilajtuni. Quijtuc,
quil: “Nicnotzac noxolol pa quisas nepa Egipto.”

Herodes quinmictia in xolomes hual yuliloaya pa Belén

16 Cuaquinon, cualanic niman miac Herodes quiman quimatic quinami
quihuitzquilije in huejueyenten. Pampin latilanic pa quinmictilosquiaya
mochi in xolomes lacames hual cataloaya pa Belén huan mochi in calimes
hual cataloaya itenco Belén. Quinmictije mochi in xolomes lacames hual
lamije lacatije huan moxtin oc sequin xolomes hual lacatije huan ayamo
ajsije quipiaje ome xixihuil huan moxtin hual lacatije huan axan ajsije
quipiaje ome xixihuil. Latilanic pa quinmictilosquiaya jan innojen xolomes,
pampa in huejueyenten quilije pampa pehuac nesic in silalin quipiaya
quinami ome xixihuimes.

17Yoje lamic mochiac len quijtuc Dios ilajtol pan ipampa ilajtuni Jeremias,
quijtuc, quil:
18 Pin caltilan Rama icnotialoaya.
Mocaquiaya lajtol ca niman miac icnotilisli, chocalisli,

quincocuhuaya inminyolo,
Raquél quinchoquilijtataya ixolomes, huan amo quinequiaya molacahualti,
pampa polehuije ixolomes.

19 Quiman miquic Herodes, xiquita, nesic capa José pin lali Egipto se
ilanahuatini in Tata pin cielo. Nesic pan ipampa lajtemiquilisli, quilic:

20 —_Ximoquetza, xiquinhuica in xolol huan inantzin huan ximocuepacan
pa in lali Israel. Axan miquije yehuanten hual quinequiloaya quimictilo in

xolol.

21Yojque, moquetzac José, quinmanac in xolol huan inantzin in xolol huan
mocuectiaje pa in lali Israel.

22Pa 0jli, quimatic pampa Arquelao huelitijtataya pin lalticpan Judea capa
huelitini itajtzin Herodes. Pampin momajtic José pa mocuepas ca umpic.
Cuaquin Dios quilic pan ipampa lajtemiquilisli pampa nepa cayasquiaya
polehuilisli, huan pampin uyajtiaje José huan Maria ca ixolol pa in lalticpan
Galilea.

23 Ajsije umpa, uyaje chantije pa se caltilan itoca Nazaret, pa yojque mochi-
asquiaya len quijtuc Dios pan ipampa ilajtuni. Quijtuc, quil: “Quitocayaltisi
nazareteco.”

3

Juan Lacuayatequini quinlaquetzilia Dios ilajtol nepa capa amaqui chanti-
aya
(Mr. 1:1-8; Lc. 3:1-9, 15-17; Jn. 1:19-28)

1 Panuje miac xixihuimes. Huan ajsije in tonalijmes quiman hualac Juan
Lacuayatequini quinnoztataya moxtin hual quisaje pa quicaquisi. Quin-
notzaya quinmilijtataya Dios ilajtol. Quinnotzaya nepa pa se ilajco in
lalticpan Judea capa in lali amo cataya cuali pa quitocasquiaya se icuajmili.

2Huan quinmiliaya:

—Xicpalacan anmoyolo, ximolalilican pa anlaijnamiquis pa anmoyolo
quinami Dios laijnamiquia, pampa amo huejcahuas ajsis in tonali quiman
huelitia Dios.

3 In Juan Lacuayatequini yec in lacal hual aqui quijtuc inahuac yihual
Isaias ilajtuni Dios. In Isalas quijcuiluc se amal pa yina, huan pa iamal yojque
quijtuc:

Mocaqui ilajtol se hual lanoztica nepa pa in lali

capa amo unca cuali pa quitocasquiaya se icuajmili.

Huan in se quijtutica, quil:

“Xicchipahuacan anmoyolo pa calaquis in Tata,

xiclapulican jan quinami anquilapulia ojlimes quiman hualas capa amhuan-
ten se hual unca hué.”

4Huan quipiaya yihual Juan ilaquen lachihuali ca itojmiyo camello, huan

ilacuejtiloni cataya lachihuali ca cuilaxli. Quincuaya chapulimes huan néculi
hual moita pa cuajlan.

5 Hualaloaya capa yihual pa quicaquilosquiaya yehuanten hual chan-
tiloaya pa Jerusalén. Huan quistihualaloaya lacames huan sihuames mochi
cajcapa pinlalticpan Judea. Huan quistihualaloaya mochi in lali hual cataya
pa itejtenco in atenco hué itoca Jordan.

6 Huan quincuayatequiaya Juan pin atenco hué Jorddn, quiman moyol-
cuitije inminlaijlaculisli inminlaixpan moxtin, quijtuticate pampa yajmo
yahuiloaya yulilo quichijticate laijlaculisli.

7Ma yoje, quinmitac Juan miac lacames hual quitocaloaya in ome lamax-
tilisli calica quimolancuacuetzililoaya Dios in judios, motocaloaya fariseos

huan saduceos. Hualaloaya pa yihual quincuayatequisquiaya. Huan quin-
milic:

—iAh, amhuanten ixolomes Satands! Anunca quinami cuhuames cholu-
jticate pa se cuajmili chichinajtica. Huan ¢aqui anmitzilic pampa anunca
pin ipolehuilisli icualanilisli Dios hual ajsitihuala? ¢Aquinojen anmitzilije pa
ancholusquiaya?

8 Amo annimitzcuayatequis sinda amo anyahui anpehua anyuli yoje pa
lanextilis pampa anquipalac anmoyolo huan axan anlaijnamiquia quinami
Dios quinequi.

9 Huan amo xiquijtucan pa anmolaijtic amhuanten: “Tehuanten ticate
imiahuimes totajtzin Abraham hual pa yina techpehualtic tehuanten in
judios. Pampin amo timomajtilo pampa Dios cualania” Amo Xiquijtucan
yoje, pampa annimitzilia Dios huil quinchia miahuimes pa Abraham lachi-
huali ca innojen tixcalimes nican.

10 Axan unca quinami Dios quilalijtica in hacha pa ilalhuayol se cuahuil.
Amhuanten anquinami cuahuimes hual amo laquilo cuali. Yoje, mochi
cuahuil hual amo laqui cuali yes lamayahuili huan yes lalasali pin tix-
uxli. Yoje mochi lacal hual amo quichia cuali cayas quinami se ca innojen
cuahuimes hual amo laquilo cuali.

11 Nehual neli annimitzcuayatequia ca al pa yoje lanextilis pampa an-
quinpalac anmoyolo pa anpehuas anlaijnamiquis quinami Dios. Ma yoje,
yihual hual yahui huala quiman nilantica notequipanulisli unca niman
hué. Nehual amo quiman niyes yoje hué. Pampin amo unca noyaxca pa
niyes itequipanujquil niman tipichin. Yihual anmitztilanis in Espiritu Santo.
Inon ilacuayatequilisli yihual. Yes quinami tixuxli hual amo lachichinus.
Calaquis laijtic anmoyolo, anmitzpujpuhuas anmitzquixtilijtica len yes amo
cuali.

12 Yihual cayas quinami se hual quitzejtzelujtica layoli pa yoje quisas
chipac. Quema, quichipahuas niman cuali yehuanten hual Dios quinla-
jtultic. Cayas quinami se hual quinechicua in layoli pa capa cajcoquilo,
huan quichichinus in xinful pin tixuxli hual amo quiman huil mosehuis.
Yehuanten hual Dios quinlajtultic cate quinami in layoli, huan yehuanten
hual amo quinlajtultic cate quinami in Xiniul.

Juan quicuayatequia Jesus
(Mr.1:9-11; Lc. 3:21-22)

13 Cuaquinon ajsitihualac Jesus, quisac pin lalticpan Galilea. Ajsiaya pa
atenco hué Jordan capa cataya Juan. Quinequiaya pa Juan quicuayatequi-
squiaya.

14 Juan pehuac quilic Jesus pampa amo canaya cuali pa yihual quicuay-
atequisquiaya Jesus, Juan quilic:

—Monequi pa tehual tichcuayatequis nel. ¢Leca tihudc ca nel pa nim-
itzcuayatequisquid?

15Jesus quinanquilic:

—Ma ye jan yoje axan, pampa unca cuali pa yoje ticchihuasi mochi hual
Dios techilia pa ticchihuasi.

Cuaquinon Juan quimacahuiltic pa hualasquiaya pa yihual quicuayateq-
uisquiaya.

16 Huan Jesus, quiman cataya lacuayatequili, quisac jan ajnaxcan nepa pin
al. Huan jan ajnaxcan in cielo (ilhuicac) molapuc ca pani capa Jesus huan
yihual quitac Dios iEspiritu (iljyecal Cuali) temujtihualaya. Nestihualaya
quinami se huilol. Ajsic huan moquetzac pani capa yihual Jesus.

17Huan ca inon mocaquic se lajtol pin cielo hual quijtuc:
—In unca noxolol hual niclasojla miac. Ca yihual nimopaquiltitica niman
miac.

4

Satands quitilanilia Jesus iyolo
(Mr.1:12-13; Lc.4:1-13)

1 Cuaquinon in Espiritu Santo quilaicanac Jesus pa panquisasquiaya ca
capicamaquichantiaya. Quilaicanac nepa payojque in lili quitilanilisquiaya
Jesus iyolo.

2 Mosahuac Jesus cuarenta tonalijmes huan cuarenta layuajmes, huan
quiman panuc inon, yihual mayanaya.

3Hualac capa Jesus in lili hual quintilanilia lacames inminyolo, quilic:

—Sinda tehual tiunca Dios ixolol, cuaquin xiquinmili in tixcalimes pa
mochihuasi len huil tijcuas.

4Jesus quinanquilic:

—Unca lajcuiluli: “Lacames amo yulisi jan pan ipampa in hual quicualo
san. Yulisi pan ipampa mochi lajtol hual quijtua Dios.”

5 Cuaquinon in lili quihuicac Jesus pa Jerusalén hual unca Dios ilasojli
caltilan hué, quilejcultic niman ca pani in tiopan hué.

6 Huan quilia:

—Sinda ti'ixolol Dios, cuaquin ximolasa pa latzindan, pampa unca la-
jeuiluli:

Yihual Dios quinmilis ilanahuatinijmes pin cielo pa mitzlachilisi.
Huan ca inmajmajuan mitzpalehuisi tehual pa camo timotecuilis se mocxian
pan se tixcali.

7 —Huan noje unca lajcuiluli —quilic Jesus—: “Amo timocalactis capa
cuajnesi tipolehuis san pa tiquitas sinda Dios moTata mitzquixtilis pin
polehuilisli.”

8 Huan oc sejpa quihuicac Jesus in lili pa pani se loma (tepel) niman
cuajtic. Quinextilic Jesus mochi in lalimes pin lalticpan capa huelitilo in
huejueyenten, huan quinextilic mochi hual unca cuajcualtichin pin lalimes.

9Huan in lili quilic:

—Mochi innojen nimitzmacas tehual sinda tichmolancuacuetzilis pa
tichmahuisus ca lamajtilisli.

10 Cuaquinon Jesus quilic:

—Xiquisa, Satanas, pampa unca lajcuiluli inon: “Ticmolancuacuetzilis pa
ticmahuisus ca lamajtilisli moTata Dios. Jan Yihual san ticchihuilis mochi
hual monequi pa ticmolancuacuetzilis.”

11 Cuaquinon in lili quicahuac Jesus. Huan axan hualaje ilanahuatinijmes
in cielo, pehualoaya quichihuililo mochi hual monequiaya pa quipias Jesus.

Jesus pehua quichia itequipanulisli
(Mr. 1:14-15; Lc. 4:14-15)

12 Axan, quiman quimatic Jesus pampa quitzacuaje Juan Lacuayatequini
pin calijtic, uyac paichan pin caltilan Nazaret hual unca pin lalticpan Galilea.

13 Cuaquin ca je nadita quicahuac ichan nepa Nazaret, uyac chantic pin
caltilan itocaya Capernaum hual cataya pa itenco in al huejcalan Galilea.
Noje cataya inmintejtenco in lalimes itocaloaya Zabulon huan Neftali.

14Uyac chanticJesus nepa pa yoje mochiaslen quijcuiluc Isaias hual pa yina
yec Dios ilajtuni. Quijtia pa iamal:

15 Pin lali itoca Zabuldn, huan pin lali Neftali, pan ojli hual laicana pa in al
huejcalan, ca yojque itenco (analco) in atenco hué Jordan,
unca pin lali Galilea capa chantilo yehuanten hual amo judios.
16 Yehuanten hual chantilo capa amaqui quimati quinami Dios quinequi pa
yulis se,
axan yehuanten quimatilo cuali quinami Dios quinequi pa yulisi, axan
quipialo lahuilisli pa inminyolo laijtic.
Quema, yehuanten hual chantilo capa amo quimatilo Dios ilajtol melahuac
huan yoje mocahualo moxilujticate capa Dios,
axan quimatilo aqui unca Dios huan quimatilo quinami huil quipialo in
yulilisli hual yihual quinequi pa quipiasqui.
17 Cuaquin pejtiahuiaya nahuati Jesuds inminyampa yehuanten, quinmili-
jtinemiaya:
—Xicpalacan anmoyolo huan xipehuacan xilaijnamiquican quinami Dios
quinequi, pa yajmo anmoijlacus. Unca pampa axan ajsic in tonali quiman
Dios ilahueliltilisli pin cielo yahui caya lanextili nican pan lalticpan.

Jests quinnotza in micheros
(Mr.1:16-20; Lc. 5:1-11)

18 Nejnemiaya Jesus inahuac in al huejcalan Galilea. Quinmitac ome
lacames, se motocaya Simon hual noje quitocayaltiloaya Pedro. In oc se
motocaya Andreés, yihual icni Simon. Yehuanten quilastataloaya se latzojuini
palahuac pa in al huejcalan, pampa yehuanten yeje micheros.

19 Huan Jesus quinmilic:

—Anquinmantica michimes. Xichtocacan nehual pa anmochias nomonex-
tilinijmes. Annimitznextilis quinami anquinmanas lacames pa nechnelto-
casi.

20 Huan jan axcan quincajcahuaje inminlatzojuini huan quitocaje.

21 Cuaquin uyac Jesus jan nadita huejquita capa cataya. Quinmitac oc se-
quin ome lacames. Se yecicniin oc se. Se motocaya Jacobo huan in oc se icni
motocaya Juan, yehuanten ixolomes Zebedeo. Huan Zebedeo inmintajtzin
cataloaya pan se barquito laijtic, quinchijchihualoaya inminlatzojuinijmes.
Jesus quinnotzac Jacobo huan Juan.

22Jan ajnaxcan yehuanten quincahuaje in barco huan inmintajtzin, huan
quitocaje Jesus.

Jestus quinmaxtia miac lacalera
(Lc.6:17-19)

23UyajtiacJesus pamochiinlalticpan Galilea,lamaxtitataya pa inmintiopa-
jmes yehuanten pa Galilea. Quimachiltitataya in lamachiltilisli cuali, in
unca quinami Dios huelitia. Huan quinpajtitinemiaya mochi inmincocolisli
yehuanten, huan mochi in hual quincocuhuaya.

24 Yoje quimatije in hual quichihuaya yihual moxtin yehuanten pin lali
Siria hual unca pa quiahuac Jesus ilali. Huan yehuanten quihualiquil-
ije moxtin in cocoxquimes hual quincocuhualoaya miac cocolisli, miac ca
yehuanten mococuhualoaya niman miac. Quihualiquilije yehuanten hual
quinpialoaya ijyecames hual quincocoltiloaya huan quihualiquilije yehuan-
ten hual cataloaya laticocojquimes huan yehuanten hual amo huil molin-
iloaya. Huan quinpajtic Jesus.

25Yoje quitocaje niman miaclacalera hual chantiloaya pin lalticpan Galilea
huan pin lali capa cataloaya in diez (majlacli) caltilan hual quitocayaltiloaya
Decéapolis. Quitocaje miac hual chantiloaya pin caltilan hué Jerusalén huan

pin lalticpan Judea huan pin lali pa yojque itenco (analco) in atenco hué
Jordan.

)

Jesus quinmaxtia imonextilinijmes pan loma (tepetzindi)
1Yoje, quiman quinmitac Jesus in niman miac lacalera, panquisac pan se
loma (tepetzindi). Molalic nepa, huan hualaje capa yihual imonextilinijmes.
2Pehuac quinmaxtic, quinmilic:

Jesus quinmilia aquinojen cate yehuanten hual yulilo quipixticate paquilisli
(Lc.6:20-23)

—Quipialo paquilisli yehuanten hual quimatilo pampa amo quipialo
nindeno calica huil quipaquiltilo Dios. Quema, yulilo ca paquilisli, pampa
lacames quinami yehuanten cayasi capa yes Dios huelitia.

4’Quipialo paquilisli yehuanten hual quincocda inminyolo pampa unca
mochiamo cuali pin lalticpan. Quema, yulilo ca paquilisli, pampa yehuanten
Dios quinlacahualtis.

> ’Quipialo paquilisli yehuanten hual amo motolinilo pa canasi in-
minyaxca, pampa yehuanten Dios quinmacasin lalticpan pa yes inminyaxca
capa huelitisi.

6’Quipialo paquilisli yehuanten hual quinequilo ca mochi inminyolo pa
yesi cuali huan pa quichihuasi len unca cuali, pampa Dios quinhueliltis pa
yoje yesi.

7’Quipialo paquilisli yehuanten hual quimatilo laicnililo, pampa yehuan-
ten quinmicnilis Dios.

8’Quipialo paquilisli yehuanten hual cate chipahuac pa inminyolo, mochi
ca se lajtulisli ca Dios huan ca mochi hual Yihual quinequi. Quema, yulilo ca
paquilisli, pampa yehuanten quitasi Dios.

9’Quipialo paquilisli yehuanten hual quinnextililo oc sequin quinami huil
cayasi jan sejpa se ca oc se, yajmo moanticate. Quema, yulilo ca paquilisli,
pampa Dios quinmilis pampa yehuanten Dios ixolomes, pampa quichihualo
quinami Yihual quichia.

10’Quipialo paquilisli yehuanten hual lacames quintojtocalo pa quinchi-
huilisi amo cuali pampa yulilo quichijticate in hual Dios quinequi. Quema,
yulilo ca paquilisli pampa lacames hual yulilo quinami yehuanten cayasi
capa yes Dios huelitia.

11’ Anquipia paquilisli quiman anmitzcocolilo huan anmitztojtocalo huan
islacatilo quijtuticate miac amo cuali anmonahuac amhuanten pampa an-
nechneltoca nehual. Quema, anyuli ca paquilisli.

12 Xipaquican, xicpiacan niman miac paquilisli, pampa pin cielo anyahui
ancananiman miac hual cuali. Anquimati pampa yoje quintojtocanijme Dios
ilajtunijmes hual yulinijme pa yina quiman ayamo anlacatic amhuanten,
huan unca neli yehuanten canaje laxlahuilisli.

Jesus technextilia quinami cate istal huan lahuilisli pa in lalticpan
(Mr. 9:50; Lc. 14:34-35)

13’Amhuanten anunca quinami istal hual quilalilo pin nacal pa quitechcu-
nis pa quitzacuilis pa camo moijlacus. Jan yoje amhuanten Dios anmitzlalic
pa anquintechcunis pa ilacames pin lalticpan pa yoje anquintzacuilis pa
camo moijlacusi. Huan sinda in istal mochias pataca, cuaquin ¢quinami
mochias istal oc sejpa? Amo huil, yajmo unca cuali pa nindeno. Quilasalo
pa quiahuac huan in lacames quitelicsalo.

14°Jan amhuanten san anunca quinami in lahuilisli hual quilahuilia in-
minyolo yehuanten pin lalticpan. Jan yoje amhuanten anquinlahuilia in-
minyolo quinami anquinmaxtia Dios ilajtol. Huan anquinlahuilia inminyolo
pampa yojque anyulis quinami Dios quinequi. Quinami se caltilan hual unca
pani pan se loma (tepel) amo huil molatia, jan yoje in lahuilisli amo huil

molatia.
15 Huan amo quilalaltilo lacames se tapalquita huan cuaquinon quilalilo

itzindan se chiquihuil hué. Quilalilo pa pani, huan quinlahuis moxtin hual
cate calijtic.

16 Ximomacahuiltican pa quimatisi lacames pampa anyuli quinami Dios
ilajtol quinextilia pa yulis se. Yoje anquinextilis pampa anmitzlahuilic Dios
anmoyolo. Yoje quiman quitasi quinami anyuli anquichijtica len unca cuali,
cuaquin laquetzasi cuali inahuac anmoTajtzin hual unca pin cielo (ilhuicac).

Jesus quinmaxtia quinami huejcahuas ilajtol Dios

17’ Amo xiquijtucan pampa nihualaya pan lalticpan pa niclamis Dios ilajtol
huan in hual quimaxtije Dios ilajtunijmes. No, amo nihualaya pa niclamis,
nihualaya pa annimitznextilis neli len quinequilo quijtulo.

18 Annimitzilia melahuac inon: Amo yes laquixtili se lajtol ca ilajtomes
niman tijtipichin pa ilajtol Dios sinda ayamo mochiac mochi hual quijtua
pampa yahui mochia. Quema, cayas yoje pa mochi in xixihuimes hual
huejcahuasi in cielo huan in lalticpan.

19 Yoje, aqui yes amo quinequis quichias len quijtia se ilajtol Dios jan
sinda unca se ilajtol niman tipichin, huan sinda quinmaxtis oc sequin pa
camo quichihuasi len quijtua in lajtol, cuaquin in se yes niman tipichin capa
Dios huelitia. Huan aqui yes quichias len quijtda mochi ilajtol Dios huan
quinmaxtis oc sequin pa yoje quichihuasi, cuaquin in se yes hué capa Dios
huelitia.

20 Xicchihuacan yoje, pampa annimitzilia amhuanten amo quiman an-
cayas capa Dios huelitia sinda jan anyuli anquichijtica san quinami in
fariseos huan yehuanten hual quimaxtilo in lajtol. Ca inminlachihualisli
quijtulo pampa inon Dios quinmita amo quipixticate laijlaculisli. Huan
inminlachihualisli amo quinpalehuis pa yoje Dios quinmitas.

Jesus quinmaxtia quinami quita cualanilisli
(Lc.12:57-59)

21’Anquicaqui quiman anmitzmomaxtililo quinami Dios pa yina quin-
milic totajtzitzian: “Amo tilamictis. Huan aqui yes quimictis oc se, yihual
quihuicasquiilaixpaninla'ajuanipa quitexpahuisi huan pa quitilanis pa yes
lamictili.”

22 Ma yoje, nehual annimitzilia pampa aqui yes cualanis ca icni, cuaquin
yihual quihuicasiilaixpan in la'ajuani hué pa quitexpahuisi huan pa quitila-
nis capa yes lamictili. Huan aqui yes quilis icni: “Amo timonotza nindeno”,
yihual quihuicasi ilaixpan in la'ajuani hué pa quitexpahuisi huan pa quiti-
lanis pa yes lacocoltili. Huan aqui yes quilis icni: “Tehual ti'elehuis, ma Dios
mitzpolehuilti”, yihual unca pa in ojli hual laicanas pa capa amo mocahua
pa chichinahuis.

23"Yoje, se tonali ticualicas mohuendi pa capa quilalilo ilaixpan Dios. Nepa
jan axcan tiquijnamiquis quinami mocni amo mitziztica cuali pampa yihual
quijtua tel ticchihuilic o tiquilic len amo cuali.

24 Pampin ayamo xiclalili Dios mohuendi. Xipehua xicchia inon: Xiaj-
tiquisa pa anmochias jan sejpa huan mocni. Cuaquin ximocuepa, xiclali
ilaixpan Dios mohuendi.

25 "Ximochijtiquisacan ca se lajtulisli ca aqui yes mitzhuicas ilaixpan in
la'ajuani pampa tiquihuiquilia len tomin. Quema, Ximochijtiquisacan ca
se lajtulisli quiman anunca ca yihual pan ojli. Ma camo ye pa yihual
mitztemaca pa in la'ajuani, huan in la'ajuani mitztemacas in laquitzquini
huan yihual mijtzacuas pin calijtic.

26 Annimitzilia neli, amo quiman tiquisas umpa sinda ayamo tilamis
ticlaxlahuis, mas que unca in tomin niman tipichin.

Jesus quimaxtia quinami quinmita yehuanten hual canalo oc sequin si-
huames hual amo inminyaxca

27’ Anquicaquic quiman anmitzmomaxtililo quinami Dios quinmilic tota-
jtzitzian payina: “Amo ticanas oc se sihual hual ca yihual amo timonamictic.”

28 Ma yoje, nehual annimitzilia pampa aqui yes quiztias se sihual pa yoje
pehuas quinequis miac pa monilus ca yihual, yoje yihual canac in sihual pa
iyolo.

29"Huan sinda quiztia moixtololon pa moma cualilen hual mitzlaijlacultia,
cuaquin xijquixti huan xiclasa huejca. Sinda san polehuiaya se nadita
mocuerpo, neli inon amo yesquiaya polehuilisli hué pa tehual quinami
cataya sinda yesquiaya lalasali mochi mocuerpo (monacayo) pin tixuxli hual
amo quiman mosehuis.

30 Huan sinda mojmosta quichijtia momajma cuali len hual mitzlaijlac-
ultia, cuaquin xijcotona huan xiclasa huejca. Sinda polehuiaya jan se nadita
mocuerpo, neli inon amo yesquiaya polehuilisli hué pa tehual quinami
cataya sinda yesquiaya lalasali mochi mocuerpo pa capa amo mocahua pa
chichinahuis.

Jesus quimaxtia quinami quinmita lacames hual quincajcahualo inminsi-

huahuan
(Mt.19:9; Mr. 10:11-12; Lc. 16:18)

31’Quijtulo pampa aqui yes quicajcahua isihua, cuaquin ma quimaca se
amal hual lanextilis pampa in sihual unca lacajcahuali.

32Ma yoje, nehual annimitzilia pampa sinda aqui yes quicajcahuas isihua,
yoje yihual quichihualtis isihua pa monilus ca se lacal amo iyaxca sinda
monamictis oc sejpa in sihual. Yoje, ma camo quijcuani se lacal isihua. Ma
yoje, sinda isihua moniluc ca oc se lacal, cuaquinon unca iyaxca ilahuical pa
quicajcahuas isihua.

Jesus quimaxtia inahuac len tiquilis Dios ca lajtol hual amo mopala

33’Noje, anquicaquic quiman anmitzmomaxtililo quinami Dios quinmilic
totajtzitzian pa yina: “Amo tiquilis ilaixpan Dios len hual unca islacatilisli.
Len yes tiquilis ilaixpan toTata pampa ticchihuilis, cuaquinon ticpias pa
ticchihuilis.”

34 Ma yoje, nehual annimitzilia amo xiquili nindeno ca lajtol hual amo
mopala ilaixpan Dios. Amo xiquili len tia ticchia pan ipampa in cielo, pampa
in cielo unca capa Dios huelitia.

35 Amo xiquili panipampa inlalticpan, pampainlalticpan unca quinamise
icpali capa Dios quinsehuia icxihuajmes. Amo xiquili pan ipampa in caltilan
hué Jerusalén, pampa inon icaltilan hué in Niman Hué hual unca Dios.

36 Amo xiquili pan ipampa motzontecon, pampa amo huil ticchias jan se
motzondi iztac o liltic.

37San quiman anlananquilia, jan monequi pa anquilis “quema” o “amo”.
Xiquilican yoje, pampa len yes oc se lajtol pa in omenten unca lajtol hual
anmitzilia in lili.

Jesus lamaxtia quinami quinmita lacames hual quinlacuepililo oc sequin
(Lc.6:29-30)

38 ’Anquicaquic quinami quijtulo: “Sinda se quiquixtilis iixtololon oc se,
cuaquin jan yoje quicocoltisi quiquixtilijtica iixtololon in se. Huan sinda se
quihuitequis oc se pa icamac huan yoje quisas ilan in oc se, cuaquinon jan
yoje quicocoltisi in se quiquixtilijtica noje ilan.”

39 Ma yoje, nehual annimitzilia inon: Amo xiquihuica pan lahueliltilisli se
hual mijchihuilia amo cuali. Niquijtua aqui yes mijchihuilis len amo cualj,
xicmacahuilti pa mijchihuilis oc sejpa in amo cuali.

40 Huan sinda se quinequi mitzhuicas ilaixpan in la'ajuani pa mitzquixtis
mocotdn, cuaquin xicmacahuilti pa mitzquixtis molaquen noje.

41 Huan aqui yes mijchihualtis len, cuaquin xicchihuili len mijchihualtia.
Huan quema, amo xicchihuili jan inon san pa in hual mijchihualtis pa
ticchihuis, xicchihuili oc sejpa yoje miac.

42 Xicmaca yihual hual mitztemachia len. Huan amo xiquili pampa no
yihual hual quinequi molanehuia len ticpia.

Jesus techmaxtia pampa monequi pa tiquinlasojlasi tolacocolinijmes
(Lc.6:27-28, 32-36)

43 Anquicaquic quinami quijtunijme: “Ticlasojlas molasojli huan tijcocolis

molacocohm

4 Ma yoje, nehual annimitzilia inon: Xiquinlasojlacan anmolacocolini-
jmes. Xiquinmilican len cuali yehuanten hual anmitzililo len amo cuali,
xiquinchihuilican cuali yehuanten hual amo anmitzixtocalo, huan xiclajlan-
ican Dios pa yehuanten hual anmitztenehualo ca islacatilisli huan anmijchi-
huililo len amo cuali huan anmitztojtocalo.

45 Xicchihuacan yoje pa yoje anyes ixolomes anmoTajtzin hual unca pin
cielo. Unca pampa yihual quichia pa quisas itonali palacames amo cuajcuali
huan palacames cuajcuali. Noje quinquiahuilia pani yehuanten hual quichi-
hualo cuali huan yehuanten hual quichihualo amo cuali.

46 Sinda anquinlasojla jan yehuanten hual anmitzlasojlalo, ¢len laxlahuil-
isli ancanas? Nindeno. Quichihualo yoje yehuanten in judios hual quila-
jlanilo ilapixcalisli tomin pa in romanos hual huelitilo pan amhuanten.

47 Huan sinda anquinchihuilia quinami lajlasojli jan yehuanten san hual
cate ca amhuanten, cuaquin jan anquichijtica san quinami oc sequin la-
cames san. Noje yehuanten hual amo judios quichihualo yoje. Quema,
yehuanten hual amo quiximatilo Dios quichihualo yoje.

48 Yoje, amhuanten xiyén (xiyecan) quinami anmoTajtzin hual unca pin
cielo. Yihual quinlasojla moxtin huan quinequi quinchihuilia cuali moxtin.

6

Jesus quimaxtia quinami ticchihuasi in hual cate cuajcuali

1"Ximolachilijtiacan pa camo anquinchias innojen cuajcuali inminyampa
in lacames jan pa yoje yehuanten anmitzitasi anquinchijtica. Sinda an-
quichiayoje, amo anmitzmacas laxlahuilisli anmoTajtzin hual unca pin cielo
(pa ilhuicac).

2 Yoje, quiman yes ticmacas len yehuanten hual amo quipialo miac,
amo xilamachiltitinemi pa yoje moxtin quimatisi in cuali hual ticchijtica.
Yoje quichihualo yehuanten hual quinequilo nesilo quinami lacames hual
quimolancuacuetzililo pa quimahuisusi Dios miac. Ma yoje cate lacua-
jcuamananijmes. Nesilo yoje cuali huan neli cate amo cuali. Quema,
lamachiltitinemilo pin tiopajmes huan pa ojlimes pa yoje lacames laquetzasi

cuali pampa yehuanten quinchihualo in cuali. Annimitzilia neli, yehuanten
amo quipiasi oc se laxlahuilisli pa in laquetzalisli cuali hual quijtusilacames
inminahuac yehuanten. Amo canasi Dios ilaxlahuilisli.

3 Tehual quiman ticmacas len yehuanten hual amo quipialo miac, amo
ximomacahuilti pa quimatis molasojli niman cuali.

4 Xicchia yoje pa yoje amaqui quimatis pampa ticmacac len yehuan-
ten hual amo quipialo. Huan moTajtzin pin cielo quita mochi hual amo
quimatilo lacames, huan yihual mitzmacas molaxlahuilisli.

Jesus technextilia quinami monequi pa ticlajlanisi Dios

(Lc.11:2-4)

5> ’Huan quiman ticlajlanis Dios, amo tiyes quinami yehuanten hual
quinequilo nesilo quinami niman lamahuisujquimes ilaixpan Dios. Yehuan-
ten quixtocalo miac pa quilajlanisi Dios moquezticate calijtic pin tiopajmes
huan pa inmintenco in ojlimes, pa yoje lacames quinmitasi. Annimitzilia
neli, yehuanten axan canaje inminlaxlahuilisli. Inminlaxlahuilisli unca in
laquetzalisli cuali yehuanten hual quinmitalo quijtulo quiman quichihualo

cuali. Amo canasi Dios ilaxlahuilisli. ] o ] .
6 Tehual, quiman yes ticlajlanis Dios, xia ca capic ticayas mohuian. Xicla-

jlani moTajtzin pin cielo hual unca ca tehual quiman tiunca mohuian. Huan
moTajtzin pin cielo quicaquihuan quita len ticchijtica, mas que lacames amo
quicaquilo huan quitalo. Huan yihual mitzmacas molaxlahuilisli.
7’Huan quiman yes anquilajlanis Dios, amo xiquijtutinemican oc sejpa
huan oc sejpa lajtomes hual amo tiquinpalalo. Yoje quichihualo yehuanten
hual amo quineltocalo Dios. Yehuanten quijtulo pampa inmindioses quin-
caquisi pampa quinmilijticate in lajtomes miac.
8 Amo xiyén quinami yehuanten, pampa quimati Dios anmoTajtzin len
monequi pa anquipias quiman ayamo anquilajlanic.
9Yoje, monequi pa anquilajlanis Dios ca lajtomes quinami innojen:
ToTajtzin hual tiunca pin cielo, ma momajtican moxtin pampa motoca unca
hué.
10 Ma ajsi in tonali quiman tihuelitis pa mochi cajcapa, ma mochihua
quinami ticnequi pin lalticpan, quinami yoje unca pin cielo.
11 Xitechmaca pa tijcuasi hual monequi pa tijcuasi mojmosta.

12 Huan xicpujpuhua len yes amo cuali timijchihuilije, quiman tehuanten
ticpujpuhuaje yehuanten hual tejchihuilije len amo cuali.
13 Huan amo xilamacahuilti pa techajsis len hual tejchihuilis pa timoijlacusi.
Quema, xitechmacahuili pa camo techmatoca in se hual amo unca cuali, in
lili,
pampa unca moyaxca pa tihuelitis huan unca moyaxca mochi lahueliltilisli,
huan unca moyaxca in laixpelalisli cualtichin huan in lahueyilisli.
Amo mocahuas pa yes yoje.
Yojque ma ye.
14°Sinda anquinpujpuhuas in lacames hual anmijchihuilije amo cuali,
cuaquin anmoTajtzin pin cielo noje anmitzpujpuhuas.
15Huan sinda amo anquinpujpuhuas in lacames hual anmijchihuilije amo
cuali, cuaquin amo quinpujpuhuas anmoTajtzin pin cielo in amo cuali hual
anquichiac.

Jesus quimaxtia quinami monequi pa mosahuasi lacames

16 '"Huan amo inon san. Quiman yes anmosahuas, amo xXiyén quinami
yehuanten hual quinequilo nesilo niman lamahuisujquimes hual quimolan-
cuacuetzililo Dios miac. Quichihualo pa nesisi inmixco ca miac icnotil-
isli. Nesilo quinami quincocojtica miac inminyolo, pa yoje monextilisi
inminyampa in oc sequin pampa mosajticate. Annimitzilia neli, yehuanten
inminlaxlahuilisli unca quiman lacames quinmitalo mosajticate, huan amo
canasi Dios ilaxlahuilisli hual yihual temaca.

17 Huan tehual, quiman timosajtica, ximotzicahuasti huan ximoixpaca
quinami ticchia mojmosta.

18 Yoje amo timonextilis ca oc sequin lacames pampa timosajtica. Ma
yoje, quiman timosahuas, mas que amo mitzizticate lacames, Dios moTajtzin
mitzitas. Huan Dios moTajtzin hual quita len ticchia quiman tiunca mohuian
mitzmacas molaxlahuilisli.

Jesus techilia quinami monequi pa ticajcoquisi len ipati miac
(Lc.12:33-34)

19°Amo xiyulican anmajcoquilijtica innojen hual ipatilo miac nican pan
lalticpan. Nican panlalticpan quinmijlaculo in ocuilimes, noje palanilo huan
moaxixalo. Noje lahuajuanalo in laixtequinijmes pa calaquisi capa cate pa
yoje quinmixtequilisi.

20 Quema, ximajcoquilijtiacan pin cielo len Dios quijtia pampa monotza
miac. Mochi in cuali hual anquichia pan lalticpan Dios quijnamiquia huan
anmitzajcoquilia anmolaxlahuilisli pin cielo. Nepa amo quinmijlaculisi
in ocuilimes, amo palanisi, amo moaxixasi, huan amo lahuajuanasi pa
calaquisi pa quinmixtequilisi.

21 Quema, ximajcoquilican pin cielo len Dios quita ipati miac, pampa capa
yes anquipias la'ajcoquili len amhuanten anquijtia pampa ipati miac, yoje
anyulis anquijnamictica capa unca.

Jestus techilia quinami unca in lahuilisli laijtic tocuerpo
(Lc.11:34-36)

22’Pan ipampa iixtololon se, yihual quita in lahuilisli, huan ca iixtololon
huillachia pa quichiamochi. Yoje, sinda unca cuali moixtololon, cuaquin huil
ticchia cuali mochi pampa tiunca mochi pin lahuilisli. Huan jan yoje moyolo
mitzlahuia molaijtic. Sinda unca cuali moyolo, ticmatis len yes Dios quita
pampa monotza pa quichias se huan yoje ticchias.

23 Huan sinda unca cocoxqui moixtololon, cuaquin unca quinami unca
pin laticumac mocuerpo (monacayo). Huan jan yoje sinda moyolo amo
mitzlahuilia molaijtic, amo ticmatis len yes Dios quita pampa monequi pa
yulis quichijtica se. Cuaquin tiunca pin laticumactilisli hual unca niman amo
cuali. Yojque, jniman amo cuali yes molaticumactilisli sinda amo unca cuali
moixtololon!

Jestus techilia quinami Dios quita tomin

(Lc.16:13)

24’Se tequipanujquil amo huil quintequipanuilia ome itecojuan. Unca
pampa yihual quicocolis in se huan quilasojlas in oc se, o quitequipanuilis
cuali in se huan quixijxicus in oc se. Huan amhuanten jan yoje amo huil
anquitequipanuilis Dios sinda anyuli anmotequipanuilijtica san pa yoje
anmonechiculis miac tomin.

Jestus techilia quinami Dios quinmolachilia ixolomes

(Lc.12:22-31)

25 ’Yoje, annimitzilia inon: Amo ximomajtican quiman anquijnamiquia

quinami anyahui anyuli nican pan lalticpan. Amo ximomajtican inahuac

quinami ancanas len anquicuas o ancunis. Noje amo ximomajtican inahuac
len yes monequi pa anmocuerpo, quinami ancanas len calica anmolaquen-
tis. Dios anmitzmacac anmoyulilisli. Pampin neli unca yihual anmitzmacas
len anquicuas huan ancunis pa yoje anyultias. Huan yihual anmitzmacac
anmocuerpo, huan unca neli yihual anmitzmacas tzotzomajli calica anmo-
laquentis.

26 Xiquinmitacan in tutomes hual palanilo pin ijyecal. Amo latocalo, amo
lapixcalo, amo quisajsacalo nindeno pa capic cajcoquilis. Ma yoje quin-
lacualtia anmoTajtzin hual unca pin cielo. Huan amhuanten anmonotza
miac. Yehuanten amo yoje miac monotzalo.

27 Huan amo unca se capa amhuanten hual huil huejcahua pa yultias oc
sequin tonalijmes jan pampa lajtua paiyolo pampa yahui motolinia pa yultias
oc se nadita.

8 Huan ¢leca anmomajtia inahuac quinami ancanas anmotzotzomajli?
Xiquinmitacan in xuchimes pin cuajlan quinami moscaltilo. Amo tequipan-

ulo huan amo tzahualo.
29 Ma yoje, annimitzilia pampa in hué Salomén ca mochi itomin amo

molaquentic cualtichin quinami nesilo in xuchimes.

30 Pampin, sinda Dios quichia cualtichin in sacal hual moscaltitica pin cua-
jlan, huan mosta cuajnesi huaquis huan quilasasi pin tixuxli, cuaquin niman
neli unca yihual anmitzlaquentis amhuanten, mas que amo anquilalia miac
laneltocalisli ca yihual.

31°Yoje, amo ximomajtican, amo Xiquijtucan: “iLen tijcuasi? Huan ¢len
ticunisi? Huan ¢ca len timolaquentisi?”

32Yehuanten hual amo quineltocalo Dios yultialo quitemujticate quinami
quipiasi mochi innojen. Amhuanten, amo xXimomajtican, pampa anmo-
Tajtzin hual unca pin cielo quimati pampa monequi pa anquipias mochi
innojen.

33 Yoje, pampa anquimati Dios quimati len monequi pa anquipias, xi-
cnequican pa Dios huelitis pan amhuanten. Quema, Xicnequican inon,
amo yoje miac xicnequican mochi innojen oc sequin. Huan noje, mas que
anquinequi mochi innojen, monequi niman miac pa anyulis amo laijlaculi
quinami yihual Dios quinequi huan quinami yihual anmitzhueliltia pa
anyulis. Huan mochi innojen hual monequi pa anquipias, Dios anmitzmacas
noje.

34Yoje, amo ximomajtican inahuac len yahui pania mosta, pampa quiman
ajsismosta, cuaquin cayaslen amo cuali hual uncaiyaxcaintonalisan. Huan
Dios quichias pa quisas quinami yihual quinequi. San in amo cuali hual
panua pan se tonali miactzini pa in tonali.

7

Jestus quijtiia pampa monequi pa camo tilatenehuasi

(Lc.6:37-38,41-42)

1"Ximocahuacan pa anquinequis anlatenehuas inahuac in hual quijtulo
huan quichihualo oc sequin. Yoje amhuanten amo anyes latenehuali.

2Sinda anlatenejtias pampa in hual quijtulo huan quichihualo oc sequin,
cuaquin anyes latenehuali jan quinami anquintenehuac oc sequin. Cayas ca
amhuanten jan quinami lacames molamachihuililo. Ca in lamachihualoni
calica anlamachihuilia, Dios anmitzlamachihuilis amhuanten.

3 Huan ¢leca timoijnamiquiltia inahuac mocni ilaijlaculisli tipichin, huan
amo timoijnamiquiltia inahuac molaijlaculisli niman hué? Tiunca quinami

se hual quita se lalpotocli pa iixtololon oc se, huan amo tiquita in cuahuil
niman hué hual unca pa tel moixtololon.

4 Pampin, amo unca moyaxca pa tiquilis mocni: “Ma nimitzpalehui pa
timocahuas pa ticchias molaijlaculisli.” jXiquita! Tel ticchijtica se laijlaculisli

niman tetzcuinuc. ) ) o o _
3 jLacuajcuamanani tehual! Ticnequi pa tinesis cuali inminlaixpan oc sequin,

huan ma yoje amo tiunca cuali. Ximonextili pa tilajtus melahuac pa moy-
olo inminahuac oc sequin. Ximocahua pa ticchias molaijlaculisli hueyote,
cuaquin ticmatis quinami huil ticpalehuis mocni pa mocahuas pa quichias
ilaijlaculisli tipichin.

6’Amo xilaqueztiacan ca ilajtol Dios inminlaixpan lacames hual motza-
cuililo pa camo quicaquisi pampa quixijxiculo Dios ilajtol. Yesquiaya
quinami anquimaca pelojmes pa quicuasi len iyaxca Dios, huan yesquiaya
quinami anquinlasa inminlaixpan in cuchis tixcalitos hual ipatilo miac.
Quintelicsalosquiaya in yulijquimes huan momalinalosquiaya pa anmitzco-
tonalosquiaya.

Jesus quijtiia pampa monequi pa tiyulisi ticlajlanticate Dios
(Lc.11:9-13;6:31)

7 ’Xiyultiacan anquilajlantica Dios, huan yihual anmitzmacas len an-
quitemachis. Xiyultiacan anquitemujtica len Dios quipia pa anmitzmacas,
huan anquitas. Xiyultiacan anquinoztica Dios huan yihual anmitzlapulis
quinamiin lalapujquimes pin cielo pa yoje anmitzcaquis len anquilajlantica.

8 Unca pampa aqui yes yultias quitemachijtica Dios, yihual canas in hual
quitemachis. Huan aqui yes hual yultias quitemujtica len Dios quipia pa
quimacas yihual, yihual quitas. Huan aqui yes yultias quinoztica, Dios
quilapulis.

9’Amo unca se lacal ca amhuanten hual quimacas ixdl se tixcali sinda ix6l
quitemachis len quicuas.

10Huan sinda ix6l quitemachis se michin, itajtzin amo quimacas se cuhual.

11Yoje, mas que amhuanten anunca amo cuali, ma yoje anquimati anquin-
maca anmoxolomes innojen hual cuajcuali. Huan noje niman miac quimati
quichia yoje anmoTajtzin hual unca pin cielo. Amhuanten amo quiman
anquimati anquinmaca innojen cuajcuali quinami yihual quimati. Huan
unca neli yihual quinmacas innojen cuajcuali yehuanten hual quitemachilo.

12"Yoje, mochi len yes anquinequisquiaya pa anmijchihuililosquiaya la-
cames, jan yoje amhuanten xiquinchihuilican yehuanten. Sinda anquichia
yoje, cuaquin yoje anquineltocatia mochihual quijtua Dios ilajtol huan mochi
hual quijcuiluje Dios ilajtunijmes.

Jesus quimaxtia quinami calaqui se pa iojli
(Lc.13:24)

13’Quiman ancanas Dios iojli, cuaquin unca quinami ancalactica pa se
lalapujquil pitzahuac, pampa pan Dios iojli yihual anmijtzacuilia pa camo
anyulis quinamiyehuanten hual amo cate paniojli. Ma yoje, xicalaquican pa
inlalapujquil pitzac. Sinda ancanasin ojli hual anmitzlaicana pa quiahuacin
ojli capa Dios unca, cuaquin in unca quinami se ojli palahuac. Unca palahuac
capa calaquilo lacames pa canasiin ojli. Huan cate miac hual calaquilo umpa
huan polehuisi, amo quiman quipiasi Dios iyulilisli.

14 Pampin, xicanacan Dios iojli. Se cana Dios iojli quinami calaqui se pa
se lalapujquil pitzac, huan Dios iojli unca quinami pitzahuac pa canas. Ma
yoje anmitzlaicana capa anquipias Dios iyulilisli. Huan amo cate miac hual
quitalo Dios iojli pa canasi.

Jesus quimaxtia quinami tiquiximatilo se cuahuil
(Lc. 6:43-44)

15"Ximolachilican pa camo anmitzcuajcuamanasi coyomes hual molaque-
ntilo quinami borregos. Quichihualo yoje pa huil calaquisi capa cate
in borregos pa quinmictisi. Jan yoje cate sequin lacames. Nesilo capa
amhuanten huan lajtulo quinami cataloaya Dios ilajtunijmes, huan amo cate
ilajtunijmes mejmelahuac. Jan quinequilo anmijchihuililo amo cuali.

16 Anquimatis pampa yehuanten cate islacatinijmes pampa quichihualo
inon. Unca quinami anquimati len cuahuil pampa laqui ilaquilyo. Ma
annimitzilia se lanextilisli: Amo quitequilo uvas pan huitzcuajtzitzindis
huan amo quitequilo higos pan ipacholimes huizlimes.

177Tan yoje laqui mochi cuahuil cuali ilaquilyo cuali. Se cuahuil amo cuali
laqui ilaquilyo amo cuali.

18 Se cuahuil cuali amo huil laqui ca ilaquilyo amo cuali. Huan se cuahuil
amo cuali amo huil laqui ca ilaquilyo cuali.

19 Mochi cuahuil hual amo laqui ca ilaquilyo cuali quicotonalo pa
quimayahuisi, huan quilasalo pan tixuxli.

20 Yoje, anquimatis quinami cate lacames pan ipampa inon hual quichi-
hualo, jan quinami anquimatis calia cuahuil unca pan ipampa ilaquilyo.

Innojen cate yehuanten hual amo cayasi capa Dios huelitia
(Lc.13:25-27)
21’Amo cate yehuanten hual jan yultialo nechilijticate: “Tata, Tata”, hual
quipiasi inmintequipanulisli ca Dios capa huelitia. Amo cate noyaxca san
pampa nechnotzalo. Quema, quipiasi inmintequipanulisli capa Dios huelitia
jan yehuanten san hual quichihualo len quinequi noTajtzin hual unca pin

cielo.
22Pa in tonali quiman Dios latexpahuia, cuaquin nechilisi miac, quil: “Tata,

Tata, ¢amo tiquinlaquetzilije lacames molajtol, tiquinmilijtataloaya pampa
ticpialoaya molahueliltilisli pa tiquinlaquetzililosquiaya? Huan ¢amo tiquin-
quixtililoaya inijyecames amo cuajcuali yehuanten? ; Amo timijtzajtzililoaya
ca motoca pa yoje tiquinquixtililosquiaya? Huan ¢amo tiquinchihuaje miac
lachihualisli hual quinlachialtije lacames ca lamaijtilisli? Tiquinchihuaje
pan ipampa ilahueliltilisli motoca.”

23 Cuaquinon niquinmilis ca lajtol hual quicaquisi cuali, niquinmilis:
“Amo quiman annimitziximatic. Xiquisacan nolaixpan nehual, amhuanten
hual mojmosta amo anquichia quinami quijtiia nolajtol.”

Se lacal hual quimati huan se hual amo quimati
(Mr.1:22; Lc. 6:47-49)

24°Yoje, niquilis len hual lanextilis quinami unca se lacal hual quicaquis in
hual niquijtia huan quichias quinami niquijtia. Unca quinami se lacal hual
quimati, se lacal hual quichiac icali pani in tel hué.

25Huan huetziaya chicahuac in quiahuil huan lejcuc miac in al pin atenco
hué. Toyajtataya, huan ijyecaya chicahuac. Quihuitequiaya in cali in ijyecal,
huan ma yoje amo xitinic in cali, pampa in lacal quichiac pam in tel hué.

26 Huan aqui yes quicaquis in nolamaxtilisli huan ma yoje amo quichia
quinami quijtda unca quinami se lacal hual amo quimati. In lacal quichiac
icali pan xalipan.

27 Huetziaya chicahuac in quiahuil huan lejcuc in al pin atenco hué.
Toyajtataya, huan ijyecaya chicahuac. Quihuitequiaya in cali in ijyecal huan
xitinic in cali huan jcataya xitinilisli tetzcuinuc quiman huetzic!

28 Huan quiman laquisac quijtuc Jesus in lamaxtilisli, moitaje ca lamaijtil-
isli niman miac in lacalera pampa quinmaxtiaya innojen.

29 Cataya pampa yihual quinmaxtiaya quinami se hual quipialahueliltilisli
pa lamaxtis yoje. Yehuanten amo quijtuloaya pampa yahuiaya lamaxti
yoje. Amo lamaxtiaya quinami yehuanten hual quimaxtiloaya inminlajtol
in judios. Yihual quinmaxtiaya ca lahueliltilisli.

8

Nican quijtua quinami Jesus lapajtiaya
(Mr. 1:40-45; Lc. 5:12-16)
1 Temuc Jesus nepa pin tepetzindi (loma), quitocaloaya niman miac la-

cames huan sihuames. o o o
2 Huan hualac ca yihual se lacal quipiaya se cocolisli pan icuilaxli, in

cocolisli itoca lepra. Hualac capa Jesus in lacal ca in lepra huan quimolan-
cuacuetzilic, quilic:

—Tata, sinda jan ticnequis, huil tichpajtis.

3 Huan quixilanic Jesus imajma, quimatocac, quilic:

—Nicnequi nimitzpajtia, Xipajti.

Huan jan ajnaxcan pajtic in lepra.

4 Cuaquin Jesus quilic:

—Ximoiztia pa camo tiquilis amaqui. San xia ximonextili in tiopista, huan
xicuica ca tehual in huendi hual Moisés quijtuc pin lajtol pa ticmacas. In
huendi quinnextilis moxtin pampa tipajtic.

Jesus quipajtia se tequipanujquil hual iteco quixtocaya miac
(Lc.7:1-10)

>Jesus calaquic pin caltilan Capernaum. Cuaquinon hualac capa yihual se
ilaicanani in guaches romanos. In laicanani quilajlanic Jesus ca icnotilisli,
quilic:

6 —Tata, unca pa nochan se x6l hual unca notequipanujquil, yihual lastica
pan lapexli. Amo huil molini, unca niman cocoxqui.

7Cuaquin Jesus quilic:

—Nihualas pa nicpajtis.

8 Quinanquilic in laicanani:

—Tata, amo nimonotza pa tehual tihuds panochan. Jan xiquili in lajtol san,
huan pajtis notequipanujquil.

9 Nehual noje nilacal hual nictequipanuilia oc se hué hual nechilia len
monequi pa nicchias. Huan nehual niquinpia guaches hual quipialo pa
quichihuasi len niquinmilia. Niquilia se: “Xia”, huan yahui. Niquilia oc
se: “Xihud”, huan huala. Niquilia notequipanujquil: “Xicchia inon”, huan
quichia. Pampin nicmati yihual pajtis pampa tel ticpia lahueliltilisli pa
lapajtis jan ca molajtol san.

10 Quicaquic inon Jesus, mocahuac quinmiztica yehuanten nepa, lachiac
molapolultitataya, cuaquin quinmilic yehuanten hual quitocatihualaloaya:

—Annimitzilia neli, amo quiman niquitac jan se ca moxtin amhuanten
israelitos hual laneltoca quinami in lacal romano.

11 Huan annimitzilia inon: Cayasi pa mochi in lalticpan miac quinami in
laicanani hual hualasi huan cayasi ca Dios quiman huelitia. Quipiasi miac
paquilisli. Quema, quinxiluilis Dios in cuali hual quinmacas yehuanten
huan Abraham huan Isaac huan Jacob.

12 Ma yoje, Abraham imiahuimes hual amo laneltocalo amo quipiasi in-
minlaxilulisli capa Dios huelitia. Quema, quijtulo pampa cayasi ca Abraham

huan Isaac huan Jacob pampa unca inminyaxca Abraham imiahuimes. Ma
yoje, amo cayasi nepa. Cayasi latzacuali pa quiahuac, hual amo cayas capa
Dios huelitia. Mocahuasi capa laticumac. Nepa mocaquis chocalisli huan
quincuajcuasi inminlames pampa moitasi capa unca lacocoltilisli.

13 Cuaquinon Jesus quilic in laicanani:

—Xia cuaquin. Huan quinami ticneltocac, cayas jan yoje.

Huan pajtic itequipanujquil jan ajnaxcan in tonali.

Jesus quipajtia Pedro isihua inantzin
(Mr. 1:29-31; Lc. 4:38-39)
14 Hualac Jesus pa ichan Pedro. Nepa quitac Pedro isihua inantzin las-
tataya pan lapexli, totoniaya chicahuac.
15 Cuaquin quimatocac imajma in sihual huan yajmo quipiaya totonalisli.
Huan moquetzac in sihual, pehuac quinyucxiltilic len quicuasi.

Jesus quinpajtia miac cocoxquimes
(Mr. 1:32-34; Lc. 4:40-41)

16 Quiman tiolactitiahuiaya, quihualiquilije Jestis miac hual quinpialoaya
ijyecames amo cuajcuali hual quinmantiaje mojmosta. Jesus quinquixtilic
in ijyecames jan quinmilijtica pa quisasi. Quema, quinpajtic moxtin hual
cataloaya cocoxquimes.

17 Yojque mochiac len quijcuiluc pa yina Isaias ilajtuni Dios. In Isaias
quijcuiluc quinami Cristo yahuiaya lapajti quiman hualaya pan lalticpan,
quijtuc: “Yihual techijcuanilic tococolisli huan quinpajtic tococoxquimes.”

Sequin quijtulo pampa quinequilo quitocalo Jestis
(Lc.9:57-62)

18 Axan quiman quinmitac Jesus niman miac hual quiyahualujtataloaya
inahuac yihual, quinmilic imonextilinijmes pa panulosquiaya ca yoje itenco
(analco) in al huejcalan.

19Huan hualac capa Jesus se ilamaxtini in judios inminlajtol lajcuiluli hual
quineltocalo in judios. Quilic:

—Lamaxtini, nimitztocas ca capic yes tias, nicnequi nimochias se
momonextilini tehual.

20 Huan Jesus quilic:

—Quipialo in zorras inmincojcoyunqui capa chantilo. Quipialo in tutomes
capa mosehuilo. Ma yoje, nehual ilacal in cielo amo nicpia capa noyaxca pan
lalticpan, huan yoje yes ca tel sinda tichtocas.

21 Huan oc se imonextilini quilic:

. —Tata, xichmacahuilti pa nel nias pa niclaltocas notajtzin. Cuaquin nimitz-
ocas.

22Huan Jesus quilic:

—Xichtoca pa timochias nomonextilini. Oc sequin amo quitalo pampa unca
len hué quinami Dios huelitia. Yehuanten quinami micticate pa inminyolo.
Ma quinlaltocacan yehuanten innojen mijquimes.

Jesus quinsehuta in ijyecal huan in al huejcalan hual majcoquiaya
(Mr. 4:35-41; Lc. 8:22-25)

23 Cuaquin calaquic se barco huan quitocaje imonextilinijmes.

24 Nejnentiyahuiaya in barco pa al, huan jan ajnaxcan hualajtiquisac je
ijjyecal chicahuac ca quiahuil pan in al huejcalan. Majcoctatayain al huan ca
nadita yahuiaya moijsima in barco ca in al hual calaquiaya laijtic pin barco.
Ma yoje, coxtataya Jesus.

25 Pampin uyajtiquisaje ca yihual imonextilinijmes, quejxiltije, quilije:

—iTatal jXitechquixtili pa topolehuilisli! jTialo timoatoctilo!

26 Huan quinmilic:

—¢Leca anmomajtia? ¢ Amo anquipia san se nadita laneltocalisli ca nehual?

Cuaquinon moquetzac huan quinmilic chicahuac in ijyecal huan in al hué
pa mosehuisi huan mosehuije jan ajnaxcan.

27Huan moitaje ca lamajtilisli in lacames, quijtuje:

—¢Len lacal inon? jQuineltocalo in ijyecal huan in al huejcalan!

Jesus quinpajtia ome lacames hual quinpialoaya miac ijyecames ej'elehuis
(Mr. 5:1-20; Lc. 8:26-39)

28 Huan ajsije ca yoje itenco (analco) capa cataya inminlali yehuanten
itocaloaya gadaratecos. Nepa pin lali quinamiquije ome lacames hual
quinpialoaya ijyecames amo cuajcuali hual amo mocahualoaya pa quin-
manalosquiaya. Quisaloaya in omenten capa quinlalpachulo mijquimes,
cataloaya niman ej'elehuis. Pampin moxtin momajtije pa panusquiaya ca
umpic.

29 Huan jan axcan tzajtzije chicahuac, quilije:

—iJesus, tehual Dios ixolol! ¢Len ticpia pa tiquitas ca tehuanten? ¢Tihualac
ca nic pa titechcocoltisquiaya? jAyamo ajsic in tonali pa ticayasi lacocoltili!

30Huejquita capa yehuanten moitilije miac cuchis (coyamimes) lacuajtine-
miloaya.

31Yoje in ijyecames quilajlanije Jesus ca mochi inminyolo, quilije:

—Sinda titechtojtoquilis, xitechmacahuilti pa ticalaquisi laijtic innojen
miac coyamimes.

32Huan Jesus quinmilic:

—Xiquisacan pa laijtic innojen lacames huan xiacan.

Cuaquin quisaje pa laijtic yehuanten, calactiaje pa innojen coyamimes
laijtic. Huan jxiquitacan! Mochi in coyamilera molalujtiquisaje pa se temuan
(temuayan) huan molasaje pin al huejcalan, moatoctije.

33 Huan yehuanten hual quinlachililoaya in coyamilera choluje. Uyaje
pa in caltilan, quinpuhuilije mochi in hual quinpanuc in omenten hual in
ljyecames amo cuajcuali quinmananijme.

34Huan quisaje moxtin yehuanten pin caltilan pa monamiquilosquiaya ca
Jesus. Nepa quitaje huan quitemachije ca mochi inminyolo pa quisasquiaya
pa inminlali.

9

Jesus quipajtia se lacal amo huil molinic
(Mr.2:1-12; Lc. 5:17-26)

1 Cuaquin calaquic Jesus pan in barco, quipanajtiac in al huejcalan, ajsic pa
icali yihual.

2 Huan quita, sequin lacames quihualiquilije se lacal cocoxquil, amo huil
moliniaya. Quimantihualaje lastataya pan len quinami lapipixtiloni. Huan
Jesus quitac quinami quineltocaloaya pampa yihual huil quipajtic in lacal.
Yoje, quilic in lacal hual amo huil moliniaya, quilic:

—Amo ximomajti, Nito, nicpujpua molaijlaculisli.

3 Huan xiquita, sequin ilamaxtinijmes inminlajtol in judios hual quinnex-
tilia quinami quimolancuacuetzililo Dios quijtuje laijtic yehuanten inminy-
olo:

—In lacal quihuejuecaltitica Dios. Mochia quinami Dios pampa quijtda
inon.

4Jesus quimatic len quijtuloaya laijtic inminyolo huan quinmilic:

—¢Palen anquijtutica in amo cuali laijtic anmoyolo?

> Sinda san niquilia in lacal pampa nicpujpuhua ilaijlaculisli, amaqui yoje
quimatisquiaya sinda neli nicpia Dios ilahueliltilisli. Ma yoje, sinda niquilia
pa moquetzas pa nejnemis, cuaquin moxtin quimatilosquiaya pampa nicpia
Dios ilahueliltilisli sinda in lacal moquetzasquiaya huan nejnemisquiaya.

6 Yoje, axan anyahui anquimati pampa nehual ilacal in cielo nicpia
lahueliltilisli pan lalticpan pa nicpujpuhuilis se ilaijlaculisli.

Cuaquinon mocuepac quitac Jesus in lacal hual amo huil moliniaya, quilic:

—Ximoquetza, xicana molapipixtiloni huan xia pa mochan.

7Cuaquin moquetzac huan uyac pa ichan.

8 Huan quiman quitaje inon in lacalera, momajtije huan quijtuje lajtomes
huejué pa Dios hual quinmacac lacames lahueliltilisli hué quinami in hual
quipiaya Jesus.

Jests quinotza Mateo
(Mr.2:13-17; Lc. 5:27-32)

9 Cuaquin yajtiac Jesus pa iojli in caltilan capa cataya, quitac se lacal
motocaya Mateo. Molaliaya tequipanujtataya pin cali capa laxlahuiloaya
ilapixcalisli tomin pa in lahueliltilisli romano. Jesus quilic:

—Xichtoca pa timochias nomonextilini.

Huan moquetzac Mateo, quitocac.

10 Cataya se tonali molalijtataya Jesus pin cali pa lacuas, huan quita,
hualaje huan molalije ca yihual huan imonextilinijmes miac lacames hual
cantiahuiloaya ilapixcalisli tomin pa in lahueliltilisli romano. Noje hualaje
miac judios hual amo quineltocaloaya cuali in lajtol hual quijtia quinami
monequi pa quimolancuacuetzilisi Dios in judios.

11 Quiman quitaje inon yehuanten hual quineltocaloaya inminlamaxtilisli
in fariseos, quinmilije Jesus imonextilinijmes:

—¢Leca lacua anmolamaxtini ca yehuanten hual techanililo ilapixcalisli
tomin huan ca yehuanten hual amo quineltocalo cuali in lajtol hual technex-
tilia quinami ticmolancuacuetzililo Dios?

12 Quiman quicaquic Jesus inon, quinmilic:

—Yehuanten hual amo cate cocoxqui amo quinequilo lapajtini. Quema,
quinequilo lapajtini pa quinpalehuis yehuanten hual cate cocoxqui. Huan
jan yoje cate yehuanten hual quijtulo laijtic inminyolo pampa amo cate
laijlaculi. Amo quinequilo pa niquinpalehuis. Cate quinami lacames hual
quijtulo pampa amo cocoxqui. Amo quinequilo pa quinpalehuis se lapaj-
tini. Huan lacames hual laijlaculi cate quinami yehuanten hual cocoxqui,
quinequilo pa niquinpalehuis.

13 Ma yoje, amhuanten, xiacan ximonextilican len quinequi quijtiia Dios
quiman quijtua: “Nicnequi pa quimatisi laicnilisi yehuanten hual nechnel-
tocalo. Amo nicnequi pa jan nechlalilisi huendis nolaixpan san.” Nehual
nihualaya pa niquinnotzas in lacames laijlaculi pa quipalasi inminyolo
pa pehuasi laijnamiquisi quinami Dios laijjnamiquia. Amo nihualaya pa
niquinnotzas yehuanten hual pa inminyolo amo cate laijlaculi.

¢Leca amo mosahualo imonextilinijmes Jesus?
(Mr. 2:18-22; Lc. 5:33-39)
14 Cuaquinon hualaje capa Jesus in lacames hual quitocaloaya Juan
Lacuayatequini, quilije:
—¢Leca timosahualo miac tehuanten huan yehuanten hual quitocalo
inminlamaxtilisli in fariseos? Tehual momonextilinijmes amo quiman

mosahualo. o
15 Huan Jesus quinmilic:

—Amo huil mosahualo ilasojlimes se lacal hual monamictia quiman cate
ca yihual. Huan nehual niunca quinami in lacal hual monamictia. Ma yoje,
ajsisi tonalijmes quiman quinquixtilisi in lacal hual monamictia hual nel
niunca quinami yihual. Quinquixtilisi ilasojlimes, huan cuaquin yehuanten
mosahuasi.

16°Amaqui quilalia se tzotzomajli yancuic pan se tzotzomajli hual unca
cacaxlito pa quitzomas ca in yancuic, pampa in tzotzomajli yancuic hual
quilalia ipan mocololua huan quitzayana in tzotzomaijli hual cacaxlito.

17 Huan lacames amo quiman quilalilo iayo uva yancuic pa cuilaxlimes
hual cate cacaxli. Sinda yoje quichihualo, xopunis in cuilaxlimes, tzayanisi
huan toyahuis iayo uva huan moijlacusi in cuilaxlimes. Quilalilo iayo
uva yancuic pa cuilaxlimes yajyancuic, huan iayo uva huan in cuilaxlimes
amo moijlaculo. Huan jan yoje nolamaxtilisli yancuic amo moajxiltia cuali
ca in lamaxtilisli hual mochi ichicahualisli umpa quicahuac. Yoje unca
inminlamaxtilisli in fariseos.

Se sihual quimatoca Jesus inahuas huan pajtia huan Jesus quiyuliltia oc sejpa
ixolol sihual Jairo
(Mr. 5:21-43; Lc. 8:40-56)

18 Ayamo laquisac quinmilic Jesus innojen lajtomes, huan xiquita, hualac
se ipiscal in tiopan, quimolancuacuetzilic, quilic:

—Noxol sihual san quipia nadita lamic polehuic. Ma yoje xihuala xiclalili
moma ipan huan yulis oc sejpa.

19 Cuaquin moquetzac Jesus, pehuac quitocac, huan noje quitocaje imonex-
tilinijmes.

20 Huan xiquita, hualac itepotzcon Jesus se sihual, ajsitihualaya pa Jesus
pampa quinpiac doce xixihuil cataya cocoxquil ca esli hual quisaya pa
icuerpo. Quimatocac ilatemijmiluli Jesus inahuas.

21 Quimatocac pampa quijtutataya laijtic yihual: “Sinda jan nicmatocas
inahuas, yoje nipajtis.”

22 Huan momalinac Jesus huan quitac in sihual, quilic:

—Xicaya ca paquilisli, Tuinon. Tipajtic pampa tilaneltocac.

Huan in sihual mochi pajtic jan ajnaxcan.

23 Cuaquin ajsic Jesus, calaquic calijtic ichan ipiscal in tiopan. Quinmitac
in latzotzonanijmes huan in lacalera xahuantataloaya.

24Huan quinmilic:

—Ximohuicacan, pampa amo polehuic in x0l, jan coxtica san.

Yehuanten quihuitzquilije.

25Ma yoje Jesus quinquixtic in lacalera, calaquic, quiquitzquic ima in xolol
sihual huan yihual yulic oc sejpa.

26 Cuaquin mosemanac ilamachiltilisli in hual quipanuc in xolol sihual,
huan yoje quimatic moxtin pa mochi in lali itenco.

Jesus quinpajtia ome pachacames

27 Quisac umpa Jesus, quitocaje ome pachacames, quitzajtzilijtataloaya,
quililoaya:

—Tehual David imiahuil, jxitechicnili!

28Huan quiman calaquic calijtic, hualaje capa yihual in pachacames, huan
Jesus quinmilic:

—¢Anquineltoca  pampa nehual huil annimijchihuilia in hual
annechtemachijtica?

Quilije:

—Quema, Tata.

29 Cuaquinon quinmatoquilic inmixtololojmes, quinmilijtataya:

—Quinami anquineltoca, yoje ma ye pa amhuanten.

30 Yoje pajtije inmixtololojmes, huil lachialoaya. Huan Jesus quinmilic
chicahuac:

—Amo xiquilican inon amaqui.

31 Ma yoje, yehuanten, quiman quisaje, quimachiltitinemiloaya in hual

quinchihuilic Jesus. Lamachiltiloaya pa mochi in lali hual cataya itenco
nepa.

Jesus quipajtia se hual amo huil lajtuaya

32 Quiman quistataloaya in lacames hual axan huil lachialoaya, qui-
hualiquilije Jesus oc sequin lacames se lacal hual amo huil lajtuaya. Se ijyecal
elehuis quijlacuhuaya ilajtol, amo quimacahuiltiaya pa lajtusquiaya.

33 Huan quiman Jesus quiquixtilic in ijyecal in lacal, cuaquinon huil
lajtuaya. Yoje moitaloaya ca lamajtilisli in lacames, quililoaya:

—Amo quiman panuje lachihualisli quinami innojen pin tolali Israel.

34 Ma yoje, yehuanten hual quineltocaloaya inminlamaxtilisli in fariseos
quijtutinemiloaya:

—Yihual quinquixtiliainijyecames pan ipampa ilapalehuilisli Satanas hual
huelitia ca in ijyecames amo cuajcuali.

Jesus quinmicnilia in lacalera

35 Huan Jesus yajtinemiaya pa mochi caltilan huejué huan mochi caltilan
tijtipichin. Lamaxtitataya pa inmintiopajmes huan quimachiltitataya in
lamachiltilisli cuali pa quimatilosquiaya quinami Dios huelitia. Huan noje
yajtiahuiaya quinpajtitataya moxtin hual quipialoaya cocolisli huan len yes
hual quincocojtataya.

36 Huan quiman quinmitaya in lacames, nesiloaya siajtataloaya pampa
quipialoaya miac cocolisli huan lastataloaya pan lali pampa niman
siahuiloaya. Huan quinmicniliaya Jesus niman miac pampa cataloaya
quinami borregos hual amo quipialoaya aqui quinlachilisquiaya. Quema,
nesiloaya quinami lacames hual amo huil canaloaya len monequiaya pa
quipialosquiaya.

37 Cuaquinon Jesus quinmilic yehuanten hual quinmaxtiaya, quinmilic:

—Cate miac pin lalticpan hual quinequilosquiaya monechiculo capa Dios
huelitia. Yehuanten cate quinami se lapixcalisli hué capa amo cate miac
tequipanujquimes pa lapixcasi.

38 Dios Yihual iteco in lapixcalisli. Xictemachican Dios pa quintilanis
lapixcanijmes pa quinnechicusi yehuanten pa in lapixcalisli, niquijtutica
yehuanten hual quinequisi yesi lanechiculi capa Dios huelitia.

10

Jesus quinlajtultia in doce (majlaclihuanome) lacames pa yesi ilanahuatini-
jmes
(Mr.3:13-19; Lc. 6:12-16)

1 Huan quinnotzac Jesus pa hualalosquiaya capa yihual doce imonextilin-
ijmes, quinmacac lahueliltilisli pa quinquixtilisi ijyecames amo cuajcuali in
lacames. Quinmacac lahueliltilisli pa quinpajtililosquiaya len yes cocolisli
huan len yes hual quincocoltiaya yehuanten.

2Huan nican unca quinami motocaloaya in doce ilanahuatinijmes: Pehua
cainse hual motocaya Simo6n hual unca Pedro, oc se motocaya Andrés, yihual
icni Pedro. Cuaquinon cataya se motocaya Jacobo ixolol Zebedeo huan oc se
motocaya Juan, yihual icni Jacobo.

3 Cuaquinon cataloaya Felipe huan Bartolomé huan Tomds huan Mateo.
Yihual Mateo yec se hual la'anilini ilapixcalisli tomin pa in lahueliltilisli
romano. Huan cataya Jacobo ixolol Alfeo, cataya Lebeo hual noje motocaya
Tadeo,

4cataya Simon hual catani ca in cananistas hual quinequiloaya huelitilo pa
Israel, huan cataya Judas Iscariote hual quitemacac Jesus pa yehuanten hual
yahuiloaya quimictilo.

Jesus quintilania ilanahuatinijmes pa lamachiltitinemisi
(Mr. 6:7-13; Lc. 9:1-6)

5Innojen doce lacames Jesus quintilanic quinami ilanahuatinijmes. Quin-
pehualtilic inmintequipanulisli quinmilijtica:

—Amo xiacan capa chantilo yehuanten hual amo judios. Huan amo
xicalaquican pa se inmincaltilan samaritecos.

6 San nicnequi pa anyas capa cate yehuanten pa ilali Israel, in judios hual
monequi pa yesi laquixtili pin polehuilisli ca capic quinhuica inminlaijlac-
ulisli. Yehuanten cate quinami borregos mopolujticate.

7Xilamachiltitiacan capa yes anyajtia, xiquinmilican: “Ajsitihuala in tonali
quiman Dios lanextilis pampa yihual huelitia”, Xiquinmilican.

8 Xiquinpajtitiacan in cocoxquimes, xiquinyuliltitiacan in mijquimes,
Xiquinpajtitiacan yehuanten hual mococulo ca in cocolisli lepra, xiquin-
quixtilijtiacan yehuanten hual ijyecames amo cuajcuali quincocoltiticate.
Annimitzmaca in lahueliltilisli pa anquichias mochi inon, huan amo an-
nimitzlajlaniaya laxlahuilisli nindeno. Pampin ma camo anmitzlaxlahuican
nindeno yehuanten hual anquinpalehuis.

9’Xiacan jan quinami anunca axan, amo xihuejcahuacan anquichixtica pa
huil ancanas tomin pa anquihuicas.

10 Amo xiquinhuicacan anmoxotopajmes, xXicuicacan jan se coton mochi
sejse ca amhuanten, xiquinhuicacan san ome anmolacsames, huan amo
xiquihuicacan se cual pa anmopalehuis quiman annejnemi. Amo monequi
pa anquinpias innojen. Anmitzmacasi len anquinequi capa yes anajsis,
pampa se tequipanujquil monotza pa canas inon hual quicua.

11 ’Huan quiman ancalaquis calia yes caltilan hué o caltilan tipichin,
xilajlanican sinda unca se nepa hual moxtin lachialo ca lasojlalisli, hual
quinequis pa anmitzmosehuiltis pa ichan. Quiman anquimati aqui yes an-
mitzmosehuiltis, cuaquin xiacan paichan nepa. Ximocahuacan pa anchantis
nepa mochi tonalijmes hual anunca pa in caltilan.

12Huan quiman ancalaquis se cali calijtic, xiquinpialtican yehuanten hual
nepa chantilo.

13 Sinda yehuanten pa in cali quinequisi anmitzmosehuiltisi amhuanten
huan quineltocasi anmolamachiltilisli, cuaquin ma mocahua ca yehuanten
anmomosehuilisli calica anquinpialtic. Huan sinda yehuanten pa in cali
amo quinequisi anmitzmosehuiltisi amhuanten huan amo quineltocasi an-
molamachiltilisli, cuaquin ma mocuepa pa amhuanten anmomosehuilisli
calica anquinpialtic yehuanten. Yoje huil anquinmacas oc sequin anmo-

mosehuilisli. _ _ _ . ’ _
14 Huan aqui yes amo quinequis anmitzmosehuiltis huan amo quinequis

quicaquis anmolamachiltilisli, cuaquin quiman anquisas pain cali o in calti-
lan, xiquintzejtzeluilican capa yehuanten in lalmoluncal hual salijtica pa
anmolacsames. In yes lanextilisli pa yehuanten. Yoje quimatisi pampa Dios
quinmita quinami lacames hual amo quinequilo quineltocalo ilamachiltil-
isli. Pampin Dios amo quinmanilis pa yesi ilacames.

15 Annimitzilia neli pampa yehuanten hual chantilo pa in caltilan panusi
miac lacocoltilisli. Yehuanten hual chantinijme pin caltilan hué itocani
Sodoma huan pin caltilan Gomorra, amo panusi yoje miac lacocoltilisli
pan tonali quiman quinmotexpahuilis Dios yehuanten hual chantilo pin
lalticpan hual amo quineltocalo.

Jesus quinmilia quinami quintojtocasi ilanahuatinijmes

16 iXiquitacan! Nehual annimitztilantica, huan amhuanten lacames hual
amo huil anmonapatia. Anunca quinami borregos hual in coyomes
quinyahualujticate pa quinmictisi. Pampin, xXiyén (xiyecan) lacames hual
quimatilo motzacuililo pa camo mocahuasi capa lacames hual cate quinami
in coyomes hual anmijchihuilisi len amo cuali. Quema, Xiyén quinami in
cuhuames hual quimatilo moixcuepalo pa moquixtisi pin miquilisli. Noje
xiyén quinami in huilomes hual amo quiman quichihuililosquiaya amaqui
len amo cuali.

17 Ma yoje, ximolachilican pampa lacames molalisi anmopan. An-
mitztemacasi ca in la'ajuanijmes pa anmitzlajlanisi chicahuac. An-
mitzhuitequisi pa inmintiopajmes.

18 Anmijchihuilisi inon pampa annechneltoca. Noje pampa inon an-
mitzhuilanasi inminlaixpan hueyenten huan lacames niman hué hual
huelitilo. Quiman anunca inminyampa yehuanten anquinlaquetzilis pa
quicaquisi nolamaxtilisli. Huan inminyampa yehuanten hual amo judios
anquinlaquetzilis pa quicaquisi nolamaxtilisli.

19 Huan quiman anmitztemacasi pa anmitzlajlanisi in la'ajuanijmes,
cuaquin amo Ximomajtican pampa amo anquimati quinami anlananquilis
huan calen lajtol anquijtus, pampa Dios anmitzmacas jan ajnaxcan lajtomes
hual anquinmilis.

20 Amo cayas amhuanten hual anlajtus. Cayas iEspiritu anmoTajtzin pin
cielo hual lajtiua pan anmopampa.

21°Se lacal quitemacas icni pa quimictisi, pampa icni nechneltoca. Pampa
inon noje itajtzin se x0l quitemacas ixdl pa quimictisi pampa ixol nechnel-
toca. Huan in xolomes molalisi inminpan inmintajtzitzian huan inminantz-
itzian, huan in xolomes latilanisi pa quinmictisi.

22 Huan moxtin lacames anmitzcocolisi pampa anmotocayaltis ca notoca.
Ma yoje, aqui yes mopepenialtis pa mochicahualtis pa panus innojen pa
mochi tonalijmes hual huejcahuas huan mojmosta yultia nechneltocatica,
cuaquin yihual cayas laquixtili capa unca pin polehuilisli. Huan quipias
ichan capa Dios huelitia.

23 Quiman anmitztojtocalo pa se caltilan, cuaquin xicholucan pa anajsis
pa oc se caltilan. Yoje anpanujtinemis pa mochi caltilan pin lali Israel,
anquinmilijtica Dios ilamachiltilisli cuali. Ma yoje, annimitzilia neli, ayamo
anlaquisas anpanujtinemis pa mochi innojen caltilan quiman nehual ilacal
in cielo nihualas oc sejpa.

24’Se monextilini amo ajsis yes hué sinda ilamaxtini amo unca yoje hué.
Huan se tequipanujquil amo ajsis yes hué sinda amo unca yoje hué iteco.

25 Ma mocahua ca paquilisli se monextilini sinda ajsis yes jan quinami
ilamaxtini. Noje ma mocahua ca paquilisli se tequipanujquil sinda ajsis
yes jan quinami iteco. Nel nechtocayaltilo Beelzebul (in itoca inminteco
in ijyecames amo cuajcuali, yihual in lili). Sinda nechtocayaltilo Beelze-
bul, cuaquin neli yalo quintocayaltilo niman tetzcuinuc amhuanten hual
anchanti ca nehual.

Jesus quinmilia aqui yihual hual monequi pa timomajtisi
(Lc.12:2-7)

26 "Ma yoje, amo ximomajtican inminpampa yehuanten, pampa len yes
amo cuali hual anmijchihuililo, Dios quimati, huan moxtin pin lalticpan
quimatisi. Amo unca nindeno lalatili hual amo moitas, huan amo unca
nindeno hual amo quimatilo hual amo yes lamachiltili.

27 Yoje, len annimitzilis quiman ticate tohuian, inon xiquinlaquetzilican
inminyampa in oc sequin lacames. Quema, len yes anquicaquis annimitzilis
nel ixtacayito, inon xiquinmachiltitinemican moxtin pa yoje huil quimatisi
pa mochi lalticpan.

28 Amo ximomajtican pampa yehuanten huil quimictilo se icuerpo huan
ma yoje amo huil quimictilo se iyulilisli. Monequi pa anmomajtis niman
miac ilaixpan Dios hual huil quijlacta se icuerpo huan iyulilisli capa amo
mocahuas pa quincocoltis yehuanten hual amo quineltocalo. In unca in
coyunquil capa chichinahuia.

29 ’Anquimati pampa jan quilaxlahuilo se naditita san pa ome tutotz-
itzindis. Huan mas que amo ipatilo, ma yoje amo unca se capa yehuanten
hual huetzis panlali huan miquis sinda amo quimacahuiltis anmoTajtzin pin

cielo.

30 Huan amhuanten anmitzpuhuilia Dios mochi in tzondis pa anmotzonte-
con.

31Pampin, amo ximomajtican. Dios anmitzita quinami anmonotza niman

miac. Amo yoje miac monotzalo miac tutotzitzindis.

Yehuanten hual quineltocalo huan quinmililo oc sequin pampa quineltocalo
(Lc.12:8-9)
32°Aqui yes hual quijtus neli inminyampa lacames pampa yihual nechnel-
toca, cuaquin nehual noje niquijtus iyampa noTajtzin hual unca pin cielo
pampa nehual niquiximatiin se.
33Mayoje, aquiyes quijtus inminyampa lacames pampa amo nechneltoca,
cuaquin nehual noje niquijtus iyampa noTajtzin hual unca pin cielo pampa
in se amo unca noyaxca.

Jesus quijtiia pampa lacames amo cayasi jan sejpa ipampa ilamaxctilisli
(Lc.12:51-53; 14:26-27)
34’Amo xiquijtucan laijtic amhuanten pampa quiman nel nihualaya pan
lalticpan yahuiaya caya mosehuilisli pan lalticpan pan nopampa. Amo
nihualaya pa nicchias mosehuilisli. Amo nicualicatihualaya mosehuilisli,
pampa pan nehual nopampa yehuanten hual amo nechneltocalo majcoquisi
pa moanasi.
35Quema, nihualaya pa nicchihuilis pa se lacal yes lacocolini ca itajtzin, in
x0l sihual pa yes lacocolini ca inantzin huan isihua ix6l pa yes lacocolini ca

inantzin ilahuical. o . _ .
36 Yoje, se lacal ilacocolinijmes yesi yehuanten hual chantilo ca yihual pa

se cali.
37 Se lacal quinlasojlas itajtzin huan inantzin. Ma yoje, monequi pa

nechlasojlas nel niman miac, amo san yoje quinami quinlasojlas itajtzin
huan inantzin. Sinda amo yoje, cuaquin amo monotza pa yes nomonextilini.
Huan se lacal neli quilasojlas ix6l lacal huan ix6l sihual. Ma yoje, monequi
pa nechlasojlas niman miac, amo san yoje quinami quinlasojlas yehuanten.
Sinda amo yoje, amo monotza pa yes nomonextilini.

38 Huan aqui yes amo quineltocas nolamaxtilisli amo monotza pa yes
nomonextilini. Huan aqui yes amo quinequis mopepenialtis pa mochic-
ahualtis pa panus mochi lacocoltilisli hual Dios quimacahuiltia pa panus,

cuaquin yihual amo monotza pa yes nomonextilini. Quema, quipias pa
mochicahualtis pa panus in hual quicocoltia mas que cuajnesi Dios quimac-
ahuiltis pa miquis pan se cuahuil quinami nel.

39 Aquiyes quinequi niman miac pa yultias pan lalticpan huan amo san yoje
quinequi quineltoca Dios, cuaquin yihual amo quiman yulis capa Dios. Huan
sinda Dios quinequi pa se quipolus iyulilisli pa yoje Dios canas lahueyilisli
pampa inon, huan sinda in se amo motzacuilis pa miquis yoje, cuaquin
yihual quipias yulilisli capa unca Dios.

Jesus quijtiia pampa ilacames quipiasi laxlahuilisli
(Mr. 9:41)

40 ‘Aqui yes anmitzitas quinami ilasojlimes huan anmitzixtocas pampa
anquipia nolamaxtilisli, cuaquin yihual noje nechiztica nel quinami ilasojli
pampa quixtoca nolamaxtilisli. Huan aqui yes nechiztica quinami ilasojli
noje quiztica quinami ilasojli yihual hual nechtilanic.

41 Aqui yes quitas quinami se ilasojli se ilajtuni Dios jan pampa unca Dios
ilajtuni, cuaquin Dios quimacas in laxlahuilisli hual yes quinami inon hual
canas Dios ilajtuni. Huan aqui quitas quinami ilasojli se lacal hual amo
mocahua pa yultias quinami Dios quinequi pa yulis, huan quitas quinami
ilasojli jan pampa yuli quinami Dios quinequi pa yulis, cuaquinon Dios
quimacas yihual se laxlahuilisli jan quinami in laxlahuilisli hual canas in
lacal hual yultia quinami Dios quinequi pa yulis.

42 Cuajnesi cayas se hual quichihuilis se nomonextilini niman tipichin jan
len lachihualisli tipichin. Cuajnesijan quimacas se tecomal al iztic san, huan
jan quimacas pampa yihual hual cuni in al unca nomonextilini. Annimitzilia
neli, yihual neli quipias ilaxlahuilisli.

11

Juan quintilania lacames pa quilajlanisi Jesus
(Lc.7:18-35)

1 Quiman laquisac quintilanic Jesus in doce imonextilinijmes, uyac yihual
cajcapa palamaxtis huan pa lamachiltis pa inmincaltilan huejué yehuanten
pin lalticpan Galilea.

2 Huan cataya latzacuali calijtic Juan Lacuayatequini. Nepa yihual
quimachiltilije in hual quichijtataya Cristo. Pampin quintilanic Juan ome
imonextilinijmes pa yehuanten quilajlanilosquiaya Cristo pa yoje yihual
Juan quimatisquiaya mochi inahuac yihual.

3 Huan imonextilinijmes quilije:

—Juan Lacuayatequini quinnotzaya qu1nm111]tataya lacames pampa Dios
yahuiaya quitilani se pan lalticpan. Axan quinequi quimati Juan sinda
tehual tiunca in se. Sinda amo, cuaquin quinequi quimati da monequi pa
ticchiasi pa hualas oc se.

4Jesus quinnanquilic:

—Xiacan huan xicmachiltican Juan oc sejpa innojen hual anquinmiztica
huan anquincactica.

5 Anquita huan anquicaqui quinami lachialo in pachacames. Nejnemilo
yehuanten hual amo huil nejnemiloaya. Pajtilo yehuanten hual quipialo
in cocolisli lepra, huan lacaquilo in panatames. Yulilo oc sejpa yehuanten
hual miquije. Huan yehuanten hual amo quipialo nindeno quicaquilo in
lamachiltilisli cuali pampa axan quinlamachiltiticate.

6 Huan yulis ca miac paquilisli yihual aqui yes amo mocahuas pa quixtocas
pa iyolo huan quineltocas in hual nicmaxtia.

7 Cuaquin, quiman mohuicaloaya in omenten imonextilinijmes Juan,
Cristo pehuac quinlaquetzilic in miac lacalera inahuac Juan, quinmilic:

—In tonalijmes hual anyahuini ca capic amaqui chantiaya pa anquicaquis
huan anquitas Juan, /quinami len lacal anquijtuaya pampa anyahuiaya an-
quita? ¢Anquijtuaya pampa in Juan yesquiaya quinami lacal hual quipala in
hual quijtua quinami quihuixujtica se lajtol pa oc se lajtol, quinami se acal
hual in ijyecal quihuixua? No, yial Juan amo lacal quinami inon.

8 Cuaquinon, ¢quinami len lacal anquijtuaya pampa anyahuiaya anquita?
¢Anquijtuaya pampa Juan yesquiaya lacal hual molaquentiaya ca tzotzomajli
cualtichin? No, yialamo lacal quinamiinon. Xiquitacan, yehuanten hual mo-
laquentilo ca tzotzomajli cualtichin chantilo pa inmincalimes cuajcualtichin
in huejueyenten.

9 Axan, ¢pa len anyahuini ca umpic pa anquitasquiaya? ¢Anyahuini pa
anquitasquiaya se ilajtuni Dios? Quema, annimitzilia yihual se ilajtuni Dios.
Huan annimitzilia yihual amo unca jan Dios ilajtuni san.

10Noje yihual unca in se hual aqui lajtua Dios pan ipampa ilajtol lajcuiluli
capa quijtua, quil:

Xiquitacan, nictilantica nolanahuatini pa anmitzlaicanas, huan yihual quin-
nahuatilis lacames pa quimatisi pampa tihualas.

Yihual yes quinami se hual quichijchias mo'ojli quiman tehual ayamo tiajsi-
aya.

11 Annimitzilia neli, ca moxtin hual lacatije pan lalticpan, amo quiman
cataya lacal hual yec yoje hué quinami Juan Lacuayatequini. Ma yoje, Juan
Lacuayatequini amo ajsi pa yes yoje hué quinami yihual hual unca in niman
tipichin capa Dios huelitia.

12 "Pa innojen tonalijmes quiman Juan Lacuayatequini pehuac
lamachiltilic, huan pan tonalijmes hual ajsitihualaloaya pa axan, lacames
hual latequihuilo motolinilo pa cayasi capa Dios huelitia.

13 Pa in tonalijmes quiman nesic Juan lamachiltitica, cataloaya ilamaxtil-
isli Dios ilajtunijmes huan in lajtol hual Dios quilajcuilultilic Moisés. Innojen
lajtomes quijtunijme len yahuiaya panu.

14 Axan, sinda anquinequi anquineltoca inminlamaxtilisli, cuaquinon
Juan Lacuayatequini unca in Elias hual Dios ilajtol quijtia pampa yahuiaya
huala pa anmitznextilis aqui yes in Cristo.

15 Aqui yes quipia inacas pa lacaquis, ma quicaqui inon ca mochi ilacaquil-
isli.

16 'Yehuanten hual yulticate axan amo quixtocaloaya Juan ilamaxtilisli
huan amo quixtocalo nolamaxtilisli nehual. Amo unca nindeno calica
mopaquiltisi. Cate quinami xolomes yehuaticate nepa pin lajcotiyan capa
lanamacalo huan capa monechiculo xolomes pa mahuiltisi. Sequin xolomes
quinnotzalo in oc sequin, quinmililo:

17 “Antimitzmahuiltilije quinami cataya monamictilisli huan amhuanten
amo anquinequic anmahuiltic ca tehuanten. Huan antimitzmahuiltilije
quinami cataya latzotzonalisli pa se mijquil huan amo anquinequic an-
mabhuiltic.”

18 Jesus quinmilijtiac:

—Juan hualac capa amhuanten amo lacuajtataya quinami anlacua
amhuanten, huan amo cunic alcohol huan iayo uva coc. Huan amhuanten
anquijtua pampa quipia se ijyecal amo cuali hual huelitia laijtic yihual.

19 Nehual ilacal in cielo nihualac capa lacames nilacuajtica huan nicun-
tica jan quinami in oc sequin, huan amhuanten anquijtua: “Xiquitacan in
lacal lacuani huan lahuanani, inminlasojli yehuanten hual anmitzanililo



SAN MATEO 11:20 28 SAN MATEO 11:26

ilapixcalisli tomin pa in lahueliltilisli romano. Huan noje yihual inminla-
sojli yehuanten hual amo quichihualo quinami monequi pa se quimolan-
cuacuetzilis Dios, quinami quijtua tolajtol.” Anquinami in xolomes hual
amo quinequilo mahuiltilo. Ma yoje tiyulilo Juan huan nehual quinami
inon pampa ticpialo Dios ilajmatilisli. Huan yehuanten hual quineltocalo
tolamaxtilisli quimatilo pampa neli unca Dios ilajmatilisli calica tiyulilo.
Huan yehuanten quichihualo quinami tiquinnextililo.

Sequin caltilan capa yehuanten amo quineltocaje Jesus
(Lc.10:13-15)

20 Cuaquinon pehuac Jesus quinmajua yehuanten pa sequin caltilan hue-
jué. Yehuanten cataloaya capa yihual quinchiac innojen miac ilachihualisli
hual lanextilije pampa Dios neli quitilanic yihual pa in lalticpan. Laque-
tzac yoje pampa yehuanten amo mopalaje inminyolo pa pehualosquiaya
laijnamiquilo quinami Dios, quilic:

21 —iDios anmitztilanis pa anpanus lacocoltilisli, amhuanten pa Corazin
huan Betsaida! Unca pampa niquinchiac miac lachihualisli huejué capa
amhuanten. Huan sinda innojen lachihualisli cataloaya lachihuali ca
yehuanten hual yulinijme pa yina pa innojen caltilan huejué Tiro huan
Sidon, quipiaya miac tonalijmes yehuanten mopalaloaya inminyolo pa lai-
jnamiquilosquiaya quinami laijnamiquia Dios. Huan pa lanextililosquiaya
quinami mopalaloaya inminyolo, molaquentiloaya ca tzotzomajli huahuas-
tic huan molaliloaya pan tinextilan.

22 Noje annimitzilia pampa yehuanten pa Tiro huan Sidén Dios amo quin-
tilanis pa panusi miac lacocoltilisli quinami anyahui anpanua amhuanten.
Anmitztilanis pa anpanus lacocoltilisli pan tonali quiman yihual quintojto-
cas ilaixpan yihual yehuanten pin lalticpan hual amo quineltocalo.

23"Huan amhuanten pa Capernaim, anquijtua pampa anyahui anquichia
pa anmocaltilan yes hué quinami oc sequin caltilan huejué. Ma yoje, amo
yahui caya yoje. Anmocaltilan xitinis huan yajmo nesis. In quipanus pampa
anunca niman elehuis, amo yoje elehuis catanijme yehuanten pa Sodoma.
Sinda yehuanten pa Sodoma hual yulinijme pa yina quinmitaloaya in lachi-
hualisli huejué hual amhuanten anquinmitac, cuaquin Sodoma mocajti-
hualaya axan, pampa ilacames quipalaloaya inminyolo pa pehualosquiaya
lajtulo pa inminyolo quinami Dios quinequi.

24 Huan annimitzilia pampa yehuanten pa Sodoma Dios amo quintilanis
pa panusi lacocoltilisli chicahuac quinami anpanus amhuanten pa in tonali
quiman quintojtocas ilaixpan yihual moxtin pin lalticpan hual amo quinel-
tocalo.

Jests quinmilia moxtin pa hualasi ca yihual pa mosehuisi
(Lc.10:21-22)

25 Quinami pa in tonali, Jesus laquetzac ca Dios, quilic:

—Nimijsehuia, Tata, tehual iTeco in cielo huan in lalticpan. Nimijsehuia
pampa tiquintzacuilic pa camo quimatisi innojen yehuanten hual quijtulo
pampa quimatilo miac monahuac tehual huan ma yoje amo quimatilo.
Jan quipialo in ilajmatilisli in lalticpan. Quema, tiquintzacuilic pa camo
quimatisi yehuanten. Ma yoje, tiquinnextilic yehuanten hual amo quipialo
ilajmatilisli in lalticpan, huan cate yehuanten hual quinequilo miac pa
monextilisi pan nopampa nehual.

26 Quema, Tata, pampa yoje tiquitac cuali pa camo quimatisi len quinequi
quijtda molajtol yehuanten hual quijtulo pampa quimatilo. Huan quema,

tiquitac cuali pa quimatisilen quinequi quijtia molajtol yehuanten hual amo
quimatilo.

27 Cuaquinon Jesus quinmilic:

—NoTajtzin nechlalic nehual pa niquinnextilisquiaya yehuanten pin laltic-
pan mochi quinami yihual unca. Nehual niunca ix6l huan amaqui pin laltic-
pan quimati quinami niunca, amo quimati pa len nihualaya pan lalticpan.
Jan noTajtzin san quimati inon. Noje amaqui pan lalticpan quimati quinami
unca noTajtzin, huan amo quiximati. Jan nehual hual niunca ix6l nicmati
mochi quinami yihual unca, huan jan nehual san niquiximati yihual. Huan
yihual san quiximatis noTajtzin aqui yes nehual nicnequis nicnextilis.

28 Xihualacan ca nehual anmoxtin hual anmitzmacalo tequil huan anunca
anlamantica ca mochi in lajtomes hual amo anmitzpalehuilo anmitzquix-
tililo anmolaijlaculisli huan anmoicnotilisli. Quema, xihualacan ca nehual,

annimitzmosehuiltis. . ] _ . .
29 Ximonextilican quinami anmochias nomonextilinijmes. Yes quinami

ancataya lailpili ca nehual pa yoje tiomenten quinami tilamantiasi, quinami
lamantialo yulijquimes. Anmoitas ca mosehuilisli pa anmoyulilisli pampa
nehual amo nilamaxtia chicahuac. Nehual amo nilatequihuia chicahuac, jan
sejpa niunca.

30 Xjhualacan ca nehual, pampa notequipanulisli amo quiman anmit-
zlamilis anmochicahualisli huan nolamaxtilisli unca quinami lamamani
hual amo etic.

12

Jestus imonextilinijmes canalo trigo pan tonali chicome

(Mr. 2:23-28; Lc. 6:1-5)

! Panuc inon, cataya pan in tonali quiman amo tequipanulo judios, uyac
Jesus panujtataya capa cataloaya in cuajmilimes ca trigo. Huan mayantat-
aloaya imonextilinijmes. Pampin pehuaje quincapehuaje imiahuimes trigo
huan quicuaje in trigo.

2 Quitaje inon sequin fariseos, huan quilije:

—Xiquita. Quichijticate momonextilinijmes len amo cuali. Tolajtol hual
technextilia quinami ticmolancuacuetzililo Dios amo quimacahuiltia pa
quichihuasi pan tonalijmes quiman amo titequipanulo.

3Huan Jesus quinmilic:

—:{Amo quiman anmomaxtic pin iamal Dios ilajtol capa quijtua in hual
quichiac David? Mayantataloaya yihual huan yehuanten hual cataloaya ca
yihual.

4 ;Amo anmomaxtic quinami calaquic pin tiopan huan quicuac in pan hual
quilalilo in tiopistas ilaixpan Dios? Huan in lajtol quijtua pampa jan unca
inminyaxca in tiopistas san pa quicuasiin pan. Ma yoje quicuaje David huan
yehuanten hual cataloaya ca yihual.

5Huan amo inon san. {Amo anmomaxtic pa iamal ilajtol hual anmitznex-
tilia quinami anquimolancuacuetzilia Dios? Pan tonali siete (chicome)
quiman monequi pa camo antequipanus, ma yoje tequipanulo pin tiopan in
tiopistas huan amo quipialo laijlaculisli.

6 Pampin, nehual annimitzilia pampa nel niunca nican huan nicpia
lahueliltilisli hual amo quipialo yehuanten hual tequipanulo pin tiopan.
Huan sinda ilajtol in tonali chicome amo quintzacuilia pa tequipanusi pin
tiopan in tiopistas, cuaquin amo nejtzacuilia nel.

7Dios quijtua, quil: “Nicnequi niman miac pa quimatisi laicnilisi lacames.
Amo yoje miac nicnequi pa nechmacasi huendis.” Sinda anquimatiaya len



SAN MATEO 12:8 30 SAN MATEO 12:20

quinequi quijtia Dios quiman quijtua inon, cuaquinon amo anejsehuiaya
anquinmotexpahuili yehuanten hual amo quichihualoaya nindeno amo

cuali.
8 Nehual ilacal in cielo nicpia lahueliltilisli niman hué hual amo quipia

ilajtol in tiopan. Pampin noje nicpia mochi lahueliltilisli pa niquilis len huil
quichia se pan tonali quiman amo antequipanua.

Quipajtia Jesus se lacal imajma
(Mr.3:1-6; Lc.6:6-11)

9 Huan quiman mohuicaya, calaquic pa inmintiopan capa momaxtiloaya
Dios ilajtol.

10 Nepa quitac se lacal ca se imajma patzajquil. Quilajlanije Jesus len
quijtuaya inahuac yihual, quilije:

—¢Tolajtol hual techilia quinami ticmolancuacuetzililo Dios quimacahuiltia
pa quipajtis se pan tonali quiman amo titequipanulo?

Inon quilajlanije pa yoje huil quimotexpahuililosquiaya ca se laijlaculisli.

11 Huan Jesus quinmilic:

—Mochi lacal ca amhuanten sinda quipiaya se borrego hual huetzic pa se
coyunquil pan tonali quiman amo antequipanua, jan axcan quiquixtiaya in
borrego.

12Huan se lacal monotza niman miac, amo monotza yoje miac se borrego.
Pampin, quema, in lajtol quimacahuiltia pa se quichias len cuali pan tonali
quiman amo antequipanua.

13 Cuaquinon Jesus quilic in lacal:

—Xicxilani momajma.

Huan quixilanic imajma in lacal huan jan ajnaxcan pajtic mochi, jan
quinami in oc se imajma.

14 Cuaquinon quisaje yehuanten in fariseos, monechicuje pa molaquet-
zililosquiaya quinami huil quimictilosquiaya Jesus. Quinequiloaya quim-
ictilo pampa Jesus amo quineltocaya inminlajtol hual quijtuaya quinami
yehuanten quinequiloaya pa lacames quimolancuacuetzililosquiaya Dios.

Dios ilajtunijmes pa yina quijcuiluc pampa yahuiaya huala Jesus

15 Ma yoje, quimatic Jesus inon, huan mohuicac, amo mocahuac nepa.
Niman miac lacames quitocaloaya huan quinpajtic moxtin.

16 Huan Jesus quinmilic chicahuac pa camo quilaquetzilijtinemilosquiaya
quinami yihual quinpajtiaya pa yoje amo quimatilosquiaya moxtin in hual
yihual quichijtataya.

17Inon Jesus quinmilic pa yoje mochiasquiaya len quijtuc Dios inahuac yi-
hual pa yina pan ipampa ilajtuni Isaias. Yihual Isaias quijcuiluc quijtutataya
pa iamal, quil:

18 Xiquitacan notequipanujquil.

Niclajtultic pa yesquiaya notequipanujquil.

Niclasojla huan pa noyolo nicpia miac paquilisli ca yihual.

Niclalis noEspiritu (noIjyecal Cuali) laijtic yihual, huan yihual quihueliltis

Huan notequipanujquil quinmachiltis yehuanten hual amo judios quinami
huil quipiasi Dios ilapujpuhualisli pa mmmlal]lacuhsh

19 Yihual amo mochihualtis pa lacames quicaquisi.

Yihual amo lanojnotzas chicahuac pin ojlimes capa cate in niman miac
lacalera.

20 Yihual quinpajtis huan quinmanas pa yesi ilacames yehuanten hual
quimatilo pampa amo quipialo nindeno calica mopalehuisi.

Jan yihual notequipanujquil san huil quinpalehuia yehuanten hual qui-
monextililo yoje.

In lacames cate quinami acal laxamanili, quinami se icpal tomahuac hual
pupucatica se nadita pan se tapalquita pa lahuis.

Quema, lacames quinami innojen yihual notequipanujquil quinmanas pa
yesilyaxca huan yihual quinsulahuas moxtin ilacocolinijmes.

Quichias inon quiman quintojtocas ilaixpan yihual yehuanten hual amo
quineltocalo huan cuaquin quilalis ilahueliltilisli pan lalticpan calica
quichihuilis sejse jan yoje quinami quichihuilia oc se.

21 Huan quiman yehuanten hual amo judios quicaquisi itoca, quimatisi len
huil quinchihuilia yehuanten.

Pampa inon quilalisi inminlaneltocalisli ca yihual notequipanujquil.

Quijtulo pampa Jesus quipia Satands pa iyolo
(Mr. 3:20-30; Lc. 11:14-23; 12:10)

22 Cuaquinon quihualiquilije se hual se ijyecal amo cuali quichihualtiaya.
In ijyecal quipachacaltic in lacal, noje quichihuilic pa camo huil lajtuc. Jesus
quipajtic huan yoje in lacal huil lachiaya huan lajtuaya.

23 Moxtin moitaloaya ca lamajtilisli huan moililoaya:

—¢Cuajnesi yihual yes David imiahuil hual Dios techilic pampa yahuiaya
huala pan lalticpan?

24 Quiman quicaquije inon in fariseos, quilije:

—In se quinquixtilia in ijyecames amo cuajcuali hual quinchihualtiticate
jan pan ipampa ilahueliltilisli Beelzebu. Yihual Satands hual huelitia pan
mochi in ijyecames amo cuajcuali.

25Jesus quimatic len quijtutataloaya laijtic inminyolo huan quinmilic:

—Sinda se lahueliltilisli moana ca yihual ihuian, cuaquin moijlacus in
lahueliltilisli. Huan sinda yehuanten pa se caltilan o yehuanten hual chan-
tilo pa se cali moanalo ca yehuanten inminhuian, cuaquin yajmo yahuilo
huejcahualo.

26 Huan sinda Satanas moquixtis yihual ihuian pa capa huelitijtica, yihual
moana ipan yihual ihuian. Yoje, yajmo huejcahuas ilahueliltilisli sinda yoje
quichias.

27Huan sinda pan ipampa Beelzebu ilahueliltilisli nehual niquinquixtilia
lacames in ijyecames, cuaquin ¢pan ipampa aqui ilahueliltilisli quinquix-
tililo ijyecames anmomonextilinijmes? Noje yes pan ipampa ilahueliltilisli
Beelzebu. Huan sinda amhuanten anquijtdainon, cuaquin anmomonextilin-
ijmes yalo anmitzmotexpahuililo, pampa anquijtutica yehuanten quinquix-
tililo ijyecames pan ipampa Beelzebu.

28 Axan, sinda nehual niquinquixtilia in ijyecames lacames pan ipampa
Dios iEspiritu ilahueliltilisli, huan yoje nicchia, cuaquinon axan hualac Dios
ca amhuanten pa huelitis.

29°Sinda se quinequi calaqui pa calijtic icali se lacal chicahuac pa quixte-
quilis len quipia, monequi pa quipehualtis quilpilijtica in lacal chicahuac.
Cuaquin huil quixtequilis len quipia pa icali. Huan jan yoje niunca quinami
niquilpic Satanas huan iijyecames amo cuajcuali hual pan yehuanten yihual
huelitia. Axan huil niquinquixtilia moxtin lacames innojen 1]yecames

30 Aqui yes amo unca ca se lajtulisli ca nehual, cuaquin yihual unca
nolacocolini. Huan aqui yes amo nechpalehuis pa niquinnechicus lacames
pa yoje momacahuiltisi pa Dios huelitis pan yehuanten, cuaquin yihual
quinsemana in lacames pa camo monechicusi pa yesi ca nehual.

31’Pampin, annimitzilia Dios quinpujpuhuas mochi inminlaijlaculisli hual
quichihualo lacames. Ma yoje, Dios amo quiman quinpujpuhuas yehuanten
hual quihuejuecaltilo in Espiritu Santo.

32 Huan aqui yes quijtia len amo cuali nonahuac nehual ilacal in cielo,
Dios huil quipujpuhuas. Ma yoje, aqui yes quijtia len amo cuali inahuac
in Espiritu Santo, cuaquin Dios amo quiman quipujpuhuas pa mochi in
tonalijmes huejcahuas in lalticpan, huan amo quipujpuhuas quiman lamis
in lalticpan.

Jesus quijtiia pampa se quiximati se cuahuil pan ipampa ilaquilyo
(Lc. 6:43-45)
33’Quiximatilo se cuahuil pan ipampa ilaquilyo. Anquijttia se cuahuil unca
cuali quiman ilaquilyo unca cuali. Anquijtua se cuahuil amo unca cuali
sinda ilaquilyo amo unca cuali. Quiman nel niquinquixtilia in ijyecames
amo cuajcuali, nicchijticalen cuali huan yoje monequi pa anquimatis pampa

nel nicuali. . o .
34 jAmhuanten Satands ilacames! Amo anquijtua len cuali pampa amhuan-

ten amo anunca cuali. Lajtua se lacal pampa in miac lajtulisli cate pa iyolo.
35Selacal cualilajtiia pampa in miac cuali unca paiyolo. Huan se lacal amo
cuali lajtua pampa in miac amo cuali unca pa iyolo.

36 Huan annimitzilia pampa quinmixcomacas Dios in lacames ca mochi
lajtol laijlaculi hual quijtulo. Quema, pa in tonali quiman Dios quintojtocas
ilaixpan yihual yehuanten pin lalticpan hual amo quineltocalo, yehuanten
quimachiltisi mochi hual quichihuaje.

37 Dios anmitztojtocas ilaixpan yihual pampa anlajtda elehuis. Sinda cat-
aloaya cuajcuali anmolajtomes anmitzquixtis anmolaijlaculisli huan sinda
amo cuajcuali anmolajtomes, anmitzcahuilis anmolaijlaculisli.

Yehuanten hual amo cuali amo mocahualo pa quinequisi quitasi lanextilisli
pin cielo
(Mr.8:12; Lc.11:29-32)

38 Cuaquinon sequin ilamaxtinijmes ilajtol hual quinnextilia quinami
quimolancuacuetzililo Dios in judios huan sequin fariseos quilije:

—Lamaxtini, ticnequilo timitzitalo ticchias len hual lanextilis pampa neli
ticpia Dios ilahueliltilisli.

39Jesus quinnanquilic:

—Yehuanten hual yulticate axan cate amo cuali huan quicajcahualo Dios.
Jan lacames quinami yehuanten quitemulo pa quitasi len hual lanextilia
pampa se quipia Dios ilahueliltilisli. Huan Dios amo quinmacas lacames
quinami innojen se lanextilisli. San quinmacas ilanextilisli Jonds, hual yec
Dios ilajtuni.

40 Yihual Jonds cataya laijtic iyolo in michin niman hué pa ye tonalijmes
huan yelayuajmes. Huan len quinami inon nechpanus nehual ilacal in cielo.
Nehual nicayas lalalili laijtic in lali quiman nimiquis. Nimocahuas nepa ye
tonalijmes huan ye layuajmes.

41 Pan tonali hual Dios quintojtocas ilaixpan yihual yehuanten hual amo
quineltocalo, cuaquin moquetzasiin lacames hual yulinijme pin caltilan hué
Ninive quiman Dios quinlatexpahuilis yehuanten hual yulticate axcan. Huan
yehuanten hual yulinijme pa Ninive quinmotexpahuilisi yehuanten hual
yulticate axan. Quinmotexpahuilisi pampa yehuanten pa Ninive quipalaje
inminyolo pa pehualosquiaya lajtulo pa inminyolo quinami Dios. Cataya
quiman quinnotzac Jonds quinmilijtataya ilajtol Dios. Huan xiquitacan.

Nican unca se niman hué. Jonas amo yec hué quinami in se. Ma yoje
yehuanten hual yulticate axan amo quinequilo nechcaquilo.

42 Huan pan tonali hual Dios quintojtocas ilaixpan yihual yehuanten
hual yulticate axan, cuaquin moquetzas in hué sihual hual yulini pin lali
Seba hual unca pin sur. Huan yihual quinmotexpahuilis yehuanten hual
yulticate axan. Quinmotexpahuilis pampa yihual hualac niman huejca pa
quicaquis nican in hué Salomdn ilajmatilisli. Huan xiquitacan, unca nican
se niman hué. Salomdn amo yec hué quinami in se. Ma yoje amo quinequilo
nechcaquilo yehuanten hual yulticate axan.

Jestus lajtua quinami se ijyecal amo cuali mocuepa
(Lc.11:24-26)

43’Quisa se ijyecal amo cuali hual quichihualtia laijtic se lacal, cuaquin ne-
jnentinemis pa capa unca lali huaqui. Quitemujtinemi capa huil mosehuis,
huan amo quita capa mosehuis.

44 Cuaquin quilia: “Nehual nimocuepas pa nochan hual unca icuerpo in se
pacapaniquisac.” Huan quiman ajsi, quita icuerpo in se axan quinami se cali
capa amo unca nindeno huan unca quinami laxpanali huan lachijchihuali
jan cuali.

45 Cuaquin yahui yihual huan quinmana oc sequin chicome ijyecames ni-
man ej'elehuis. Yihual amo ajsic yec elehuis quinami yehuanten. Cuaquinon
hualalo, calaquilo icuerpo in se huan nepa chantilo. Yoje in se capa calaquije
moita niman temajquil. Amo yoje temajquil cataya quiman jan cataya se
ijjyecal san laijtic icuerpo. Jan yoje quinpanus in lacames ej'elehuis hual
yulticate axan.

Jesus inantzin huan icnian: ¢ Aquinojen cate?
(Mr. 3:31-35; Lc. 8:19-21)

46 Ayamo mocahuac quinlaquetzilic yehuanten quiman hualaje inantzin
huan icnian huan mocahuaje moqueztataloaya pa itenco in lacalera, quinec-
tataloaya laquetzalo ca yihual.

47 Cuaquinon se quilic:

—Quita. Moquezticate pa quiahuac monantzin huan mocnian, quinecti-
cate laquetzalo ca tehual.

48 Huan Jesus quinanquilic yihual hual quilic inon, quilic:

—Ma nimitzili aquinojen yehuanten hual niquijtua cate nonantzin huan
nocnian.

49 Huan quixilanic imajma ca imonextilinijmes huan quilic:

—Quita. Innojen nonantzin huan nocnian.

50 Aqui yes quichias len quinequi noTajtzin hual unca pin cielo, in se unca
nocni lacal huan nocni sihual huan nonantzin.

13

Jesus lamaxtia ca ilapuhualisli in latocani
(Mr. 4:1-9; Lc. 8:4-8)

1Pa in tonali quisac Jesus pin cali huan molalic pa itenco in al huejcalan.

2Huan monechicuje capa yihual niman miac lacalera. Pampa inon lejcuc
pan se barquito, molaliaya, huan mochi in miac lacames mocahuaje mo-
quezticate pa itenco in al huejcalan.

3 Huan Jesus quinlaquetzilic miac pan ipampa sequin lapuhualisli calica
quinextiliaya ilamaxtilisli. Quinmilic:

—Quisac se lacal latocani pa latocas.

4Huan quiman latocatiahuiaya, sequin in latocli quixintiahuiaya pa itenco
in ojlito. Huan temujtihualaje in tutomes, quincuaje.

5 Xintiahuiaya in lacal, sequin in latocli calaquije pin lali canahuac capa
quipiayatelitzindan. Jan ajnaxcan ixuaje pampa amo cataya telahuacin lali.

6 Quisac in tonali laixpelatataya chicahuac. Quinchichinuc in pacholimes
huan huaquije pampa amo quipialoaya lalhuayojmes.

7Quixintiahuiaya sequin in latocli pin huiztilan, huan moscaltitiquisaje in
huizlimes, quintzacuilije in pacholimes hual ixuaje capa xiniaya in latocli.

8 Cuaquinon, quixintiahuiaya oc sequin latocli pan lali cuali, huan quiman
ixuaje, laquije cien pa sejse latocli, ca oc sequin laquije sesenta, ca oc sequin
laquije treinta pa sejse latocli hual yec latocali.

9 Aqui yes quipia inacas pa lacaquis, ma caya jan sejpa pa quicaquis.

Jesus quinmilia leca lamaxtia ca lapuhualisli
(Mr.4:10-12; Lc. 8:9-10)

10 Ajsije capa yihual imonextilinijmes, quilije:

—¢Leca tiquinlaquetzilia ca lapuhualisli pa tiquinmaxtis?

Quinnanquilic:

—Niquinlaquetzilia yoje pampa amo quimacahuiltia Dios pa yehuanten
quimatisiilajtulisliiyolo huanilachihualisli hual quiman pehuacin lalticpan
huan pa axan quinlatilic moxtin. Axan quinlamachiltilijtica jan sequin
san. Huan amhuanten anunca yehuanten hual Dios quinlamachiltilijtica
ilachihualisli huan ﬂajtulisli hual anmitznextilis quinami yahui huelitia.

12 Unca pampa aqui yes quipia lajmatilisli hual lanextilia quinami Dios
huelitia, yihual yajtia quipixtica mojmosta oc se nadita in lajmatilisli. Huan
aqui yes amo quipia lajmatilisli hual quinextilia quinami Dios huelitia, yoje
Dios quichihuilis pa yajmo huil quimatis quinami Dios huelitia.

13 Pampin niquinlaquetzilia pan ipampa lapuhualisli hual quinlatililo
nolamaxtilisli, pampa yehuanten, mas que huil lachia, amo quinequilo
monextililo len quinequi quijtua nel nolamaxtilisli. Huan mas que lacaquilo
amo quinequilo quimatilo nolamaxtilisli.

14 Huan pan inminpampa yehuanten, yoje mochijtica len Dios ilajtuni
Isaias quijtuc inminahuac yehuanten. Quijtuc quinami yahuiloaya yelo,
quijtuc, quil:

Mas que anlacaqui, amo anquimati len quinequi quijtua.

Huan mas que anlachia ca anmoixtololojmes, ma yoje amo anquimatis pa
anmoyolo len quinequi quijtua.

15 Unca pampa inminlajmatilisli inminyolo yehuanten yajmo quinpalehuia
pa quimatisi len quinequi quijtua.

Huan inminacajmes yajmo lacaquilo cuali pa quimatisi pa inminyolo len
quinequilo quijtulo nolajtomes.

Unca quinami motzacuilijque inmixtololojmes pa yoje amo quitalosquiaya
pa quimatilosquiaya.

Quema, quichihualo mochi len huil quichihualo pa yoje amo quimatisi pa
inminyolo len quinequi quijtua nolajtol.

Quichihualo yoje pa camo yelosquiaya lapatili pa inminyolo, huan pa yoje
nehual amo niquinpajtilisquiaya inminlaijlaculisli.

Yoje quijtuc Isaias quiman quijcuiluc ilajtol Dios.

16 'Ma yoje, jquinami anquipias paquilisli pampa anquita innojen hual
niquinchia huan anquimati len nicnequi niquijtda! Huan anquicaqui inno-
jen lajtomes hual niquinmijtda huan anquimati len quinequilo quijtulo.

17Neli annimitzilia inon. Catanijme miacilajtunijmes Dios huan miac oc se-
quin ilacames Dios hual quinequinijme miac quitalo innojen hual amhuan-
ten anquinmiztica. Ma yoje, amo quiman quinmitaje. Quinequinijme miac
quincaquilo innojen lajtomes hual amhuanten anquincactica, huan amo
quiman quincaquije.

Jesus quinmilia len quinequi quijtua ilapuhualisli in latocani
(Mr.4:13-20; Lc. 8:11-15)

18 "Xilacaquican axan, huan annimitznextilis len quinequi quijtua ila-
puhualisli in latocani.

19 Quiman yes quicaquis se in lajtol hual lanextilia quinami Dios huelitia,
huan amo quimati len quinequi quijtua, cuaquin hualas in lili huan quilc-
ahualtia in lajtol hual quicaquic. In lacal unca quinami in lali pa itenco in
ojlito capa quixintiahuiaya in latocli.

20 Huan in lali canahuac capa quixintiahuiaya capa cataya tel itzindan, in
quinami se hual quicaqui ilajtol Dios huan quineltoca ca paquilisli.

21 Ma yoje, yihual quinami in latocli hual amo quipia lali telahuac pampa
unca tel itzindan. Amo calaqui pin lali miac, huan ca in se amo calaqui in
lajtol miac laijtic iyolo. Yoje, yihual quineltoca ilajtol Dios pa se nadita. Huan
quiman péa panua len lacocoltilisli pampa quineltoca ilajtol Dios, quiman
quitojtocalo pampa quineltoca, cuaquin jan axcan mocahua pa quineltocas.

22 Huan in lali capa cata huiztilan capa quixintiahuiaya in latocli unca
quinami se hual quicaqui ilajtol Dios, huan ma yoje momaca miac tequil in-
ahuac quinamiyahui yuli panlalticpan. Noje amo mocahua pa quijnamiquis
quinami huil monechiculis miac tomin. Huan jan quinami in huizli quintza-
cuilia in pacholimes yajyancuic, jan yoje in se ilaijnamiquilisli quitzacuilia
Dios ilajtol pa camo mocahuas laijtic iyolo. Yoje yajmo quipalehuia ilajtol
Dios.

23 Huan in lali cuali capa quixintiahuiaya in latocli unca quinami se
hual quicaqui Dios ilajtol huan quimati len quinequi quijtia. Huan Dios
ilajtol yajtia quijnamiquiltijtica miac. Quichihuilis quinami pacholi hual
quilaquiltia cien ilaquilyo ca se latocli. O quichihuilis quinami pacholi
hual quilaquiltia sesenta ilaquilyo ca se latocli o quinami se pacholi hual
quilaquiltia treinta ilaquilyo ca se latocli. Quema, Dios quichia miac pan
ipampa in se.

Intrigo huan in latocli amo cuali

24Quinpuhuilic oc se lapuhualisli calica yahuiaya quinnextili ilamaxtilisli,
quinmilic:

—Dios huelitia yoje panlalticpan. Unca quinamise lacal hual quitocac trigo
ca latocli cuali pa icuajmili.

25 Huan coxtataloaya itequipanujquimes, hualac ilacocolini, quitocac lato-
cli amo cuali ca in trigo latocali, cuaquin uyac.

26 Quiman ixuaje inminpacholimes in trigo huan quilalilije miahuil, noje
nesije inminpacholimes in latocli amo cuali, hual nesiloaya quinami trigo
huan ma yoje amo quipialoaya imiahuil trigo.

27 Cuaquin hualaje itequipanujquimes in teco capa yihual, quilije: “Xig-
uita, Tata, ¢amo tictocac latocli cuali pa mocuajmili? ¢;Leca quipia in pa-
cholimes amo cuali?”

28 Quinmilic: “Quichiac inon se nolacocolini.” Quilije itequipanujquimes:
“¢Ticnequi pa tiasi pin cuajmili pa tiquincapunasi in pacholimes amo cua-
jcuali?”

29 Yihual quinmilic: “No, amo xicchihuacan yoje, amo sanga anquinca-
punas noje inminpacholimes in trigo quiman anquincapuntica inminpa-
cholijmes in latocli amo cuali.

30 Ma moscaltitiacan in omenten huan quiman ajsis in lapixcalisli,
cuaquinon niquinmilis in lapixcanijmes pa pehuasi quitequisiin pacholimes
amo cuajcuali. Quinmontusi huan quilpisi ca miac pa qu1ch1ch1nu51 Huan
inminpacholimes in trigo quinmontusi huan quilpisi ca miac huan quilalisi
pa nochan.”

Ilatocliin mostaza
(Mr. 4:30-32; Lc. 13:18-19)
31 Quinmilic oc se lapuhualisli calica quinnextilic ilamaxtilisli, quinmilic:
—In unca quinami panuda capa Dios huelitia. Unca quinami se lacal hual
canac se ilatocli in mostaza huan quitocac pa icuajmili.
321nlatocli unca niman tipichin, amo yoje mochi oc sequin latoclimes hual
quitocalo lacames. Ma yoje, quiman moscaltis, unca niman hué, amo yoje
hué mochi in oc sequin pacholimes. Mochias hué quinami se cuahuil, huan
hualalo in tutomes hual palanilo, mosehuilo pani iramas (iitzmolinquimes).

Ilapuhualisli in laxocoyaltili
(Lc.13:20-21)
33 Quinlaquetzilic oc se lapuhualisli calica quinnextilic ilamaxtilisli, quin-
milic:
—Yoje unca quinami panua capa Dios huelitia. Unca quinami se sihual
hual canac laxocoyajquil huan quilalic pa se lamachihualoni harina, huan
cuaquin moteposahuac mochi in texli.

Jesus quinmilia in lapuhualisli pa lamaxtia
(Mr. 4:33-34)

34 Mochi innojen lajtomes quinmilic Jesus in miac lacalera pan inmin-
pampa lapuhualisli calica quinnextilic ilamaxtilisli. Quema, jan calapuhual-
isli quinamiinnojen Jesus quinlaquetzilic yehuanten, amo quinlaquetzilic ca
oc se laquetzalisli.

35 Yoje quinlaquetziliaya pa mochias len Dios ilajtuni quijcuiluc, quijtuc,
quil:

Niclapus nocamac pa nilaquetzas pan ipampa lapuhualisli calica nilamaxtis.

Niquinmilis innojen hual quiman nicchiac in lalticpan pa axan, amo nicmac-
ahuiltiaya pa quimatisi lacames.

Yoje quijtua pin amal hual quijcuiluc Dios ilajtuni.

cLen quinequi quijtua ilapuhualisli in latocli amo cuali?

36 Cuaquinon Jesus quinmilic in miac lacames pa mohuicalosquiaya huan
yihual calaquic pa calijtic.c. Huan hualaje capa yihual imonextilinijmes,
quilije:

—Xitechili len quinequi quijtaa ilapuhualisli molamaxtilisli in latocli amo
cuali hual nesic quinami trigo mas que amo yec trigo.

37Quinnanquilic:

—Yihual hual quixinic in latocli unca nehual ilacal in cielo.

38 In cuajmili pin lapuhualisli unca quinami in lalticpan. In latocli cuali
unca quinami in lacames hual pan yehuanten Dios huelitijtica. Huan in
latocli amo cuali hual nesi quinami trigo quiman ixua, huan ma yoje amo
unca, in unca quinami yehuanten capa Satands huelitijtica.

39 In lacocolini hual quixinic in latocli amo cuali unca quinami in lili
Satands. In lapixcalisli unca quinami quiman lamis in lalticpan hual axan
unca. Innojen lapixcanijmes cate quinami Dios ilanahuatinijmes pin cielo.

40 Huan quinami yehuanten quinnechiculo inminpacholimes in latocli
amo cuali huan quichichinulo pin tixuxli, inon unca quinami quiman lamis
in lalticpan.

41 Nel ilacal in cielo niquintilanis pa temudn nolanahuatinijmes pin cielo.
Huan yehuanten quinnechicusi moxtin hual cate capa Dios huelitia, moxtin
hual quinmijlaculo oc sequin ilaixpan Dios. Quema, huan quinnechicusi
yehuanten hual yulilo quichijticate amo cuali.

42 Quinlasasi ca capic panusi lacocoltilisli hual quincocoltis quinami tix-
uxli. Nepa choca huan lacuajcualo ca inminlames pampa quincocuia niman

miac.
43 Cuaquin quinpanus len niman cuali Diosilacames hual yihual quinmitas

amo quipixticate laijlaculisli nindeno. Quema, Dios ilacames nesisi ca mochi
Dios ilaixpelalisli cualtichin capa Dios inminTajtzin huelitia. jMa quicaqui
inon aqui yes huil lacaqui!

In hual cataya lalatili hual ipati niman miac
44’Dios ilahueliltilisli unca quinami len hual ipati niman miac huan unca
lalatili pin se cuajmili. Quiman se lacal quita capa unca lalalpachulj,
mocuepa quilatia. Cuaquin yahui pa quinamacas mochi hual quipia pa yoje
huil mocuhuilis in cuajmili. Mocuhuilis quipixtica miac paquilisli pampa
quitac in hual ipati niman miac.

Se tixcalito hual ipati niman miac
45’'Noje, sinda se quinequi caya capa huelitia Dios, yihual unca quinami
se lanamacani hual yajtinemi quintemujtica tixcalitos hual ipatilo miac pa

mocuhuilis. _ o _ . L ]
46 Huan quiman in lanamacani quita se tixcalito hual ipati niman miac,

cuaquin yahui, quinamaca mochi hual quipia huan mocuhuilia in tixcalito
ca in tomin hual quilaxlahuiloaya pa mochi hual quinnamaquiltic.

In latzojuini hué ca michimes

47°Ca oc selapuhualisli, Dios ilahueliltilisli huil moita quinami se latzojuini
niman hué pa michimes hual quilasalo pan al huéjcalan huan quinmana
michimes huejué huan tijtipichin.

48 Tentica in latzojuini ca michimes, quitilanalo pa itenco in al huejcalan.
Molalilo, quinnechiculo in michimes cuajcuali, quinlalijticate pa chiqui-
huimes. Huan quinlasalo in michimes amo cuajcuali.

49Inon unca quinami yes quiman lamis in lalticpan. Hualasi Dios ilanahu-
atinijmes pin cielo huan quinxilusi yehuanten hual amo yulilo cuali pa camo
cayasi ca yehuanten hual yulilo quinami Dios quinequi.

50 Huan quinlasasi yehuanten hual yulilo amo cuali ca capic amo quiman
laquisasi panusi lacocoltilisli, quincocoltis quinami tixuxli. Nepa moxtin
chocasi huan lacuajcuasi inminlames pampa quincocta niman miac.

Jesus lamaxtia ca in hual yajyancuic huan in hual moviejojtic hual ipatilo
miac
51Jesus quinmilic:
—¢Axan anquimati len quinequije quijtuje mochi innojen?
Quilijque:
—Quema, Tata.
52 Cuaquinon quinmilic:

—Dios ilajtol hual quijtuc pa yina unca Dios ilajtol hual moviejojtic. Huan
in lajtol hual lanextilia quinami Dios huelitia unca ilajtol yancuic. Sinda
anquimati len quinequilo quijtulo mochi innojen, yoje huil anquimatis
quinami unca ca se hual quimaxtia ilajtol Dios huan noje unca lamaxtili
pa quimatis quinami Dios huelitia axan. Se hual unca quinami in lacal
quimatilamaxtia calajtol hual quijtuje pa yina huan calajtol yancuic. Yihual
quinami se hual quipia cali hué capa quipiala'ajcoquili innojen lachihuali pa
yina huan innojen hual yajyancuic hual ipatilo miac. Huan in lacal quimati
quinquixtiainnojen quiman quinequi quintequipanua. Huan jan yoje yihual
hual quimati Dios ilajtol hual quijtuc pa yina huan ilajtol yancuic quimati
quitequipanua quiman quinequilamaxtia.

Jesus yahui paxaltia pa Nazaret
(Mr. 6:1-6; Lc.4:16-30)

53 Quiman panuc inon huan lamic quinlaquetzilic Jesus innojen lapuhual-
isli calica lamaxtitataya, mohuicac, canac ojli.

>4 Ajsic pa yihualilali capa moscaltic quiman yec xolol. Pehuac quinmaxtic
pa inmintiopan capa momaxtilo in judios. Huan moitaloaya ca lamajtilisli
pampa in hual quimaxtiaya, quililoaya:

—¢Capa canac in lacal in lajmatilisli? ¢Quinami huil quinchia mochi innojen
hual techlachialtilo ca lamajtilisli?

55 Yihual jan ixdl in carpintero san. Huan inantzin itoca Maria, huan
motocalo icnian Santiago huan José huan Simoén huan Judas.

56 Huan icnian sihuames chantilo moxtin ca tehuanten. ¢Capa quinmanac
in lacal mochi innojen hual huil quinchia?

57 Huan amo quixtocaloaya, quixijxiculoaya Jesus. Pampin yihual quin-
milic:

—Ca capic yes yahuis se ilajtuni Dios, quimatilo momajtilo ilaixpan yihual.
Ma yoje, quiman unca capa yehuanten pa icaltilan huan pin cali capa
chantilo icnian, amo quimatilo momajtilo ilaixpan.

58 Huan pampa yehuanten amo quineltocaloaya, Jesus amo quinchiac miac
lachihualisli huejué nepa.

14

Herodes quimictia Juan Lacuayatequini
(Mr. 6:14-29; Lc. 9:7-9)

1 Pa innojen tonalijmes, quicaquic Herodes quinami molaquetzililoaya
moxtin inahuac mochi hual quichihuaya Jesus. In Herodes huelitiaya pin
lalticpan Galilea.

2 Quinmilic yehuanten hual quitequipanuililoaya, quil:

—Niquijtua in Jesus neli yes Juan Lacuayatequini. Mas que miquic Juan,
axan yultica oc sejpa. Huan pampa yultica oc sejpa, quipia lahueliltilisli pa
quinchias mochi innojen hual quinmolachialtilo lacames ca lamajtilisli.

3 Yojque quijtuc Herodes, pampa quiman ayamo quimatic Herodes
in hual Jesus quinchihuaya, latilanic pa quiquitzquilosquiaya Juan pa
quilpililosquiaya ca teposli huan pa quitzacualosquiaya pin calijtic. Herodes
quichihuilic yojque pa quipaquiltisquiaya Herodias. In Herodias yec isihua
Felipe hual yec icni Herodes.

4 Huan Herodes latilanic pa Juan yes latzacuali pin calijtic pampa Juan
quilic:

—Amo unca moyaxca pa anyulis huan yihual, pampa yihual isthua mocni.

> Yoje, mas que Herodes quinequiaya latilani pa quimictilosquiaya
Juan, yihual momajtic pampa cualanilosquiaya in lacalera. Yehuanten
quimatiloaya Juan yec ilajtuni Dios.

6 Ma yoje, pa in tonali quiman quipialoaya fiesta (ilhuil) pa Herodes
pa quijnamiquilosquiaya quiman lacatic, cuaquin Herodias ixolol sihual
mijtotic inminlaixpan yehuanten hual quinnotzaje pa hualasi pa in fiesta.
Huan Herodes quixtocac quinami mijtotic.

7 Pampa inon quimacac ilajtol pampa quimacasquiaya len yes quila-
jlanisquiaya.

8 Herodias inantzin in xolol sihual quilic ixolol quiman lamic mijtotic pa
quilajlanisquiaya Herodes pa quimacasquiaya itzontecon Juan Lacuayate-
quini pan se xicali. Yojque quichiac in muachita quinami quilic inantzin.

9 Cuaquin in hué Herodes icnotic miac. Ma yoje latilanic pa qui-
hualiquililosquiaya. Quichiac yojque pampa quimacacilajtol. Huan yehuan-
ten hual quinnotzaje pa in fiesta quicaquije quiman quimacac ilajtol.

10 Yoje, quitilanic se guache pa quicotonilisquiaya iquixlan Juan capa
cataya latzacuali calijtic.

11 Huan quihualiquilic itzontecon pan se xicali, huan quimacac in mua-
chita huan yihual quihuiquilic inantzin.

12 Cuaquin hualaje pin calijtic Juan imonextilinijmes, canaje in mijquil
huan quilaltocaje. Cuaquinon uyaje quipuhuilije Jesus len panuc.

Jesus quinlacualtia macuili mil lacames
(Mr. 6:30-44; Lc. 9:10-17; Jn. 6:1-14)

13 Quiman Jesus quimatic inon, yihual mohuicac pan se barquito, uyajtiac
pa capa amaqui chantiaya. Huan quiman quimatije in lacalera ca capic uyac
Jesus, cuaquin quitocaje nejnentiyahuiloaya pa ojli.

14Huan quisac Jesus pin barquito, quinmitaclacalera, je lanechiculisli hué.
Quinmicnilic yehuanten huan quinpajtic in cocoxquimes hual ca yehuanten
cataloaya.

15 Hualaje pin barquito ca Jesus imonextilinijmes. Quiman tiolactic,
yehuanten hualaje ca yihual, quilije:

—Nican ticate capa amaqui chanti, huan axan panucin semilhuil, monequi
pa tilacuasi. Xiquinmili in lacalera pa mohuicasi, yoje huil yasi pa in calimes
pa mocuhuilisi len quicuasi.

16 Jesus quinmilic:

—Amo monequi pa mohuicasi. Amhuanten xiquinmacacan len quicuasi.

17 Quilije:

—Nican ticpialo jan macuili panes pa quincuasi huan ome michimes san.

18 Quinmilic:

—Xichualiquilican nican.

19 Cuaquinon quinmilic in lacalera pa molalilosquiaya pani pin ixlan
(ixlahuayan) capa cataya miac sacal. Quinmanac innojen macuili panes
chicuenta tzopimes huan innojen ome michimes, lachiac pa in cielo (il-
huicac), quisehuic Dios. Cuaquin quinlapanac in panes, quinmacac imonex-
tilinijmes, huan yehuanten quinxiluilije mochi sejse innojen miac lacames.

20 Moxtin lacuaje huan pachihuije. Quinpejpenaje mochi in lajlajco hual
mocahuaje huan quintemiltije doce (majlaclihuanome) chiquihuimes.

21 Cataloaya cinco (macuili) mil lacames hual lacuaje huan amo quin-
puhuaje in sihuames huan xolotzitzindis hual noje lacuaje huan pachihuije.

Jesus nejnemi pani in al
(Mr. 6:45-52; Jn. 6:16-21)

22TJan ajnaxcan, Jesus quinmilic imonextilinijmes pa lejculosquiaya pan in
barquito pa quipanahuisi quilaicanticate yihual ca yoje itenco (analco) in
al huejcalan. Huan yihual yahuiaya mocahua pa quinmilisquiaya in miac
lacames pa mohuicalosquiaya.

23 Quiman quinmilic pa mohuicalosquiaya, yihual panquisac se loma
(tepetzindi) ihuian pa quilajlanisquiaya Dios. Huan quiman layuajtic, nepa
mocahuac ihuian.

24In barquito axan cataya lajco pin al huejcalan, majcoquiaya in al huan
quihuixuaya in barquito, pampa ijyecatataya inminpan yehuanten.

25Huan pa cualcan, uyac Jesus capa yehuanten cataloaya, nejnentiahuiaya
paniin al.

26 Quiman quitaje imonextilinijmes Jesus nejnentiahuiaya pani pin al,
momajtije niman miac, tzajtzije:

—iUnca se temajquil! —huan tzajtzije ca momajtilisli.

27Tan axcan Jesus quinnotzac, quinmilic:

—jAmo xicmacajsican! jNehual niunca, amo ximomajtican!

28 Cuaquin Pedro quinanquilic:

—Tata, sinda tehual tiunca, xichili pa nehual nihuala capa tehual pani pin
al.

29 Huan Jesus quilic:

—Xihuala.

Cuaquinon quisac Pedro pin barquito, nejnemic pani pin al pa yasquiaya
capa Jesus.

30 Ma yoje, pehuaya quita quinami chicahuac ijyecatataya, huan quimaca-
jsic, pehuac moijsimac. Jan axcan quitzajtzilic Jesus, quilic:

—iTata, Xichquixti, nipolejtica!

31Huan jan axcan quixilanic Jesus imajma, quiquitzquic huan quilic:

—iAmo tichneltoca jan nadita san! ¢Leca ticmahuiliaya pampa tiahuiaya
timoatocti?

32Quiman lejcuje pin barquito laijtic, mosehuic in ijyecal.

33 Huan yehuanten hual cataloaya pin barquito quimolancuacuetzilije
Jesus, quilije:

—Neli tehual tiDios iX0l.

Jesus quinpajtia yehuanten de Genesaret
(Mr. 6:53-56)
34 Quiman quipanahuije in al huejcalan, ajsije pa in lali itoca Genesaret.
35Huan quiman quitaje yehuanten hual yuliloaya nepa, quiximatije, huan
lanahuatije pa mochi itenco in lali pampa axan cataya nepa Jesus. Huan
quihualiquilije moxtin in cocoxquimes.
36 Quilajlanije pa quinmacahuiltisquiaya pa in cocoxquimes jan quima-
tocalosquiaya ilatemijmiluli inahuas. Huan pajtije moxtin hual quimato-
caje.

15

Jestus quinmilia in hual quichihualo yehuanten hual Dios amo quita cuali
(Mr. 7:1-23)
1 Cuaquinon hualaje capa Jesus sequin ilamaxtinijmes in lajtol hual quin-
nextia quinami quimolancuacuetzililo Dios in judios. Hualaje ca in fariseos,
chantiloaya pa Jerusalén, quilije:

2 —sleca tiquinmaxtia momonextilinijmes pa camo quineltocasi in laj-
tomes hual techmacaje totajtzitzian? In lajtol hual techmacaje yehuanten pa
yina quijtua pa se quinpacas imajmajuan pa yoje quinquixtilisi imajmajuan
ilaijlaculisli. Monequi pa quinpacas quiman yalo lacualo. Huan momonex-
tilinijmes amo quichihualo yoje.

3Jesus quinnanquilic:

—Huan amhuanten, ¢leca anyultia amo anquineltocatica len Dios an-
mitzilic pa anquichias? Yihual amo anquineltoca, huan ma yoje, anquinel-
toca in lajtomes hual anmitzmacaje anmotajtzitzian pa yina.

4Dios anmitzilic: “Xicmatican ximomajtican inminlaixpan motajtzin huan
monantzin.” Huan: “Aqui yes quilis amo cuali itajtzin o inantzin, cuaquinon
ma quitilanican pa yehuanten hual quipialo lahueliltilisli payes lamictili.”

5-6 Huan amhuanten anquijttia pampa se lacal amo qu1p1a pa quinpalehuis
itajtzin huan inantzin, mas que yoje quimati momajtia se inminlaixpan
yehuanten. No, in lajtol hual anmitzmacaje pa yina anmotajtzitzian quijtda
pampa sinda se lacal quichias huendi ca mochi hual quipia pa yoje yes iyaxca
in tiopan quiman miquis in lacal, cuaquin amo huil quinpalehuis itajtzin
huan inantzin ca itomin pampa axcan unca huendi. Ma yoje in lacal huil
mopalehuia ca itomin hual monechiculia yoje. San amo huil quimaca oc se
hual quinequi pa se quipalehuis, mas que cuajnesi yesi itajtzitzian. Yoje,
quiman anquineltoca inminlajtomes anmotajtzitzian pa yina, anquijlacua
len Dios quijtuc pa anquichias.

7 Amhuanten anyuli anislacatijtica. Anquinequi pa annesis cuali inmin-
laixpan oc sequin, huan pa anmoyolo anquijtua len amo cuali. Isaias ilajtuni
Dios quijtuc melahuac anmonahuac amhuanten. Pa yina quijcuiluc quinami
ancayas amhuanten hual anyuli axan, quijtuc, quil:
8In lacames lajtulo quinami neli nechlasojlalo, mas que amo nechlasojlalo.
Nejchihuilia lamaijtilisli jan ca len quijtulo.

Ma yoje, painminyolo amo nechlasojlalo huan amo nejchihuililo lamajtilisli.

9 Quiman nechmolancuacuetzililo, yoje islacatilo.

Amo quinpalehuia inminyolo pa yesi cuali.

Yehuanten inminlamaxtilisli unca len jan lacames san quijtulo mas que
yehuanten quijtulo pampa unca len quijtaa Dios.

Yoje quijtuc Isaias.

10 Cuaquinon Jesus quinnotzac in lacalera pa hualalosquiaya capa yihual
huan quinmilic:

—Xijcaquican inon huan xicmatican len quinequi quijtua.

11Dios amo quita se lacal amo cuali pampa calaquilen pa icamac se. Quita
amo cuali se lacal pampa in hual quisa pa icamac.

12 Cuaquinon hualaje imonextilinijmes, quilije:

—¢Ticmati pampa niman amo quixtocaje in fariseos quiman quicaquije in
hual tiquijtuc?

13Jesus quinnanquilic:

—Yes lacapunali mochi pacholi hual amo quitocac noTajtzin hual unca pin
cielo. In fariseos ca inminlamaxtilisli cate quinami pacholimes hual amo
quintocac noTajtzin.

14 Xiquincahuacan. Yehuanten cate quinami pachacames hual quin-
laicanalo oc sequin pachacames. Huan sinda se pachacal quilaicana oc se
pachacal, in omenten huetzisi pin coyunquil.

15 Cuaquinon Pedro quilic:

—Xitechili tehuanten len quinequi quijtda in lamaxtilisli hual unca pin
lapuhualisli.

16 Huan Jesus quinmilic:

—:Amhuanten noje ayamo anquipia lajmatilisli pa anquimatis len quinequi
quijtua nolapuhualisli?

17 ; Ayamo anquimati pampa len yes hual quilalia se pa icamac pa quicuas
panua pa iyolo huan cuaquin quisa quiman yas pa sacatilan?

18 Ma yoje, innojen hual quisalo pa se icamac, niquijtua, in lajtomes hual
quijtua se, innojen quisalo pa iyolo. Huan unca pampa inon hual quijtaa se
lacal hual Dios quita amo cuali.

19 Unca pampa pa se iyolo quisalo lajtulisli amo cuajcuali. In lajtulisli
quichias pa se canas isihua oc se. Quichias pa se quinmanas sihuames amo
pa monamictis. Quichias pa laixtequis. Quichias pa quijtus len amo unca
melahuac inahuac oc se quiman quilajlanilo. Quichias pa quinlatilis in hual
unca melahuac pa camo quimatisi yehuanten hual lalajlanilo. Quinchias pa
quinhuejuecaltis Dios huan lacames.

20 Innojen cate hual Dios amo quitas cuali ca se lacal hual quinchia.
Quijlacusi sinda quichia innojen se lacal. Dios amo yahui quijtia pampa
se lacal amo unca cuali sinda amo mopaquilis imajmajuan yoje quinami
quijtua anmolajtol. Amo moijlacus sinda amo quichia inon.

Se sthual pa oc se lali quilajlania Jesus pa quipalehuis
(Mr. 7:24-30)

21 Cuaquinon mohuicaya Jesus, uyac pa in lali itenco in caltilan hué
motocaya Tiro huan in caltilan hué Sidon.

22Huan cataya se sihual cananita quistihualac umpa, pehuac quitzajtzilic,
quilic:

—iTata, tehual ti'imiahuil David, xinechicnili! Noxolol sihual niman mo-
cocua pampa se ijyecal amo cuali quichihualtitica.

23 Jesus amo quinanquilic ca se lajtol. Huan hualaje imonextilinijmes,
quitemachije Jesus, quilije:

—Xicchihuili len mitztemachijtica huan xiquili ma mohuica, pampa tech-
tocatihuala.

24Huan yihual quinanquilic:

—NoTajtzin Dios jan nechtilanic san pa niquinlaquetzilis ilajtol yehuanten
hual cate judios hual amo quipialo nolajtol. Pampin moxiluje pa camo
mocahuasi pan iojli Dios.

25 Cuaquinon hualac in sihual ca yihual huan quimolancuacuetzilic, quilic:

—iTata, Xinechpalehui!

26Jesus quinanquilic:

—Nihualaya pan lalticpan pa niquinpalehuis yehuanten pa Israel san,
huan amo yesquiaya cuali sinda nicpalehuisquiaya se hual amo unca judio.
Inon yesquiaya quinami nel niquinmanilisquiaya in xolomes in hual yalo
quicualo huan niquinmacasquiaya in pelotzitzindis pa quicualosquiaya.

27 Cuaquin in sihual quilic:

—Tiquijtua neli, Tata. Ma yoje quincualo in pelotzitzindis in lajquitos
tipichitos hual huetzilo capa lacuajticate inmintecojuan, huan sinda unca
yoje ca in pelotzitzindis, ¢amo huil tinechpalehuis jan nadita san?

28 Cuaquin Jesus quinanquilic:

—iAh, tuincito, ticmati tilaneltoca niman miac! Jan quinami tichtemachic
ma caya ca tehual.

Huan ixolol in sihual pajtic jan ajnaxcan.

Jesus quinpajtia miac lacames

29 Mohuicac Jesus, quisac pa umpa, panujtiac pa itenco in al huejcalan
Galilea, cuaquin panquisac pan se loma (tepetzindi), nepa molaliaya.

30 Huan hualaje capa yihual niman miac lacalera, quinhuicatataloaya
ca yehuanten lacames hual quinlacoculoaya inmicxihuajmes huan amo
huil nejnemiloaya, lacames laculululi hual amo huil nejnemiloaya, huan
pachacames huan yehuanten hual amo huil lajtuloaya huan miac oc sequin
hual mococuloaya. Quinhualicaloaya, quinlalije ilaixpan Jesus, huan yihual
quinpajtic.

31 Yoje moitaloaya ca lamaijtilisli in miac lacalera, pampa quinmitaloaya
lajtuticate yehuanten hual amo huil lajtuloaya quiman ajsije. Quinmi-
taloaya yehuanten hual ajsije laculululi huan axan mohuicaloaya ca inmin-
majmajuan huan inmicxihuajmes jan cuali san. Quinmitaloaya nejnenti-
cate yehuanten hual ajsije quinlacocujtataloaya inmicxihuajmes. Quinmi-
taloaya axan lachixticate yehuanten hual ajsije pachacal. Pampin moililoaya
yehuanten quinami unca hué iDios Israel huan moililoaya pampa quipiaya
in lahueliltilisli hué.

Jesus quinlacualtia nahui mil lacames
(Mr.8:1-10)

32 Cuaquinon quinnotzac imonextilinijmes pa hualasi ca yihual, quinmilic
inminhuian:

—Nechcocua noyolo miac pampa in lacalera axan cate ca nehual ye tonal-
ijmes huan amo quipialo len quicuasi. Huan amo nicnequi niquintilania pa
mohuicasi ca mayandi, amo san ga huetzisi pan ojli.

33 Quilije imonextilinijmes:

—Huan ¢capa tiquinmanasi yoje miac pa quicuasi pa yoje tiquinpachi-
huiltisi se lanechiculisli hué quinami inon?

34Jesus quinlajlanic:

—¢Quichi innojen panes chicuenta tzopimes anquipia pa quicuasi?

Quilijque:

—Chicome. Huan ticpialo nadita michimes.

35 Cuaquin Jesus quinmilic in lacalera pa molalisi pan lali.

36 Quinmanac in chicome panes chicuenta tzopimes huan in michimes,
quisehuic Dios huan quinlapanac, quinmacac imonextilinijmes, huan
imonextilinijmes quinhuiquilije in lacalera.

37 Yojque quicuaje moxtin huan pachihuije. Huan imonextilinijmes
quintemiltije chicome (siete) chiquihuimes huejué ca in lajlajco hual amo
quincuaje.

38 Huan yehuanten hual lacuaje cataloaya nahui mil lacames huan ma yoje
amo quinpuhuaje in sthuames ca inminxolotzitzindis hual noje lacuaje.

39 Cuaquinon Jesus quinmilic yehuanten pa mohuicasi. Huan umpa
canac se barquito huan yihual huan imonextilinijmes quipanahuije in al
huejcalan, ajsije pa in lali capa cataya in caltilan motocaya Magadan.

16

Quilajlanilo pa Jesus quinnextilis len hual quinmahuisultis ca lamajtilisli
(Mr. 8:11-13; Lc. 12:54-56)

1 Hualaje capa yihual yehuanten hual quitocaje inminlamaxtilisli in
fariseos huan inminlamaxtilisli in saduceos. Quitemujtataloaya quinami
quichihuililosquiaya Jesus pa quinnextilis quinami yihual quipiaya Dios
ilahueliltilisli. Quitemachije pa quinchihuilis se ilanextilisli in lahueliltilisli.

2Huan Jesus quinnanquilic:

—Quiman tiolactia, anquijtaa: “Mosta lapuhuis, pampa in cielo unca
chichiltic quinami in tixuxli.”

3 Lanesi, huan anquijtua: “Axan quiahuis pampa chichiltic unca in cielo,
laticumactia” Lacuajcuamananijmes amhuanten! Anquimati len quinequi
quijtua quinami nesilo in cielos (ilhuicac), huan amo huil anquimati len
quinequilo quijtulo innojen hual panujticate nican pan lalticpan quiman
nehual niunca nican. Innojen cate ilanextilisli innojen tonalijmes.

4 Lacames amo cuajcuali hual amo cate cuajcuali pa inminyolo ca Dios,
yehuanten quitemulo se lanextilisli. Ma yoje, quipiasi san ilanextilisli Jonas
ilajtuni Dios.

Cuaquin quincahuac, uyac.

Inminlaxocoyajquil in fariseos hual quitequipanulo
(Mr. 8:14-21)

5Quiman uyaje imonextilinijmes pa yojque itenco (analco) in al huejcalan,
quilcahuaje quihuicaje pan.

6 Huan quinmilic Jesus:

—Xicpiacan ca laitalisli in laxocoyajquil hual quipialo in fariseos huan
saduceos.

7Cuaquin molaquetzilije yehuanten, quijtuje:

—Unca pampa amo ticualicaje len pa tijcuasi. Pampin techilijtica inon.

8 Quiman quimatic Jesus len quijtuloaya, quinmilic:

—c¢Leca anmolaquetzilijtica amhuanten? ¢Amo anlaneltoca nadita san?
¢Leca anmolaquetzilijtica ca amhuanten pampa amo anquipia pan?

9 ¢Ayamo anquimati huan ayamo anquijnamiquia in macuili panes calica
niquinlacualticin macuilimillacames? ¢Quichi chiquihuimes anquintemiltic
ca in lajquitos hual quincahuaje?

10 Huan ¢amo anquijnamiquia in chicome panes calica niquinlacualtic in
nahui mil lacames huan quichi chiquihuimes huejué anquintemiltic ca in
lajquitos?

11;Quinami amo anquimati pampa amo annimitzlaquetzilic de len tijcuasi?
Nicnequiaya niquijtu xicpiacan laitalisli inahuac inminlaxocoyajquil in
fariseos huan in saduceos.

12 Cuaquinon quimatije len quinequiaya quijtu. Amo quinmilic pa quipi-
alosquiaya laitalisli pa ilaxocuyajquil in pan. Quinmilic pa quipialosquiaya
laitalisli pa inminlamaxtilisli amo cuali in fariseos huan in saduceos.

Pedro quijtua pampa Jesus unca in Cristo
(Mr. 8:27-30; Lc. 9:18-21)

13 Quiman ajsic Jesus pa itenco in caltilan Cesarea de Filipo, quinlajlanic
imonextilinijmes, quinmilic:

—¢Aqui quijtulo lacames pampa nehual ilacal in cielo niunca?

14 Huan quilije:

—Sequin quijtulo pampa tiJuan Lacuayatequini, oc sequin quijtulo tehual
Elias, oc sequin quijtulo pampa tehual tiJeremias o se ca ilajtunijmes Dios
hual yultica oc sejpa.

15 Quinmilic:

—Huan amhuanten, aqui anquijtua pampa nehual niunca?

16 Quinanquilic Pedro, quilic:

—Tehual tiunca in Cristo ixolol Dios hual yuli.

17 Quinanquilic Jesus quilic:



SAN MATEO 16:18 45 SAN MATEO 16:28

—Dios mijchihuilic cuali tehual, Simo6n ixdl Jonds, pampa amo mitzla-
machiltije inon lacames hual jan lacatije nacal huan esli. Cataya noTajtzin
hual unca pin cielo hual mitzlamachiltic.

18 Huan nimitzilia pampa tehual tiPedro hual tiunca quinami se tixcali
hué. Huan pan ipampa in tixcali hué, nehual niquinmiactis yehuanten
hual nechneltocalo pa yesi nolacames. Huan mas que miquisi, ma yoje in
miquilisli amo quiman huil quinsulahua yehuanten.

19 Huan nimitzmacas pa yes moyaxca pa tiquinlapulis pa calaquisi capa
unca ilahueliltilisli in cielo nican pan lalticpan. Len yes amo ticmacahuiltis
pan lalticpan, in amo unca lamacahuiltili pin cielo. Huan len yes ticmac-
ahuiltis pan lalticpan, in unca lamacahuiltili pin cielo.

20 Cuaquinon quinmilic chicahuac in monextilinijmes pa camo quilisi
amaqui pampa yihual in Cristo.

Jesus quinmachiltia pampa yalo quimictilo
(Mr. 8:31-9:1; Lc. 9:22-27)

21 Cuaquinon pehuac quinmilic Jesus quinami quipiaya pa yahuis pa
Jerusalén pa panus miac lacocoltilisli hual yahuiloaya quichihuililo in
abuelojmes huan in tiopistas huejué huan in lamaxtinijmes. Cuaquinon
yahuiloaya quimictilo. Huan quiman panuloaya ye tonalijmes, quil, yihual
yahuiaya yuli oc sejpa.

22 Cuaquin Pedro canac, quihuicac ca yihual inahuac, pehuac la'ajuac,
quilic:

—Ma camo quimacahuilti inon Dios, Tata. Ma camo quiman mitzpanu
inon.

23 Huan momalinac Jesus, quilic Pedro:

—iXiquisa nondc nehual ca yoje, Satands!, pampa tichcuejsutica. Amo
tilajtutica pa moyolo quinami Dios lajtda. Jan tilajtua pa moyolo quinami
lacames san.

24 Cuaquinon Jesus quinmilic imonextilinijmes:

—Sinda se quinequi nechtoca pa yes nomonextilini, ma mocahua pa
quichias san in hual quinequi quichia. Ma nechtoca nehual, huan ma
momacahuilti pa miquis quinami nehual nimiquis.

25 Yihual polehuis aqui yes quinequi mopilia iyulilisli. Huan aqui yes
quipolus iyulilisli pampa unca se nolacal quinami moxtin nolacames, yihual
mopilis iyulilisli.

26 sLen quipias se lacal cantica mochi hual unca pin lalticpan sinda yoje
quipolus iyulilisli? Huan sinda quipolus iyulilisli, amo huil canas oc sejpa
mas que quilaxlahuis miac pa canas.

27 Nehual ilacal in cielo nihualas ca ilaixpelalisli cualtichin huan ichic-
ahualisli hué noTajtzin, ca ilanahuatinijmes pin cielo nihualas. Cuaquin
niclaxlahuis mochi sejse pa mochi quichihualoaya pan lalticpan.

28 Neli annimitzilia pampa sequin hual nican moquezticate yulisi pa
nechitasi nehual ilacal in cielo nihualajtica ca nolahueliltilisli cualtichin,
yoje ninesis quiman nihuelitis. Quema, ayamo miquisi, huan nechitasi yoje
nihualajtica.

17

Jesus mopala inminlaixpan in yeyenten imonextilinijmes
(Mr. 9:2-13; Lc. 9:28-36)

1Huan quiman panuje seis (chicuase) tonalijmes, Jesus quinhuicac Pedro
huan Jacobo huan Juan icni Jacobo, uyaje inminhuian. Panquisaje se loma
(tepel) niman cuajtic.

2 Huan nepa mopalac inminlaixpan, pehuaya nesi ca oc se lanextil-
isli. Laixpelaya iixco quinami in tonali, huan inahuas mochiac iztac laix-
pelatataya.

3 Huan jxiquita!, moitilije ca yihual Moisés huan Elias laqueztataloaya ca
yihual.

4 Cuaquinon Pedro quilic Jesus, quil:

—Tata, junca cuali pampa ticate nican! Sinda ticnequi, ma tiquinchihuacan
ye calitos ca cuahuimes huan isacayo, se pa tehual huan se pa Moisés huan
se pa Elias.

5 Ayamo lamiaya laquetza Pedro huan quitaloaya quinpachujtataya se
mextemil laixpelajquil huan quicaquije se lajtol quistataya pin mextemil
hual quijtuaya:

—In noxolol nolasojli, hual ca yihual nicpia paquilisli. Xijcaquican yihual.

6 Quicaquije inon in monextilinijmes, huan huetzije pa inmixco pan lali
huan quimacajsiloaya miac.

7Cuaquinon ajsic Jesus, huan quinmatocac, quinmilijtataya:

—Ximoquetzacan huan amo xicmacajsican.

8 Quinlapuje inmixtololojmes, amo quitaje amaqui, jan Jesus ihuian san.

9 Quiman temujtiahuiloaya pan in loma cuajtic, quinmilic Jesus, quil:

—Amo xiquilican amaqui hual Dios anmitzitaltic nepa. Quiman niyulis oc
sejpa, nehual ilacal in cielo, cuaquin xiquinmilican.

10 Cuaquinon imonextilinijmes quilajlanije Jesus, quilije:

—¢Leca quijtulo in lamaxtinijmes pampa quipias pa hualas Elias, huan
cuaquin hualas in Cristo?

1 Tesus quinnanquilic:

—Neli hualas Elias quilaicantica huan quimelahuas mochi.

12 Ma yoje, annimitzilia pampa hualac Elias huan amo quinequije quis-
lacuje. San quichihuilije len quinequije. Huan noje nejchihuilisi yojque
nehual ilacal in cielo. Nejchihuilisi pa nipanus lacocoltilisli.

13 Cuaquinon quimatije imonextilinijmes pampa quinmiliaya Jests pampa
in Elias hual yihual quinlaquetziliaya yec Juan Lacuayatequini.

Jesus quipajtia se xolol hual se ijyecal quicocoltiaya
(Mr. 9:14-29; Lc. 9:37-43)

14 Quiman ajsije ca capic cataloaya in miac lacames, ajsic se lacal ca Jesus,
quimolancuacuetzilic huan quilic:

15 _Tata, xichicnilili noxél. Mococua miac pampa in ijyecal quiquitzquia.
Itequi quiquitzquia huan sejpa huan oc sejpa miac huetzic pin tixuxli huan
pa al.

16 Niquihualiquilic momonextilinijmes huan amo huil quipajtije.

177esus lananquilic:

—iAy, lacames hual amo laneltocalo huan lacuilmatilo! ¢Quiman yajmo
nicayas ca amhuanten? ¢Quiman yajmo monequi pa nimopepenialtis pa huil
niyultias ca amhuanten? Xichualiquilican nican in xolol.

18 Cuaquinon Jesus cajuac huan quitojtocac in ijyecal, quinahuatilic pa
quisasquiaya. Yoje quisac huan mocahuac lapajtili in xolol jan axcan.

19 Quiman panuc inon, hualaje ca Jesus ihuian imonextilinijmes, quila-
jlanije:

—¢Leca amo huil tijquixtilije tehuanten in ijyecal amo cuali?

20 Quinnanquilic:

—Cataya pampa amo anquilalia miac laneltocalisli ca Dios. Annimitzilia
neli, sinda anquipiaya laneltocalisli nadita quinami unca tipichin se ilatocli
mostaza, cuaquin anquiliaya in loma (tepel) hué: “Ximijcuani capa tiunca
nepa huan xia ca umpic”, cuaquin mijcuaniaya in loma. Yoje amo unca
nindeno hual amo huil anquichia sinda anquilalia anmolaneltocalisli ca
Dios.

21 Ma yoje, ijyecames amo cuajcuali quinami innojen huil quiquixtilia se
jan sinda se quitemachia Dios huan mosahua.

Jesus quinmachiltia oc sejpa quinami yahui miqui
(Mr. 9:30-32; Lc. 9:43-45)

22Yajtiahuiloaya inminhuian pa in lalticpan Galilea. Huan Jesus quinmilic
quinami lacames yahuiloaya quitemacalo yihual ilacal in cielo, yahuiloaya
quitemacalo ca lacames hual yahuiloaya quimictilo.

23 Huan quiman panuje ye tonalijmes quiman lamije quimictije, quil,
yihual yahuiaya yuli oc sejpa. Quicaquije inon, icnotiaje niman miacimonex-
tilinijmes.

Jesus quilajlanic Pedro inahuac ilapixcalisli in tomin pa in tiopan

24 Ajsije Jesus huan imonextilinijmes pa Capernaum, hualaje yehuanten
hual quitemachiloaya ilapixcalisli in tomin pa in tiopan. Hualaje quitaje
Pedro, quilajlanije:

—¢Amo quilaxlahuia molamaxtini in tomin pa in tiopan?

25 Pedro quilic:

—Jo quema.

Cuaquinon quiman calaquic Pedro calijtic, Jesus pehuac quilaquetzilic,
quilic:

—¢Quinami tiquijtua, SImoOn? ¢Aquinojen quinlajlanilo ilapixcalisli in tomin
in huejueyenten pin lalticpan? ;Inminxolomes 0 yehuanten hual amo chantilo
pa inmincali?

26 Pedro quinanquilic:

—Yehuanten hual amo chantilo pa inmincali.

Huan Jesus quilic:

—Cuaquinon, inminxolomes amo quipialo pa laxlahuisi.

27 Ma yoje, amo ticnequilo tijcualantilo amaqui. Pampin, xia pa in al
huejcalan huan xiclasa se laquixtini. In michin hual jan ajnaxcan lejcus,
inon xijquixti. Xiclapu icamac huan nepa laijtic tiquitas se tomin hual yes
pa quichi monequis pa ilapixcalisli in tomin. Xicuica huan Xiquinmaca pa
titechlaxlahuilis tehual huan nehual.

18

cAquiunca in se hual yes in hué ca in monextilinijmes?
(Mr. 9:33-37; Lc. 9:46-48)
1Pa nepain tonali hualaje imonextilinijmes capa Jesus quilijticate:
—¢Aqui cayas in hué pa ilahueliltilisli in cielos hual quinlaicanas moxtin in
oc sequin?
2Cuaquin Jesus quinotzac pa hualas se xolol, quilalic lajco capa yehuanten.
3 Quinmilic:
—Annimitzilia neli, sinda amo anquipala anmoyolo huan anmochia
quinami xolomes, amo quiman ancayas capa unca ilahueliltilisli in cielo.

4 Aqui yes hual mochia tipichin pa ilaijnamiquilisli quinami in x0l, yoje in
se yes hué. Huan in oc sequin hual amo mochihualo tijtipichin amo cayasi
yoje hué pa ilahueliltilisli in cielos.

> Huan aqui yes quinamiquia ca lasojlalisli se x4l quinami in x4l huan
quinamiquia pampa quimati momajtia pampa nicpia lahueliltilisli, cuaquin
yoje nechnamiquia nehual.

Unca laijlaculisli sinda se quilaicana oc se pa quichias laijlaculisli
(Mr. 9:42-48; Lc. 17:1-2)

6’Huan sinda se quilaicanas pa quichias laijlaculisli se xolol hual nechnel-
toca, cuaquin cataya cuali sinda cataya lapiluli pa iquixlan se melapili hué
huan cataya la'atoctili lajco pin al huejcalan.

7 jCayas miac lacocoltilisli pa yehuanten hual quinlaicana oc sequin pa
quichihuasilaijlaculisli! Amo quiman mocahuas pa cayasilacames quinami
yehuanten. Ma yoje, jquichi yahui panua lacocoltilisli in se hual quilaicanas
oc se pa quichias laijlaculisli!

8 'Pampin, sinda mijchihualtia amo cuali momajma o mocxian, Ximoco-
tonili, xiclasa pa camo cayas capa tehual. Sinda tipehuaya ticpia in yulilisli
hual amo quiman lamis ca jan se momajma san o jan se mocxXian san, ma
yoje, cuali cataya pa tehual. Sinda Dios mitzlasaya pin coyunquil milintica ca
tixuxli hual amo quiman sehuis, inon neli cataya niman amo cuali pa tehual,
mas que tiquinpiaya ome momajmajuan huan ome mocxian.

9 Huan sinda mijchihualtia laijlaculisli moixtololon, ximoquixtili huan
xiclasa pa camo cayas capa tehual. Sinda tipehuaya ticpia in yulilisli hual
amo quiman lamis ca jan se moixtololon san, ma yoje, pa tehual inon cataya
niman cuali. Cataya niman amo cuali sinda ca ome moixtololojmes Dios
mitzlasaya pin coyunquil milintica ca tixuxli hual amo quiman sehuis.

In borrego hual mopoluc
(Lc.15:3-7)

10 "Ximolachilican cuali pa camo quiman anquiztias se ca in tijtipichin
quinami se hual amo monotza, pampa annimitzilia Dios noTajtzin quinlalic
miac ilanahuatinijmes pin cielo pa quinmiztialo. Huan yehuanten inlanahu-
atinijmes mochi tonali quizticate iixco Dios pin cielo pa quimachiltisi mochi
in amo cuali hual quinpanus innojen xolomes.

11 Nehualilacal in cielo, nihualaya pan lalticpan pa nijquixtis pin polehuil-
isli aqui yes hual mopoluc.

127sLen anquijtia inahuac inon? Sinda se lacal quinpia cien borregos
huan se ca innojen mopolua, cuaquin ;amo quincahuas in noventainueve pin
latzacuali huan yas quitemus in se hual mopoluc? Quema.

13 Huan sinda quipanda quita in borrego, annimitzilia neli yihual cayas
ca miac paquilisli ca in borrego. Amo yoje miac paquilisli quipias ca in
noventainueve hual amo mopoluje.

14 Yoje anmoTajtzin pin cielo noje amo quinequi pa se ca in tijtipichin
quipolus iojli Dios.

Monequi pa se quipujpuhuas ilaijlaculisli icni
(Lc.17:3)
15’Sinda mijchihuilia len amo cuali mocni, xia ca yihual mohuian huan
xicmachilti quinami mijchihuilic amo cuali. Sinda mitzcaqui, yoje ticpatilic
iyolo mocni.

16 Huan sinda amo quinequi mitzcaqui, xiquinhuica ca tehual oc se o
cuajnesi ome oc sequin, pa yoje pan ipampa inminlajtol ome o ye lacames
mocahuas neli in hual ticmotexpahuilia.

17 Huan sinda amo quinequi quincaqui yehuanten, cuaquin xiquinmili
moxtin capa monechiculo moxtin in laneltocanijmes. Huan sinda noje amo
quinequiquincaquiinlaneltocanijmes, maye ca tehual quinamise hual amo
quineltoca Dios o quinami se ca yehuanten hual canalo ilapixcalisli in tomin
pa in lahueliltilisli romano.

18 ’Annimitzilia neli, len yes amo anquimacahuiltis pa mochihuas pin
lalticpan, inon amo unca lamacahuiltili pin cielo. Huan len yes anquimac-
ahuiltis pin lalticpan unca lamacahuiltili pin cielo.

19°0Oc sejpa, annimitzilia neli pampa sinda ome ca amhuanten pin lalticpan
anajsis ca se lajtulisli ca len yes anquinequi anquilajlanis noTajtzin pin cielo,
cuaquin yihual anmitzmacas.

20 Inon quichias, pampa capa ome o ye cate lanechiculi pampa
nechtemacaje ca nehual quilalijticate ca nehual inminlaneltocalisli, cuaquin
nepa niunca lajco capa yehuanten.

21 Cuaquinon hualac Pedro, quilic:

—Tata, sinda nocni nejchihuilia amo cuali sejpa huan oc sejpa, ¢pa quichi
innojen lachihualisli amo cuajcuali monequi pa nicpujpuhuas, pa chicome
(siete)? Huan sinda nejchihuilis len amo cuali oc sejpa, cuaquin ¢amo
nicpujpuhuas?

22 Quilic Jesus:

—Amo nimitzilia pa chicome. Nimitzilia sinda pa chicome setenta huala,
xicpujpuhua. Nicnequi niquijtua, amo xiquijnamiqui quichi lapujpuhualisli
ticpujpuhuac.

Jesus quinmilia len quipanuc se hual amo quinequiaya lapujpuhua

23 ’Pampa inon, ilahueliltilisli in cielo unca quinami se lacal hué hual
quinequiaya quimati quichi quihuiquililoaya itequipanujquimes.

24Yoje, pehuac quitemuc huan canac se hual quihuiquilic miac millones.

25 Huan amo quipiac len calica quilaxlahuiaya. Cuaquinon latilanic iteco
pa quinamacasi isihua huan ixolomes huan mochi hual quipiaya. Pan
ipampa inon quilaxlahuiaya.

26 Cuaquin itequipanujquil huetzic lancuacueztataya, quitemachic: “Xi-
cpialaicnililisli ca nehual, xijchia huan nimitzlaxlahuis mochi.”

27 Huan quicnilic iteco in tequipanujquil, quipujpuhuac inon hual qui-
huiquilijtataya.

28 Cuaquin quisac in tequipanujquil huan ca se nadita quitac oc se ite-
quipanujquil iteco hual quihuiquilic in tequipanujquil dos cientos. Cuaquin
quiquitzquic, quitolpatzcac, quilic: “jXichlaxlahui len tichhuiquilia!”

29 Molancuacuetzac inahuac icni tequipanujquil, quitemachic ca mochi
iyolo, quilic: “iXichicnili, huan nimitzlaxlahuis!”

30 Ma yoje, amo quinequic in se, san quihuicac quitzacuac pin calijtic pa
mocahuasquiaya nepa sinda amo quilaxlahuisquiaya len quihuiquiliaya.

31 Cuaquin, quiman quitaje inon, in oc sequin tequipanujquimes ic-
notiloaya miac, quincocuc inminyolo. Pampin quimachiltije in teco mochi
hual panuc.

32 Cuaquin latilanic in teco pa hualas in tequipanujquil, quilic: “jTequipanu-
jquil elehuis! Nimitzpujpuhuac ca mochi in hual tichhuiquilic pampa
tichtemachic ca mochi moyolo.

33 ¢Amo monequiaya pa tehual tiquicniliaya mocni tequipanujquil
quinami nehual nimitzicnilic?”

34 Huan cualanic miac iteco, quitemacac ca in lacames pin calijtic hual
quincocoltilo yehuanten hual cate latzacuali. Nepa mocahuasquiaya in
tequipanujquil sinda amo lamiaya quilaxlahui mochi hual quihuiquiliaya.

35Huan Jesus lamic quinmilic:

—Yoje anmijchihuilis noje noTajtzin pin cielo sinda se amo quipujpuhuas
icni ca mochi iyolo.

19

Lacames hual quincajcahualo inminsithuahuan
(Mr.10:1-12; Lc. 16:18)

ILamic quijtucJesusinnojenlajtomes, quisac pa Galilea huan mohuicac pa
itenco in lalticpan Judea hual unca ca yojque (analco) in atenco hué Jordan.

2 Quitocaje miac lacalera huan nepa quinpajtiaya.

3Huan hualaje capa yihual sequin fariseos pa quilalilisi se l1ajtol calica huil
quimotexpahuililoaya, quilije:

—¢Quimacahuiltia tolajtol pa moxilus se lacal ca isthua pampa amo quixtoca
len yes ca isihua?

4Jesus quinnangquilic:

—¢iAmo quiman anmomaxtic pa Dios ilajtol lajcuiluli pampa quiman Dios
lamic quipehualtic mochi (pa ipehuayan), quijtia “quinchiac lacal huan
sihual”?

> Noje quijtua: “Pampa inon, quincajcahua se lacal itajtzin huan inantzin
huan cayas ca isihua huan in omenten cayasi se san.”

6Yoje yajmo cate ome, jan se san. Pampin, in omenten hual Dios quinchiac
se san ma camo quinxilucan lacames.

7Cuaquinon quilajlanije:

—Cuaquin ¢leca quinmilic Moisés pa quinmacasi se amal pa monextilis
pampa cate laxiluli inminsihuahuan?

8Jesus quinmilic:

—Cataya pampa amo anquinequi anmonextilia anquichia in hual unca
cuali. Pampin Moisés anmitzmacahuiltic pa anmoxilusquiaya ca anmosi-
huahuan. Ma yoje amo cataya yoje quiman Dios quipehualtic mochi.

9 Annimitzilia sinda se lacal moxilua ca isihua pampa isihua quichiac len
yes hual ilahuical amo quixtocac, huan sinda monamictia ca oc se sihual,
cuaquin in lacal moijlaciia pampa canac oc se sihual. Ma yoje, sinda isihua
uyac moniluc ca oc se lacal, cuaquin in lajtol quimacahuiltia pa moxilus ca
yihual. Huan se lacal hual monamictia ca se sihual laxiluli, yoje in lacal cana
se sihual hual amo iyaxca.

10 Cuaquinon imonextilinijmes quilije:

—Sinda unca yoje in hual huil quipanua se lacal ca isihua, cuaquin cuali
unca pa camo monamictis se.

11 Quinmilic Jesus:

—Amo cate moxtin hual huil quineltocalo in lajtol, jan yehuanten san hual
Dios quinpalehuia pa quineltocasi.

12 Sequin lacames amo quiman huil quinpialo inminsihuahuan, pampa
yoje lacatije. Ca oc sequin, cataloaya lacames hual quinchihuilije yoje. Ca
oc sequin, mochihuaje yoje pampa quinequiloaya quitequipanuililo Dios ca
ilahueliltilisli in cielo. Aqui yes huil quineltoca in lajtol, ma quineltoca.

Jesus quintuchihua in xolomes
(Mr10:13-16; Lc. 18:15-17)

13 Cuaquinon sequin quihualiquilije xolomes pa quinlalilis imajmajuan
inminpan huan quintemachilis Dios. Ma yoje, pehuaje quinmajuaje imonex-
tilinijmes yehuanten hual quinhualicaje in xolomes.

14 Cuaquin Jesus quinmilic:

—Xiquinmacahuiltican pa hualasi ca nehual in xolomes huan amo
xiquintzacuilican, pampa ilahueliltilisli in cielos unca pan ipampa yehuan-
ten hual cate quinami xolomes.

15 Huan quinlalilic imajmajuan inminpan, cuaquinon uyac, canac ojli.

Se lacal hual quipiaya miac laquetza ca Jesus
(Mr.10:17-31; Lc. 18:18-30)

16 Huan xiquita, hualac se capa yihual cataya, quilic:

—Lamaxtini cuali, ¢len cuali nicchias pa nicpias yulilisli hual amo quiman
lamis?

17 Quilic Jesus:

—¢Lecatichtocayaltia cuali? Se san unca in cuali. Yihual unca Dios. Ma yoje,
sinda ticnequi ticpia in yulilisli, xiquinneltoca ilajtomes Dios.

18 Quilic in se:

—¢Calia?

Quilic Jesus:

—Sequin cate: Amo tilamictis, amo ticanas sihual hual amo moyaxca, amo
tilaxtequis.

19 Amo tiquilis len islacatilisli inahuac oc se, xicmati ximomajti inminlaix-
pan motajtzin huan monantzin, huan ticlasojlas yihual hual unca monahuac
quinami timolasojla.

20In lacal yancuic quilic:

—Mochi innojen niyulic niquinneltocatica. {Len ayamo nicchiac?

21Jesus quilic:

—Sinda ticnequis tiyes se hual quimati quichia mochi hual Dios quinequi,
cuaquin xia Xicnamaca len ticpia huan xXiquinmaca yehuanten hual amo
quipialo. Yoje ticpias len hual ipati pin cielo. Cuaquin xichtocatihuala.

22 Quicaquic in lajtol in lacal yancuic, quicocuc iyolo. Icnotitiac, pampa yec
se lacal hual quipiaya miac hual iyaxca.

23 Cuaquinon Jesus quinmilic imonextilinijmes:

—Annimitzilia neli pampa san ca niman miac chicahualisli huil calaquisi
capa unca ilahueliltilisli in cielo yehuanten hual quipialo miac.

24 Oc sejpa annimitzilia pampa amo cataya lachihualisli hué pa se camello
quipanahuisiixtololon se lajtzomaloni quinami cataya pa calaquis capa Dios
huelitia se lacal hual quipia miac hual iyaxca.

25 Quicaquije inon imonextilinijmes, moitaloaya ca miac lamajtilisli, quil-
ije:

—Sinda unca yoje ca se lacal hual quipia miac, cuaquin ¢aqui huil yes
laquixtili pa ipolehuilisli ilaijlaculisli?

26Jesus quinmitaya huan quinmilic:

—Quinami quitalo lacames, in amo huil panta. Ma yoje, ca Dios mochi huil
panua.

27 Cuaquinon quinanquilic Pedro, quilic:

—Xiquita. Tehuanten tijcajcahuaje mochi huan timitztocaje. ¢Len ticpiasi
pampa ticchihuaje inon?

28Jesus quinnanquilic:

—Neli annimitzilia inon amhuanten hual annechtocac. Pan in tonali
quiman nihuelitis pan lalticpan nehual ilacal in cielo, nimolalis pan noicpali

capa nihuelitis, noicpali hué huan cualtichin, huan amhuanten anmolalis
pan doce icpalimes cuajcualtichin pa anquinmilis len quipiasi inminmi-
ahuimes in doce lacames hual quipehualtije moxtin yehuanten hual iyaxca

in lali Israel. ) o o L
29 Huan moxtin hual quincajcahuaje inminchan, o inmicnian lacames

huan sihuames o inmintajtzitzian o inminantzitzian o inminxolomes o in-
minlalimes, yehuanten quipiasi miac. Quema, Dios quinmacas niman miac
moxtin hual quincajcahuaje innojen pampa nechlasojlaloaya miac. Huan
amo yoje miac quinlasojlaloaya innojen hual quincajcahuac. Huan innojen
hual quincajcahuaje amo quiman huil ajsiloaya cayalo yoje miac quinami in
miac hual Dios quinmacas. Huan noje quipiasi in yulilisli hual amo quiman
lamis. Quipiasi quinami inminlaxilulisli inon hual iyaxca Dios.

30 Ma yoje, miac ca yehuanten hual axan monotzalo niman miac yajmo
monotzasi miac. Huan miac hual axan amo monotzalo cayasi yehuanten hual
monotzasi niman miac.

20

Ilaijnamiquiltilisli in tequipanujquimes

1 Tlahueliltilisli in cielo unca quinami se lacal quipiaya cuajmili hue-
jué. Quisac cualcan pa quinlaquehuasi tequipanujquimes pa tequipanu-
losquiaya pa iuvatilan.

2 Mochihuaje ca se lajtulisli pa quichi yahuiaya quinlaxlahui. Cataya je
denario tomin pa se tonali. Cuaquin quintilanic pa iuvatilan.

3 Uyac pa chicnahui horas pa huajtzinco, quinmitac oc sequin lacames
moqueztataloaya pin lajcotiyan, amo quichijtataloaya nindeno.

4 Quinmilic yehuanten: “Xiacan amhuanten noje pa nouvatilan, huan len
yes cuali annimitzlaxlahuis.” Huan uyaje yehuanten.

5 Huan oc sejpa quisac pa lacualispan huan oc sejpa pa ye horas pa tiolac
in teco huan yoje quinlaquehuac lacames.

6 Huan quinami macuili horas pa tiolac uyac pa in lajcotiyan huan oc sejpa
quinmitac lacames moqueztataloaya huan quinmilic: “¢Leca anmoqueztica
nican pa mochi in semilhuil anlatzejtica?”

7 Quilije: “Unca pampa amaqui techlaquehuac.” Quinmilic: “Xiacan
amhuanten noje pa nouvatilan.”

8 Pehuac layuajtic, huan quilic iteco in uvatilan ilaicanani itequipanu-
jquimes: “Xiquinnotza pa hualasi in tequipanujquimes huan xiquinlaxlahui
inmintomin. Xipehua ca yehuanten hual hualaje pa macuili horas pa tiolac
huan xilami ca aquinojen hualaje quiman pehuaya in semilhuil.”

9 Hualaje yehuanten hual pehualoaya tequipanulo pa macuili horas pa
tiolac, quinmacaje mochi sejse je tomin denario.

10 Hualaje yehuanten hual tequipanuloaya de quiman pehuaya in semil-
huil quijtuticate pampa yahuiaya quinlaxlahui oc se tomin ca in denario. Ma
yoje, yehuanten noje quinmacac mochi sejse itomin denario.

11Huan quiman canaje, cualanije pampa quinlaxlahuic yoje in teco.

12 Quijtuloaya: “Innojen hual hualaje niman pa tiolac jan tequipanuje se
hora san huan tiquinlaxlahuic se denario quinami tehuanten. Huan xiquita.
Tehuanten titequipanuloaya mochi semilhuil quiman tonaya.”

13 Huan in teco quinanquilic se hual cataya ca innojen, quilic: “Nito, amo
nimijchihuilijtica len hual amo cuali. ¢Amo timochihuaje ca se lajtulisli pa
nimitzlaxlahuisquiaya se tomin denario?

14 Xicana in hual moyaxca huan ximohuica. Nicnequi niclaxlahui aqui
hual hualac pa macuili pa tiolac jan quinami nimitzlaxlahuia tehual.

15 s Amo unca noyaxca pa nicchias quinami nicnequi ca len unca noyaxca?
O ¢amo tiquita cuali pampa nehual nicchijtica len cuali?”

16 Yoje aquinojen hual huejcahualo hualalo yesi quinami yehuanten hual
pehualo huan yehuanten hual pehualo yesi quinami yehuanten hual huejc-
ahualo hualalo, jan quinami yehuanten hual huejué cayasi quinami yehuan-
ten hual tijtipichin. Unca pampa cate miac yehuanten hual cate lanotzali pa
tequipanusi, huan cate naditas hual cate lajtultili.

Oc sejpa Jesus quinmachiltia pampa yahui miqui
(Mr.10:32-34; Lc. 18:31-34)
17 Quiman canaya Jesus 0jli pa Jerusalén, quinnotzac quinhuicac inhuian
in doce imonextilinijmes nepa pan ojli huan quinmilic:
18 _Xiquitacan. Tialo pa Jerusalén huan nehual ilacal in cielo
nechtemacasi in tiopistas huejué huan in lamaxtinijmes, nechtilanisi pa

nechmictisi. . o _ .
19 Nechtemacasi ca yehuanten hual amo judios, huan nechhuejuecaltisi

huan nechpilusi pan se cuahuil. Huan quiman panusi ye tonalijmes niyulis
oc sejpa.

Jacobo huan Juan inminantzin quitemachia Jests pa quinchihuilis len cuali
(Mr. 10:35-45)

20 Cuaquinon hualac capa yihual inantzin ixolomes Zebedeo, hualac ca
ixolomes. In sihual quimolancuacuetzilic quitemachic pa quinchihuil-
isquiaya len cuali.

21Huan Jesus quilic:

—Huan ¢len ticnectica?

Quilic yihual:

—Quiman tipehuas tihuelitis, xicmacahuilti pa innojen omenten nox-
olomes molalisi se pa momajma cuali huan se pa momajma amo cuali pa
huelitisi ca tehual.

22Jesus quinanquilic:

—Amo anquimati len anquitemachijtica. ¢Huil anmopepenialtia pa an-
panus inon hual nehual nicpias pa nipanus? Yes quinami ancunisquiaya len
niman chichic pa miac tonalijmes. Huan pa amhuanten anyes nolanahua-
tinijmes anquipias pa anpanus lacocoltilisli hual cayasi quinami se lacuay-
atequilisli ca tixuxli. ¢Huil anmopepenialtia pa anpanus inon?

Quinanquilije:

—Huil timochicahualtilo pa tipanusi inon, timopepenialtisi.

23 Quinmilic Jesus:

—Neli anpanus lacocoltilisli quinami launilisli chichic huan quinami
lacuayatequilisli pa tixuxli. Ma yoje, pa anmolalis pa noma cuali huan pa
noma amo cuali, inon amo unca noyaxca pa annimitzmacas. NoTajtzin
quichijchiac innojen pa sequin hual yihual quinlajtultic pa quipiasi, huan
quinlalis yehuanten nepa.

24 Quiman quicaquije inon innojen diez (majlacli) imonextilinijmes,
cualanije ca in omenten icnian.

25 Ma yoje, Jesus quinnotzac moxtin, quinmilic:

—Anquimati quinami in huejueyenten hual huelitilo pan yehuanten pa
mochi lalimes, huelitilo chicahuac. Huan yehuanten hual huelitilo moj-
mosta quinequilo quinnextililo in lacames quinami quipialo lahueliltilisli.

26 Amo cayas yoje ca amhuanten, cayas quinami inon: Aqui yes quinequi
mochia hué ca amhuanten, monequi pa yihual quintequipanuilis moxtin oc
sequin.

27Huan aqui yes quinequi caya in hué ca amhuanten pa anmitzlaicanas,
yihual quipias pa yes in se hual mochias quinami tequipanujquil lailpili pa
moxtin. Yihual amo motzacuilis pa quichias in tequipanulisli hual moxtin
quixijxiculo pa quichihuasi.

28 Quipias pa mochias jan quinami nehual ilacal in cielo. Amo nihualaya
pan lalticpan pa nechtequipanuilisi nehual lacames. Nihualaya pa niquinte-
quipanuilis yehuanten huan pa nimotemacas pa nimiquis. Yoje niclaxlahuis
pa inminlamacahualisli miac lacames pa camo polehuisi pampa quinchi-
huaya laijlaculisli.

Jesus quinpajtia ome pachacames
(Mr. 10:46-52; Lc. 18:35-43)
29 Quistiahuiloaya yehuanten pin caltilan Jerico, quitocaloaya Jesus miac

lacalera.
30 Huan xiquitacan, pa itenco in ojli cataloaya yehuatataloaya ome pacha-

cames, quicaquiloaya pampa panuaya Jesus. Pampin tzajtzije, quilije:

—jTata, ti'ix6l David, xitechicnili!

31 Huan in lacalera quinmajuac pa camo nahuatisi. Ma yoje, yehuanten
quitzajtzilije chicahuac, quiljje:

—jTata, ti'ix6l David, xitechicnili!

32Pampin, moquetzac Jesus, quinnotzac, quinmilic:

—¢Len anquinequi pa annimijchihuilis?

33 Quilije:

—Tata, xiquinpajti toixtololojmes pa huil tilachiasi.

34 Quipiac Jesus laicnililisli pa yehuanten, huan quinmatoquilic inmix-
tololojmes. Jan ajnaxcan lachiaje huan pehualoaya quitocalo Jesus.

21

Jesus calaqui pa Jerusalén

(Mr.11:1-11; Lc. 19:28-40; Jn. 12:12-19)

1 Ajsitihualaloaya yehuanten pa Jerusalén huan hualaloaya pa Betfagé
pa in tepetzindi (loma) itoca Olivos. Cuaquinon quintilanic Jesus ome
imonextilinijmes.

2 Quinmilic:

—Xiacan pin caltilan hual anmolaixpan, huan jan ajnaxcan anquitas se
burra ilpitica huan ix6l ca yihual. Xictomacan huan xichhualiquilican.

3 Huan sinda se anmitzilia len, xiquilican: “Monequi pa in Tata quinpias
yehuanten huan ca nadita yahui quincuepa.”

4Inon panuc pa mochias len quijtda ilajtol Dios ilajtuni hual quijcuiluc:

5 Xiquilican yehuanten pin caltilan Sion:
“Xiquitacan, huala anmoHué capa amhuanten, yihual hual momacahuiltia,
yihual lejcutica pan se burra, pani ixolol se burra hual quila-

mamiltilo.”
6Cuaquinon uyaje imonextilinijmes, quichihuaje quinamiJesus quinmilic.

7Quinhuicaje in burra ca ixolol, huan quilalije inminpan inminlaquemes,
huan quilejcultije Jesus huan ipan molalic.

8 Huan in lacalera quinsuhuaje inminlaquemes pan in ojli. Oc sequin
quincotonaje inminitzmolinquijmes (ramas) cuahuimes, quinxintiaje pan
ojli.

9 Quilaicanaje huan quitocaje in miac lacalera tzajtzitiahuiloaya huan
quijtutiahuiloaya:

—iMa yuli pa techquixtis pin polehuilisli yihual ixolol David! jMa quili-
can lajtomes hué inahuac yihual hual hualaya ca ilahueliltilisli Dios! jMa
techquixti pin polehuilisli yihual hual hualac, quisac pin niman cuajtic pin
cielo!

10 Yoje calaquic Jesus pin Jerusalén, huan moxtin yehuanten pin caltilan
hué molinije huan majcoquije, quilije:

—¢Aquiin se?

11 Huan in lacalera quinmililoaya:

—In se ilajtuni Dios itoca Jesus hual moscaltic pin caltilan Nazaret pin
lalticpan Galilea.

Jesus quichipahua in tiopan hué
(Mr.11:15-19; Lc. 19:45-48; Jn. 2:13-22)

12 Calaquic Jesus pin tiopan hué huan quinquixtic pa quiahuac moxtin
huallanamactataloaya huan lacujtataloaya pin tiopan hué calijtic. Quintzin-
cuepac innojen capa lacames quipatililoaya in tomin. Noje quintzincuepilic
inmicpalimes yehuanten hual quinnamacaloaya huilomes.

13 Quinmiliaya:

—Unca lajcuiluli pa ilajtol Dios: “Quitocayaltisqui nocali se cali capa
quilajlanilo Dios.” Huan amhuanten anquichihuac quinami se cueva (ostul)
capa chantilo laxtequinijmes.

14 Nepa pin tiopan hué hualaloaya capa yihual pachacames huan yehuan-
ten hual amo huil nejnemiloaya, huan yihual quinpajtic.

15 Yoje quitaloaya in tiopistas huan in lamaxtinijmes innojen hual quin-
lachialtiloaya moxtin ca lamajtilisli. Noje quicaquiloaya quinamiin xolomes
tzajtziloaya calijtic in tiopan hué, quijtutataloaya: “iMa yuli pa techquixtis
pin polehuilisli ix6l in Hué David!” Pampin cualanije in tiopistas huan in
lamaxtinijmes.

16 Quilije Jesus:

—¢Tijcaquia len quijtuticate innojen?

Huan Jesus quinmilic:

—Jo quema. ¢(Amo quiman anmomaxtic in hual unca lajcuiluli pa ilajtol
Dios hual quijtua inon? Yoje quijtaa:

Quisalo lajtomes huejué pa tehual pa inmincamac xolomes tipichinchitos
huan xolomes hual ayamo mocahuajque pa chichisi.

Huan inminlajtomes yehuanten amo quipialo laijlaculisli.

O Dios, tiquinhueliltic pa quichihuasqui inon.

17 Cuaquinon quincahuac Jestus huan quisac nepa Jerusalén, uyac pa in
caltilan Betania, nepa panuc in layua.

Jestus cajua se amacual hual amo sulajtica
(Mr.11:12-14, 20-26)
18 Huan niman pa huajtzinco, mocuepaya pa Jerusalén huan mayantataya.
19 Quitac se amacual tipichin inahuac in ojli huan uyac capa cataya. Huan
amo quitac ilaquilyo nindeno ipan, jan quitac isacayo san. Cuaquinon quilic
in cuahuil:
—Ma yajmo quiman caya laquilyo mopan.
Huan jan ajnaxcan huaquic in amacual tipichin nepa capa cataya.
20 Quitaje inon imonextilinijmes huan moitaje ca lamaijtilisli, quilije:
—¢Quinami huaquic jan axcan in amacual tipichin nican capa cataya?
21 Quinnanquilic Jesus, quinmilic:

—Neli annimitzilia, sinda anquineltoca huan sinda amo anquimahuilia pa
anmoyolo cuajnesi amo panus in hual anquitemachis pa Dios anmitzmacas,
cuaquin anquichihuis in amacual tipichin inon jan quinami nel nicchihuic.
Huan amo in san. Noje huil anquilis in loma: “Ximoejua, ximolasa pa al
huejcalan”, huan yoje quipanus.

22 Huan mochi hual anquitemachis Dios anquipias sinda anquitemachia
anquineltocatica pampa yihual anmitzmacas.

Jesus quipia lahueliltilisli
(Mr.11:27-33; Lc. 20:1-8)

23 Cuaquinon calaquic Jesus pin tiopan hué, hualaje capa yihual quiman
lamaxtitataya in tiopistas huejué huan inminabuelojmes hueyenten in
judios, quilije:

—¢Ca aqui ilahueliltilisli tiquinchijtica innojen? Huan ¢aqui mitzmacac in
lahueliltilisli?

24Jesus quinnanquilic:

—Annimitzlajlanis nehual noje se lajtol, huan sinda annechnanquilis,
cuaquin nehual noje annimitzilia ca aqui ilahueliltilisli niquinchijtica inno-
jen.

25 ;Aqui quitilanic Juan Lacuayatequini pa yihual lacuayatequisquiaya?
¢Quitilanic Dios, o quitilanije lacames?

Cuaquinon molaquetzilije yehuanten, moilijtataloaya:

—Sinda tiquijtulo cataya Dios, cuaquin techilis: “Cuaquin ¢leca amo an-
quineltocac?”

26 Huan sinda tiquijtusi cataloaya lacames, timomajtia inminlaixpan in
miac lacames, pampa moxtin quineltocalo pampa Juan yec se ilajtuni Dios.

27Yoje quinanquilije Jesus:

—Amo ticmatilo.

Huan Jesus quinmilic:

—Huan nehual noje amo annimitzilis ca aqui ilahueliltilisli niquinchijtica
innojen.

Jesus quinpuhuilia quinami ome xolomes quitequipanuilije inmintajtzin

28 Huan quinmilic:

—¢Quinami anquita inon? Quimpiaya se lacal ome ixolomes huan quilic se:
“Nox0l, xia xitequipanu axan pin uvatilan.”

29 Huan ixdl quinanquilic: “Amo nicnequi.” Ma yoje, ca nadita mopatilic
iyolo, uyac tequipanuc.

30 Cuaquin uyac quitac in oc se ixdl huan quilic pa yas tequipanus, huan
yihual quinanquilic: “Jo quema, Tata, nias.” Ma yoje, amo uyac.

31;calia ca in omenten quichihuaya quinami quinequiaya itajtzin?

Quilije:

—In x61 hual quipatilic iyolo huan uyac tequipanuc.

Cuaquinon Jesus quinmilic:

—Annimitzilia neli pampa yehuanten hual canalo ilapixcalisli tomin pa in
lahueliltilisli romano, huan in sihuames amo cuajcuali calaquisi capa Dios

huelitia huan amhuanten amo. _ o
32 Yoje cayas, pampa hualac Juan pa anmitznextilisquiaya amhuanten

quinami ancanas se ojli melahuac huan cuali. Huan amhuanten amo
anquineltocac. Ma yoje, quineltocaje yehuanten hual canalo ilapixcalisli
tomin huan in sthuames amo cuajcuali. Huan amhuanten, mas que anquitac
in, ma yoje amo anmopatilic anmoyolo pa anquineltocasquiaya.

Jesus quinpuhuilia in hual quichihuaje in tequipanujquimes ej'elehuis
(Mr.12:1-12; Lc. 20:9-19)

33Xijcaquican oc se lapuhualisli hual annimitzmaxtis. Cataya se lacal hué
hual quipiaya miac, quitocac se uvatilan. Quitzacuac itenco, quihuajuanac
coyunquil pin tel capa quitelicsalo in uvas, huan quichiac se caltzindi cuajtic
capa huil quitalo sinda calaquilo yulijquimes putzames.

Cuaquin quilaquehualtilic sequin tequipanujquimes lachianijmes huan
uyac pa oc se lali.

34 Ajsic in tonalijmes quiman yucsiaya in laquilyo. Quintilanic sequin
itequipanujquimes pa canalosquiaya in hual iyaxca in laquilyo.

35 Cuaquin in tequipanujquimes lachianijmes quinquitzquije itequipanu-
jquimes in teco, huan se quihuitequije, oc se quimictije huan oc se quilaxilije
tixcalimes.

36 Oc sejpa quintilanic in teco oc sequin miac itequipanujquimes, amo
ajsiloaya cayalo yoje miac yehuanten hual yihual pehuac quintilanic. Ma
yoje, quinchihuilije in tequipanujquimes jan yoje quinami ca yehuanten
hual pehuac quintilanic.

37Cuaquin quintilanilic ixdl, ca yihual laquisac, quijtuc: “Quimatisi moma-
jtisiilaixpan noxal”

38 Ma yoje, quiman quitaje ix6l in tequipanujquimes lachianijmes, moilije:
“In se unca hual canas in hual iyaxca in teco. Ma tidn, ma ticmictican. Yoje
cayas toyaxca in uvatilan.”

39Yoje quihuicaje, quilasaje pa quiahuac in uvatilan, quimictije.

40 Cuaquinon Jesus quinlajlanic:

—Quiman hualas iteco in uvatilan, ¢len quinchihuilis innojen tequipanu-
jquimes lachianijmes?

41 Quilije:

—Quinmictis in lacames ej'elehuis yoje tetzcuinuc huan quintemacas in
uvatilan oc sequin tequipanujquimes lachianijmes hual quitemacasi in
laquilyo pa in tonalijmes quiman yucsis.

42Jesus quinmilic:

—Huan ¢amo quiman anmomaxtic pa Dios ilajtol lajcuiluli? Quijtua:

In tel hual quijtuje amo monotza nindeno yehuanten hual quichijtataloaya
in cali,

axan mochiac pa in caliitel niman cuali, in tel capa quipehualtijque mochiin
cali.

Panuc yoje pampa toTeco quichiac, huan quiman tiquitajque, timoitajque ca
lamajtilisli.

43 Pampin, annimitzilia pampa anmitzquixtilis Dios ilahueliltilisli amhuan-

ten huan quintemacas yehuanten hual yulisi quichijticate quinami Dios

quinequi.

44 Aquihuetzisipanintel quilajlapanasyihual. Huan sindain tel huetzisipan

aqui yes, yoje quitesis huan yihual mochias lalpotocli. Nehual niquinami in

tel. Ca inon niquijtua pampa sinda se quinequi quijlacua nolahueliltilisli, in

se polehuis.

45 Quicaquije in tiopistas huejué huan in fariseos innojen lapuhualisli hual
quinmilic Jesus. Quimatiloaya pampa Jesus quinmiliaya pampa yehuanten
cataloaya quinami innojen lacames ej'elehuis pa innojen lapuhualisli.

46 Pampin quitemuje quinami quiquitzquilosquiaya. Ma yoje, moma-
jtiloaya quiquitzquilo pampa in miac lacalera nepa cataloaya. yehuanten
quineltocaloaya pampa Jesus yec se ilajtuni Dios, huan pampin amo quin-
macahuiltilosquiaya pa quiquitzquilosquiaya.

22

Se monamictilisli hual miac quixijxiculoaya
(Lc.14:15-24)

1 Huan Jesus pehuac quinlaquetzilic oc sejpa, quinlaquetzilic ca lapuhual-
isli calica quinmaxtiaya, quinmilic:

2 —Tahueliltilisli in cielo unca quinami se hué hual quichiac se lacualisli
pampa ixol monamictiaya.

3 Huan quintilanic itequipanujquimes pa quinnotzalosquiaya pa hualasi
yehuanten hual quinnotzac pan lacualisli. Huan amo quinequiloaya.

4 Oc sejpa quintilanic oc sequin tequipanujquimes, quinmilic: “Xiquin-
milican yehuanten yoje: Axan nicpia lachijchihuali mochi pa anquicuas.
Nilatilanic pa quinmictisi notoros huan noborregos tojtomahuac. Mochi
unca lachijchihuali. Xihualacan pa in lacualisli.”

> Ma yoje, yehuanten hual quinnotzac amo quinequiloaya quincaquilo
huan uyaje se pa icuajmili, oc se pa ilanamacaloyan pa lanamaquiltis.

6Huan in oc sequin quinquitzquije itequipanujquimes in hué, quinchihuil-
ije amo cuali huan noje quinmictije.

7Cuaquin cualanic miac in hué huan quintilanic iguaches hual quinmictije
innojen lamictinijmes huan quichichinuje inmincaltilan yehuanten.

8 Cuaquinon quinmilic itequipanujquimes: “In lacualisli unca lachijchi-
huali. Ma yoje, yehuanten hual niquinnotzac pa hualasi amo monotzaloaya.

9 Xiacan pa in lajcotiyan capa quisalo in ojlimes huan xiquinnotzacan
moxtin hual anquinmitas pa hualasi pan lacualisli.”

10 Quisaje in tequipanujquimes pan ojlimes, quinechicuje moxtin hual
quinmitaje, yehuanten hual amo cuajcuali huan hual cuajcuali. Yoje ten-
tataya in cali ca yehuanten hual quinnotzaje pa hualasi.

11’Cuaquinon calaquic in hué, quinmitac moxtin yehuanten huan nepa
quitac se hual amo molaquentic ca inahuas in monamictilisli.

12 Quilic: “Nito, ¢quinami ticalaquic nican huan amo ticpiaya in nahuas pa
in monamictilisli?” Huan amo huil quinanquiliaya.

13 Cuaquin in hué quinmilic itequipanujquimes: “Xiquilpilican imajma-
juan huan icxihuajmes, xiclasacan pa quiahuac capa laticumac. Nepa
moxtin chocasi chicahuac huan quincuajcuasi inminlames.”

14 Pampa miac cate lanotzali huan jan naditas san cate lalajtultili pa cayasi
Dios ilacames.

Jesus quijtua quinami quilaxlahuilo ilapixcalisli tomin
(Mr.12:13-17; Lc. 20:20-26)

15 Cuaquinon uyaje in fariseos huan molaquetzilije pa quimatilosquiaya
quinami huil quicuajcuamanalosquiaya Jesus pa quijtusquiaya len lajtol
calica huil quimotexpahuililosquiaya.

16 Yoje quintilanije sequin hual quintocaloaya yehuanten huan sequin
hual cataloaya ca in herodistas, quilije:

—Lamaxtini, ticmatilo pampa tehual tiquijtia len unca melahuac huan
ticmaxtia iojli Dios ca melahualisli. Ticmatilo pampa amo tictemua quinami
ticpaquiltis amaqui ca len tiquilia, huan inon unca pampa tiquita se lacal jan
quinami tiquita oc se.

17 Axcan, xitechili quinami tiquita inon. ¢Unca cuali ilaixpan Dios pa
ticlaxlahuisi ilapixcalisli in tomin pa in hué romano César?

18 Quimatic Jesus quinami yehuanten quinequiloaya quimotexpahuililo
huan quinmilic:

—Amhuanten lacuajcuamananijmes, anquinequi annesi quinamilacames
cuajcuali, huan ma yoje nicmati pampa anquijtutica amo cuali laijtic
amhuanten. ¢Leca annechlalilia in calica anquinequi annechmotexpahuilia?

19 Xichnextili in tomin pa lapixcalisli.

Quihualiquilije in tomin.

20Jesus quitaya huan quinmilic:

—¢Aqui lyaxca in layapali huan in lajcuilulisli?

21 Quinanquilije:

—Iyaxca César in hué.

Cuaquinon quinmilic:

—Xicmacacan César in hual iyaxca, huan xicmacacan Dios in hual iyaxca
yihual.

22 Quicaquije inon, mocahuaje moiztataloaya ca lamaijtilisli. Cuaquinon
quicahuaje huan uyaje.

Quilajlanilo Jesus quinami yulilo oc sejpa
(Mr.12:18-27; Lc. 20:27-40)

23 Cataya in tonali hualaje capa Jesus sequin saduceos. yehuanten quijtulo
pampa amo yulilo oc sejpa yehuanten hual miquije. Pampa inon, quila-
jlanije:

24 —_Lamaxtini, quijtuc Moisés sinda miqui se huan amo quinpiaya
xolomes, cuaquin monequi pa monamictis icni ca isihua ihuian icni pa yoje
quinpiasi xolomes hual quihuicasi itoca in se hual miquic.

25 Axcan, cataloaya siete (chicome) icnian hual yuliloaya capa tehuanten.
Monamictic inmicni hué huan miquic amo quinpixtataya xolomes. Pampin
icni canac isihua ihuian icni.

26 Quimpanuc yehuanten jan quinami ca in se, amo quinpiaje xolomes.
Huan noje quinpanuc ca in oc sequin icnian, ca moxtin in chicome, huan amo
quinpiaje xolomes.

27Huan quiman lamije miquije moxtin in chicome, cuaquin miquic noje in
sihual.

28 Axcan, quiman yulisi oc sejpa, ¢aqui ca in chicome icnian yes ilahuical in
sihual? Pampa moxtin canaje.

29Jesus quinnanquilic:

—Anmoixpolia pampa amo anquimati ilajtol Dios hual unca lajcuiluli,
huan amo anquimati ilahueliltilisli Dios.

30 Quiman yulisi oc sejpa yehuanten hual miquije, amo monamictilo huan
amo temacasi pa monamictisi.

31 Cayasi quinami Dios ilanahuatinijmes hual cate pin cielo.

32 Huan inon hual quinmatoca yehuanten hual miquije, neli unca pampa
yulisi oc sejpa. ¢Amo quiman anmomaxtic len yihual Dios anmitzilic?
Yoje quijtuc: “Nehual niunca iDios Abrahdm huan iDios Isaac huan iDios
Jacob.” Dios amo inminDios in mijquimes. YihualinminDios yehuanten hual
yulticate. Pampin yulticate mas que miquije.

33 Quicaquije inon in miac lacames, huan molapolultije ca Jesus ilamaxtil-
isli.

Dios ilajtol hué hual amo unca oc se ilajtol yoje hué
(Mr. 12:28-34)

34 Quimatije in fariseos quinami Jesus quinsulahuac in saduceos pa yajmo
huil monapatisi ca inminlajtomes. Pampin monechicuje capa yihual.

35 Huan se ca yehuanten hual yec ilamaxtini in lajtol quilajlanic len pa
quimatis sinda neli quinanquilisquiaya quinami quijtua Dios ilajtol, quilic:

36 —Lamaxtini, ¢calia unca ilajtol Dios niman hué?

37Tesus quilic:

—“Ticlasojlas in Tata moDios ca mochi moyolo huan ca mochi moyulilisli
huan ca mochi molaijnamiquilisli.”

38In unca in lajtol niman hué huan quipehualtia mochi Dios ilajtomes.

391In oc se unca quinami in calica quipehualtic: “Ticlasojlas mochi oc se
hual unca monahuac quinami timolasojla tehual.”

40 Aqui hual quichia in ome lajtomes, noje quichijtica mochi hual quijtulo
Dios ilajtomes huan Dios ilajtunijmes.

¢Unca Cristo ixolol David?
(Mr. 12:35-37; Lc. 20:41-44)

41In fariseos ayamo mohuicaje.

42 Cuaquin Jesus quinlajlanic:

—¢Quinami anquita inon hual quijtia quinami unca in Cristo? ¢Aqui ix6l
yihual?

Yehuanten quilije:

—Yihual ixdl David.

43 Cuaquinon quinmilic Jesus:

—Cuaquinon, ¢quinami unca yoje sinda David quitocayaltic Tata quiman
quijcuiluc pan ipampa in Espiritu Santo innojen lajtomes? Quijtda:
44In Tata quilic noTata:
“Ximolali inahuac noma cuali,
huan niquinsulahuas molacocolinijmes huan yesi quinami se icpali pa

itzindan mocxihuajmes.”

45 Axan, sinda David quitocayaltic “noTata”, cuaquin ¢quinami huil yes ixolol
David?

46 Huan amaqui huil quinanquilic se lajtol. Huan pa in tonali huan
pa mochi tonalijmes hual ajsitiahuiloaya, momajtiloaya moxtin pa quila-
jlanilosquiaya len.

23

Jesus quinmotexpahuilia in fariseos huan ilamaxtinijmes in lajtol
(Mr. 12:38-40; Lc. 11:37-54; 20:45-47)

I Cuaquinon quinlaquetzilic Jesusin lacalera huan imonextilinijmes, quin-
milic:

2 —Huelitilo in lamaxtinijmes huan in fariseos ca Moisés ilahueliltilisli
huan ca in hual iyaxca Moisés.

3Pampin, mochi hual anmitzililo, in xicchihuacan huan xiquinneltocacan.
Ma yoje, amo xilachihuacan quinami yehuanten lachihualo, pampa quijtulo
len quipia pa quichias se, mas que yehuanten amo quichihualo.

4Huelitilo quinami quinmilpilijticate lamamanijquimes ej'etic huan unca
quinami quinlamamiltilo pani inminhuajcomes lacames. Huan yehuanten
amo quinequilo quinmijcuanilia nadita in lamamanijquimes ej'etic, amo
quinmatocalosquiaya ca se ixerixa yehuanten.

> Huan mochi in hual quichihualo, san quichihualo pa quinmitasi cuali
lacames. Yoje quinchihualo palahuac in latzacualinijmes tijtipichin hual
quipixticate laijtic ilajcuilulisli Dios ilajtol, huan quinpilulo pa pani inmin-
laixpan huan pa inminmajmajuan. Huan quihuejcanaltilo niman xilanquil
inminicpalmes inminahuas calica molaquentilo, amo cate yoje xilanquil
innojen hual in oc sequin quipialo.

6 Huan quixtocalo molalilo capa lacualo pin fiestas pani in icpalimes hual
cate pa in huejueyenten. Huan quixtocalo in icpalimes pa in huejueyenten
pin tiopajmes.

7 Quixtocalo pa moxtin quinpialtisi ca miac lamajtilisli quinnozticate
“Rabi” pan ojlimes huan pin lajcotiyan hué lajco pin caltilan.

8’Axan, amhuanten, amo Xxiquinmacahuiltican pa lacames anmitznotzasi
Rabi Lamaxtini, pampa anquipia se anmolamaxtini hual nehual niunca,

Cristo. Huan amhuanten anmoxtin anunca anmocnian se ca oc se.
9Huan amo xicnotzacan amaqui pan lalticpan anmotajtzin, pampa se san

unca anmoTajtzin, yihual pin cielo.

10 Huan monequi pa camo anquimacahuiltis pa amaqui anmitznotzas
“noteco”, pampa se san unca anmoteco, yihual Cristo.

11Yihual hual quitequipanuilia in oc sequin yes in hué capa amhuanten.

12 Pampin, aqui yes quijtia pa iyolo pampa yihual hué, yihual yes lachi-
huali tipichin. Huan aqui yes quijtua pa iyolo pampa unca tipichin yes
lachihuali hué.

13”;Quichi anpanus lacocoltilisli amhuanten ilamaxtinijmes in lajtol huan
fariseos hual anyuli anquincuajcuamantica lacames! Anquichihuilia pa
quijtusi painminyolo pampa amhuanten anunca lacames niman cuali, huan
neli anunca lacuajcuamananijmes. Unca pampa anquitzacuilia lacames
hual canticate in ojli capa quitasi ilahueliltilisli in cielo. Amhuanten amo an-
quinequi ancana in ojli huan amo anquinmacahuiltia pa canasi yehuanten
hual quinequilo canalo.

14°;Quichi anpanus lacocoltilisli amhuanten, ilamaxtinijmes in lajtol huan
fariseos, amhuanten lacuajcuamananijmes! Unca pampa anquinquixtilia in
calimes in sihuames hual inminlahuicalhuan polehuije. Cuaquin anquichia
oracion camiaclajtomes pa anquinmonextilislacames pampa anunca niman
cuali, huan ma yoje anunca lacuajcuamananijmes. Pampin, Dios anmitz-
macas lacocoltilisli niman chicahuac hual amo yoje quinmacas oc sequin.

15*;Quichi anpanus lacocoltilisli amhuanten, ilamaxtinijmes in lajtol huan
fariseos, lacuajcuamananijmes! Unca pampa anquipanahuiain al huejcalan
huan anyahui pa miaclalimes pa anquitemus se pa anquineltocaltis anmola-
maxtilisli. Huan quiman anquitas se hual quinequi, cuaquin anquijlacda ca
anmolamaxtilisli. Huan yoje anquichia pa monequis pa panus in lacocoltil-
isli hual ome ca amhuanten anpanus.

167;Quichi anpanus lacocoltilisli amhuanten, telaicana nijmes pachacames!
Amhuanten anquijtda: “Aqui yes quilis ilaixpan Dios len yahui quichia, huan
quijtda ca lajtol hual amo mopala pan ipampa in tiopan hué, cuaquin amo
quipia pa quichias in hual quilic. Ma yoje, aqui yes quilis ilaixpan Dios ca
lajtol hual amo mopala pampa yahui quichialen, huan quilia pan ipampa in
oro calijtic in tiopan hué, cuaquin yihual quipias pa quichias.”

17 jAmo anquimati anlaijnamiquia, anunca pachacames, amhuanten!
(Calia ca innojen monotza ca Dios? ¢Unca in oro, o unca in tiopan hué
capa Dios mochihuilia lachipahuali in oro pa huil quitas quinami iyaxca?
jAnquimati unca in tiopan hué hual monotza ca Dios!

18 Huan noje amhuanten anquijtua: “Aqui yes quijtda ilaixpan Dios pampa
yahui quichia len, huan ca lajtol hual amo mopala quijtua pan ipampa inon
capa quilalilo in huendi, cuaquin amo quipias pa quichias. Ma yoje, sinda
se quijtua ilaixpan Dios ca lajtol hual amo mopala pampa yahui quichia len,
huan quilia pan ipampa in huendi pa pani capa quilalilo, cuaquin yihual
quipia pa quichias.”

19 jAmo anquimati anlaijnamiquia, anunca pachacames, amhuanten!
¢Caliacainnojen monotza ca Dios? (Uncain huendi, o uncainon capa quilalilo
capa Dios mochihuilialachipahualiin huendi pa huil quitas quinamiiyaxca?
jAnquimati unca in capa quilalilo hual monotza ca Dios!

20 Yoje, aqui yes quijtus len ilaixpan Dios ca lajtol hual amo mopala, huan
quijtua pan ipampa inon capa quilalilo in huendi, cuaquin amo jan quijtutica
pan ipampa inon capa quilalilo in huendi san. Quijtutica pan ipampa capa
quilalilo huan pa mochi huendi hual unca pa pani inon.

21 Huan aqui yes quijtda len ilaixpan Dios ca lajtol hual amo mopala, huan
quijtua pan ipampa in tiopan hué, yihual amo quijtutica jan pan ipampa in
tiopan hué san. Noje quijtutica pan ipampa Dios hual yuli calijtic in tiopan
hué.

22 Noje aqui yes quijtda len ca lajtol hual amo mopala pan ipampa in cielo,
yoje yihual quijtutica pan ipampa in icpali cualtichin capa Dios huelitia huan
jan yoje quijtutica pan ipampa Dios hual molalia ipan.

23’1Quichi anpanus lacocoltilisli amhuanten, ilamaxtinijmes in lajtol huan
fariseos, amhuanten lacuajcuamananijmes! Amhuanten anquimaca Dios
se ca mochi diez inminlajlajco menta huan eneldo huan cominos hual an-
quipixca, huan amo anquinequi anquinmijnamiquia in lajtomes hual niman
monotzalo ca Dios. Cate innojen lajtomes hual anmitznextililo quinami
monequi pa anyuli anquichijtica len hual Dios quita cuali pa moxtin. Huan
cate innojen lajtomes hual anmitznextililo quinami monequi pa anquimatis
anlaicnilia huan quinami monequi pa anquimatis anquilalia anmolanelto-
calisli ca Dios. Cate innojen hual monequi pa anquimatis anquichias. Huan
noje monequi pa camo anmocahuas pa anquichias len quililo in oc sequin
lajtomes tijtipichin.

24 jAmhuanten telaicananijmes pachacames! Anunca quinami se hual
quitzejtzelua pa quisas se muyol pin al huan quitolia se camello, pampa
ca miac lachialisli anlaquisa anquichijtica in lajtomes tijtipichin huan amo
anquinequi anquijnamiquia in lajtomes huejué.

25’;jQuichi anpanus lacocoltilisli amhuanten, ilamaxtinijmes in lajtol huan
fariseos, lacuajcuamananijmes! Unca quinami ancaltia pa quiahuac in
tecomal huan in nixcumil. Ma yoje, pa laijtic cate catzahuac, quinami
amhuanten laijtic anmoyolo anunca catzahuac. Anunca catzahuac pampa
ancanac mochi hual anquinequic miac. Amo cataya anmoyaxca huan ma
yoje anquinmixtequilic oc sequin pa ancanas.

26 Fariseo pachacal, monequi pa tipehuas timochipajtica molaijtic quinami
quichipahualo ilaijtic in tecomal huan in nixcumil huan cuaquin ancayas
chipahuac pa quiahuac.

27”;Quichi anpanus lacocoltilisli amhuanten ilamaxtinijmes in lajtol huan
fariseos lacuajcuamananijmes!, pampa amhuanten anquinami in caltzindis
layapali iztac hual quichihualo capa quinlalpachulo in mijquimes. Nesilo
cualtichin pa quiahuac, huan ma yoje laijtic tenticate ca inminumimes
mijquimes huan ca mochi catzahualisli.

28 Yoje nuso annesi amhuanten noje quinami cuali huan cualtichin huan
melahuac pa anmoquiahuac. Ma yoje, laijticamhuanten antentica ca ilacua-
jcuamanalisli anmoyolo huan amo anquinequi anquineltoca Dios ilajtol,
amhuanten ej'elehuis.

29”;Quichi anpanus lacocoltilisli amhuanten ilamaxtinijmes in lajtol huan
fariseos lacuajcuamananijmes! Pampa anquinchia in caltzindis capa quin-
lalpachuje Dios ilajtunijmes, huan anquichijchia cuajcualtichin inminlaij-
namiquiltinijmes in lacames cuajcuali.

30 Cuaquin anquijtda: “Sinda tiyuliloaya quiman yuliloaya totajtzitzian,
amo tiquinpalehuiloaya quiman quinmictinijme Dios ilajtunijmes.”

31 Ca inon anquijtutica nuso pampa amhuanten nojen anunca inminmi-
ahuimes yehuanten hual quinmictije Dios ilajtunijmes.

32 Axan jxilaquistiacan anquichijtica len pehuaje quichihuaje anmotajtz-
itzian!

33’iCuhuames! jAmhuanten inminxolomes cuhuames! jQuinami huil anmo-
quixtis pin lacocoltilisli capa cayasi yehuanten hual amo iyaxca Dios!

34 Pampin, xiquitacan. Annimitztilanilis Dios ilajtunijmes huan lacames
hual quimatilo huan lamaxtinijmes. Sequin anquinmictis, sequin anquin-
pilus pan cuahuimes. Oc sequin anquinhuitequis pa anmotiopames huan oc
sequin anquintojtocas pa quisasi pa se caltilan huan pa oc se.

35In anmitzpanus pa yoje Dios anmitzmotexpahuilis amhuanten. Anmitz-
motexpahuilis pa mochi lacames inminesli latoyahuili, quema, inminesli
moxtin lacames cuajcuali hual cataloaya lamictili pan mochi in lalticpan
quiman pehuac in lalticpan huan pa axan. Inon unca quiman Abel yec
lamictili pa quiman anquimictic Zacarias hual yec ixolol Baraquias. Yihual
anquimictic lajco pin tiopan hué huan inon capa quilalilo in huendis.

36 Neli annimitzilia, Dios quinmotexpahuilis inminpampa moxtin yehuan-
ten hual cate lamictili. Quema, Dios anmitzmotexpahuilis amhuanten hual
anyultica axan.

Jesus quinchoquilia yehuanten hual chantilo pa Jerusalén
(Lc.13:34-35)

37 ’jJerusalén, Jerusalén! Yehuanten laijtic tehual, Jerusalén, yehuanten
quinmictilo Dios ilajtunijmes huan quinlaxililo tixcalimes yehuanten hual
Dios quintilanilia. jQuichi miac nicnequic niquinnechicuc yehuanten pa
Jerusalén quinami quinnechicua se lapachuani iparachitos itzindan inasta-
capajmes huan amo quinequije!

38 Xiquitacan. Cayasi lacajcahuali chantiticate yehuanten pin caltilan
huan Dios amo cayas ca yehuanten.

39 Pampa annimitzilia neli, yajmo annechitas axan pa quiman. San
annechitas quiman ajsis in tonali quiman anquijtus: “Ma Dios quipia yihual
hual huala ca ilahueliltilisli, ichicahualisli in Tata.”

24

Jestus quinmilia pampa in tiopan hué yes laxitinili
(Mr.13:1-2; Lc. 21:5-6)

1 Quisac Jesus pin tiopan hué, uyajtiac huan ajsitiaje capa yihual
imonextilinijmes. Pehuaje quilaquetzilije quinami cataloaya lachijchihuali
cualtichin mochi icalimes in tiopan hué.

2Huan Jesus quinnanquilic:

—¢Anquinmita mochiinnojen? Neli annimitzilia,amo mocahuas nican se tel
pan oc se tel hual amo quimayahuisi, mochi quixitinisi.

Jesus quinmaxtia quinami quimatisi quiman ajsitihuala in tonali quiman
lamis in lalticpan
(Mr.13:3-23; Lc. 21:7-24; 17:22-24)
3 Cuaquin uyaje pani in loma (tepetzindi) itoca Olivos. Nepa molalic Jesus,
hualaje capa yihual imonextilinijmes inminhuian, quilije:
—Xitechili, ¢quiman cayasi innojen? Huan ¢len yes in lanextilisli calica
ticmatisi quiman tihualas pa tihuelitis, in lanextilisli calica ticmatisi quiman
lamis in lalticpan hual unca axan?

4Jesus quinnangquilic:

—Ximolachilican pa camo anmitzcuajcuamanas amaqui.

> Hualasi miac quijtuticate pampa quipialo nolahueliltilisli, huan quijtusi:
“Nehual niCristo”, huan quincuajcuamanasi miac lacames.

6 Anm1tzlamach11t131 lacames pampa cate moanalisli cajcapa pin lalticpan,
moanalisli hual panujticate huan moanalisli hual yalo pehualo. Amo ximo-
majtican, innojen quipialo pa panusi huan ayamo lamis in lalticpan.

7 Se lahueliltilisli moanas ca oc se lahueliltilisli. Yehuanten pa se lali
moanasi ca yehuanten pa oc se lali. Cayas mayandi cajcapa huan miquisi
miac. Cayas cocolisli, huan laulinis chicahuac cajcapa

8 Mochiinnojen yesijan quinamipehuasiin midc cocolisli hual yalo panulo
lacames. Unca quinami mococua se sihual quiman pehua lacati ixol.

9’Cuaquinon anmitztemacasi pa anmitzhuejuecaltisi huan anmitzmictisi.
Huan moxtin anmitzcocolisi pampa annechneltoca.

10Pan innojen tonalijmes miac lacames mijcuanisi pa yajmo quitocasi iojli

Dios, yajmo quineltocasi. Huan motemacasi se huan oc se pa yesi latojtocali.

Mococolisi se huan ocse. o .
11 Huan nesilo cajcapa miac hual quijtusi pampa yehuanten cate Dios

ilajtunijmes. Ma yoje, islacatisi, huan yehuanten quincuajcuamanasi miac

lacames.
12 Huan cayasi yoje miac lacames hual yultialo quichijticate amo cuali.

Pampin, miac mocahuasi pa quinlasojlasi oc sequin quinami lalasojlanijme.

13 Ma yoje, aqui yes mopepenialtis huan mochicahualtis pa panus mochi
in amo cualj, yihual Dios quiquixtilis pin polehuilisli.

14 Huan momachiltisi ilamachiltilisli cuali nolahueliltilisli pa capa yes
chantilo lacames pin lalticpan, pa quimatisi pa mochi lalimes. Cuaquin
lantihualas mochi pan lalticpan. Dios laquisas ca in hual quichijtica ca in
lalticpan.

15 ’Pa yina, Daniel ilajtuni Dios quijcuiluc pa iamal, quijcuiluc pampa
yahuiaya nesi in hual niman tetzcuinuc hual lacatzahua huan laijlacta. (Ma
quimati len quinequi quijtua inon mochi sejse hual momaxtitica.) Huan
quiman anquitas inon yehuatica pin tiopan hué capa jan unca iyaxca Dios
pa cayas, capa in niman chipahuac pin tiopan hué,

16 cuaquin ma cholu aqui cayas pa Judea, ma cholu pan lomas (tepemes).

17 Huan aqui cayas pani pa icali, ma camo temu pa quiquixtis len pa
icalijtic.

18 Huan aqui cayas pa icuajmili, ma camo mocuepa pa canas inahuas.

19 jQuichi panusi lacocoltilisli yehuanten hual yalo quipialo xolomes huan
yehuanten hual lachichiltijticate innojen tonalijmes!

20 Xictemachican Dios pa camo anquipias pa ancholus quiman cayasi
tonalijmes hual sehua, o pa camo panus pan tonali quiman anmosehuia.

21Unca pampa lacames yalo panulo lacocoltilisli pa in tonalijmes quinami
amo quiman panunijme quiman pehuac in lalticpan niman pa yina huan pa
mochi in tonalijmes hual lantihualaje ca axan. Huan amo quiman cayas yoje
oC sejpa quiman panusi innojen tonalijmes.

22 Huan sinda Dios amo quilaliaya pa camo huejcahualosquiaya innojen
tonalijmes, cuaquin amaqui mocahuaya yultica. Ma yoje, amo cayas yoje.
Dios quilalic pa camo huejcahualosquiaya innojen tonalijmes pampa quin-
lasojla yehuanten hual quinlajtultic pa yesi ilacames.

23 ’Cuaquin, sinda se anmitzilia: “Xiquitacan, nican unca in Cristo”, o
“Xiquitacan, nepa unca”, amo xicneltocacan.

24 Pampa nesisi lacuajcuamananijmes hual quijtusi islacatijticate pampa
cate cristos yehuanten huan nesisi lajtunijmes hual quijtusi pampa an-
mitzilijticate ilajtomes Dios, huan ma yoje islacatijticate. Quinchihuasi hual
pampa innojen in lacames moitasi momajtiticate. Quinchihuasi pampa
quinequisi quincuajcuamanasi, sinda huil, yehuanten hual Dios quinlajtul-
tic pa yesiilacames.

25Xiquitacan. Axan annimitzilic inon quiman ayamo panuc. Pampin sinda
anmitzilisi:

26 “Xjquitacan. Cristo unca nepa capa amaqui chanti”, cuaquin amo
xiquisacan amhuanten ca umpic. O sinda anmitzilis: “Xiquitacan. Cristo
unca nican niman calijtic”, amo xiquinneltocacan.

27Pampa jan quinami pelania pejtica capa quisa in tonali huan lami capa
calaqui in tonali, yoje yes quiman nel nihualas, nel ilacal in cielo.

28 Capa cayas in mijquil, nepa monechicusi in tzopilojmes.

Jesus quinmilia quinami cayas quiman hualas
(Mr. 13:24-37; Lc. 21:25-33; 17:26-30,34-36)

29°Tan axcan quiman lamisi panusi innojen tonalijmes capa panulo miac
lacocoltilisli, cuaquin laticumactis in tonali huan in mesli amo quinequis
lahuis. Hueztiasi in luceros (silalimes) pin cielo huan molinisi in ijyecames
amo cuajcuali pin ijyecal hual huelitilo ca lacames amo cuajcuali pan laltic-
pan, quipolusi inminchicahualisli.

30 Cuaquinon moitas pin cielo in lanextilisli hual lamachiltis pampa huala
nel ilacal in cielo. Pampin moxtin pin lalticpan chocasi quiman quitasi
hualajtica ca lahueliltilisli chicahuac huan laixpelalisli cualtichin, hualajtica
pin mextemimes.

31 Quintilanis ilanahuatinijmes pin cielo ca lancaquetzalisli chicahuac,
xahuantica chicahuac ca ilancaquetzaloni. Quinnechicusi yehuanten hual
Dios quinlajtultic pa yesiiyaxca. Quinnechicusi quinquixtilijticate pa mochi
cajcapa pin lalticpan, pa se itenco in lalticpan capa pehua in cielo ca capic
unca in oc se itenco in lalticpan capa lami in cielo.

32 "Ximonextilican in lajtol inahuac in amacudl tipichin calica annim-
itznextilis len nicnequi niquijtda: Quiman mochia sejselic iramitas (iitz-
molinquimes) huan ixua isacayo, cuaquin anquimatis pampa amo huejc-
ahuas pa ajsis xupanda.

33 Yoje, amhuanten noje quiman anquitas mochi innojen, cuaquin an-
quimatis pampa ajsitihuala inon hual yahui panua, quinami se hual tijcaquia
jan pa quiahuac in lalapujquil.

34 Annimitzilia neli, mochi inon panus quiman ayamo lamisi yehuanten
pin lali hual yulticate nepa.

35 Mocahuasi pa yesi in cielo huan in lalticpan. Ma yoje, nolajtomes amo
quiman mocahuasi pa yesi, amo quiman motzacuasi pa camo mochihuasi.

36 'Ma yoje, amaqui quimati calia tonali huan hora quiman mochihuasi
innojen. Amo quimatilo in lanahuatinijmes pin cielo, amo nicmati nehual
hual Dios ixdl. San Dios noTajtzin quimati.

37’Jan quinami cataya quiman yulini Noé pan lalticpan pa yina, yoje cayas
quiman nia nihuala nehual ilacal in cielo.

38 Pa innojen tonalijmes quiman Dios ayamo quinmatoctic moxtin, la-
cames yulinijme lacuajtataloaya huan launtataloaya huan monamictitat-
aloaya huan quinmacatataloaya inminxolomes sihuames pa monamic-
tilosquiaya, yoje yulinijme. Cuaquin ajsic in tonali capa calaquic Noé pin
arca.

39 Huan amo moijnamiquiltije len yahuiaya panu. Cuaquin huetzic in al
hual catani pa panipin cielo huanlejcucin al hual cataniitzindaninlali huan
quinhuicac quinmatoctitataya moxtin. Yoje cayas noje quiman nihualas
nehual, ilacal in cielo.

40 Pa in tonali, cayasi ome lacames pan cuajmili, se yes lahuicali huanin oc
se yes lacahuali.

41 Ome sihuames cayasiin omenten testicate pan melal, se yes lahuicali, oc
se lacahuali.

42’Pampin, ximolachilican pa mojmosta anmoijnamiquiltitias, pampa amo
anquimati calia tonali yahui huala in Tata.

43 Xicmatican inon: Sinda quimatiaya iteco in cali quiman yahuiaya
huala in laxtequini, cuaquin lachiaya huan amo quimacahuiltiaya quichia
coyunquil pa calaquisquiaya quixtequili len iyaxca hual cataya calijtic.

44 Pampin, amhuanten noje xicayacan xilachixtiacan, pampa nehual ilacal
in cielo nia nihuala quiman amo anquijnamictica inon hual annimitzilic.

Ome tequipanujquimes, se hual amo quineltoca huan oc se hual quineltoca

iteco
(Lc.12:41-48)

45°Sinda se teco quipia se tequipanujquil hual quimati huan quineltoca,
cuaquin quicahuilis pa quilachilis pan mochi icali huan pa quinmacas
moxtin len quicuasi pa quiman monequi pa lacuasi.

46 Quipias paquilisli in tequipanujquil hual quichijtica yoje quiman
mocuepa iteco pa ichan huan quita itequipanujquil quitequipanuilijtica
yoje.

47 Neli annimitzilia in teco quicahuilis itequipanujquil pa quilachilis pan
mochi hual quipia pampa iteco yoje quimati yihual itequipanujquil quimati
quitequipanuilia cuali.

48 Huan sinda itequipanujquil mochias amo cuali, yihual pehua quijtua
laijtic yihual: “Huejcahua pa hualas noteco.”

49 Yoje pehua quinhuitequia icnian tequipanujquimes huan pehua lacua
huan lahuana ca in lahuanquimes.

50 Cuaquin hualas iteco pan se tonali quiman amo cayas quichixtica, se
tonali hual amo quimatiaya.

51 Huan iteco quimacas lacocoltilisli chicahuac. Quitilanis pa quipias in
hual quipiasi yehuanten hual yuliloaya lacuajcuamantataya inminlaixpan
moxtin. Cuaquin chocas huan quincuajcuas ilames.

25

In majlacli sthuames yajyancuic

1’Cuaquin huil quijtua se pampa ilahueliltilisli in cielo unca quinami diez
sihuames yajyancuic hual quinhuicaje chahuac huan inmintapalquitas pa
lalahuisi huan uyaje pa se monamictilisli pa quisalosquiaya quinamiquilo
in lacal hual monamictiaya.

2 Cinco (macuili) ca in sihuames yajyancuic amo quimatiloaya huan in oc
sequin macuili quimatiloaya.

3 Yehuanten hual amo quimatiloaya amo quihuicaje ca yehuanten oc
sequin tapalquitas ca chahuac, san in hual cataya laijtic inmintapalquitas.

4 Yehuanten hual quimatiloaya quihuicaloaya chahuac pa inminta-
palquitas pa quiman quinequiaya.

5 Huan quinami huejcahuac hualac in lacal hual monamictiaya, quipiaje
cochilisli in sihuames yajyancuic huan cochije.

6 Cuaquin quinami pa lajco laydla mocaquic tzajtzije, quijtuje: “jAxan huala
in lacal! jXiquisacan Xicnamiquican!”

7Moxtin in sthuames ejsaje huan moquetzaje pa quichijchihuasi inminta-
palquitas.

8 Huan yehuanten hual amo quimatiloaya quinmilije yehuanten hual
quimatiloaya, quil: “Xitechmacacan nadita anmochahuac pampa mosejti-
cate totapalquitas”, quil.

9Huan in sihuames hual quimatiloaya quinnanquilije: “Amo huil, pampa
cuaquin amo techajsis tehuanten huan amhuanten. Monequi pa anyahuis
capa in lanamacanijmes huan ximocuhuilican chahuac.”

10 Quiman uyaje in macuili hual amo quimatiloaya pa quimocuhuilisi,
cuaquin ajsic yihual hual monamictiaya. Calaquije ca yihual yehuanten
hual quipialoaya chahuac, calaquije pan monamictilisli, cuaquinon cataya
latzacuali in lalapujquil.

11 Panuc nadita, ajsije innojen oc sequin sihuames yajyancuic pan lalapu-
jquil quinoztataloaya: “jTata, Tata, xitechlapuli!”

12 Huan yihual quinnanquilic: “Neli, annimitzilia da amo annimitzixi-
mati.”

13 Cuaquinon Jesus quinmilic:

—Xilachixtiacan, pampa amo anquimati in tonali huan in hora quiman
nihualas nehual ilacal in cielo.

Se lapuhualisli hual lanextilia quinami sequin quimiactije pocuinijmes

tomin
(Lc.19:11-27)

14°Tlahueliltilisli in cielo unca jan quinami se lacal hual yahui pa oc se lali,
huan quiman ayamo quisac, quinnotza itequipanujquimes, quintemacac
itomin pa quilachilisi.

15°Se ca yehuanten yihual quimacac quinami macuili mil tomin, ca oc se
quimacac ome mil, huan ca oc se quimacac se mil. Cuaquin mohuicac pa oc
se lali.

16 In tequipanujquil hual quipiac macuili mil lacuhuac huan lanamacac ca
in tomin, huan monechiculic oc sequin macuili mil.

17 Jan yoje monechiculic oc sequin ome mil in se hual quipiac ome mil

tomin.
18 Huan in se hual quipiac se mil uyac lahuajuanac huan quilatic itomin

iteco pin lali.

19°Cuaquin, quiman panuje miac tonalijmes, mocuepac inminteco innojen
tequipanujquimes huan ca yehuanten pehuac laquetzac inahuac itomin.

20 Hualac ca yihual in se hual quipiac in macuili mil tomin, quihualicac ca
yihual oc sequin macuili mil tomin, quilic: “Tata, tichtemacac macuili mil
tomin huan xiquita, nimitznechiculic oc sequin macuili.”

21 Quinanquilic iteco: “Ticchiac cuali, tel tiunca se tequipanujquil cuali
hual nicmati huil ticchia mochi cuali. Ticchihuac cuali ca nadita. Pampin
nimitzmacas lahueliltilisli ca miac. Axan tia tiquitas quichi paquilisli huil
nimitzmaca. Xicalaqui capa nehual.”

22 Cuaquin hualac in se hual quipiac in ome mil tomin, quilic: “Tata,
tichtemacac ome mil tomin. Xiquita, nimitznechiculic oc sequin ome mil.”

23Tteco quinanquilic: “Ticchiac cuali, tel tiunca se tequipanujquil hual nic-
mati huil ticchia mochi cuali. Ticchiac cuali ca nadita. Pampin nimitzmacas
lahueliltilisli ca miac. Axan tia tiquita quichi paquilisli huil nimitzmaca.
Xicalaqui capa nehual.”

24 Quiman hualac pa iteco in se hual quipiac in se mil tomin, quilic: “Tata,
nimitziximati quinami tiunca se lacal chicahuac pa moyolo. Tilapixca capa
amo tilatocac huan tilapejpena capa amo tilaxinic.

25Huan nimomajtic, pampin niclatic pinlali motomin. Xiquita, nican ticpia
len moyaxca.”

26 Iteco quinanquilic: “Elehuis tequipanujquil tehual, tilatzehui. ¢Ticmati
nuso pampa nilapixca capa amo nilatocac huan nilapejpena capa amo
nilaxinic?

27Pampin ticpiaya pa tictemacasquiaya notomin yehuanten hual quilane-
huilo tomin. Cuaquin quiman nihualaya, nicpiaya notomin ca imiactilisli.”

28 Cuaquin quinmilic yehuanten hual nepa cataloaya: “Xijquixtilican in
mil tomin huan xicmacacan yihual hual quipia in diez mil tomin.”

29 Pampa aqui quipia, yihual quimacasi noje oc sequin huan quipias niman
miac pa cajcoquis. Aqui hual amo quipia, quiquixtilisi in nadita hual quipia.

30Huan in tequipanujquil hual amo monotza, xiclasacan pa quiahuac capa
laticumac. Nepa chocasi huan quincuajcuasi inminlames.

Quijtua quinami Dios quinmotexpahuilis yehuanten hual yulilo pa mochi
lalimes

31’Quiman nihualas nehual ilacal in cielo, nihualas quinami se hué, huan
Dios ilanahuatinijmes pin cielo nechyahualusi. Cuaquin nimolalis pan
noicpali hual laixpelas cualtichin.

32 Umpa quinnechicusi nolaixpan moxtin yehuanten hual yulinijme pa
mochi inminlalimes. Niquinxiluilis sequin huan oc sequin quinami in
lachiani quinxiluilia iborregos pa camo cayasi ca ichivos.

33 Quinlalia in borregos pa ima cuali huan quinlalia in chivos pan ima amo

cuali.
34 Cuaquin niquinmilis yehuanten hual cate pan noma cuali: “Xihualacan

nican amhuanten hual anquipaquiltia noTajtzin, Xicpiacan pa anmoyaxca in
hual anmijchijchihuilic Dios quiman quipehualtic mochi.

35Inon anquipias pampa quiman nimayantataya, annechlacualtic, niamic-
tataya huan annechlauniltic, nicataya se hual amo annechiximatiaya huan
annechnamiquic quinami se ca amhuanten.

36 Nicataya nacatil huan annechlaquentic, nicataya cocoxquil huan an-
nechpaxaluilic, nicataya latzacuali pin calijtic, huan anhualac capa nehual
pa annechpalehuis.”

37Cuaquin quinanquilisi yehuanten hual quipialo cuali inminyolo, quilisi:
“Tata, ¢quiman timitzitaje timayantataya huan timitzlacualtije? ¢Quiman
timitzitaje tiamictataya huan timitzlauniltije?

38 sQuiman timitzitaje quinami se hual amo timitziximatiloaya huan tim-
itznamiquije quinami ticataya se ca tehuanten, o nacatil huan timitzlaquen-
tije?

39Huan ¢quiman ticataya cocoxquil, o latzacuali pin calijtic huan timitzpax-
aluilije?”

40 "Niquinnanquilis huan niquinmilis: “Neli annimitzilia pampa mochi
hual anquichihuilic se ca innojen nocnian, mas que yec in niman tipichin ca
yehuanten, yoje cataya quinami annejchihuilijtataya nehual.”

41 *Cuaquin niquinmilis yehuanten hual cate pa noma amo cuali:
“Xiquisacan capa nehual ca yoje, amhuanten ej'elehuis, ximijcuanican
pa yajmo ancayas nican, pa anyas pin tixuxli hual amo quiman sehuis,
tixuxli lalalaltili pa in lili huan ilanahuatinijmes.

42 Pampa nimayantataya huan amo annechlacualtic, niamictataya huan

amo annechlauniltic. o o
43 Nicataya se hual amo annechiximatiaya huan amo annechnamiquic

quinami se ca amhuanten. Nicataya nacatil, huan amo annechlaquentic.
Nicataya cocoxquil huan latzacuali pin calijtic huan amo annechpaxaluilic.”

44 Cuaquin nechnanquilisi yehuanten noje, quilisi: “Tata, ¢quiman timitzi-
taje timayantataya o tiamictataya o quinami se hual amo timitziximatiloaya
o nacatil o cocoxqui o latzacuali pin calijtic huan amo timitzpalehuije?”

45Huan nehual quinami hué niquinmilis: “Neli annimitzilia pampa mochi
hual amo anquichihuilic se ca innojen nocnian, mas que yec in niman
tipichin, yoje amo annej chihuilic nehual.”

46 Cuaquin innojen yasi pa in lacocoltilisli hual amo quiman lamis, huan
yehuanten hual quipiaje inminyolo cuali yasi capa amo quiman mocahuasi
pa yulisi cuali.

26

Quitemulo quinami huil quiquitzquisi Jesus
(Mr. 14:1-2; Lc. 22:1-2; Jn. 11:45-53)
1Yoje, quiman Jesus lamic quinmilic mochi inon, quinmilic imonextilini-
jmes:
2 —Anquimati pampa ajsis in ilacualisli pascuas axan ca ome tonalijmes.
Cuaquin nechtemacasi pa nechpilusi pan se cuahuil nehual ilacal in cielo.
3Cuaquinon pan innojen tonalijmes monechicuje in tiopistas huejué huan
abuelojmes inminhueyenten in judios huan ilamaxtinijmes in lajtol. Mon-
echicuje pailajcotiyan icali cualtichin Caifas, yihual ihué in tiopistas.
4 Nepa molaquetzililoaya quinami yahuiloaya quiquitzquilo Jesus ca
lacuajcuamanalisli pa quitilanisi pa quimictisi.
> Ma yoje, quijtuloaya:
—Ma camo ticchihuacan quiman panujtica in fiesta pa camo majcoquisi in
lacalera pa moanasi ca tehuanten.

Se sihual quixahuilia Jestis
(Mr. 14:3-9; Jn. 12:1-8)

6 Jesus cataya pa icali Simdn hual quipiani in cocolisli itoca lepra huan
pampin quitocayaltinijme in Leproso.

7Huan ajsic capa Jesus se sihual quihualicatataya se tapalcal lachihuali
ca alabastro. In tapalcal tentataya ca chahuac hual ajuiac huan ipatiaya
miac. Jesus cataya pan lacualisli huan in sihual quitoyahuac in chahuac pa
itzontecon Jesus.

8 Quitaje inon imonextilinijmes, cualaniloaya, pehualoaya quijtulo:

—¢Palen quipoluc yoje in chahuac?

9 Pampa huil quinamacaloaya in chahuac pa miac tomin huan huil
quinmacaloaya yehuanten hual amo quipialo miac, yoje pa quinpale-
huilosquiaya.

10 Quiman Jesus quimatic len quijtuloaya, quinmilic:

—¢Leca anquimaca tequil in sihual? Nejchihuilic len cuali nehual.

11 Mojmosta anquinpia ca amhuanten yehuanten hual amo quipialo miac.
Nehual amo anyahui annechpia mojmosta.

12 Quiman yihual nechtoyahuilic in chahuac hual ajuiac pan nocuerpo,
yoje nejchijchihuilic nocuerpo pa quiman nechlalpachusi.

13 Annimitzilia neli, capa yes quinnahuatilo in nolamachiltilisli cuali pa
mochiin lalticpan, cuaquin quinnahuatisi noje inon hual nejchihuilic yihual
nehual, pa yoje moxtin quijnamiquisi inon hual nejchihuilic.

Judas huan in tiopistas huejué quichihualo inminlajtulisli
(Mr. 14:10-11; Lc. 22:3-6)

14 Cuaquinon uyac in se imonextilini hual motocaya Judas Iscariote, uyac
capa in tiopistas huejué.

15 Quinmilic:

—¢Quichi annechlaxlahuis sinda annimitztemaca yihual?

Huan mocahuaje pa quilaxlahuisi ca plata, ca treinta (sempuhualihuan-
majlacli) tomin.

16 Huan jan axcan quitemujtinemiaya quiman cuali huil quintemacas
Jesus ca yehuanten.

Jesus quinnextilia quinami tiquijnamiquisi
(Mr. 14:12-25; Lc. 22:7-23; Jn. 13:21-30; 1Co. 11:23-26)

17Pan tonali quiman pehuac in fiesta (ilhuil) quiman quicualo in pan hual
amo quipia laxocoyajquil, hualaje capa Jesus imonextilinijmes, quilije:

—¢Capa ticnequi pa ticyucxiltisi in nacal pa huil tijcuas iborreguito in
pascua?

18 Quinmilic:

—Xiajtiacan pin caltilan pa icali in lacal huan xiquilican: “Quijtda in
Lamaxtini: Amo huejcahua pa nechajsis quiman nipanus nolacocoltilisli.
Pampin nia nijcua iborreguito in pascua ca nomonextilinijmes pa mochan.”

19 Quichihuaje quinami quinmilic Jesus, huan quiyucxiltije iborreguito in
pascua.

20 Quiman layuajtic, Jesus cataya pan lacualisli ca in doce (majlacli-
huanome) imonextilinijmes.

21 Huan quiman lacuajtataloaya, quinmilic:

—Annimitzilia neli pampa se ca amhuanten yahui nechtemaca ca nolaco-
colinijmes.

22Huan icnotiloaya niman miac, pehualoaya quililo mochi sejse:

—¢Amo unca nehual, Tata?

23 Huan quinnangquilic Jesus:

—Yihual hual huan nehual tijcalactilo tomajma pin xicali ca altzindi
chichic, yihual in se hual nechtemacas.

24 Nehual ilacal in cielo, nia nicana in ojli hual Dios nechlalilic quinami
unca lajcuiluli pin iamal ilajtol. Ma yoje, jquichi panus lacocoltilisli in lacal
hual nechtemaca ca nolacocolinijmes nehual ilacal in cielo! Cataya cuali pa
in lacal sinda amo lacatiaya.

25 Quinanquilic Judas in hual quitemacasquiaya, quilic:

—¢Amo unca nehual, Lamaxtini?

Jesus quinanquilic:

—Tehual tiquijtuc.

26 Lacuajtataloaya yehuanten, Jesus canac in pan pa imajmajuan, quise-
huic Dios, huan quilapanac. Cuaquinon quinmacac imonextilinijmes, quin-
milic:

—Xicanacan huan xijcuacan. In nocuerpo.

27 Cuaquinon canac in tapalquita pa imajmajuan, quisehuic Dios, cuaquin
quinmacac, quinmilijtica:

—Xicunican anmoxtin iayo uva coc pin tapalquita.

28 Inon noesli hual quichia pa yes cuali Dios ilajtulisli yancuic ca amhuan-
ten. Amo lamis in lajtulisli. Noesli toyahuis pa miac pa quinquixtilis
yehuanten inminlaijlaculisli, Dios quinpujpuhuas.

29 Huan annimitzilia pampa yajmo nicunis in iayo uva coc. Ma yoje,
quiman noTajtzin ilahueliltilisli pin cielo pehua monextia pan lalticpan,
cuaquin pa in tonali nicunis yancuic ca amhuanten.

Jestus quilia Pedro pampa yahui quijtiia pampa amo quiximati
(Mr. 14:26-31; Lc. 22:31-34; Jn. 13:36-38)

30 Cuaquin quicantaruje (quicuicaje) innojen lajtomes huejué pa Dios,
huan umpa uyaje pa in loma (tepetzindi) hual itoca Olivos.

31 Cuaquinon Jesus quinmilic:

—Anmoxtin anyahuiannechcajcahua axaninlayua, pampa anpinahuas pa
annechpias nehual pa anmolamaxtini. Yahui caya yoje pampa Dios ilajtol
lajcuiluli quijtua: “Nicmictis in lachiani hual quinmita in borregos, huan in
borregos yesi lasemanali ca capic yes.”

32 Ma yoje, quiman niyultica oc sejpa, nia annimitzlaicana amhuanten pa
Galilea.

33 Cuaquinon Pedro quilic:

—Mas que moxtin mitzcajcahualo pampa pinahuasi mitzpiasi pa inminla-
maxtini, nehual amo quiman nimitzcajcahuas.

34Huan Jesus quilic Pedro:

—Nimitzilia neli pampa axan pan in layda ayamo xahuanis in gallo,
huan tehual tiquijtus pampa amo tichiximati, tiquijtus sejpa huan oc sejpa,
quema, tiquijtus ca ye lajtulisli.

35Pedro quilic:

—Mas que nicpiaya pa nimiquis ca tehual, damo niquiliaya pampa amo
nimitziximati.

Huan yojque quijtuje moxtin imonextilinijmes.

Jestus quilajlania Dios pin lajcotiyan Getsemani
(Mr. 14:32-42; Lc. 22:39-46)

36 Cuaquinon hualaje ca imonextilinijmes pan se lajcotiyan itoca Getse-
mani, huan Jesus quinmilic:

—Ximolalican nican huan nehual nias ca umpic pa niclajlanis Dios.

37Huan quinhuicac ca yihual Pedro huan in ome ixolomes Zebedeo huan
pehuaya icnoti niman miac, mococujtiahuiaya niman miac pa iyolo.

38 Cuaquinon quinmilic:

—Nechcocojtica noyolo miac, huan nilamati quinami nimictica. Ximoc-
ahuacan nican amhuanten huan xilachiacan ca nehual.

39 Cuaquinon Jesus uyac nadita huejquita, huetzic pa iixco, quilajlanic
Dios, quilic:

—NoTajtzin, sinda huil, ma camo nechpanu in hual yahui nechpanua.
Ma yoje, ma camo mochia quinami nicnequi, ma mochia quinami tehual
ticnequi, inon ma ye.

40 Cuaquinon mocuepac pa capa cataloaya yehuanten, quinmitac coxtat-
aloaya, huan yihual quilic Pedro:

—¢Amo huil anlachia jan se hora san ca nehual?

41Ximocahuacan anejsatica huan xiclajlanican Dios, pa yoje amo anmitzti-
lanilis anmoyolo Satands. Neli pa anmoyolo anquinequi anquichia cuali. Ma
yoje, anmocuerpo (anmonacayo) amo quipia chicahualisli pa quichias.

42 Oc sejpa uyac huan yojque quilajlanic Dios, quilic:

—NoTajtzin, sinda inon hual yahui nechpanua amo huil yes lapatili,
cuaquin ma mochia quinami ticnequi.

43 Huan oc sejpa quiman mocuepac capa cataloaya imonextilinijmes,
quinmitac coxtataloaya pampa quinyamantataya in cochilisli.

44 Quincahuac yehuanten huan oc sejpa uyac, quilajlanic Dios quilijtataya
oc sejpa in lajtomes hual lamic quijtuc. Yoje quilajlanic ca ye lajlanilisli.

45 Cuaquinon hualac capa cataloaya imonextilinijmes huan quinmilic:

—Ancochi huan anmosehuia pa in nadita hual anmitzcahuilia. Xiquitacan,
axan ajsic ilajco in layua quiman nehual ilacal in cielo nicayas latemacali pa
nechquitzquisi in lacames laijlaculi.

46 Ximoquetzacan, ma tiacan. Xiquitacan, axan yihual hual nechtemaca
huala.

Quiquitzquilo huan quihuicalo Jests
(Mr. 14:43-50; Lc¢. 22:47-53; Jn. 18:2-11)

47 Huan ayamo lamiaya laqueztataya Jesus, xiquitacan, hualaya Judas,
in se imonextilini ca in doce. Ca yihual hualaloaya se lanechiculisli hual
yeje lacames hual in tiopistas huejué huan inminhuejueyenten in judios
quintilanije. Quimpixtihualaloaya cuahuimes huan teposli calica moanalo
guaches.

48 Huan Judas hual quitemacaya Jesus quinmacac in miac lacalera se
lanextilisli, quinmilic:

—Aqui yes nictenamiquis, yihual in se, Xijquitzquican.

49 Huan jan axcan hualaya ca Jesus, quilic:

—iMa Dios mitzpia, Lamaxtini!

Huan quitenamiquic.

50Jesus quinanquilic:

—Nito, ¢pa inon tiunca nican?

Cuaquinon hualaje, molaxilije inmajmajuan pani Jesus huan quiquitzqui-
jtiquisaje.

51 Ca inon, xiquitacan, se hual cataya ca Jesus quixilanic imajma huan
quiquixtitiquisac iteposli pa moanalisli, quimacac se latzontequilisli ite-
quipanujquil in tiopista hué, quicotonilic se inacas.

52Jesus quilic:

—Ximopili moteposli capa monequi mocahuas. Moxtin hual moanalo ca
teposli pa moanalisli noje miquisi pan ipampa in teposli.

53 s Amo ticmati nehual huil niclajlania noTajtzin huan Yihual nechtilanilis
jan ajnaxcan doce batallones ca ilanahuatinijmes guaches hual cate pin
cielo? Quema, huan oc se sinda nicnequiaya.

>4 Ma yoje, sinda yoje nicchihuaya, ¢quinami lamiaya mochia Dios ilajtol
lajcuiluli hual quijtia pampa monequi pa nechpanus inon?

55 Cuaquinon Jesus quinmilic in miac lacalera, quinmilic:

—¢Anquisac ca teposlimes huan cuahuimes quinami anquisaya anquig-
uitzqui je laxtequini? Itequi nimolaliaya pin tiopan nilamaxtitataya huan
amo annechquitzquic.

56 Ma yoje, mochi inon panujtica pa yoje lamis mochias len quijcuiluje
ilajtunijmes Dios.

Cuaquinon moxtin imonextilinijmes quicajcahuaje, choluje.

Jesus inminlaixpan yehuanten hual yeje in Lanechiculisli Hué
(Mr. 14:53-65; Lc. 22:54-55, 63-71; Jn. 18:12-14,19-24)

57 Yehuanten hual quiquitzquije Jesus quihuicaje ca ilaixpan Caifds in
tiopista hué, capa cataloaya lanechiculi illamaxtinijmes in lajtol huan inmin-
huejueyenten in judios.

58 Pedro quitocac nejnentataya huejca. Ajsic pailajcotiyan icali in tiopista
hué. Nepa calaquic huan molalic ca in guaches pa quitasquiaya quinami
yahuiaya laquisa mochi inon.

59 In tiopistas huan in oc sequin ca in Lanechiculisli Hué quintemuloaya
lacames hual quijtulosquiaya latexpahuilisli ilaixpan Dios ca lajtomes hual
amo mopalalo. Yojque huil quitilanilosquiaya Jesus pa yesquiaya lamictili.
Huan quema, quintemuloaya lacames hual islacatilosquiaya quijtutataloaya
ilaixpan Dios pampa quijtuloaya melahuac.

60 Ma yoje, amo quitaje lacames hual huil quijtuloaya len ca lajtol
melahuac, mas que miac lacames islacatije inahuac yihual. Cuaquin lamije
hualaje inminlaixpan ome lacames islacatinijmes.

61 Quimotexpahuilije, quijtuje:

—In se quijtuc: “Nehual huil nicxitinia Dios itiopan hué huan quiman
panusi ye tonalijmes huil nicchias oc sejpa.”

62 Cuaquinon moquetzac in tiopista hué, quilic Jesus:

—¢Amo ticnanquilia nindeno inahuac in hual yehuanten mitzmotexpahuil-
ijticate?

63 Huan Jesus amo nahuatic. Cuaquinon in tiopista hué quilic:

—iNimitzilia pa titechilis ilaixpan Dios hual yuli, xitechili sinda tehual
tiCristo, Dios ixolol!

64Jesus quilic:

—Nehual niunca, quinami tiquijtua. Ma yoje, annimitzilia neli, annechitas
nehualilacalin cielo nimolalijtica pa ima cuali Dios hual quipia in chicahual-
isli niman hué. Annechitas nihualajtia pan imextemimes in cielo.

65 Cuaquinon quitzayanic inahuas in tiopista hué. In quichihuaya pa
lanextilisquiaya quinami cualanic miac pampa quijtuc inon Jesus, huan
quijtuc:

—iQuihuejuecaltic Dios! jYajmo monequi pa tiquintemusi oc sequin lacames
pa quimotexpahuilisi! jAxcan, Xiquitacan! jAnquicaquic in lahuejuecaltilisli!
¢Quinami anquita?

66 Yehuanten quinanquilije, quilije:

—Quipias pa miquis.

67 Cuaquinon quichijchaje pa iixco huan quitecuaje chicahuac ca inmin-
majmajuan. Oc sequin quitecuaje ca se ojlal, quilije:

68 _Tehual tiCristo, pampin, jxilajmati aqui mitztecuac!

Pedro quinmilia pampa amo quiximati Jests
(Mr. 14:66-72; Lc. 22:56-62; Jn. 18:15-18,25-27)
69 Panujtataya Jesus inon, nepa pa quiahuac pin lajcotiyan cataya Pedro
molalijtataya. Hualac capa yihual se tequipanujquil sihual yancuic, quilic:
—Tehual noje ticataya ca Jesus in galileteco.
70 Huan yihual Pedro quilic pampa no inminlaixpan moxtin, quilic:
—Amo nicmati in hual tiquijtutica.
71 Cuaquin quisac Pedro pa in lalapujquil huan nepa oc se tequipanujquil
sihual yancuic quitac huan quinmilic yehuanten hual nepa cataloaya:
—In se noje cataya ca Jesus in nazareteco.
72 Huan oc sejpa quijtuc Pedro pampa no, quilijtataya quinami ilaixpan
Dios, quijtuc:
—Amo niquiximati in lacal.

73 Quiman panuc se nadita, hualaje capa yihual yehuanten hual moquez-
tataloaya nepa, quilije Pedro:

—Tehual nuso tiunca ca yehuanten noje pampa tilajtda quinami yehuan-
ten in galiletecos. Molajtol technextilia inon.

74 Cuaquinon pehuac quinotzac Dios pa quilalilis ila'ajualisli ipan sinda
in hual yehuanten quijtutataloaya inahuac yihual cataya melahuac. Huan
quijtuc ilaixpan Dios ca lajtomes hual amo mopalalo, quinmilic:

—Amo niquiximati in lacal.

Huan jan ajnaxcan xahuanic in gallo.

75 Cuaquinon Pedro quijnamiquic len Jesus quilic: “Ayamo xahuanis in
gallo, huan tiquijtus ca ye lajtulisli pampa amo tichiximati.” Huan Pedro
quisac pa quiahuac huan pehuac chocac miac.

27

Quitemacalo Jesus ca Pilato
(Mr.15:1; Lc. 23:1-2; Jn. 18:28-32)

1 Cuaquin huajtzinco quiman lanesic mochihuilije se lajtulisli in tiopis-
tas huejué huan inminhuejueyenten in judios. Moilije quinami huil lati-
lanilosquiaya pa yesquiaya lamictili Jesus.

2 Quihuicaje ilpitataya huan quitemacaje Poncio Pilato in gobernador
(lahuelitini) romano.

Judas momictia

3 Cuaquinon Judas in se hual quitemacac Jesus ca ilacocolinijmes quitac
quinami quitilanije Jesds pa miquis, huan pampin mococuhuaya iyolo
pampa quichiac inon. Quincuepilic in plata, in treinta (sempuhualihuanma-
jlacli) tomin, quinmacac in tiopistas huejué huan in huejueyenten.

4 Quinmilic:

—Nicchiac laijlaculisli pampa annimitztemacac se hual amo quipiaya len
laijlaculisli.

Yehuanten quinanquilije:

—¢Len inon pa tehuanten? Tehual mohuian ticpias pa ticchias in hual
monequi pa timoquixtis in laijlaculisli.

5Cuaquinon quilasac Judas in tomin painlali pin tiopan huan quisac, uyac,
huan mopiluc pan se cuahuil, miquic.

6 Cuaquin canaje in tomin in tiopistas, moilije:

—Intolajtol amo techmacahuiltia pa ticlasasiin tomin capa quipialo itomin
in tiopan hué pampa unca tomin hual quilaxlahuije pa yojque quimictisi se
lacal.

7Molaquetzilije, huan ca nadita molalije pa quicuhuaje ca in tomin icua-
jmili in tapalquero. In cuajmili yesquiaya pa capa quilalpachulosquiaya
yehuanten hual amo yuliloaya pa inminlali.

8 Pampa inon quitocayaltije in cuajmili iCuajmili Esli, huan yoje motocati-
huala axcan.

9 Huan yojque lamic mochiac inon hual quijcuiluc Dios ilajtuni itocac
Jeremias, quijtia: “Huan quinmanaje in plata, in treinta tomin (cataya
ilaxlahuilisli hual yehuanten pa Israel quilalilije yihual).

10 Huan ca in tomin quicuhuaje icuajmili in tapalquero, jan quinami
nechilic in Tata pa nicchias.”

Jesus ilaixpan Pilato
(Mr. 15:2-5; Lc. 23:3-5; Jn. 18:33-38)

11 Huan Jesus quihuicaje pa moquetzas iyampa in gobernador romano,
huan in gobernador quilajlanic:

—Tehual, ¢tiunca inminhué in judios?

Huan Jesus quilic:

—Quema, unca quinami tiquijtuc.

12 Huan quimotexpahuililoaya in tiopistas huejué huan in huejueyenten.
Ma yoje, Jesus amo quinnanquilic nindeno.

13 Cuaquinon Pilato quilic:

—¢Amo tijcaqui mochi in calica mitzmotexpahuililo?

14 Huan amo quinanquilic ca se lajtol. Pampa inon in gobernador mo-
lapolultic huan amo quimatic len quijtusquiaya pa iyolo.

Quitilanilo Jesus pa miquis
(Mr. 15:6-20; Lc. 23:13-25; Jn. 18:38-19:16)

15 Axcan, pan in fiesta (ilhuil) quipiani in huelitini (gobernador) in lachi-
hualisli pa quinmacahuilisquiaya in judios se hual cataya latzacuali pin
calijtic, aqui yes quilajlanije.

16 Quipiaje se latzacuali niman laiximatili hual motocaya Barrabas.

17Pampa inon quiman monechicuje, Pilato quinlajlanic:

—¢Aqui, nuso, anquinequi pa annimitzmacahuilis: Barrabds, o Jesus hual
quitocayaltilo Cristo?

18 Yojque quinlajlanic, pampa yihual quimatic pampa cataya pampa mox-
iculoaya pampa moxtin quixtocaloaya Jesus huan pampa inon quitemacaje
yihual.

19 Huan quiman molalijtataya Pilato pa iicpali capa molaliaya quiman
quichiac ilachihualisli se la'ajuani, quinahuatilic lajtol isihua, quilic: “Amo
xicpia nindeno pa tiquitas ca in lacal cuali, pampa pa layda nipanuaya
lacocolisli pampa nilajtemiquic inahuac yihual.”

20 Ma yoje, quinchihualtije in tiopistas huejué huan in huejueyenten pa in
miac lacalera molajlanilisi pa quinmacahuilis Barrabds huan pa latilanis pa
quimictisi Jesus.

210c sejpa quinnotzac Pilato in gobernador, quinlajlanic:

—¢Calia innojen omenten anquinequi pa annimitzmacahuilis?

Quiljje:

—Barrabas.

22 Cuaquin Pilato quinlajlanic:

—Huan ¢len nicchihuilis Jesus hual quitocayaltilo Cristo?

Moxtin quinanquilije:

—iXicpilu pan se cuahuil!

23 Pilato quinmilic:

—Axan, ¢len amo cuali quichiac?

Ma yoje, yehuanten oc sejpa quitzajtzilije:

—iXicpilu pan se cuahuil!

24 Yoje Pilato quitac pampa amo mopadquiltilosquiaya in miac lacalera,
huan neli quinequiloaya majcoquilo pa moanalosquiaya. Pampa inon
latilanic pa quihualiquililosquiaya al huan mopaquilic imajmajuan in-
minyampa in miac lacalera, quijtuc:

—Ma camo nechtexpahuili amaqui quiman quimictisi in lacal. Xiquij-
namiquican inon amhuanten.

25 Huan moxtin quinanquilije:

—iMa techtexpahuilican iesli tehuanten huan toxolomes pampa ticmictic!

26 Cuaquinon Pilato quinmacahuilic Barrabds, huan latilanic pa iguaches
quihuijuitequisi ]esﬁs Cuaquinon quitemacac pa quipilusi pan se cuahuil.

27 Huan iguaches in gobernador quihuicaje Jesus calijtic icali cualtichin
Pilato, icali itocaya Pretorio. Quinnechicuje mochi in miac guaches pa
quiyahualusi Jesus.

28 Quiquixtilije itzotzomajli huan quilaquentije ca se nahuas morado.

29 Quijquitequije se yahuali lachihuali ca huizli huan quilajlalilije ipan
itzontecon, huan quilalije se ojlal pa imajma cuali. Cuaquinon quimolan-
cuacuetzilije ilaixpan huan quihuitzquilije quijtutataloaya:

—iMa yuli inminhué in judios!

30 Noje quichijchaje, huan quiquitzquilije in ojlal huan quitecuaje pa
itzontecon.

31 Lamije quihuitzquilije yoje, quiquijquixtilije in nahuas huan quilaque-
ntije ca itzotzomajli yihual, cuaquinon quihuicaje pa quipilulosquiaya pan
in cuahuil.

Quipilulo Jesus pan in cuahuil
(Mr. 15:21-32; Lc. 23:26-43; Jn. 19:17-27)

32 Huan quiman quisaje, quitaje se lacal cireneteco itocaya Simoén. In se
quilamamiltiloaya ca in cuahuil calica yahuiloaya quipilulo Jesus.

33 Yojque ajsije pa se lajcotiyan itoca Golgotd. Quinequi quijtda in lajtol
“Cuajtecomal”.

34 Nepa quinequije cuniltije iayo uva lanipanuli ca se altzindi chichic.
Quiman quichichinac Jestus amo quinequic cunic.

35 Quiman lamije quipiluje pan in cuahuil, moxiluilije in guaches ca
yehuanten itzotzomajli Jesus, quilastataloaya cuajtzindis cuixtitos. Huan
quiman in guache moquixtilic se cuajtzindi capa quilasaje, sinda in cua-
jtzindi cataya iyaxca hual quilalic pa in se itzotzomajli, yoje yihual canac in
se itzotzomajli Jesus. Yojque lamic mochiac len quijcuiluc Dios ilajtuni pin ia-
mal Dios, quijtuc: “Moxiluilije notzotzomajli ca yehuanten quinlastataloaya
cuajtzindis cuijcuixtic.”

36 Cuaquinon molalije huan mocahuaje quiztataloaya.

37 Huan quisaluje ca pani pa itzontecon se amal capa quijcuiluje pa len

yihual cataya lapiluli pan in cuahuil. Quijtuc: “IN UNCA JESUS INMINHUE

IN JUD{os”

38 Noje cataloaya ome laxtequinijmes hual quinpiluje ca Jesus, se cataya pa
ima cuali huan in oc se pa ima amo cuali.

39 Huan yehuanten hual panujtataloaya quihuejuecaltiloaya, quinhuixuj-
tataloaya inmintzontecon.

40 Quilije:

—Tel hual ticxitinis in tiopan hué huan quiman lamisi panusi ye tonalijmes
ticchias oc sejpa, ximoquixti pan mopolehuilisli. Sinda tehual tiunca ix6l
Dios, xitemu capa tiunca pan in cuahuil.

41Yojque quihuitzquilije noje in tiopistas huejué huan inminhuejueyenten
in judios huan ilamaxtinijmes in lajtol huan in fariseos, moilije:

—Oc sequin quinquixtic pan inminpolehuilisli. Ma yoje, yihual ihuian
amo huil moquixtia panipolehuilisli. Sinda yihual ihué Israel, ma temu axan
capa unca pan in cuahuil huan ticneltocasi.

43 Quilalic ilaneltocalisli ca Dios. Axcan, ma Dios quiquixti de ipolehuilisli
sinda neli quinequi, pampa techilic pampa yihual ix6l Dios.

44 Huan yojque quihuejuecaltije innojen laxtequinijmes noje hual ca yi-
hual cataloaya lapiluli pan cuahuimes.

Jesus miqui
(Mr. 15:33-41; Lc. 23:44-49; Jn. 19:28-30)

45 Cuaquin lacualispan laticumactic pa mochi in lalticpan, huan mocaijti-
ahuiaya laticumac pa quiman ajsic in ye horas pa tiolac.

46 Huan quinami pa ye horas pa tiolac Jesus tzajtzic ca lajtol chicahuac,
quijtuc:

—iEli, Eli! ¢Lama sabactani? —hual quinequi quijtuia: jNoDios, noDios! ¢Leca
tichcajcahuac?

47 Quiman quicaquije inon sequin hual nepa moqueztataloaya, quijtuje:

—In se quinoztica Elias ilajtuni Dios.

48 Jan ajnaxcan molaluc se ca yehuanten huan canac se pochinquil hual
quiquixtilo pin al huejcalan, quitechcuniltic ca iayo uva xocuc, quilalic pan
se acal huan quilalic pa icamac Jesus pa quilauniltisquiaya.

49 Huan quijtuje in oc sequin:

—Xijcahua, ma tiquitacan sinda hualas Elias pa quiquixtis pin polehuilisli.

50 Cuaquin tzajtzic Jesus oc sejpa ca lajtol chicahuac, huan miquic,
quitemacatica iyulilisli.

51 Huan ca inon, Xiquita, tzayanic in tzotzomaijli telahuac hual pilujtataya
pin tiopan hué lajco pin lasojli calijtic huan in niman lasojli calijtic. Tzayanic
papanimochipalatzindan, mocahuac omelajcomes. Laulinic huan lapanije

in teles.
52Huan cataloaya lalapuli in coyunquimes capa Dios ilacames huejueyen-

ten hual miquije pa yina. Pehualoaya yulilo oc sejpa.

53 Huan quiman Jesus yulic oc sejpa, yehuanten quisaje pa inmincoyun-
quimes huan calaquije Jerusalén in lasojli caltilan. Nepa miac quinmitaje.

>4 Inminlaicanani in guaches huan yehuanten hual mocahualoaya quiz-
tataloaya Jesus pan in cuahuil, quiman quitaje in laulinilisli huan innojen oc
sequin hual panujtataloaya, cuaquin momajtije miac, huan quijtuje:

—Neli in se yec ixolol Dios.

>5Huan nepa cataloaya miac sthuames quilachixtataloaya huejca. Yehuan-
ten quitocaje Jesus quitequipanuilijtiahuiloaya quiman quisaya pa Galilea.

56 Cataloaya ca in sihuames Maria Magdalena huan Maria inminantzin
Jacobo huan José, huan noje cataya nepa inminantzin ixolomes Zebedeo.

Quilalpachulo Jesus
(Mr. 15:42-47; Lc. 23:50-56; Jn. 19:38-42)

57 Quiman yahuiaya layuajti, hualac se lacal hual quipiaya miac hual
lyaxca, motocaya José, yuliaya pin caltilan Arimatea. In José noje yec se
imonextilini Jesus.

58 Yihual uyac quitac Pilato, quilajlanic pa quitemacasquiaya icuerpo
(inacayo) imijquil Jests. Cuaquinon Pilato latilanic pa quitemacasi.

59José canac in cuerpo, quiliaruc ca se tzotzomajli chipahuac.

60 Cuaquin quilalic pa se coyunquil yancuic quinami se cueva (ostul)
hual yihual pa quimaniyan latilanic pa quihuajuanililosquiaya pin tel.
Cuaquinon quitzacuac in lalapulisli ca se tel niman hué quinami se yahualu-
jquil, cuaquin uyac.

61 Huan cataloaya nepa Maria Magdalena huan in oc se Maria yehuatat-
aloaya ilaixpan in ostul.

Quintilanilo guaches pa quilachilisi in cueva pa camo calaquis amaqui
62 Mostatica hual cataya in tonali hual quitocac itonali in lachijchihualisli
pa in fiesta (ilhuil), monechicultije in tiopistas huejué huan in fariseos huan
uyaje quitaje Pilato.

63 Quilije:

—Tata Lahuelitini, tiquijnamiquilo quinami in islacatini quijtuc quiman
ayamo miquic, quil, “Panusi ye tonalijmes, huan niyulis oc sejpa.”

64 Pampin, xilatilani pa quilachiasi in cueva capa unca in mijquil pa
quiman lamisi panusi ye tonalijmes. Inon xicchia pa camo cuajnesi hualasi
imonextilinijmes huan quixtequisi in mijquil huan cuaquin quinmilisi la-
cames: “Yulic oc sejpa, axan yajmo mictica.” Yojque, in lacuajcuamanalisli
calica laquisasi cayas niman hué, huan yajmo cayas yoje hué in lacuajcua-
manalisli hual quijtuc yihual quiman pehuac lacuajcuamanac.

65 Quinmilic Pilato:

—Nepa anquipia guaches pa lachiasi. Xiacan, xinapachican quinami cuali
anquimati anquichia pa mocahuas latzacuali.

66 Yoje uyaje yehuanten huan quitzacuaje cuali in cueva (ostul) quilal-
ijticate se latzacualoni lachihuali ca cera pani in tel capa quitzactataya
ilalapulisli in ostul. In latzacualoni cataya iyaxca ilahueliltilisli romano.
Cuaquinon uyaje quincajtataloaya nepa in guaches pa lachialosquiaya.

28

Jesus yuli oc sejpa
(Mr.16:1-8; Lc. 24:1-12; Jn. 20:1-10)

1 Cuaquin quiman panuc in tonali quiman mosehuilo in judios huan
lanesiaya pan tonali hual quinpehualtia in chicome tonalijmes yajyancuic,
uyaje Maria Magdalena huan in oc se Maria pa quitasi in ostul (cueva).

2 Huan jan ajnaxcan laulinic chicahuac. In panuc pampa temujtihualac
se ilanahuatini in Tata pin cielo. Ajsic pa in cueva, quijcuanic in tel hual
quitzacuac ilalapulisli in cueva huan molalic ipan.

3 Laixpelaya in lanahuatini quinami se lapelanilisli huan itzotzomajli
laixpelaya iztatataya quinami tesihuil.

4Quitaje in guaches, niman momajtije, yuyucaje huan mocahuaje quinami
mijquimes, yoje miac quimacajsije.

5 Cuaquinon quinmilic in sthuames in ilanahuatini in cielo:

—Amo ximomajtican. Nicmati pampa anquitemujtica Jesus hual quipiluje
pani in cuahuil.

6 Amo unca nican pampa yulic oc sejpa, jan quinami anmitzilic. Xihuala-
can pa anquitas capa quilalije, capa lastataya.

7 Axcan, xiajtiquisacan, xiquinmilican imonextilinijmes pampa yultica oc
sejpa, mas que quimictije. Axan quisac capa cate in mijquimes. Huan
xiquitacan. Yahui anmitzlaicana amhuanten pa Galilea, nepa anquitas.
Axan annimitzilic inon.

8 Cuaquinon quicajtiquisaje in cueva (ostul) in sihuames momaijtitat-
aloaya, huan ma yoje quipialoaya miac paquilisli. Molalujtiaje pa quinla-
machiltilosquiaya in monextilinijmes.

9 Huan quiman molalujtiahuiloaya, xiquitacan, quinnamiquic Jesus pan
0jli huan yihual quinpialtic. Cuaquin yehuanten in sihuames hualaje
ca yihual, quimolancuacuetzilije quinquitzquitataloaya icxihuajmes huan
quinnapalujtataloaya icxihuajmes.

10 Huan Jesus quinmilic:

—Amo ximomajtican. Ximohuicacan xiquinlamachiltican nocnian pa yasi
pa Galilea, huan umpa nechitasi.

In guaches quinpuhuililo in tiopistas len quinpanuc

HYajtiahuiloaya in sihuames, sequin innojen guaches uyaje pa Jerusalén,
quinlamachiltije in tiopistas huejué mochi in hual quinpanuc.

12 Cuaquin in tiopistas quinmonechicultije inminhuejueyenten in judios
pa mochihuilisi se lajtulisli. Molaquetzililoaya huan quiman molalilije ca se
lajtulisli, quinmacaje miac tomin in guaches.

13 Quinmilije:

—Amhuanten xiquinmilican moxtin pampa quema, hualaje imonextilini-
jmes pa layua, quixtequije in mijquil quiman tehuanten ticoxtataloaya.

14Huan sinda quicaquis inon in gobernador, cuaquin tehuanten ticyonlal-
isi pa quineltocas len tiquilisi, huan amhuanten amo anmitztexpahuilis.

15 Cuaquinon canaje in guaches in tomin huan quichihuaje quinami in
tiopistas quinmilic. Huan yoje quijtutihualaje axan in judios jan quinami
quinlaquetzilije inon in guaches huan in tiopistas.

Jesus quinmaca imonextilinijmes inmintequipanulisli
(Mr.16:14-18; Lc. 24:36-49; Jn. 20:19-23)

16 Uyaje in once monextilinijmes pa Galilea pa in loma (tepetzindi) capa
quinnahuatic Jesus.

17 Huan quiman quitaje, quimolancuacuetzilije. = Ma yoje, sequin
quimahuililoaya da amo neli cataya yihual.

18 Cuaquinon ajsic Jesus capa yehuanten, quinmilic:

—Nehual nechtemacac Dios mochi lahueliltilisli pin cielo huan pan laltic-
pan.

19 Pampin, xiacan capa moxtin in lacames pa mochi in lalimes pin laltic-
pan, xiquinchihuilican pa mochihuasi nomonextilinijmes. Xiquincuayate-
quican ca inminlahueliltilisli Dios in Tajtzin huan Dios in Xolol huan Dios in
Espiritu Santo.

20 Huan xiquinmaxtican pa quineltocasi mochi in hual annimitzmaxtic
amhuanten. Huan xiquitacan. Nehual nicayas ca amhuanten mojmosta
pa quiman ajsis in tonali hual lamis in lalticpan ca ilahueliltilisli hual axan
huelitia. Yoje ma ye.

Ilamachiltilisli cuali Jesucristo hual
quijcuiluc San Marcos

Lanotza Juan Lacuayatequini ca miac lacames capa amaqui chanti
(Mt.3:1-12; Lc. 3:1-9,15-17; Jn. 1:19-28)

1Yoje pehuac ilamachiltilisli cuali Jesucristo iXolol Dios.

2Pehuac quinami quijcuiluc Isaias ilajtuni Dios, quijcuiluc inon hual Dios
quilic Jesucristo quiman ayamo cataya pan lalticpan, quilic:

Xiquita, nehual nictilania nolanahuatini pa mitzlaicanas pa mijchijchihuilis
mo'ojli.

3 Mocaquis nolanahuatini itzajtzilisli tzajtzitica nepa capa amaqui chanti,
quijtutica:

“Huala toTata. Xicchijchihuacan anmoyolo anquiquixtilijtica mochi hual
quijlacujtica.

Xicchijchihuacan quinami anquichijchihuilia ojli quiman huala se hué.

Xicmelahuacan anmoyolo quinami quimelahualosquiaya iojli se hué.”

4 Huan yoje hualac Juan Lacuayatequini, hualac capa amaqui chantiaya,

quijtuaya Dios ilanahuatilisli. Quinmiliaya lacames huan sihuames pa

mocuayatequilosquiaya pa yoje lanextililosquiaya quinami axan quipalaje

inminyolo pa pehualosquiaya laijnamiqui quinami Dios quinequi. Yoje Dios

quinpujpuhuilisquiaya yehuanten inminlaijlaculisli.

5> Quisaloaya moxtin pin lalticpan motocaya Judea pa quicaquisi. Quisaloaya

noje yehuanten pin caltilan (pueblo) hué itoca Jerusalén. Quincuayate-

quiaya Juan pin atenco hué itoca Jordan quiman moyolcuitiloaya ca Dios

inminlaijlaculisli.

6Huan quipiaya Juanitzotzomajlilachihuali ca itojmiyo camello. Quipiaya
ilacuejtiloni de cuilaxli. Inon hual quicuaya cataya chapulimes huan néculi
hual canalo pa cuajlan.

7 Quinnotzaya in lacames huan sihuames, quinmilijtataya Dios ilanahu-
atilisli. Quinmiliaya:

—Nilaquisas nehual ca nolanotzalisli, cuaquin hualas se hual quipias ni-
man miac chicahualisli hual nehual amo nicpia. Pampin amo nimonotza pa
nimopachus pa nictomilis ilacsames huan pa nictequipanuilis jan nadita.

8 Nehual annimitzcuayatequia ca al. Yihual anmitzcuayatequis ca in
Espiritu Santo.

Juan quicuayatequia Jesus
(Mt.3:13-17; Lc. 3:21-22)
9In tonalijmes quisac Jesus pin cali itoca Nazaret hual unca pin lalticpan
Galilea. Uyacpa atenco hué itoca Jordan, huan nepa Juan quicuayatequic pin

atencohué. o | | o
10Quisac Jesus pin al, huan jan ajnaxcan quitac molapuc chicahuac in cielo

(iThuicac), quitac temujtihualaya in Espiritu Santo chicuenta se huilol huan
moquetzac pani yihual.
11 Huan mocaquic ilajtol Dios lajtutica pin cielo (ilhuicac), quijtuaya:
—Tehual tinoxolol. Nimitzlasojla huan nicpia miac paquilisli ca tehual.

Satanas quitilanilia iyolo Jestis
(Mt.4:1-11; Lc. 4:1-13)

12 Cuaquinon jan ajnaxcan in Espiritu quichihualtic pa yahuisquiaya Jesus
ca capic amaqui chantiaya.

13 Huan nepa mocahuac cuarenta (ompuhuali) tonalijmes. Nepa cataya
Satanas, quinequiaya quitilaniliaJesusiyolo pa quichiasquiaya Jesuslen hual
quitzacuasquiaya Dios. Noje umpa ca Jesus cataloaya in yulijquimes hual
yulilo pa cuajlan. Huan hualaje Dios ilanahuatinijmes in cielo (ilhuicac)
huan quitequipanuililoaya.

Jesus quipehualtia itequipanulisli
(Mt.4:12-17; Lc. 4:14-15)

14 Se tonali quitzacuaje Juan Lacuayatequini pin calijtic. In tonali
hual quichihuilije inon Juan, Jesus uyac pan lalticpan motocaya Galilea.
Quinnotzaya in lacalera, quinmilijtataya Dios ilanahuatilisli hual unca in
lamachiltilisli cuali inahuac quinami Dios huelitia.

15 Quijtuaya:

—Axan ajsicin tonali, amo huejcahuas in tonali quiman Dios yahui huelitia.
Xicpalacan anmoyolo pa anpehuas anyultias anlaijnamictica quinami Dios
quinequi. Xicneltocacan Dios ilamachiltilisli cuali.

Jesus quinnotza nahui micheros
(Mt.4:18-22; Lc.5:1-11)

16 Umpa panuaya Jesus inahuac in al huejcalan itoca Lago de Galilea. Nepa
quinmitac Simdén huan icni Andrés, quilastataloaya inminlatzojuinilajco pin
al huejcalan. Quintemuloaya michimes pampa yehuanten micheros.

17 Quinmilic Jesus:

—Xichtocacan nehual. Annimitznextilis quinami huil anquintemus la-
cames quinami axan anquintemua michimes.

18Jan ajnaxcan quincahuaje inminlatzojuinijmes, quitocatiaje Jesus.

19Panuc Jesus nadita huejquita de umpa huan quinmitac Jacobo huan icni
Juan, yehuanten ixolomes Zebedeo. Ca oc sequin cataloaya yehuanten pin
barquito, quinpantitataloaya inminlatzojuinijmes yehuanten.

20Jan ajnaxcan quinnotzac Jesus. Cuaquin yehuanten quincajcahuaje pin
barquito laijtic inmintajtzin huan ilapalehuinijmes huan quitocatiaje Jesus.

Se lacal hual quipiaya se ijyecal amo cuali
(Lc.4:31-37)

21 Ajsije pin cali motocaya Capernaum. Cuaquinon pin tonali hual mose-
huilo yehuanten in israelitos hual noje motocalo in judios, calaquic Jesus pa
inmintiopan in judios, nepa lamaxtiaya.

22 TLamaxtiaya ca chicahualisli quinami se hué. Amo lamaxtiaya yihual
quinami yehuanten in ilamaxtinijmes in lajtol. Quimaxtiaya in lajtol hual
quineltocalo in judios quinami quipialo pa quimolancuacuetzilisi Dios.
Pampin molapolultiloaya pampa lamaxtiaya yoje Jesus.

23 Huan jan axcan cataya pin tiopan se lacal quipiaya se ijyecal hual
quichijtataya catzahuac in lacal pa iyolo.

24Tzajtzic in se, quilic:

—¢Len ticpia pa tiquitas ca tehuanten, Jesus hual tiquisac pin caltilan
Nazaret? ¢Tihualac pa titechlamis? Nicmati aqui tehual. Tehual Dios ilacal
chipahuac, Dios mitzlalic pa ticnextis Dios ichipahualisli.

25 Cuaquin Jesus quinotzac chicahuac in ijyecal, quilic:

—jAmo xXinahuati huan xiquisa capa yihual!

26 Cuaquin in ijyecal catzahuac quiyuyucaltic chicahuac in lacal, tzajtzic
chicahuac huan quisac pin lacal.

27Huan umpa moxtin molapolultiloaya miac, moililoaya:

—¢Llen inon? jSe lamaxtilisli yancuic! jYihual quinnotza in ijyecames,
quichia quinami se hué hual quipia chicahualisli! jHuan quineltocalo!

28 Jan ajnaxcan moxtin quipuhualoaya pa mochi in lali Galilea in hual
quichihuilic Jesus.

Jesus quipajtia inantzin isihua Pedro
(Mt.8:14-15; Lc. 4:38-39)

29 Cuaquin quisaje pin tiopan. Umpa mohuicac Jesus, huan ca yihual uyaje
Jacobo huan Juan. Uyaje pa inminchan Simén huan Andrés.

30 Huan inantzin isihua Simon lastataya pa ilapexli, quipiaya totonalisli.
Jan ajnaxcan quilamachiltije Jesus pampa cataya cocoxqui yihual.

31 Cuaquin ajsitiac capa yihual Jesus, quiquitzquic imajma, cajcoquic pin
lapexli, quiquetzac. Yoje pajtic in sihual, yajmo quipiaya totonalisli. Cuaquin
quinlacualtiaya.

Calaquic in tonali, quinpajtia miac
(Mt.8:16-17; Lc. 4:40-41)
32 Calaquic in tonali, huan layuajtitataya. Quihualiquilije Jesis moxtin in
cocoxquimes huan yehuanten hual quinpialoaya ijyecames amo cuajcuali.
33 Huan moxtin motojpehuaje pa in cali ilalapujquil.
34 Quinpaijtic Jesus miac hual mococuloaya ca miac cocolisli. Quinquixtili-
aya yehuanten miacijyecames amo cuajcuali. Ma yoje, amo quinmacahuiltic
Jesus pa lajtulosquiaya in ijyecames pampa quimatiloaya aqui yihual.

Jesus lanoztinemi pan lalticpan Galilea
(Lc.4:42-44)

35 Pa cualcan quiman ayamo lanestihualaya huan cataya laticumac, mo-
quetzac Jesus. Quisac pa quiahuacin caltilan, uyac capa amaqui cataya, nepa
huan Dios lajtuloaya.

36 Simon ca oc sequin hual cataloaya ca yihual uyaje quitemuje.

37 Quitaje, quinmilije:

—Moxtin mitztemujticate.

38 Jesus quinmilic:

—Ma tiacan pa oc sequin caltilan pa nilanoztinemis. Umpa noje niquin-
milis Dios ilamachiltilisli. Pampa inon niquisac pin cali.

39Yoje quinmilijtinemiaya Dios ilamachiltilisli pa in judios inmintiopajmes
pa mochi in lalticpan Galilea. Noje quinquixtiliaya ijjyecames amo cuajcuali
hual quinquitzquiloaya lacames.

Jesus quipajtia se hual palantica ipan inacal icuerpo
(Mt.8:1-4; Lc. 5:12-16)

40 Ajsic capa Jesus se lacal, quilajlanic pa quicnilisquiaya huan pa quipa-
jtisquiaya. Quipiaya in icocolisli icuilaxli itoca lepra. Quimolancuacuetzilic
Jesus, quilic:

—Sinda ticnequi, huil tichpajtis.

41Jesus quicnilic cualantica pampa quipiaya in cocolisli huan quimatocac
ca imajma, quilic:

—Nicnequi pa tipajtis. Xipajti.

42Jan ajnaxcan yajmo nesic icocolisli in lacal, yoje pajtic.

43 Cuaquinon Jesus quinahuatic ca miac chicahualisli huan quitilanic pa
iojli yihual, quilijtataya:

44 _Xiquita. Ximoiztia pa camo tiquilis amaqui nindeno. Jan xia Ximonex-
tili in tiopista. Axcan tichipahuac. Xiquihuica pa in tiopan in huendi hual

quinahuatic Moisés pa quimacas aqui yes hual quipiaya in cocolisli huan
pajtic. Yoje lacames quimatisi pampa tipajtic tel.

45Ma yoje, quisac in lacal huan pehuac quinpuhuilic moxtin len quipanuc
yihual. Pampin Jesus yajmo huil calaquiaya pan se caltilan sinda lacames
quimatiloayayihual cataya nepa. Yoje mocahuaya pa quiahuac capa amaqui
chantiaya. Huan yahuiloaya quitalo lacames, quisaloaya pa mochi caltilan
cajcapa.

2

Jesus quipajtia se lacal amo huil moliniaya
(Mt.9:1-8; Lc. 5:17-26)

1 Panuje sequin tonalijmes, huan mocuepac Jesus oc sejpa pin caltilan
Capernaum. Momachiltije in lacalera pampa yihual cataya pa ichan.

2Pampin monechiculoaya miac huan yoje yajmo quinmajsiaya ilalapujquil
in cali capa Jesus quinmaxtiaya ilajtol Dios.

3 Cuaquinon hualaje sequin quihualicatataloaya se lacal cocoxqui, amo
huil moliniaya. Quimantihualaloaya pan ipelal telahuac nahui lacames.

4 Huan amo huil cajxiltiloaya in lacal calijtic capa Jesus pampa cataloaya
miac pin cali calijtic huan pa quiahuac. Cuaquin quilapuje ca pani in cali
capa cataya Jesus. Quitemuhuije in cocoxqui pan ipelal pa calijtic capa in
coyunquil.

5Jesus quitac quinami quineltocaloaya pampa yihual huil quipajtisquiaya,
quilic in cocoxqui:

—Nito, axan lapujpuhuali unca molaijlaculisli.

6Huan sequin lacames lamaxtinijmes hual quimaxtiloaya inlajtolinahuac
quinami quimolancuacuetzililo Dios in judios nepa molalijtataloaya. Moilije
ca inminyolo:

7 “;Leca lajtiia yojque in se? Quihuejuecaltitica Dios. ¢Aqui huil quipu-
jpuhuilia se lacal ilaijlaculisli? Dios yihual san huil quichihuilia inon.”

8 Quimatic Jesus ca iyolo in hual yehuanten quijtuloaya ca inminyolo in
lamaxtinijmes huan quinmilic:

—¢Leca anlajtua yoje ca anmoyolo?

9Neli unca anquita quinami amo quinextilia nochicahualisli sinda niquilia
in cocoxqui: “Axan unca lapujpuhuali molaijlaculisli.” Ma yoje, sinda niquil-
laya: “Ximoquetza, xicajcoqui mocochiyan huan xinejnemi”, huan yihual
pajtiaya, cuaquin anquimatiaya pampa quinextiliaya nochicahualisli. Huan
sinda niquiliaya inon huan yihual amo pajtiaya, cuaquin anquimatiaya
pampa amo nicpia ilahueliltilisli Dios.

10 Axan, nicnequi pa anquimatis pampa nehual ilacal in cielo, quema,
nicpia ilahueliltilisli Dios pa niquinpujpuhuilis lacames inminlaijlaculisli.

Cuaquinon Jesus quiztataya in lacal hual amo huil moliniaya, quilic:

11 —Ximoquetza, xicajcoqui mocochiyan huan xia pa mochan.

12 Huan moquetzac in lacal jan ajnaxcan huan cajcoquic icochiyan huan
quisac inminlaixpan moxtin. Pampin moxtin moitaloaya ca lamajtilisli huan
quinmijtuloaya lajtomes huejué pa Dios. Quililoaya:

—Amo quiman tiquitaje len quinami inon.

Jesus quinotza Levi
(Mt.9:9-13; Lc. 5:27-32)
13 Quisac Jesus oc sejpa pa itenco in al huejcalan. Moxtin hualaje capa
yihual huan yihual quinmaxtiaya.

14 Umpa je nadita quiman panujtataya pa iojli, quitac ixolol Alfeo moto-
caya Levi. Molaliaya pin cali capa quilajlaniloaya lapixcalisli hual yec pa
tomin, quinlaxlahuiloaya ca in tomin in romanos hual huelitiloaya. Jesus
quilic:

—Xichtoca nehual.

Yoje, moquetzac Levi, huan Jesus uyaje.

15 Quiman panuc inon lacuajtataya Jesus pa ichan Levi. Ca Jesus huan
imonextilinijmes lacuajtataloaya miac oc sequin hual quitocaje Jesus. Sequin
yeje lacames hual quilajlaniloaya lapixcalisli hual yec ca tomin (contribu-
ciones). Oc sequin yeje lacames hual amo quineltocaloaya cuali inminlajtol
in judios hual quijtua quinami monequi pa se quimolancuacuetzilis Dios.

16 Huan quitaloaya Jesus ilamaxtinijmes in lajtol huan sequin hual quinel-
tocaloaya inminlamaxtilisli in fariseos. Quitaloaya quinami lacuajtataloaya
ca Jesus moxtin yehuanten. Huan in lamaxtinijmes quinnotzaje Jesus
imonextilinijmes, quinmilije:

—¢Leca molalia anmolamaxtini pa lacuas huan pa launis ca lacames amo
cuajcuali huan ca yehuanten hual quilajlanilo lapixcalisli hual unca tomin
pa in romanos?

17Quicaquic inon, Jesus quinmilic:

—Amo quinnequilo lapajtinijmes yehuanten hual amo cojcocoxqui. In
cojcocoxqui, quema, quinnequilo. Yojque nehual amo nihualaya pa niquin-
notzas yehuanten hual quijtulo pa inminyolo: “Nel nicuali.” Nihualaya pa
niquinnotzas pa nechtocasi yehuanten hual quimatilo pampa cate laijlaculi.

Quilajlanilo leca amo mosahualo Jesus imonextilinijmes
(Mt.9:14-17; Lc. 5:33-39)

18 Se tonali mosajtataloaya imonextilinijmes Juan Lacuayatequini huan
inminmonextilinijmes in fariseos. Sequin lacames hualaje capa Jesus, quila-
jlanije inahuac inon, quilije:

—¢Leca mosahualo inminmonextilinijmes Juan huan in fariseos? Tehual
momonextilinijmes amo mosahualo.

19Jesus quinnanquilic:

—Amo monequi pa mosahuasi ilajlasojli se lacal hual yahui monamictia
sinda cate ca yihual in tonalijmes quiman monamictitica. Huan yoje amo
mosahualo nomonextilinijmes innojen tonalijmes hual cate ca nehual.

20 Ma yoje, ajsilo tonalijmes capa quinquixtilisi nehual hual niunca
quinami in se hual yahui monamictia. Cuaquin mosahuasi.

21 Umpa pehuaya quinmaxti quinami inon hual yihual quinmaxtitataya
cataya lamaxtilisli yancuic. Quinmilic:

—Amaqui quipantia je tzotzomajli hual moviejojtic ca se dango yancuic.
Sinda quipantia yoje, cuaquin in dango yancuic quicololua ca in tzotzomajli
hual moviejojtic huan quitzayana oc sejpa.

22 Noje amaqui quilalia iayo uva yancuic laijtic pin pocuinijmes lachihuali
ca cuilaxli hual itequi quitequipanuje. Sinda yoje quichia, cuaquin iayo uva
yancuic quitzayanaltis in cuilaxli pampa amo huil motilana. Toyahuis iayo
uva, moijlacus in cuilaxli. Pampin monequi pa quilalis iayo uva yancuic pin
pocuinijmes lachihuali ca cuilaxli yancuic.

Imonextilinijmes Jests quincopinilo imiahuimes trigo pan tonali quiman
mosehuilo judios
(Mt.12:1-8; Lc. 6:1-5)

23 Se tonali nejnentiyahuiaya Jesus capa moscaltitataya trigo. Cataya in
tonali hual mosehuilo in judios. Pehuaje quincopintiaje imiahuimes trigo
imonextilinijmes.

24 Cuaquinon in fariseos quilije:

—Xiquita. ¢Leca quichihualo momonextilinijmes inon? Tolajtol hual
techilia quinami monequi pa se quimolancuacuetzilis Dios amo quimac-
ahuiltia pa quichias se inon pan tonali quiman timosehuilo tehuanten.

25Jesus quinmilic:

—:Amo quiman anmomaxtic len quichiac David in hué pan se tonali pa
yina? Yihual huan yehuanten hual quitocaloaya mayanaloaya.

26 Yoje calaquic pin tiopan hué calijtic, cataya nepa Abiatar in tiopista hué.
Quincuac David in panes hual quilalilo in tiopistas ilaixpan Dios. Huan in
lajtol quimacahuiltia pa quincuasi in panes jan in tiopistas san. Ma yoje,
David quinmacac pa quincuasi in lacames hual cataloaya ca yihual. Huan
amo quichihuaya David laijlaculisli mas que quichiac inon.

27Huan noje quinmilic:

—Dios quilalic pa cayas se tonali capa huil anmosehuis. Quichiac inon pa
anmijchihuilis len cuali amhuanten. Dios amo quinchiac lacames pa yoje
quinchihualtis pa mosehuisi pan in tonali quiman mosehuilo.

28 Pampin, nehual ilacal in cielo nicpialahueliltilisli pa nicnahuatis len huil
quichihuasilacames pan in tonali capa mosehuilo.

3

Inlacal hual quipiaya se ima huaquic
(Mt.12:9-14; Lc. 6:6-11)

10c sejpa calaquic Jesus calijtic pa inmintiopan in judios. Nepa cataya se
lacal quipiaya se ima huaquic.

2 Quinapachiloaya Jesus in lacames nepa pa quitasi sinda lapajtisquiaya
pan tonali quiman mosehuilo pampa quinequiloaya motexpahuilo ca yi-
hual.

3 Cuaquin Jesus quinotzac in lacal, quilic:

—Xihu4, ximoquetza lajco ca tehuanten capa ticate.

4Jesus quinlajlanic, quinmilic:

—¢Calia unca cuali? ¢Unca cuali sinda ticchihualo cuali pan in tonali capa
timosehuilo? ¢Unca cuali sinda ticchihualo amo cuali? ¢Unca cuali sinda
quipalehuilo pa yulis se lacal? ¢Unca cuali sinda quimictilo?

Yehuanten amo nahuatije.

5 Quicocuciyolo Jesus, quinmitac cualantataya pampa amo quinequiloaya
quimatilo. Cuaquin quilic in lacal:

—Xicxilani momajma.

Quixilanic huan pajtic imajma.

6 Cuaquin quisaje in fariseos huan jan ajnaxcan ca yehuanten hual
quitocaloaya Herodes laquetzaje. Quinequiloaya quimatilo quinami huil
quimomictiluililosquiaya Jesus.

Miac quitocalo Jesus huan ajsilo pa itenco in al huejcalan
7 Quisac Jesus pa in al huejcalan pin lalticpan Galilea. Quitocaje miac
yehuanten hual chantiloaya pa Galilea.
8 Noje hualaje miac hual chantiloaya pin lalticpan Judea huan pin caltilan
hué Jerusalén huan pin lalticpan Idumea. Noje hualaje quistataloaya pa yoje
itenco (analco) in atenco hué Jordan huan pa in lali itejtenco in caltilan hué

Tiro huan in caltilan hué Sidon. Yaje quitaje Jesus quiman quimatije pampa
quinchihuaya innojen lachihualisli.

9 Pampa inon Jesus quinmilic imonextilinijmes pa quipiasi lalalili se
barquito capa yihual pa huil calaquis, pampa cuajnesi in miac lacalera
yahuiloaya quitojpehualo.

10 Quinpajtic miac hual cataloaya ca yehuanten. Pampin mochi co-
coxquimes motojpejtiahuiloaya pa quimatocalosquiaya.

11 Huan quiman in ijyecames amo cuajcuali quitaloaya Jesus, cuaquin
quinmayahuiloaya ilaixpan yihual in lacames hual quinpiaje laijtic yehuan-
ten, tzajtziloaya, quilije:

—iTehual ti'ixolol Dios!

12Huan yihual quinmajuac chicahuac pa camo quijtusi aqui yihual.

Jesus quinlajtultia doce (majlaclihuanome) imonextilinijmes
(Mt.10:1-4; Lc. 6:12-16)

13 Panuc inon, Jesus panquisac pin pani, quinnotzac yehuanten hual
quinequiaya quinlajtulti. Yehuanten moxiluje ca in lacalera, ajsitihualaje
capa yihual.

14 Quinlajtultic doce (majlaclihuanome) ca yehuanten pa cayasi ca yihual.
Yahuiaya quintilani pa quinmilijtinemisi lacames ilamachiltilisli.

15 Noje quinmacac lahueliltilisli pa huil quinpajtisi yehuanten huan pa
huil quinquixtilisi ijyecames amo cuajcuali.

16 Quinlajtultic doce lacames. Se yec Simon hual noje quitocayaltic Pedro.

17 Oc sequin yeje Jacobo huan icni Juan, yehuanten ixolomes Zebedeo.
Jesus quintocayaltic yehuanten Boanerges. Inon quinequi quijtia pampa
yehuanten cataloaya lacames quinami comunilisli.

181n oc sequin cataloaya Andrés huan Felipe huan Bartolomé huan Mateo
huan Tomas huan Jacobo ixolol Alfeo, huan Tadeo huan Simo6n hual yec se ca
in lanechiculisli motocaya cananistas.

19Huan noje quilajtultic Judas Iscariote hual se tonali yahuiaya quitemaca
Jesus ca yehuanten hual yahuiloaya quimictilo.

Jesus laquetza inminahuac yehuanten hual quihuejuecaltia in Espiritu Santo
(Mt.12:22-32; Lc. 11:14-23; 12:10)

Cuaquinon ca imonextilinijmes calaquije pan se cali.

20 Oc sejpa monechicuje miac lacalera huan pampin amo huil quicualoaya
nadita Jesus huan imonextilinijmes.

21Huan quiman quicaquije yehuanten hual iyaxca Jesus, quisaje pa quise-
huiltisi, pampa quijtuloaya:

—Axan mopoluc ilaijnamiquilisli.

22 Sequin ca in lamaxtinijmes hualaje, quisaje pin caltilan hué Jerusalén,
quijtuloaya:

—Quipia laijtic yihual in ijyecal itoca Beelzebu. Yihual inminhué in ijye-
cames amo cuajcuali. Ca ilahueliltilisli Beelzebu quinquixtilia lacames in
jjyecames hual quinpialo laijtic yehuanten.

23 Cuaquinon Jesus quinnotzac, quinlaquetzilic se lapuhualisli calica
yehuanten quimatilosquiaya cuali len quinequiaya quijtu, quinmilic:

—¢Quinami huil yihual Satands moquixtia pa quiahuac sinda unca laijtic se?

24Sinda momijmictitinemilo in lacames pa selali, cuaquin ilahueliltilisli in
lali amo huejcahuas.

25 Huan sinda yehuanten hual chantilo pan se cali moxilulo cualanticate
huan mocualantitinemilo, cuaquin yajmo quiman monechicusi pa chantisi
pan in se cali.

26 Huan jan yoje, sinda Satands huan iijjyecames mocualantitinemilo huan
yoje moxilulo, cuaquin yajmo huil huejcahuas Satands, lamis ilahueliltilisli.

27’ Amaqui huil calaqui icali se lacal chicac pa quixtequilis len quipia sinda
ayamo quilpic in lacal chicac. Cuaquin, quiman unca lailpili, huil calaqui pa
quiquixtilis mochi hual cayas calijtic.

28’ Annimitzilia neli, Dios quinpujpuhuilis in lacames mochi in laijlaculisli
huan mochi inminlahuejuecaltilisli hual quijtulo.

29 Ma yoje, Dios amo quiman quipujpuhuas aqui hual quihuejuecaltia in
Espiritu Santo. Huejcahuas pa yes in laijlaculisli, amo quiman lamis.

30 Quinmilic Jesus inon pampa in lamaxtinijmes quijtuloaya:

—Yihual quipia ijyecal catzahuac.

JAqui inantzin huan icnian Jesus?
(Mt.12:46-50; Lc. 8:19-21)
31Cuaquinon hualaje inantzin huan icnian, mocahuaje pa quiahuac, quiti-
lanije lajtol pa quilisi Jesus pampa quinequiloaya quitalo yehuanten.
32Yehuanten hual molalijtataloaya inahuac Jesus quilije:
—Monantzin huan mocnian umpa cate pa quiahuac mitztemujticate pa
mitzitasi.
33Jesus quinnanquilic:
—¢Aqui nonantzin? ¢Aquinojen nocnian?
34 Quinmitac yehuanten hual molaliloaya quiyahualujtataloaya, quijtuc:

—Nican cate nonantzin huan nocnian. _ _ .
35 Aqui hual quichias quinami quinequi Dios, yihual nocnilacal huan nocni
sihual huan nonantzin.

4

Jesus quinmilia lapuhualisli pa quinmaxtis inahuac in lacal hual quixintia
latocli
(Mt. 13:1-9; Lc. 8:4-8)

1 Oc sejpa pehuac lamaxtic Jesus pa itenco in al huejcalan, huan hualaje
quitaje miaclacalera. Pampin calaquic pan se barquito pani pin al huejcalan.
Nepa molalic, huan mocahuaje in lacalera pa itenco in al huejcalan.

2 Quinmaxtiaya miac pan ipampa lapuhualisli hual quinlatiliaya ilamax-
tilisli, huan amo ca lajtol calica huil quimatiloaya len quinequiaya quijtu.
Quinmaxtiaya quinmilijtataya:

3 —Xilacaquican: Se lacal quisac pa quixinis latocli.

4Laxintiac,laxintiachuan sequinlatocli huetzije ipanitenco in ojli. Hualaje
in tutomes, quicuaje.

5> Oc sequin latocli huetzije pan tixcaltilan capa amo cataya lali telahuac.
Innojen huejcahuac jan nadita huan ixuaje pampa amo cataya lali telahuac.

6 Quisac in tonali, quinhuactic in pacholimes pampa amo quipialoaya
lalhuayol.

7 Oc sequin pan huiztilan huetzije. Moscaltije in huizli, quinmictije in
pacholimes, yoje amo laquije in latocli.

8 Oc sequin latocli huetzije ipan lali cuali. Ixuaje, moscaltije, quilal-
ije ilaquilyo. Sequin latocli quilalije treinta (sempuhualihuanmajlacli) ca
mochi sejse latocli, oc sequin sesenta (yepuhuali) ca mochi sejse latocli, oc
sequin cien (macuilipuhuali).

9 Cuaquinon Jesus quinmilic:

—Aqui quipia inacas, ma quicaqui.

¢Leca quinmaxtia ca lapuhualisli?
(Mt.13:10-17; Lc. 8:9-10)

10 Lamic quinmaxtic yoje, mocahuac Jesus ihuian. Cuaquinon yehuanten
hual mocahuaje capa yihual quilajlanije, quilije:

—¢Len quinequi quijtda in lapuhualisli calica tilamaxtiaya?

11 Quinmilic:

—Amhuanten anmitzmachiltitica Dios len oc sequin amo quimatilo. An-
mitzmachiltitica quinami yihual huelitia pan mochilalticpan. Huan yehuan-
ten hual amo cate ca tehuanten, yihual quinmachiltia mochi pan ipampa
lapuhualisli hual quinlatilia ilamaxtilisli, pa yoje

12mas quelachiasi, amo quitasi. Huan yoje, mas que lacaquisi, amo quima-
tisi len quinequi quijtua. Inon quinpanua pa yoje amo mopalasi yehuanten
pa inminyolo huan pa yoje Dios amo quinpujpuhuilis inminlaijlaculisli.

Jesus quinmilia len quinequi quijtua ilapuhualisli
(Mt. 13:18-23; Lc. 8:11-15)
13 Huan quinmilic:
—:iAmo anquimati len quinequi quijtua in lapuhualisli? Cuaquin ¢quinami
anquimatis len quinequilo quijtulo mochilapuhualisli?
14 In lacal hual laxintiac, yihual quinami se hual quinmilia Dios ila-

machiltilisli. _ . . L L
15 Sequin lacames cate quinami in latocli hual huetzije inahuac in ojli.

Quicaquilo Dios ilamachiltilisli, jan ajnaxcan huala Satands, quinmijcuanilia

in lacames Dios ilamachiltilisli hual quixinic in lacal pa inminyolo yehuan-
ten.
16 Oc sequin cate quinami in latocli hual quixintiac pin tixcaltilan.

Quicaquilo in lajtol, pehualo quineltocalo ca paquilisli.

17 Ma yoje, Dios ilajtol amo calaquic cuali pa inminyolo yehuanten huan
pampin amo huejcahualo pa quineltocasi. Huan yojque jan ajnaxcan in
tonali hual quinpanulo lacocoltilisli huan quiman quintojtocalo in lacames
pampa quineltocalo Dios ilamachiltilisli cuali, cuaquin yajmo quinequilo
quineltocalo. Cate quinami in pacholimes hual amo quipialo lalhuayol,
huejcahualo je nadita san.

18 In latocli hual cataya laxinili pin huiztilan, in quinami aquinojen noje
quicaquilo Dios ilanahuatilisli.

19Ma yoje, amo mocahualo pa quijnamiquisiin miac hual cate pin lalticpan
hual quinequilo canalo. Canalo tomin calica mocuajcuamanalo, mocuhuili-
jticate inon hual quinchihuilia amo cuali. Quinequilo miac len yes huan yoje
mochi inon quinmijlacia lacames pa inminyolo. Quinequilo quilcahualo
Dios ilajtol, huan mochihualo quinami cuahuimes hual amo laquilo. Dios
ilajtol amo quinpalehuia.

20 Huan in latocli hual cataya laxinili pan lali cuali, inon quinami yehuan-
ten hual quicaquilo in lamachiltilisli cuali huan quineltocalo. Cuaquinon
Dios ilamachiltilisli quinchihualtia cuali. Yulilo quichijticate quinami Dios
quinequi, sequin niman miac, oc sequin amo yoje miac, cate quinami latocli,
sequin quilaquiltilo treinta latocli pan se miahuil, sequin sesenta pan se
miahuil huan sequin cien latocli pan se miahuil.

Mochi hual lalatili moitasi
(Lc.8:16-18)
21 Noje quinmilic:
—¢Cuajnesi quihualicalo se tapalquita calica lahuilo pa quilalisi itzindan se
tapalcal o itzindan se lapexli? ;Amo quilalilo capa quinlahuis moxtin?

22Yoje, len yes hual unca lalatili, unca yoje pa moitilis se tonali. Huan len
yes hual amaqui quimati, unca yoje pa yoje se tonali quimatisi.

23 Aqui quipia inacas pa lacaquis, ma lacaqui.

24Noje quinmilic:

—Xiquijnamictiacan inon hual anquicaqui. San quinami anlaijnamictia,
yoje anquimatis inon hual quinequi quijtia. Huan yoje, jan quinami an-
quimaca, san yoje anyahui anquipia. Huan anyahui anquipia miac hual amo
anpehuac anquipiac amhuanten hual anlacaqui cuali.

25 Aqui quipia, yihual yahui cana miac hual ayamo quipiaya. Aqui amo
quipia, yihual quiquixtilisi in nadita hual quipia.

Jesus lamaxtia ca ilapuhualisli quinami ixua in latocli
26 Noje quijtuaya:
—Yoje unca quinami huelitia Dios. Unca quinami se lacal hual quixini

latocli.
27 Quiman unca laxinili, in lacal cochi pa layua, moqueztinemi semilhuil.

Ixuatia in latocli huan moscaltitia huan amo quimati in lacal quinami

mochia.
28 Mochia pan ipampa in lali ihuian. Pehua ca nesi isacayo, cuaquin in

miahuil, huan umpa monextilo in latocli pin miahuil.
29 Cuaquin cate yujyucsic in latocli, huan quisalo in lacames pa quitequisi,
pampa ajsic in tonali pa lapixcasi.

Jesus lamaxtia ca ilapuhualisli ilatocli mostaza
(Mt.13:31-32; Lc. 13:18-19)

30 Noje Jesus quijtuc:

—¢Quinami len huil tiquijtulo in unca quinami Dios huelitia? ¢Len lajtomes
tiquijtusi pa ticnextilisi quinami unca?

31Unca quinami se latocli mostaza. Quitocalo pin lali in niman tipichin ca
mochi latocli hual quitocalo pin lalticpan.

32 Ma yoje, quiman unca latocali, ixua huan moscaltia hué quinami amo
cate yoje huejué in oc sequin pacholimes. Itzmolinia, itzmolinia huan in
tutomes huil quinchihualo inminchan pa ilasehudan (ilasehuayan) in laitz-
molinilisli.

Nican quijtua quinami Jesus quitequipanuaya lapuhualisli quiman lamaxti-
aya
(Mt. 13:34-35)

33Huan quinmilic Jesus ilamaxtilisli ca miac lapuhualisli quinami innojen.
Quinmilic ilamaxtilisli quinami huil quicaquije.

34 Amo quinmilic nindeno sinda amo quinmilic ca lapuhualisli calica
quinlatilic ilamaxtilisli, jan yoje quinmilic. Ma yoje quiman cataya ihuian ca
imonextilinijmes, quinmilic len quinequiloaya quijtulo mochi ilapuhualisli.

Jesus quinmilia pa mocahuasti in ijyecal huan in al huejcalan
(Mt.8:23-27; Lc. 8:22-25)

35 In tonali nepa quiman layuajtitataya, Jesus quinmilic:

—Ma ticpanahuican in al huejcalan ca yoje itenco.

36 Cuaquinon yehuanten quinmilije pa mohuicasi in miac lacalera huan
imonextilinijmes Jesus quihuicaje pin barquito capa cataya. Noje ca yehuan-
ten inminbarquito uyaje oc sequin barquitos.

37 Umpa ca se nadita pehuac ijyecac chicahuac. Majcoquiaya in al huan
calaquiaya pin barquito, huan yoje tentataya ca al.

38 Huan Jesus coxtataya pin barquito itenco, mocuajtontitataya ca se
xotopa yamanquil. Yehuanten quejxiltije, quitzajtzilije:

—iLamaxtini! {Amo timomajtia pampa tipolejticate?

39 Cuaquinon ejsac, moquetzac, cajuac in ijyecal huan quilic in al huej-
calan:

—jXimocahua, ximosehui!

Huan mosehuic in ijyecal, in al yajmo majcoquiaya.

40 Cuaquin Jesus quinmilic:

—¢Leca anquimacajsia? ¢ Ayamo anquilalia laneltocalisli ca nehual?

41 Momajtiloaya yehuanten miac, moilijtataloaya se huan oc se:

—¢Aqui yes in lacal hual quineltocalo in ijyecal huan in al huejcalan?

)

Jesus quiquixtilia miac ijyecames se lacal pin lali Gadara
(Mt. 8:28-34; Lc. 8:26-39)

1 Ajsije ca yoje itenco (analco) in al huejcalan pa in lali itocac Gadara.

2 Quisac Jesus pin barquito laijtic. Hualac capa yihual quistihualaya
se lacal capa quinlalpachulo mijquimes, quinamictihualac Jesus in lacal
quipixtataya ijyecal amo cuali.

3 Chantiaya in lacal pin ostumes (cuevas) capa quinlalpachulo mijquimes.
Amaqui huil quilpiaya, quema, amo huil quilpiloaya ca teposli.

4 Pan miac tonalijmes quilpinijme ca teposli pa icxihuajmes huan ca
teposli pa imajmajuan. Ma yoje yihual quipostequini sequin teposlimes
huan quicojcotonani oc sequin teposlimes huan moxtin momajtiloaya pa
quiquitzquilosquiaya.

5> Amo mocahuaya pa tzajtzitinemisquiaya ca semilhuil huan ca layda pin
tepetzindis (lomas) huan capa quinlalpachuje in mijquimes. Noje motecu-
atinemiaya ca tixcalimes.

6 Quitac pa huejquita Jesus, molalujtihualac, quimolancuacuetzilic, tza-
jtzic chicahuac.

7Huan quilic:

—¢Len ticpia ca nehual, Jesus, tel ixdl Dios in niman hué? jNimitzilia pa
tichilis ilaixpan Dios pampa amo tichcocoltis!

8 Quilic inon pampa Jesus quilic:

—iljyecal, Xiquisa laijtic in lacal!

9Jesus quilajlanic, quilic:

—¢Quinami timotoca?

Quinanquilic:

—Cate miac notocajmes pampa ticate miac ijjyecames.

10In lacal quitemachic Jesus miac pa camo quitilanis pa quiahuac in lali.

11 Umpa cataya se lanechiculisli ca miac coyamimes (cuchis) lacuajtat-
aloaya pa itepotzcon se loma (tepetzindi).

12Huan quitemachije in ijyecames Jesus, quilije:

—Xitechtilani pin coyamimes, ma ticalaquican laijtic yehuanten.

13 Cuaquinon Jesus quinmacahuiltic huan quistiaje in ijyecames laijtic
in lacal. Calaquije ca laijtic in coyamimes, cataloaya quinami dos mil
(macuilitzondi). Cuaquin yehuanten molasaje pa temuan (temuayan) pa
itepotzcon in loma, molasaje pin al huejcalan, moatoctije.

14 Yehuanten hual quinmitaloaya in coyamimes choluje huan quinla-
machiltije yehuanten pin caltilan huan pa itenco in caltilan len panuc.
Pampin quistihualaje moxtin pa quitasi len panuc.

15 Ajsije capa Jesus, quitaje in lacal hual quiquitzquinijme in ijyecames.
Nepa molaljjtataya huan axan cataya lalaquentili. Quipiaya noje mochi

ilaijnamiquilisli cuali. Pampin yehuanten hual chantiloaya pin caltilan
momajmajtije.

16 Huan aquinojen quitaje len quipanuc in lacal hual quiquitzquinijme
in ijyecames quinpuhuilije yehuanten quinami cataya, quinpuhuilije len
quinpanuc in coyamimes.

17 Cuaquinon pehuaje quitemachije Jesus miac pa yihual mohuicas pa
inminlali.

18Yoje calaquic Jesus pin barquito. Huan in lacal hual quiquitzquinijme in
ijyecames quitemachic ca iyolo pa Jesus quihuicasquiaya ca yihual.

19Ma yoje, Jesus amo quimacahuiltic. Quilic:

—Xia pa mochan huan mocnian pa oc sequin calimes, xiquinpuhuili
quinami in Tata mijchihuilic miac hual huejué, huan quinami yihual mitz-
icnilic.

20 Cuaquin uyac in lacal, pehuac lapuhuac pin lali capa cataloaya in
Majlacli Cajcaltilan (Diez Pueblos). Quinlaquetziliaya moxtin lacames mochi
hual Jesus quichihuilic. Huan moxtin molapolultije.

Ixololmuachita Jairo huan in sthual hual quimatocac inahuas Jesus
(Mt.9:18-26; Lc. 8:40-56)

21 Huan Jesus mocuepac oc sejpa pin barquito ca yoje (analco) in al
huejcalan, ca imonextilinijmes mocuepac. Ajsije umpa, monechicuje miac
lacames huan sihuames capa yihual cataya pa itenco in al huejcalan.

22 Cuaquinon hualac ca yihual se lacal motocaya Jairo, yihual se hué pa in
tiopan. Quitac Jesus, quimolancuacuetzilic capa icXian.

23 Quitemachiaya miac, quilic:

—Noxo6l muachita axan mictia. Xihud, Xiquinlalimomajma pan capa yihual
pa pajtis huan yulis.

24 Ca Jairo uyac, huan quitocaloaya Jesus miac lacalera, quitojpejti-
ahuiloaya.

25 Huan cataya nepa se sihual cocoxqui, mococuni ca eslera hual quisaya
pa icuerpo, quipiaya doce xixihuil.

26 Panuc miac lacocoltilisli ca len quichihuilije miac lapajtinijmes. Quil-
amic mochi itomin huan amo quipalehuic nindeno, amo pajtic san nadita.
Jan yoje mococujtiahuiaya miac, amo yoje cataya quiman pehuac mococuc.

27 Huan quimatic len quijtutinemiloaya quinami huil lapajtiaya Jesus.
Pampin hualac ca in lacalera, ajsic itepotzcon Jesus, quimatoquilic inahuas.

28 Inon quichiac pampa quijtuaya laijtic yihual: “Sinda nicmatoquilis jan
inahuas san, cuaquin nipajtis.”

29 Huan jan ajnaxcan mosehuic iquisalisli eslera. Quimatic laijtic icuerpo
pampa axan pajtic.

30 Jesus jan ajnaxcan quimatic laijtic yihual pampa quisac pa yihual oc
sejpa ilahueliltilisli pa lapajtis. Momalinac, quinmitac in miac lacalera,
quinmilic:

—¢Aqui nechmatocac?

31Imonextilinijmes quilije:

—¢Lecatilajlanic: “Aquinechmatocac”? Tiquiztica quinamiin miaclacalera
ajsitialo monahuac.

32 Ma yoje, yihual mocahuac lachixtataya cajcapa pa quitas aqui quichi-
huilic inon.

33 Cuaquin in sihual momajtic yuyucatataya. Huan quinami quimatic len

panuc laijtic icuerpo, hualac, quimolancuacuetzilic ilaixpan Jesus, quilic
mochi in hual quipanuc.

34Huan Jesus quilic:

—Nito, axan tipajtic pampa ticlalic molaneltocalisli ca nehual. Ximohuica
axan ca paquilisli huan ma yajmo mitzcocua mococolisli.

35 Ayamo lamiaya lajtu Jesus, huan hualaje yehuanten hual cataloaya pa
ichan ihué in tiopan. Quilije:

—Lamic polehuic moxolol, ¢palen ticmaca tequil in lamaxtini?

36 Quicaquic Jesus in hual quilije, huan quilic ihué in tiopan:

—Amo ximomajti, xiclali laneltocalisli ca nehual san.

37Huan amo quinmacahuiltic moxtin pa yalosquiaya ca yihual, jan Pedro
huan Jacobo huan Juan icni Jacobo, yehuanten san.

38 Ajsije pa ichan in hué lacal. Quitac Jesus quinami quichihualoaya miac
xahuanilisli, chocatataloaya huan tzajtzitataloaya.

39 Calaquic huan quinmilic:

—¢Lecaanchocatica? Huan ¢lecaanxahuantica? Amo polehuic in muachita,
jan coxtica.

40 Yehuanten quihuitzquilije san. Cuaquinon Jesus quinquixtic moxtin pa
quiahuac. Quinhuicacitajtzin huan inantzin huan yehuanten hual ca yihual
hualaloaya, calaquije capa cataya in muachita (ichpocal o piltondi).

41 Quiquitzquic imajma in muachita, quilic ca ilajtol:

—Talita, cumi —hual quinequi quijtiia: Muachita, nimitzilia, Ximoquetza.

42Jan ajnaxcan in muachita hual quipiaya doce xixihuil moquetzac, huan
pehuac nejnemic. Pampa inon molapolultiloaya miac yehuanten.

43 Ma yoje, quinmilic Jesus chicahuac:

—Amo xicmachiltican amaqui len panuc.

Quinmilic noje pa quilacualtilosquiaya.

6

Jesus pin caltilan (pueblo) Nazaret
(Mt. 13:53-58; Lc. 4:16-30)

IMohuicac Jesus umpa, mocuepac pa ilali capa moscaltic, uyac ca imonex-
tilinijmes.

2In tonali hual mosehuilo in judios pehuac lamaxtic pa inmintiopan, huan
in miac hual quicactataloaya mocahualoaya moizticate, moilije:

—¢Capa monextilic in se mochi in hual techilijtica? ¢Len in lajmatilisli hual
quipia? Huan quinchia innojen hual techlapolultilo.

3 ¢Amo in se in carpintero, amo yihual ix6l Maria, huan amo icnian Jacobo
huan José huan Judas huan Sim6n? Quema, yihual. Huan icnian sihuames,
yehuanten cate nican ca tehuanten.

Huan quixijxicuje, cualanije ca yihual.

4Huan Jesus quinmilic:

—Lacames quimatilo momajtilo ilaixpan se ilajtuni Dios. Jan yehuanten
san pa ilali huan icnian pa oc sequin calimes huan yehuanten pa ichan,
innojen amo quipililo lamajtilisli ilaixpan.

5> Huan nepa amo huil quichiac len hual lanextilisquiaya quinami yihual
quipia Dios ilahueliltilisli. Jan quinlalilic imajmajuan pan sequin naditas
cocoxquimes huan quinpajtic.

6 Huan molapolultiaya Jesus pampa yehuanten amo quinequiloaya quinel-
tocalo yihual.

Jesus quintilania imonextilinijmes pa quinmilisi in judios ilajtol
(Mt. 10:5-15; Lc. 9:1-6)

Huan quisac nepa Nazaret, yajtiahuiaya pan sequin caltilan tijtipichin
amo huejca, nejnepa lamaxtiaya.

7 Cuaquin quinnotzac in doce imonextilinijmes ca yihual huan pehuac
quintilanic pa yahuilosquiaya oj'ome. Quinmacaclahueliltilisli pa quinquix-
tilisi lacames huan sihuames ijyecames amo cuajcuali.

8 Quinnahuatic pa camo quihuicalosquiaya nindeno pa ojli, jan se cua-
jtzindi san pa mopalehuisi pa nejnemisi. Huan amo quinmacahuiltic pa
quihuicalosquiaya xotopa huan len quicualosquiaya huan tomin pa inmin-
paxajmes.

9 Noje quinmilic pa molalililosquiaya jan lacsames san, huan quinmilic
pa molaquentilosquiaya ca in tzotzomajli calica mojmosta molaquentiloaya
huan ca se coton san.

10 Quinmilic:

—Capayes ancalaquis se cali, nepa xicayacan pa mochi tonalijmes ancayas
pin caltilan.

11 Sinda yehuanten pin caltilan amo anmitznamiquisi huan amo quineq-
uisi anmitzcaquisi, cuaquin in tonali anquisas umpa, ximotzejtzeluilican in
lalpotocli hual unca pa anmolacsames. Yoje quimatisi quinami quichihuil-
ijticate Dios len amo cuali. Annimitzilia neli, pa in tonali Dios quintilanis
iyampa yihual yehuanten pinlalticpan, yehuanten pain caltilan yalo panulo
miac lacocoltilisli. Amo yoje miac panusi lacocoltilisli yehuanten de in
caltilan Sodoma huan in caltilan Gomorra.

12 Yoje quisaje in doce imonextilinijmes quinmililoaya in judios Jesus
ilamachiltilisli pa quipalasi inminyolo pa yulisi quinami Dios quinequi.

13 Noje quinquixtililoaya yehuanten miac ijyecames amo cuajcuali, quinx-
ahuililoaya miac cocoxquimes ca chahuac huan quinpajtiloaya.

Quimictilo Juan Lacuayatequini
(Mt. 14:1-12; Lc. 9:7-9)

14 In hué itocac Herodes quimatic len quichihuaya Jesus, pampa moxtin
molaquetzililoaya inahuac yihual. Sequin quijtuloaya Jesus cataya Juan
Lacuayatequini hual mocuepac yulic mas que quimictije.

15 Oc sequin quijtuloaya:

—Yihual Elias, hual yec ilajtuni Dios pa yina.

Huan oc sequin quijtuloaya:

—Yihual se ca ilajtunijmes Dios hual yulinijme pa yina.

16 Quiman quicaquiaya inon Herodes, quijtuc:

—In se unca Juan. Nilatilanic pa quicotonilisi iquixlan. Unca yihual hual
axan yuli oc sejpa, quisac pa capa cate in mijquimes.

17Yoje quijtuc Herodes pampa quinpiac sequin mesli, yihual latilanic pa
quiquitzquilosquiaya Juan pa quicalactilosquiaya pin calijtic.

18Inon cataya pampa Juan sejpa huan oc sejpa quilic Herodes:

—Dios ilajtol quijtua pampa amo unca moyaxca pa ticanas isihua mocni.

Juan quilic inon pampa Herodes canac Herodias hual yec isihua Felipe
huan Felipe yec icni Herodes.

19 Huan Herodias amo mocahuac cualanic ca Juan. Quinequiaya quimicti,
huan amo huil.

20 Amo huil quimictic pampa Herodes quimatiaya momaijti ilaixpan Juan.
Quimatiaya pampa Juan yec lacal cuali hual quipiaya iyolo chipahuac.
Pampa inon Herodes amo quimacahuiltiaya pa Herodias quichihuilisquiaya
nindeno Juan. Herodes quicaquic quilaquetzilic Juan Dios ilajtol, huan mas
que quimacajsiaya in hual quiliaya Juan, ma yoje quixtocaya quicaqui.

21 Cuaquinon, ajsic se tonali quiman Herodias quitac quinami quimomic-
tiluilisquiaya Juan. Pan in tonali quichijtataloaya ilhuil (fiesta) pampa in
tonali monamiquic ca in tonali hual lacatic Herodes. Herodes quinnotzac
pa lacuasi in huejueyenten huan in laicananijmes huan mochi yehuanten
huejueyenten pin lalticpan Galilea.

22 Lacuajtataloaya, calaquic Herodias ixolol sihual, pehuac mijtotic. Yoje
quinmacac paquilisli Herodes huan yehuanten hual ca yihual cataloaya.
Pampa in, Herodes quilic in sihual:

—Xichtemachi len ticnequis huan nel nimitzmacas.

23 Quilic inon ca lajtol hual amo mopala, quilic:

—Len yes tichtemachis nimitzmacas, quema, sinda tichtemachis lajco in
lali capa nihuelitia.

24 Quisac in sihual yancuic, quilic inantzin:

—¢Len nictemachis?

Huan inantzin quinanquilic:

—Itzontecon Juan Lacuayatequini.

25 Mocuectiquisac in sihual yancuic capa cataya Herodes, quilic:

—Nicnequipatichmacasjan ajnaxcanitzontecon Juan Lacuayatequini pan
se tapalcal xalapa.

26 Cuaquinon quicocuc iyolo in hué. Ma yoje, amo quinequiaya quipala
in lajtol hual yihual quilic, pampa quijtuc ca lajtol hual amo mopala, huan
quicaquije yehuanten hual nepa cataloaya ca yihual.

27Yoje, quitilanic se guache quilijtataya pa quihualiquilis Juan itzontecon.

28 Uyac in guache pa in calijtic capa cataya Juan, quicotonilic iquixlan,
quihualicac itzontecon Juan pan se tapalcal xalapa. Quimacac in sihual
yancuic, huan yihual quihuiquilic inantzin.

29 Quimatije inon imonextilinijmes Juan, uyaje canaje icuerpo (inacayo),
quilalpachuje.

Jesus quinlacualtia macuili mil lacames
(Mt. 14:13-21; Lc. 9:10-17; Jn. 6:1-14)

30 Yehuanten doce imonextilinijmes Jesis monechicuje oc sejpa capa
cataya Jesus, quilije mochi hual quichihuaje. Quilije noje len quinmaxtije
yehuanten pa innojen miac caltilan.

31 Cuaquin Jesus quinmilic:

—Ma tiacan tohuian pa lajcotiyan capa amaqui unca, nepa timosehuisi je
tipichin.

Inon quinmilic pampa yahuiloaya huan hualaloaya miac lacames huan
sihuames. Pampin amo huil lacuaje Jesus huan imonextilinijmes.

32Yoje uyaje ca se barquito ca capic amaqui cataya.

33 Ma yoje, miac quinmitaje quiman uyaje yehuanten, huan quinmix-
imatije Jesus huan in doce imonextilinijmes. Pampin quisaje pa mochi
caltilan, molalujtiaje ca umpic, ajsije quiman ayamo ajsic Jesus.

34 Cuaquinon, ajsic Jesus, quisac laijtic in barquito, quinmitac miac la-
calera. Huan quinpiliaya laicnililisli yehuanten pampa cataloaya quinami
borregos hual amaqui quinmiztataya. Cuaquin pehuaya quinmaxti miac.

35 Quiman tiolactic, hualaje imonextilinijmes capa yihual, quilije:

—Axan tiolactic, ca niquic amaqui chanti.

36 Xiquintilani pa yasi pa innojen caltilan itenco nican huan pin caltilan
tijtipichin pa mocuhuilisi len quicuasi.

37Yihual quinnanquilic:

—Amhuanten xiquinlacualtican.

Quinanquilije:

—¢Tiasi tijcuhuasi pan ca ome cientos denarios tomin pa tiquinlacualtisi?

38Jesus quinlajlanic:

—¢Quichi panes anquinpia? Xiacan xiquitacan.

Quimatije quichi, cuaquin quilije:

—Macuili, huan ome michimes.

39 Cuaquinon quinmilic in lacalera pa mosehuisi sejsequin nican, sejse-
quin nepa pani pin sacal xuxuctic.

40Yoje moxiluje yehuanten huan molalije ca miac lanechiculisli, sequin ca
cien, oc sequin ca cincuenta lacames.

41 Huan Jesus quinmanac in macuili panes huan in ome michimes, lachiac
pa pani pin cielo, quisehuic Dios pampa in hual yahuiloaya quicualo.
Cuaquinon quinxiluilicin panes, quinmacac imonextilinijmes pa quinlalilisi
inminlaixpan moxtin. Noje quinxiluilic in ome michimes pa moxtin.

42Yoje moxtin lacuaje huan pachihuije.

43 Cuaquin quinpejpenaje mochi in pan lapanali huan in michimes hual
amo quicuaje, quintemiltije doce chiquihuimes ca innojen.

44 Cataloaya macuili mil lacames hual quicuaje in panes.

Jesus nejnentia pani in al
(Mt. 14:22-27; Jn. 6:16-21)

45 Jan axcan Jesus quinmilic imonextilinijmes pa lejcusi pin barquito,
quinmilic pa quilaicanasi yihual pa Betsaida hual cataya pa yoje (analco)
in al huejcalan. Huan yihual mocahuaya pa quinmilis in lacalera huan
sihualera pa mohuicasi pa inminchan, quinchicahuaya.

46 Quiman quintilanic moxtin, uyac Jesus pin lomas (tepetzindis), umpa
quilajlaniaya Dios.

47 Cuaquin layuajtic, huan cataya in barquito lajco pin al huejcalan huan
mocahuaya Jesus ihuian pan lali.

48 Pa cualcan quinmitac Jesus imonextilinijmes siahuiloaya quilanilulti-
tataloaya in barquito ca cuahuimes, pampa quinlaixnamiquiaya in ijyecal
chicahuac. Cuaquin ajsitihualaya Jesus nejnentataya pani pin al, yahuiaya
quinpanahui.

49 Quitaje yihual nejnentihualaya pani pin al, quijtuloaya Jesus yec se
lamajtini.

50 Pampin tzajtziloaya pampa quitaje moxtin huan quimacajsije. Ma yoje,
quinnotzac Jesus, quinmilic:

—iXicchicahualtican anmoyolo, amo ximomajtican! jNehual niunca!

S1Lejcuc pin barquito ca yehuanten, mosehuic in ijyecal. Huan molapolul-
tije imonextilinijmes.

52 Molapolultije pampa ayamo quimatiloaya quinami panuc nepa capa
quinxiluilic Jesus in panes huan in michimes. Amo huil quimatiloaya san
quinami miac unca ilahueliltilisli hual quipia Jesus.

Jesus quinpajtia miac cojcocoxquimes pin lali Genesaret
(Mt. 14:34-36)

53 Quipanahuije in al huejcalan, ajsije pin lali itocaya Genesaret. Quilpije
in barquito pa itenco in al huejcalan.

54 Quisaje pin barquito huan jan ajnaxcan in lacalera quiximatije, quis-
lacuje Jesus.

55 Cuaquin molalujtinemiloaya moxtin yehuanten umpa, pehuaje quihual-
icaje in cocoxquimes pan lapexlimes quiman quimatije capa cataya Jesus.

56 Cajcapa yes calaquiaya yihual, sinda pa sequin caltilan tijtipichin o
sinda pa sequin caltilan huejué o sinda pa sequin caltilan niman tijtipichin,
quinlalije in cojcocoxquimes pin lajcotiyan. Quitemachiloaya Jesus pa yi-
hual quinmacahuiltis pa quimatocasi jan itenco icotdn huejcanic san. Huan
moxtin hual quimatocaje, yehuanten pajtije.

7

cLen quijlacuaiyolo se lacal?
(Mt. 15:1-20)

1 Huan quistihualaje Jerusalén fariseos huan sequin inminlamaxtinijmes
in judios, quimaxtiloaya inminlajtol hual quinmilia quinami monequi pa
quimolancuacuetzilisi Dios. Yehuanten monechicuje capa cataya Jesus.

2 Quitaje quinami sequin 1monext111n1]mes lacualoaya ca inminmajma-
juan catzahuac, quinequi quijtua amo lapacali. Huan inminlajtol in judios
quijtua pampa quema, quipialo pa mochipahuililo inminmajmajuan jan
yojque quinami quijtua in lajtol. Pampin motexpahuiloaya ca Jesus imonex-
tilinijmes.

3 (Motexpahuiloaya pampa in fariseos quichihualo quinami mochi in oc
sequin judios. Amo lacualo sinda amo pehualo ca lapacalisli pan inmajma-
juan. Yojque quinmajcoquilo in lachihualisli hual quitemacaje pa yina miac
xixihuil inmintajtzitzian.

4 Huan sinda yalo pa in lajcotiyan (tianquisli) capa lacuhualo huan lana-
macalo, cuaquin quiman mocuepalo, amo lacualo sinda amo pehualo ca
lapacalisli pan ipampa lajuichulisli hual quipialo pa quichihuasi jan yoje.
Huan cate oc sequin miac lajtomes hual quintemacaje inmintajtzitzian, hual
in judios quipialo pa quineltocasi, quinami innojen: Quipialo pa quinpacasi
quinami lacuayatequilisli tapalcames tijtipichin huan tapalcames huejué
huan nixcumimes jan yOJe quinami qu1]tua inminlajtol.)

5 Pampin yehuanten in fariseos huan in lamaxtinijmes quilajlanije Jesus,
quilije:

—¢Leca amo quineltocalo momonextilinijmes inminlajtomes totajtzitzian?
Lacualo cainminmajmajuan amo lachipahualijan yoje, huan inon amo unca
quinami quijtua tolajtol hual techilia quinami ticmolancuacuetzililo Dios.

6 Huan Jesus quinnanquilic:

—Isaias ilajtuni Dios quijtuc melahuac anmonahuac amhuanten hual an-
lajtaa yoje. Ma yoje, amo anquichia yoje quinami anlajtia. Yihual Isaias
quijcuiluc len Dios quijtuc, quilic:

Innojen lacames quimatilo nechpililo lamajtilisli san ca inmincamac,

huan ca inminyolo amo quiman nechijnamiquilo.

7 Jan lapic (de in balde) nechmolancuacuetzililo pampa quinmaxtilo san
inminlajtomes lacames.

Amo monotza len in lancuacuetzalisli hual nejchihuililo,

pampa quinmaxtilo san lacames inminlajtomes.

8 Amhuanten anquicahua Dios ilamachiltilisli huan amo quiman anmoc-

ahua pa anquichias len anmitznahuatinijme in hual quijcuiluje lacames pa

yina, pampa amo anquilcahua pa anquincuayatequis tapalcames huejué

huan tijtipichin huan xicalimes. Huan anquinchia oc sequin miac hual

anmitztemacanijme lacames.

9Noje quinmilic:

—¢Cuajnesi anquichijtica cuali quiman yes anquitojpehua Dios ilamax-
tilisli? Anquitojpehua quiman anquichijtias anmolamaxtilisli hual an-
mitztemacanijme pa yina lacames.

10 Amo anquichijtica cuali, pampa Moisés quijtuc: “Xiquinlasojla motajtzin
huan monantzin.” Noje quijtuc: “Aqui quihuejuecaltiaitajtzin o inantzin, ma
ye lamictili.”

11 Ma yoje, amhuanten anquijtua pampa sinda se lacal quinmilia itajtzin
huan inantzin: “Amo huil annimitzpalehuia ca notomin huan len yes noy-
axca, pampa mochi hual noyaxca unca Corban.” (Corban quinequi quijtua
pampa quitemacaje Dios.)

12 Huan sinda quinmilia yoje, cuaquin amhuanten yajmo anquimac-
ahuiltia pa quinpalehuis itajtzin huan inantzin.

13Yoje anquichia. Huan yoje ca amhuanten yajmo monotzas nindeno Dios
ilajtol pan ipampa anmolamaxtilisli. In lamaxtilisli anmitztemacanijme pa
yina in huejueyenten. Huan amhuanten anquintemacas anmoxolomes in
lamaxtilisli. Noje cate miac oc sequin lamaxtilisli quinami innojen hual
anquinchia.

14Oc sejpa Jesus quinnotzac in lacames huan sihuames, quinmilic:

—Xichcaquican anmoxtin huan xicmatican inon hual nicnequi niquijtua.

15 Amo unca nindeno hual quicuas se hual quijlacus iyolo. Unca inon hual
quisa capa iyolo se, quema, in qu1]1acua

16 Aqui yes quipia inacas, ma quicaqui inon.

17 Jesus moxilujtiac capa cataloaya in miac lacalera, calaquic pa icali.
Quilajlanije imonextilinijmes len quinequiaya quijtu in lapuhualisli calica
lamaxtiaya, yojque quinlatilijtataya in lacalera ilamaxtilisli.

18 Yihual quinmilic:

—¢Noje amo anquimati amhuanten len quinequi quijtua? ;Amo anquimati
pampa mochi hual quicua se amo quijlacus iyolo?

19 Amo calaqui pa iyolo, calaqui pa laijtic icuerpo (inacayo), cuaquinon
quisa quiman yes yahui sacatilan.

Yojque quinequiaya quijtu Jesus pampa mochi pin lalticpan hual quicualo
lacames unca cuali pa tijcuasi.

20 Noje quinmilic:

—Unca in hual quisa capa iyolo se, inon quijlacua.

21 Unca pampa laijtic iyolo se quijtia len amo cuali. Huan quinami yoje
quijtulo lacames pa laijtic inminyolo, monilulo lacames huan sihuames mas
que amo monamictije.

22 Laxtequilo, lamictilo, canalo oc sequin sihuames hual amo inminsi-
huahuan, quinequilo hual amo inminyaxca. Quichihualo in amo cualj,
lacuajcuamanalo, amo quimatilo pinahualo, quixiculilo oc sequin. Lahue-
juecaltilo, amo lalasojlalo, amo quinequilo quimatilo len unca amo cuali pa
motzacuilisi pa camo quichihuasi.

23Mochi inon quisalo pa laijtic iyolo se huan quijlacua iyolo.

Se sithual pin lali Sirofenicia quilalia ilaneltocalisli ca Jesus
(Mt. 15:21-28)

24 Cuaquinon quisac Jesus umpa, uyac capa cataloaya in caltilan hué Tiro
huan in caltilan hué Sidon. Nepa pehuac chantic pa se cali. Quinequiaya pa
amaqui quimatisquiaya pampa umpa cataya. Ma yoje, amo huil quinmolatil-
iaya.

25 Nepa cataya se sihual quipiaya se muachita (ichpocal). In muachita
quipiaya se ijyecal amo cuali. Quicaquic in sihual quilaquetzilije quinami



SAN MARCOS 7:26 98 SAN MARCOS 8:5

huil lapajtia Jesus, huan jan ajnaxcan hualac quitac, quimolancuacuetzilic
capa icxian.

26 Catayailaliin sihualinlali Sirofenicia huan lajtuaya griego. Quitemachi-
aya Jesus pa quiquixtilis in ijyecal imuachita.

277esus quilic:

—Ma mopehualti pa in xolomes pachihuisi. Amo unca cuali sinda quiquix-
tililo in hual quicualo in xolomes pa quilasasi pa quicuasi in pelotzitzindis.

28 Huan in sihual quilic:

—Jo quema, Tata. Ma yojque itzindan capa lacualo in xolomes in pelotz-
itzindis quicualo inminlapanajquimes tijtipichin in xolomes hual quin-
mayahuilo pan lali.

29Jesus quilic:

—Unca cuali in hual tiquijtuc. Pampin, huil timohuica, axan quisac in
ijyecal capa moxolol.

30Huan ajsic in sihual pa ichan, quitac in muachita pa ilapexli, quisac capa
yihual in ijyecal.

Jesus quipajtia se panata hual amo huil lajttia

31 Quisac Jesus pin lali inahuac Tiro, quipanahuic Sid6n, quipanajtiac in
lali capa cataloaya in Diez Pueblos (Majlacli Cajcaltilan), huan ajsic pa in al
huejcalan itoca Galilea.

32 Quihualicaje se lacal panata hual amo huil lajtuaya cuali. Quilije:

—Xicnequi xiquinlali momajmajuan capa yihual pa pajtis.

33 Cuaquin Jesus huan in lacal panata moxiluje ca capic cataloaya in-
minhuian. Quinlalic Jesus ixerixajmes pa inacajmes in lacal, lachijchac,
quimatocac inejnepil in lacal.

34 Cuaquinon lachiac pa pani pin cielo, ijyulantic, quilic:

—iEfatal —hual quinequi quijtl'la iMa molapucan!

35 Jan ajnaxcan molapuje inacajmes, molinic cuali inejnepil, Iajtuc cuali.

36 Quinnahuatic Jesus pa camo quilisi amaqui. Ma yoje, mas que miac
quinmilic inon oc sejpa huan oc sejpa, jan yoje yehuanten miac, miac
quinmilijtinemiloaya oc sequin.

37 Huan in lacalera molapolultiloaya niman miac. Quema, amo quiman
molapolultije yoje, quijtuloaya:

—Yihual quichia cuali mochi. Yehuanten hual panatas quinlacaquiltia,
huan aquinojen hual amo lajtulo, yihual quinchihuilia pa lajtusi.

8

Jesus quinlacualtia nahui mil lacames
(Mt.15:32-39)
1Innojen tonalijmes monechicuje oc sejpa miac lacames, huan amo quipi-
aloaya len quicualosquiaya. Quinnotzac Jesus imonextilinijmes quinmilic:
2 _Niquinmicnilia in miac lacalera pampa quipia ye tonali yehuanten cate
canehual huan axan amo quipialo len quicuasi.
3 Sequin hualaje huejca. Sinda niquintilanis ca mayandi pa inminchan,
amo quipiasi chicahualisli pa in ojli.
4 Quijtuje imonextilinijmes:
—¢Quinami huil quinlacualtia se nican? Amaqui chanti ca nic.
5 Quilajlanic, quinmilic:
—¢Quichi panes anquinpia?
Quijtuje:
—Chicome.

6 Cuaquin Jestus quinmilic pa molalilosquiaya pan lali. Quinmanac in
chicome panes, quisehuic Dios. Cuaquinon quinxiluilic, quinmacac imonex-
tilinijmes pa quinlalililosquiaya inminlaixpan yehuanten.

7 Quimpialoaya noje sequin michimes tijtipichin. = Quisehuic Dios,
huan quinmilic noje imonextilinijmes pa quinlalilisi inminlaixpan pa
quicualosquiaya.

8 Lacuaje huan pachihuije. Cuaquinon quinpejpenaje chicome chiqui-
huimes tenticate ca lajquitos ca in pan lalapanali hual mocahuaje.

9 Yehuanten hual lacuaje cataloaya quinami nahui mil lacames.
Cuaquinon quinmilic Jesus pa mohuicalosquiaya.

10 Cuaquin, Jesus huan imonextilinijmes calaquije se barquito, uyaje pa in
lali motocaya Dalmanuta.

Sequin fariseos quitemachililo Jests se lanextilisli hual quinnextilia Dios
ilahueliltilisli
(Mt.16:1-4; Lc. 12:54-56)
11 Hualaje quitaje Jesus sequin fariseos, pehuaje quinlaxilije Jesus laj-
tomes, quilije:
—Timitztemachilo, xicchia len hual technextilis pampa unca iyaxca Dios

molahueliltilisli.
Cataya pampa yehuanten amo neli quineltocaloaya pampa Dios quitilanic

Jesus. Pampin quinequiloaya quichihualtilo se lanextilisli.

12 Cuaquin ijyulantic Jesus ca mochi iyolo pampa amo quineltocaloaya
huan quinmilic:

—¢Leca quitemachilo lacames pa quitasi je lanextilisli pin cielo? Annim-

itzilia neli, amo nesis se lanextilisli pin cielo pa yehuanten hual yulticate
axan.
13 Huan quiman quinmilic inon, quincajcahuac, mocuepac calaquic in

barquito oc sejpa. Quipanahuiaya ca imonextilinijmes ca yoje (analco) in al
huejcalan.

Jesus quinlaquetzilia inahuac inminlaxocoyajquil in fariseos
(Mt.16:5-12)

14 Huan imonextilinijmes quilcahuaje quihuicaje len pa quicualosquiaya,
quipialoaya jan se pan ca yehuanten pin barquito.

15 Cuaquin quinmaxtic Jesus ca lajtomes niman pa inminyolo, quinmilic:

—Xiquitacan. Ximoitacan pa camo anmocuajcuamanas ca inminlaxocoy-
ajquil in fariseos huan Herodes.

16 Pehualoaya moililo:

—Yihual techilic inon pampa amo ticualicaje len tijcuasi.

17 Quimatic Jesus len moililoaya, quinmilic:

—¢Leca anmoilia pampa amo anquipia len pa tijcuasi? ¢Ayamo anquilalia pa
anmotzontecon huan amo ancajsi pa anmoyolo inon hual nicnequi annim-
itzmaxtia? ;Amo anquinequi anquimati len quinequilo quijtulo nolajtomes?

18 Anquinpia anmoixtololojmes. ¢Amo anlachia? Anquinpia anmonaca-
jmes. ¢Amo anlacaqui? ;Amo anquijnamiquia?

19 Niquinxiluic in macuili panes ca in macuili mil lacames. Axan, ¢quichi
chiquihuimes ca lajquitos lalapanali anquinnechicuc huan anquintemiltic?

Yehuanten quinanquilije:

—Doce.
20 —Huan niquinxiluic in chicome panes ca in nahui mil lacames. ¢Quichi

chiquihuimes anquinnechicuc huan anquintemiltic ca lajquitos lalapanali
hual anquinpejpenac?
Yehuanten lananquilije:

—Chicome.

21 Cuaquinon quinlajlanic:

—:iAyamo anquimati len annimitzmaxtitica? Da amo nilaqueztataya in-
ahuac in hual tijcuasi.

Quipajtia Jesus se pachacal pin caltilan Betsaida

22 Ajsije pin caltilan motocaya Betsaida. Nepa sequin lacames quihualicaje
capa Jesus se lacal pachacal, quilajlanije pa quimatocasquiaya.

23 Cuaquin Jesus quiquitzquic ca imajma, quiquixtic in pachacal pa
quiahuac in caltilan. Nepa lachijchac capa iixtololojmes pa quinxahuilis ca
ilachijchal, quilalilic imajmajuan pani yihual huan quilajlanic:

—¢Huil tiquita len?

24Lachiac in pachacal huan quilic:

—Niquinmita lacames quinami cuahuimes, huan nejnemilo.

25 Cuaquinon Jesus quinlalic oc sejpa imajmajuan capa iixtololojmes in
pachacal. Cuaquin momelahuac lachiac, huan axan, quema, lachiac cuali.
Pajtije iixtololojmes, mochi huil quitaya.

26 Huan Jesus quitilanic pa ichan, quilic:

—Amo xicalaqui pin caltilan axan huan amo xiquili amaqui.

Pedro quijtua pampa Jests unca in Cristo hual Dios quitilanic
(Mt.16:13-20; Lc. 9:18-21)

27 Mohuicaje Jesus huan imonextilinijmes, uyaje pa innojen caltilan hual
amo cataya huejca se caltilan motocaya Cesarea Filipo. Huan pa ojli quinla-
jlanic imonextilinijmes, quinmilic:

—¢Len quijtulo lacames pampa aqui nehual?

28 Yehuanten quinanquilije:

—Sequin quijtulo tel tiJuan Lacuayatequini. Oc sequin quijtulo tel tiElias.
Huan oc sequin quijtulo tel tiunca se ilajtunijmes Dios.

29 Oc sejpa yihual quinlajlanic:

—Amhuanten, ¢len anquijtua pampa aqui nehual?

Pedro quinanquilic:

—Tehual tiunca in Cristo hual Dios quitilanic.

30Huan Jesus quinmilic chicahuac pa camo quilisi amaqui inon.

Jesus quijtiia quinami miquis
(Mt.16:21-28; Lc. 9:22-27)

31Pehuac quinmaxtic, quinmilic:

—Nehual ilacal in cielo nicpia pa nipanus miac lacocoltilisli. In abuelo-
jmes huan tiopistas huejué huan in lamaxtinijmes nechilisi pampa amo
quinequilo pa nicayas ca yehuanten, huan nechmictisi. Huan quiman
panusi ye tonalijmes, niyulis oc sejpa.

32 Inon quinmilic ca lajtol hual quimatije len quinequiaya quijtu.
Cuaquinon Pedro quihuicac ca yihual ihuian, pehuac quilic chicahuac pa
camo quijtusquiaya pampa yahuiaya miqui.

33 Ma yoje, momalinac Jesus, quinmitaya imonextilinijmes, cajuac Pedro
huan quilic:

—iXimijcuani nolaixpan! Tilajtutica quinami Satands. Amo tiquijtua in hual
unca iyaxca Dios, tiquijtua san in hual quijtulosquiaya lacames.

34 Cuaquinon quinnotzac Jesus imonextilinijmes huan in lacalera, quin-
milic:

—Aqui quinequi nechtocatia pa monextilis quinami nicnequi pa yulis, amo
huil quichia quinami yihual quinequi. Quipia pa canas ojli capa yahui panua

lacocoltilisli quinami nehual nipanus lacocoltilisli huan cuaquin nechmictisi
pan se cuahuil.

35 Monequi pa yes yoje, pampa aqui yes quinequi cajcoquia iyulilisli
icuerpo san, yoje yihual quipolus iyulilisli huan mochi. Quema, yihual
miquis. Huan aqui momacahuiltis pa quipolus iyulilisli icuerpo pampa unca
nomonextilini huan pampa quineltoca in lamachiltilisli cuali, yoje yihual
neli cajcoquis iyulilisli.

36 Cuajnesi moyaxcajtia se lacal ca mochi in lalticpan. Ma yoje, miquis,
quipolus iyulilisli. Cuaquinon, ¢len quipias?

37 ¢Len huil quilaxlahuia se lacal pa quipias oc sejpa iyulilisli? Nindeno.

38Yehuanten hual axan yulticate quicajcahualo Dios, quintocalo oc sequin
dioses, quichihualo laijjlaculisli. Huan aqui pinahuas pampa nehual huan
nolajtomes, cuaquin nehual ilacal in cielo, nehual noje nipinahuas pampa
yihual pa in tonali hual nihualas pa nihuelitis pan lalticpan. Nihualas ca
ichicahualisli hué huanilaixpelalisli cualtichin noTajtzin huan ilanahuatini-
jmes chijchipahuac pin cielo hual quinpia pa quitequipanuilisi.

9
1 Noje Jesus quinmilic:
—Neli annimitzilia, sequin ca yehuanten hual nican cate axan quitasi
quinami hualas ilahueliltilisli Dios ca chicahualisli. Quema, yehuanten
quitasi mas que ayamo miquije.

Jesus mopala laixpelatica inminlaixpan ye imonextilinijmes
(Mt.17:1-13; Lc. 9:28-36)

2 Panuje chicuase tonalijmes. Cuaquin Jesus quinhuicac Pedro huan
Jacobo huan Juan, mohuicaje inminhuian, panquisaje se loma (tepel) cuajtic.
Nepa mopalac Jesus inminlaixpan.

3 Pehuac laixpelac inahuas, iztatataya miac quinami tisihuil. Se lapacani
pan lalticpan amo huil quichipahuasquiaya iztac quinami in.

4 Huan nesije Elias huan Moisés, ca Jesus laqueztataloaya. Yehuanten in
omenten yulinijme niman pa yina pa tonalijmes hual ayamo lacatic Jesus
nican pan lalticpan.

5 Cuaquin Pedro quinotzac Jesus, quilic:

—iLamaxtini! Cuali unca pampa ticate nican. Ma ticchihuacan ye calimes
lachihuali ca isacayo cuahuimes, se pa tehual huan se pa Moisés huan se pa

Elias.
6 Inon quilic Pedro pampa momajtitataloaya in ye monextilinijmes huan

pampin Pedro amo quimatiaya len quijtusquiaya.

7Huan hualac se mextemil, quinlaquentic huan quicaquije in monextilin-
ijmes se lajtol quistataya pin mextemil, quijtuc:

—In noxolol, yihual niclasojla. Xijcaquican yihual.

8 Huan jan ajnaxcan, lachiaje inmintenco, yajmo quitaje amaqui ca
yehuanten, jan yihual Jesus san.

9 Cuaquin temujtiahuiloaya in loma (tepel) cuajtic, huan Jesus quinmilic
chicahuac:

—Amo xiquilican amaqui len anquitac. San quiman nehual ilacal in
cielo nimiquis huan cuaquinon niyulis oc sejpa, pa in tonali, Xiquinmilican
moxtin.

10 Cuaquin yehuanten molajlaniloaya len quinequiaya quijtu in hual Jesus
quinmilic, in quinami yahuiaya miqui huan umpa yahuiaya yuli oc sejpa.
Huan mas que quijnamiquije pa inminyolo, ma yoje amo molaquetzilije
inahuac inon.

11 Cuaquin quilajlanije Jesus, quilije:

—¢Leca techmaxtilo ilamaxtinijmes Dios ilajtol, quil, monequi pa hualas
Elias, cuaquinon hualas Cristo?

12Jesus quinnanquilije:

—Neli monequi pa hualas Elias pa quipehualtis imelahualisli mochi. Ma
yoje, nehual ilacal in cielo, ¢quinami unca lajcuiluli ca Dios ilajtol pampa
nehual nicpias pa nipanus miac lacocoltilisli hual nejchihuilisi in lacames,
huan yehuanten nejxijxicusi?

13 Huan annimitzilia pampa hualac se hual quichihuaya quinami Elias,
huan sequin quichihuilije quinami quinequiloaya. Quimictije jan quinami
unca lajcuiluli inahuac yihual.

Jesus quipajtia se xolol hual quipia ijjyecal amo cuali
(Mt.17:14-21; Lc. 9:37-43)

14 Cuaquin ajsije capa cataloaya in oc sequin imonextilinijmes. Quinmitaje
miac lacalera quinyahualujtataloaya yehuanten. Noje cataloaya ilamax-
tinijmes inminlajtol in judios. Quinlaxilijtataloaya lajtomes ca yehuanten
imonextilinijmes Jesus.

15 Quitaje Jesus in lacames, molapolultije, molaluje quipialtije.

16 Huan Jesus quinlajlanic, quinmilic:

—¢Len anquilaxilijtica lajtomes ca in lamaxtinijmes?

17Huan quinanquilic se ca in lacames, quilic:

—iLamaxtini! Nicualicac nox0l, quipia se 1]yeca1 pampin amo huil lajtaa.

18 Capa yes qulqultzqula in ijyecal, cuaquin quimayahuia pan lali, nepa
pan lali posuni icamac huan choca ilames. Cuaquin mocahua huapistic.
Huan niquinlajlanic momonextilinijmes pa quiquixtilisi, huan amo huil
yehuanten.

19 Cuaquinon quinnanquilic Jesus, quinmilic:

—iAh, lacames hual amo anquineltoca Dios, hual amo anquilalia an-
molaneltocalisli ca Dios! ¢Quichi tonalijmes monequi pa nicayas ca amhuan-
ten? ¢Quichi tonalijmes nicpias pa nicchixtias pa anpehuas annechneltocas?
iXichhualiquilican in muachito!

20 Quihualiquilije. Huan quiman in ijyecal hual cataya laijtic in muachito
quitac Jesus, jan ajnaxcan quitzejtzejtzeluc in muachito, quimayahuic huan
huetzic in muachito pan lali momijmilujtataya, posuntataya pa icamac.

21Huan Jesus quilajlanic itajtzin, quilic:

—¢Quichi xixil quipia quiman pehuac quiquitzquic?

Huan itajtzin quinanquilic:

—Quiman yec x0l.

22 Huan ca miac tonalijmes quiman quiquitzquic, quimayahuini pan tix-
uxli huan quimayahuini pa al pa quimictisquiaya. Sinda huil titejchihuilia
len, cuaquin xitejchihuili, xitechpalehui.

23Jesus quilic:

—¢Leca tiquijtua “Sinda huil”? Mochi huil panta ca aqui yes quilalis
ilaneltocalisli ca nehual.

24Huan jan ajnaxcan tzajtzic itajtzin in muachito, quilic:

—iTata, niclalia nolaneltocalisli ca tel! jXichpalehui pa camo nicmahuilis da
amo huil ticpajtis!

25QuitacJesus quinamimonechicujtataloaya miaclacames. Pampin cajuac
in ijyecal elehuis, quilic:

—iTel, ijyecal, pan mopampa amo huil lajtda huan amo huil lacaqui in
muachito! jAxan nimitzilia Xiquisa pa yihual huan amo quiman xicalaqui oc
sejpa capa yihual!

26 Tzajtzic in ijyecal, quitzejtzeluc chicahuac in muachito huan quisac.
Cuaquinon mocahuac chicuenta mijquil in muachito. Pampin quijtuloaya
miac ca in lacames pampa axan miquic.

27 Ma yoje, quiquitzquic Jesus imajma, cajcoquic huan moquetzac in
muachito.

28 Cuaquinon calaquic Jesus pan cali. Nepa cataya, hualaje capa yihual
imonextilinijmes quilajlanije inminhuian, quilije:

—¢Leca tehuanten amo huil tijquixtilije in ijyecal?

29 Huan Jesus quinnanquilic:

—Monequi pa quilajlanisi Dios huan pa mosahuasi pa huil quinquixtilisi
jjyecames quinami innojen. Jan yoje huil yesi laquixtili yehuanten.

Oc sejpa Jesus quinmilia quinami miquis
(Mt.17:22-23; Lc. 9:43-45)

30 Quisaje yehuanten nepa, quipanajtiahuiloaya in lalticpan Galilea, huan
Jesus quinequiaya pa amaqui quimatisquiaya.

31 Cataya pampa quinmaxtiaya imonextilinijmes, quinmiliaya:

—Nehual ilacal in cielo nechtemacasi ca lacames hual nechquitzquisi.
Nechmictisi huan quiman nimiquis, panusi ye tonalijmes, cuaquin niyulis
oc sejpa.

32 Ma yoje, yehuanten amo quimatiloaya len quinlaquetzilijtataya huan
momajtiloaya quilajlanilo len quinequiaya quijtu.

¢Aquiyithualin hué capa yehuanten?
(Mt. 18:1-5; Lc. 9:46-48)

33 Huan ajsije Capernaum. Cataloaya calijtic capa chantiloaya, Jesus
quinlajlanic, quinmilic:

—c:Len anmolaquetzilijtihualaya pa ojli?

34 Yehuanten amo nahuatije, pampa pa ojli molaquetzililoaya inahuac
aqui ca yehuanten yesquiaya in hué hual quinlaicanasquiaya in oc sequin.

35 Cuaquinon molalic Jesus, quinnotzac in doce imonextilinijmes, quin-
milic:

—Sinda se quinequi mochiain hué pa anmitzlaicanas amhuanten, cuaquin
yihual quipias pa mochias in niman tipichin ca moxtin in oc sequin, huan
quipias pa quintequipanuilis moxtin.

36 Canac se xolol, quilalic lajco capa yehuanten, quinapaluc in xolol,
quinmilic:

37 —Sinda se quilalia ilaneltocalisli ca nehual huan notoca, huan pampin
quinamiquia ca lasojlalisli se X6l quinami inon, cuaquin yoje in se quichijtica
quinami yihual nechnamiquia nehual ca lasojlalisli. Huan aqui hual nech-
namiquia nehual, yihual amo nechnamictica nehual san. Noje quinamictica
ca lasojlalisli yihual Dios hual nechtilanic pan lalticpan.

Aqui hual amo quitzacuilia Jesus quipalehuia
(Mt.10:42; Lc. 9:49-50)

38 Cuaquin Juan quilic:

—Lamaxtini, tiquitaje se lacal quinquixtitataya ijyecames, quinquixtiliaya
quijtutataya motoca, mitznoztica. Huan tehuanten tiquilije pa camo quichias
inon, pampa yihual amo techtocatica.

39Tesus quilic:

—Amo xictzacuilican. Quiman yes quichia se len hual lalapolultia pan
ipampa nochicahualisli hual quipalehuia pampa quijtda notoca, yoje amo
huil panus pa in se jan axcan nechhuejuecaltis.

40 Inon annimitzilia pampa aqui yes amo tejtzacuilia, yoje yihual techpale-
huia.

41 Huan aqui yes anmitzmacas pa ancunis jan se tecomal ca al san, huan
anmijchihuilia inon pampa amhuanten ilacames in Cristo, yoje annimitzilia
neli, yihual yahui quipia ilaxlahuilisli.

Ximoiztiacan pa camo anyulis laijlaculi
(Mt. 18:6-9; Lc. 17:1-2)

42 ’Huan aqui yes quichihualtis laijlaculisli se ca in xolomes tijtipichin
hual quilalilo inminlaneltocalisli ca nehual, yesquiaya cuali pa quipiluilisi se
melal hué paiquixlan in se huan quilasasilajco pa al huejcalan pa moatoctis.

43 Huan sinda momajma mijchihualtia laijlaculisli, cuaquin xijcotona.
Cuali, cuali yes pa tehual ticalaquis pan cielo capa unca Dios ca se momajma
san huan amo ca ome momajmajuan tias capa amo huil sehuis in tixuxli.

44Nepa amo miquilo in ocuilimes hual quicualo icuerpo se, huan noje nepa
amo quiman sehuis in tixuxli.

45 Huan sinda mocxian mijchihualtis laijlaculisli, cuaquin xijcotona. Cuali,
cuali unca pa tehual pa tipehuas ticpias in yulilisli hual Dios quimaca
ticpixtica jan se mocxian san. Amo yesquiaya cuali pa tehual sinda Dios
mitzlasas ca ome mocxihuajmes pa in tixuxli hual amo mosehuis.

46 Nepa amo miquisi in ocuilimes hual quicualo icuerpo se, noje amo
quiman sehuis in tixuxli.

47 Huan sinda mijchihualtis laijlaculisli moixtololon, xijquixti. Cuali pa
tehual tias capa huelitia Dios ca se moixtololon san. Amo yesquiaya cuali pa
tehual sinda mitzlasas Dios ca ome moixtololojmes capa chichinahuia.

48 Nepa amo miquilo in ocuilimes hual quicualo icuerpo se huan nepa amo
quiman sehuia in tixuxli.

49’Amhuanten nomonextilinijmes anquipia pa anpanus lacocoltilisli capa
anyultica, huan yojque anmochipahuas quinami lachipahua tixuxli. Yojque
amo anmochias laijlaculi. Inon unca quinami quilalilo istal pan nacal hual
unca pa huendi. Yoje amo moijlacua.

50 Unca cuali in istal pa camo moijlacus nacal. Quema, in istal unca
cuali pa len yes ticlalisi. Ma yoje, sinda pataquias in istal, cuaquin ¢quinami
quichihuasi pa mochias istal oc sejpa? Dios ilajtol cuali unca quinami istal,
pampa sinda anquipia pa anmoyolo, amo anmochias laijlaculi. Xicpiacan
iistal Dios laijtic amhuanten. Yoje anyulis ca sehuilisli pa anmoyolo huan
anpanus cuali ca moxtin.

10

Jests lamaxtia de lacames hual quincajcahualo inminsihuahuan
(Mt.19:1-12; Lc. 16:18)

1Quisac Jesus de Capernaum, uyac painlali Judea. Cuaquin uyac ca yojque
(analco) in atenco hué Jordan. Huan oc sejpa monechicujtihualaloaya miac
lacames huan sihuames capa yihual, huan oc sejpa quinmaxtiaya quinami
quichihuani ca mochi cajcapa.

2 Cuaquinon ajsije sequin fariseos capa yihual. Quinequiloaya
quicaquilo sinda Jesus quijtusquiaya se lajtol calica yehuanten huil
quimotexpahuililosquiaya. Pampin quilajlanije, quilije:

—¢Tolajtol hual technextilia quinami ticmolancuacuetzililo Dios quimac-
ahuiltia pa quincajcahuasilacames inminsihuahuan?

3Jesus quinnanquilic:

—¢Len anmitzilic Moisés quinami lajtol inahuac inon?

4Yehuanten quinanquilije:

—Moisés quijcuiluc pin lajtol pa quimacahuiltisi se lacal quimacas isihua
se amal hual quijtia pampa yajmo isihua yihual.

5Jesus quinnangquilic:

—Moisés quijcuiluc inlajtol pampa amhuanten amo anquinequi ancana pa
anquichias len yes cuali.

6 Ma yoje, quiman pehuac mochi, pa innojen tonalijmes quiman quichiac
Dios in lalticpan, Dios quinchiac lacal huan sihual.

7“Pampin se lacal yajmo yuli ca itajtzin huan inantzin, yuli ca isihua.

8Yoje in omenten mochihualo se, yajmo cate ome yehuanten, mochihuaje
se san.”

9Dios quinchiac pa yesi se san. Pampin ma camo quinxilucan in lacames.

10 Quiman mocuepaje pin cali, quilajlaniloaya Jesus imonextilinijmes oc
sejpa inahuac in hual yihual quinmilic in fariseos.

11Jesus quinmilic:

—Aqui yes quicajcahuas isihua huan monamictis ca oc se sihual, yoje
yihual cana oc se sihual hual amo iyaxca pa yes isihua huan yoje quichihuilia
amo cuali isihua hual quicajcahuac.

12 Huan sinda se sihual quicajcahuas ilahuical huan yulis ca oc se lacal,
yoje yihual cana oc selacal hual amo iyaxca huan yoje quichihuilia amo cuali
ilahuical hual quicajcahuac.

Jesus quinlasojla xolomes
(Mt.19:13-15; Lc. 18:15-17)
13 Quinhualiquililoaya Jesus xolomes pa yihual quinmatoquilis, huan
imonextilinijmes quinmajualoaya yehuanten hual quinhualicatataloaya.
14Jesus quinmitac quinami quichijtataloaya, huan pampin yihual cualanic
huan quinmilic:
—Xiquinmacahuiltican in xolomes pa hualasi ca nehual, amo xiquintza-
cuilican. Yehuanten hual cayasi capa Dios huelitia quipiasi pa yesi quinami

xXolomes.

15 Se xolol quipia paquilisli quiman yes Dios quineltocaltia. Huan neli an-
nimitzilia, sinda se amo quilalia ilaneltocalisli ca ilahueliltilisli Dios quinami
se x0l quilalilia ilaneltocalisli yihual, cuaquin in se amo quiman cayas capa
Dios huelitia.

16 Cuaquinon quinnapaluaya mochi in xolomes, huan quinlalilic imajma-
juan capa yehuanten huan quintuchiac, quinmilic pampa Dios quinchihuil-
isquiaya cuali.

In lacal yancuic hual quipiaya miac tomin
(Mt.19:16-30; Lc. 18:18-30)
17 Cuaquinon Jesus canac ojli. Huan molalujtihualac se lacal, quimolan-
cuacuetzilic, quilajlanic:
—Lamaxtini cuali, ¢len nicpias pa nicchias pa yojque Dios nechmacas pa
camo quiman nilamis niyulis capa yihual quiman niyulis oc sejpa?
18Jesus quinanquilic:
—¢Leca tichilia pampa nehual nicuali? Amo unca amaqui hual cuali, jan
Dios san unca cuali.

19 Tel, ticmati innojen lajtomes hual Dios quinmilic lacames pa quichi-
huasi: “Amo xicana je sihual hual quipia ilahuical, amo xicmicti oc se, amo
xilaixtequi, amo xicmotexpahuili se tislacatijtica, xiquinlasojla motajtzin
huan monantzin.”

20 In lacal yancuic quinanquilic, quilic:

—Lamaxtini, mochi inon niyulic nicneltocatihualac quiman niyec x0l pa
axan.

21 Cuaquin quiztataya in lacal yancuic Jesus, quilasojlac, quilic:

—Unca oc se lachihualisli hual monequi pa ticchias. Xia, Xicnamaca len
ticpia. Cuaquin in tomin hual ticanac ca mochi hual ticnamacac xiquinmaca
yehuanten hual amo quipialo. Yoje ticpias len hual ipati miac pin cielo capa
unca Dios. Cuaquin xicana no'ojli capa panulo lacocoltilisli huan xichtoca
nehual.

22 Quilic Jesus inon, iixco in lacal yancuic sulahuac, uyac quicocujtiac iyolo
pampa quipiaya miac hual iyaxca.

23Huan quinmiztataya Jesus imonextilinijmes hual cataloaya itenco, quin-
milic:

—iQuinami quipia pa motolinis niman miac pa calaquis capa huelitia Dios se
lacal hual quipia miac tomin!

24 Molapolultije imonextilinijmes quicactataloaya len quinmilic Jesus.
Cuaquin Jesus oc sejpa quinmilic:

—Nitos, quipiasi pa motolinisi niman miac pa calaquisi capa huelitia Dios
yehuanten hual quilalilo inminlachialisli ca in miac hual inminyaxca.

25Quema, sinda se camello huil quipanahuiaya iixtololon se lajtzomaloni,
amo quipiaya pa motolinisquiaya yoje quinami se hual quipia miac tomin
quipiaya pa motolinisquiaya pa calaquis capa huelitia Dios.

26 Huan molapolultije miac miac imonextilinijmes, molajlanije se huan oc
se, moilije:

—Cuaquin ¢aqui huil quipias Dios iyulilisli hual amo quiman lamis sinda
yoje unca?

27TJesus quinmitac huan quinmilic:

—Lacames amo quiman huil quichihualo pa panus inon. Ma yoje, Dios,
quema, yihual huil, pampa ca Dios mochi huil panua.

28 Cuaquinon Pedro pehuac quilic:

—Xiquita. Tehuanten tijcajcahuaje mochi hual ticpiaje pa timitztocasi
tehual.

29 Jesus quinnanquilic:

—Annimitziliamelahuac. Cate yehuanten hual quincajcahualo inminchan

huan inmicnian lacames huan inmicnian sihuames huan inminnantzitzian
huan inmintajtzitzian huan inminxolomes huan inmincuajmilimes. Quema,

mochi quincajcahualo pa nechtequipanuilis huan pa quilamachiltisi capa
yes in lamachiltilisli cuali.

30 Ma yoje, mas que quincajcahualo, pa mochi in xixihuimes hual hue-
jcahuas in lalticpan hual axan unca, mochi sejse ca yehuanten quinpias
cien ca mochi sejse calimes huan icnian lacames huan icnian sihuames
huan inantzitzian huan ixolomes huan cuajmilimes. Huan noje quiman
huejcajtica in lalticpan, quitojtocalo huan quicocoltilo yehuanten hual amo
nechneltocalo. Huan pa in lalticpan hual yahui caya, quipias capa unca Dios
in yulilisli hual amo quiman lamis.

31 Ma yoje, miac hual axan cate huejueyenten cayasi itzinderos, huan in
itzinderos cayasi huejueyenten.

Oc sejpa Jesus quinmilia aquinojen yahuilo quimictilo
(Mt.20:17-19; Lc. 18:31-34)

32 Cataloaya pa ojli, panquisaloaya pa Jerusalén, quinlaicanaya Jesus.
Huan molapolultiloaya imonextilinijmes pampa Jesus amo momajtiaya
yahui ca ompic. Yehuanten hual quintocaloaya Jesus huan imonextilinijmes,
quema, momajtiloaya. Huan quinmanac Jesus ca yihual ihuian in doce
imonextilinijmes, pehuac quinmilic len yahuiaya quipanu.

33 Quinmilic:

—Xiquitacan. Tipanquisticate pa Jerusalén, huan nehual ilacal in cielo
nechtemacasi ca in tiopistas huejué huan ca in lamaxtinijmes hual quimax-
tilo inminlajtol inahuac quinami quimolancuacuetzililo Dios. Huan nech-
motexpahuilisi pa yoje nicayas lamictili. Cuaquin nechtemacasi ca yehuan-
ten hual amo judios.

34 Yehuanten nechhuitzquilisi huan nejchijchasi huan nechhuitequisi
huan nechmictisi. Huan quiman panusi ye tonalijmes, niyulis oc sejpa.

Jacobo huan Juan quitemachilo len pa yehuanten inminhuian
(Mt. 20:20-28)

35 Ajsije capa Jesus yehuanten Jacobo huan Juan, ixolomes Zebedeo, quil-
ije:

—Lamaxtini, ticnequilo pa titejchihuilis len yes tialo timitztemachilo.

36Jesus quinmilic:

—¢Len anquinequi pa annimijchihuilis?

37Huan quilije:

—Xitechmacahuilti pa timolalisi se ca moma cuali huan se ca moma
amo cuali pa in tonali hual timochias tohué ca miac laixpelalisli hué. Yoje
timitzpalehuisi pa tihuelitis.

38 Jesus quinmilic:

—Amo anquimati len anquitemachijtica. ¢Huil anpanua lacocoltilisli
quinami nehual nipanus lacocoltilisli? Yes quinami ancuniaya se tecomal
chichic. ¢Huil anmopepenialtis in lacuayatequilisli quinami lacocoltilisli
quinami nehual nimopepenialtis?

39 Huan quilije:

—Tehuanten huil ticchihualo.

Jesus quinmilic:

—Quema, anpanus lacocoltilisli quinami nehual nipanus lacocoltilisli.
Huan pampa nehual anquipias pa anmopepenialtis quinami se lacuayate-
quilisli hual lacocoltia quinami nehual nicpias pa nimopepenialtis.

40 Ma yoje, amo unca noyaxca pa annimitzmacahuiltis pa anmolalis ca
noma cuali huan pa noma amo cuali. Dios quinmacahuiltis pa molalisi nepa
yehuanten hual quinlajtultic pa molalisi nepa.

41 Quicaquije inon in oc sequin diez (majlacli) monextilinijmes, pehuaje
cualanije ca Jacobo huan Juan.

42 Cuaquinon quinnotzac Jesus pa hualasi capa yihual, huan quinmilic:

—Amhuanten anquimati quinami huelitilo yehuanten hual amo judios pa
mochi lalimes. Moxtin hual huelitilo capa yehuanten quinnextilo moxtin
pampa quipialo lahueliltilisli pa quinchihualtisi lacames. Huan in hue-
jueyenten ca yehuanten yulilo quinmilijticate len quipiasi pa quichihuasi.

43’Amo cayas yoje ca amhuanten. Nican unca quinami cayas: Aqui hual
quinequisquiaya pa mochias quinami in hué pa anmitzlaicanas amhuanten,
yihual quipias pa anmitztequipanuilis.

44 Huan aqui yes quinequisquiaya mochias in se hual monotza miac ca
amhuanten, cuaquin yihual quipias pa yes anmotequipanujquil.

45Monequi payes yoje, pampa noje nehual ilacalin cielo amo nihualac pan
lalticpan pa nechtequipanuilisi lacames. Nihualaya pa niquintequipanuilis
huan noje nihualaya pa nimiquis pa yoje niquinmacahuas pa camo panusi
in miquilisli hual amo quiman lamis.

In pachacalitoca Bartimeo lachia
(Mt.20:29-34; Lc. 18:35-43)

46 Cuaquinon ajsije pa in caltilan Jeric6. Huan quiman quistiahuiloaya pa
Jericé Jesus huan imonextilinijmes huan miac lacames huan sihuames, nepa
molaliaya pa itenco in ojli Bartimeo, yihual Timeo ixolol. Yihual yuliaya
motemachilijtataya tomin pampa yec pachacal.

47 Quilije pampa panujtataya Jesus in nazareteco, huan pampin pehuac
tzajtzic, quijtuaya:

—iJesus, tel ixolol David, xichicnili!

48 Cajualoaya miac ca yehuanten, quililoaya pa mocahuasquiaya. Ma yoje,
yihual tzajtziaya niman chicahuac, quilic:

—iTehual ti'ixolol David, xichicnili!

49 Cuaquin moquetzac Jesus, quinmilic:

—Xicnotzacan pa hualas.

Huan quinotzaje in pachacal, quilije:

—Amo ximomajti, Ximoquetza, mitznoztica.

50Yoje jan ajnaxcan moquixtilic ilaquen moqueztiquisac, uyac ca Jesus.

51Jesus quilic:

—Axan, ¢len ticnequi pa nimijchihuilis?

Quilic in pachacal:

—Nolamaxtini, nicnequi nilachia.

52Huan Jesus quilic:

—Cuaquin ximohuica. Ticlalic molaneltocalisli ca nehual, pampin tipajtic.

Huan jan ajnaxcan huil lachiac Bartimeo huan quitocatiahuiaya Jesus pan
ojli.

11

Jesus calaqui Jerusalén pan ixolol se burra
(Mt.21:1-11; Lc. 19:28-40; Jn. 12:12-19)

1 Hualatataloaya pa Jerusalén, ajsije pa in ome caltilan tijtipichin Betfagé
huan Betania. Innojen caltilan tijtipichin cataloaya pa quiahuac Jerusalén
amo huejca, cataloaya pa iixlan in tepetzindi (loma) itoca Olivos. Quintilanic
Jesus ome imonextilinijmes,

2 quinmilic:

—Xiacan in caltilan anmolaixpan, huan jan axcan ancalactica, anquitas il-
pitica se ixdl je burra. Ayamo quiman lejcuc amaqui in burrito. Xictomacan,
xicualicacan ca niquic.

3 Sinda se anmitzilis: “¢Leca anquichijtica inon?”, cuaquin xiquilican: “In
Tata quinequi pa nadita, huan jan axcan quicuepas.”

4-5Yoje uyaje huan quitaje ilpitataya se ixolol se burra. Cataya inahuac se
ilalapujquil pa quiahuac se cali inahuac in 0jli. Quitomaje, huan sequin ca
yehuanten hual umpa moquetzaloaya quinmilije:

—¢Leca anquichijtica inon, anquitontica in burro?

6 Yehuanten quinnanquilije quinami Jests quinmilic, huan in lacames
quinmacahuiltije pa yahuisi.

7Quihualiquilije Jesus in burro, quinlalilije inminlaquemes pani in burro,
cuaquinon lejcuc Jesus.

8 Huan miac quinsuhualoaya inminlaquemes pan ojli, oc sequin quin-
pipixtiloaya ca iramas (iitzmolinquimes) ca inminsacayo cuahuimes hual
quincotonaje.

9 Yehuanten hual quinlaicanaloaya huan yehuanten hual quitocaloaya
tzajtzitiahuiloaya, quijtuloaya:

—iHosana! jMa quichihuili niman cuali Dios yihual hual quitilanic pa
huelitis!

10 iMa quituchia yihual hual huelitis capa huelitini totajtzin David! {Ma
quijtucan “jHosana!” yehuanten hual yulilo pin cielo!

11 Calaquic Jerusalén Jesus, uyac calijtic pin tiopan hué, huan nepa quin-
miztinemic mochi hual nepa cataya. Cuaquin tiolactitiac, huan pampin
quisac Jerusalén, uyaje yihual huan imonextilinijmes pa Betania.

Jesus cajua se cuahuil higuero
(Mt.21:18-19)

12 Mostatica quisaje Betania huan Jesus mayantiahuiaya.

13 Quitac pa huejquita se amacudl tipichin hual quipiaya isacayo hué, huan
uyac quitac sinda sulajtataya. Quiman ajsic, amo quitac nindeno ilaquilyo.
Quipiaya jan isacayo san, ayamo cataya itonali pa quipiasquiaya ilaquilyo.

14 Cuaquinon Jesus quilic in amacudl tipichin ca isacayo hué:

—Ma camo quiman quicua amaqui molaquilyo axan huan pa quiman.

Quicaquije imonextilinijmes inon hual quilic.

Jesus quinlaluxtia pa quiahuac in tiopan hué
(Mt.21:12-17; Lc. 19:45-48; Jn. 2:13-22)

15 Cuaquin ajsije pa Jerusalén huan umpa calaquic Jesus pin tiopan
hué. Pehuac quinquixtic pa quiahuac aquinojen lanamactataloaya huan
lacujtataloaya pin tiopan hué. Quintzincuepilic innojen capa yehuanten
hual quinpatililoaya tomin quinpatililoaya inmintomin yehuanten hual
mocuhuililoaya huendis, noje quintzincuepilic inmicpalijmes yehuanten
hual quinnamacaloaya huilomes.

16 Huan amo quimacahuiltic amaqui pa panusquiaya pa ilajcotian in
tiopan hué sinda quimantiahuiaya len.

17Huan quinmaxtiaya, quinmiliaya:

—¢Amo unca lajcuiluli inon hual quijtaa: “Quitocayaltisi nocali se cali capa
quilajlanilo Dios, huan cayas cali pa moxtin capa huil quilajlanilo Dios”? Ma
yoje, amhuanten anquichihuilijtica in tiopan hué quinami cataya se cueva
capa molatilo laxtequinijmes.

I8Inminhuejueyenten in tiopistas huan in lamaxtinijmes quicaquije inon,
huan pehuaje quitemuje quinami huil quimictilosquiaya. Ma yoje, mo-
majtiloaya pa quichihuilisi len pampa moxtin in lacames quixtocaloaya
quicaquilo huan yehuanten molapolultiloaya pampa inon hual quinmaxti-
aya Jesus.

19 Cuaquin ca tiolac quisaje Jerusalén Jesus huan imonextilinijmes.

In amacual tipichin huaquic
(Mt. 21:20-22)
20 Mosta pa huajtzinco panuloaya huan quitaje in amacudl tipichin
(cuahuil higuero), huaquic pa ilalhuayojmes huan mochi.
21 Cuaquinon quijnamiquic Pedro huan quilic Jesus, quilic:
—Lamaxtini, Xiquita, in amacudl tipichin hual ticajuac, axan huadic.

22Jesus quinanquilic:

—Xiclalican anmolaneltocalisli ca Dios, anquimaztica pampa yihual huil
quichia mochi.

23 Annimitzilia neli, amhuanten huil anquilia in loma nican, “Ximijcuani
ximolasa pin al huejcalan”, huan quema, quichias quinami tiquilis sinda amo
ticmahuilis pampa amo yahui quichia quinami tiquilis.

24 Pampa inon annimitzilia inon: Quiman yes anlajtda ca Dios, huil an-
quitemachia pa yihual anmijchihuilis len yes. Xicneltocacan quinami axan
anquipiac inon hual anquitemachic, huan yoje anquipias.

25 Huan sinda anmoqueztica anlajtutica ca Dios, huan jan axcan an-
quijnamiquia pampa anmitzcualantic se, cuaquin xicpujpuhuacan. Yoje
quinpujpuhuas anmolaijlaculisli anmoTajtzin hual unca pin cielo.

26 Annimitzilia inon, pampa sinda amo anquinpujpuhuas, cuaquin noje
anmoTajtzin hué hual unca pin cielo amo quinpujpuhuas anmolaijlaculisli.

Unca Jests iyaxca pa quijtus len monequi quichihuasi lacames
(Mt.21:23-27; Lc. 20:1-8)

27 Huan oc sejpa ajsije Jerusalén. Huan quiman Jesus nejnentinemiaya
calijtic pin tiopan hué, hualaje capa yihual inminhuejueyenten in tiopistas,
noje hualaje in lamaxtinijmes huan in abuelojmes.

28 Quilajlanije, quilije:

—iCa aqui ilahueliltilisli ticchia innojen hual tiquinchijtica?  ¢Aqui
mitzhueliltic pa tiquinchias innojen?

29 Jesus quinnanquilic:

—Ma annimitzlajlani noje se lajtol, huan xichnanquilican. Cuaquin annim-
itzilis aqui nechueliltic pa niquinchias innojen hual niquinchijtica.

30 ;Cataya Dios hual quitilanic Juan Lacuayatequini ca lahueliltilisli pa
lacuayatequis o quitilanije lacames pa lacuayatequis? Xichnanquilican.

31 Cuaquinon yehuanten quijtuloaya laijtic yehuanten huan molaquet-
zililoaya, moilije:

—Sinda tiquilisi pampa quihueliltic Dios, yihual techilis: “;Leca amo an-
quineltocac?”

32Ma yoje, amo huil tiquilisi pampa lacames quihueliltije.

Sinda quililoaya pampa lacames quihueliltije, cuaquin momajtiloaya in-
minyampa in lacames. Moxtin yehuanten quimatiloaya pampa Juan yec se
ilajtuni Dios.

33Yoje, quinanquilije Jesus, quilije:

—Amo ticmatilo.

Cuaquinon Jesus quinmilic:

—Nehual noje amo annimitzilis aqui nechueliltic pa niquinchias innojen
hual niquinchijtica.

12

Sequin lacames ej'elehuis hual tequipanuloaya lajlajco
(Mt.21:33-46; Lc. 20:9-19)

1 Cuaquinon Jesus pehuac quinmaxtic ca se lapuhualisli hual quinmij-
namiquiltisquiaya. Quinmilic:

—Selacal quitocac se cuajmili ca uva. Quitzacuac quiyahualujtataya itenco
ca tixcalimes lachijchihuali cuajtic (se tepandi), quihuajuanac se huejcalito
pa quintelicsalosquiaya in uvas pa quisasquiaya iayo. Noje quichiac se
cali cuajtic capa huil lachiasquiaya pan mochi iuvatilan pa pani. Cuaquin



SAN MARCOS 12:2 111 SAN MARCOS 12:16

quinmanac sequin lacames tequipanujquimes pa quitalosquiaya icuajmili,
huan umpa quisac pa ichan, uyac huejca.

2 Ajsic in tonali hual yucsitataloaya in uvas. Quitilanic se tequipanujquil
pa yasquiaya cana hual yihual iyaxca ilaquilyo.

3 Huan yehuanten hual tequipanuloaya lajlajco quiquitzquije in
tequlpanu] quil. Quihuitequije, quitilanije huan amo quimacaje nindeno.

4 Iteco mocuepac quitilanic oc se tequipanujquil, huan tixcalazos
quimacaje, quicocoltije pa itzontecon huan quihuejuecaltije.

> Cuaquin iteco quitilanic oc se, huan yihual quimictije. Umpa in la-
cal quintilanic miac oc sequin itequipanujquimes huan in lacames hual
tequipanuloaya lajlajco quinhuitequije sequin huan quinmictije oc sequin.

6’Quicahuilia in lacal oc se san pa quitilanis, in yec yihual ix6l hual quila-
sojlaya miac. Yoje quitilanic, pampa yihual quijtuc: “Yehuanten quimatisi
momajtisi ilaixpan noxol”

7 Ma yoje, in tequipanujquimes ej'elehuis molaquetzilije se ca oc se,
moiljje: “In yihual hual canas icuajmili itajtzin, cayas iyaxca. Ma tian, ma
ticmictican pa yes toyaxca tehuanten in cuajmili.”

8 Cuaquinon quiquitzquije, quimictije, quilasaje imijquil pa quiahuac in
cuajmili.

9’Axan, ¢len qu1ch1as iteco in cuajmili? Mocuepas huan quinmictis in
tequipanujquimes ej'elehuis. Cuaquin quinmacas oc sequin tequipanu-
jquimes in cuajmili.

107 Amo quiman anmomaxtic in hual unca lajcuiluli? Quijtua:

Quilasaje in tel yehuanten hual quichihuaje in cali, quijtuje in tel amo unca
cuali.

Ma yoje, in tel mochiac in tel calica quipehualtije mochi in cali.

11 ToTata quilalic pan cali quiman pehuaya quichia, huan timocahuaje
timolapolultiticate pampa tiquitaje inon hual quichiac yihual.

12Yoje, in huejueyenten quinequiloaya quiquitzquilo Jesus. Quimatiloaya
Jesus quinmilic in lapuhualisli pa yoje laquetzasquiaya inminahuac yehuan-
ten. Yehuanten cataloaya quinami in tequipanujquimes ej'elehuis. Ma
yoje, amo quiquitzquije pampa momajtije inminyampa in lacalera. Pampin
quicajcahuaje huan uyaje.

Jesus laquetza inahuac in contribucion (lapixcalisli hual unca tomin)
(Mt.22:15-22; Lc. 20:20-26)

13 Panuc inon, yehuanten quintilanije capa Jesus sequin ca in fariseos
huan oc sequin hual yeje ca in lanechiculisli hual quitocaloaya Herodes.
Quinequiloaya paJesus quijtusquiaya se lajtol calica quitalosquiaya quinami
huil quiquitzquisi.

14 Hualaje quilije:

—Lamaxtini, ticmatilo pampa tehual tiquijtua len melac. Tiquita je lacal
jan quinami tiquita oc se, ticlasojla se lacal hué jan quinami se lacal tipichin
san. Huan ticnextia melahuac len quinequi Dios pa quichihuasi in lacames.
Axan timitzlajlanilo, ¢monequi pa ticlaxlahuilisi in niman hué César ilapixcal-
isli tomin, o amo? ¢Ticlaxlahuisi, 0 amo ticlaxlahuisi?

15 Quimatic Jesus quinami quinequiloaya quicuajcuamanalo, huan quin-
milic:

—ileca  anquitemua quinami  huil annechmotexpahuilis pa
nechquitzquisi? Xichualiquilican se tomin denario pa niquitas.

16 Yehuanten quihualiquilije huan Jesus quinlajlanic:

—¢Aqui iixco inon? Huan jaqui ilajcuilulisli?

Yehuanten quinanquilije:

—In niman hué César iyaxca.

17 Cuaquinon quinmilic Jesus:

—Xicmacacan César hual iyaxca yihual, huan xicmacacan Dios hual iyaxca
yihual.

Yoje, mocahuaje molapolultiticate pampa yojque quinnanquilic.

Jesus quinlaquetzilia quinami ticmatilo pampa tiyulisi oc sejpa
(Mt.22:23-33; Lc. 20:27-40)

18 Cuaquinon hualaje sequin hual quineltocaloaya inminlamaxtilisli in
saduceos. Yehuanten quijtulo pampa aquinojen miquilo amo yulisi oc sejpa.
Quilije:

19 —Lamaxtini, Moisés techcahuilic in lajcuilulisli hual unca lajtol pa
tehuanten. Huan in lajtol quijtua sinda se lacal miqui huan quicahua isihua
ihuian huan amo quinpialoaya xolomes, cuaquin icni in lacal hual miquic
quipias pa monamictis ca isihua ihuian icni. Inon quichias pa yoje quinpiasi
xolomes hual motocasi quinami in se hual polehuic.

20 Axan, cataloaya chicome (siete) icnian. Se monamictic, huan amo
huejcahuaya miac huan polehuic, amo quicahuac se xolol.

21 Pampin, oc se icni canac in sihual, yihual noje miquic, amo quincahuac
xolomes. Yoje quipanuc oc se icni.

22 Huan yoje quinpanuc in chicome, monamictije ca in sihual. Amaqui ca
moxtin innojen quincahuac xolomes. Cuaquin, polehuic in sihual noje.

23 Axan, quiman yulisi oc sejpa innojen hual miquije, ¢calia lacal yes
ilahuical in sihual? Pampa mochi in chicome monamictije ca in sihual.

24 Cuaquinon Jesus quinnanquilic:

—Amhuanten anmoixpolua, pampa amo anquimati ilajcuilulisli Dios ilaj-

tol huan ichicahualisli.
25 In tonali hual yulisi oc sejpa yehuanten hual miquije, cuaquin amo

monamictisi lacames huan sihuames. Yulisi quinami Dios ilanahuatinijmes
hual cate pin cielo.

26 Huan inon hual anquijtda inminahuac yehuanten hual miquilo, quema,
yulisi oc sejpa. {Amo anmomaxtic capa quijtia iamal hual quijcuiluc Moisés?
Pin cuajtzindi hual lalatataya capa Dios quinotzac Moisés, yoje quilic: “Ne-
hual niunca iDios Abraham huan iDios Isaac huan iDios Jacob.” Yehuanten,
quema, miquije. Ma yoje, yulticate, pampa quijtuc Dios: “Nehual inminDios
yehuanten.”

27 Huan Dios amo inminDios mijquimes. Yihual inminDios yehuanten
hual yulilo. Yoje amhuanten anmoixpolujtica miac.

Jesus quinmilia calia unca in lajtol niman hué
(Mt. 22:34-40)
28 Ajsic se lamaxtini ca in lamaxtinijmes. Yihual quincaquiaya quiman
laquetzaloaya, quimatic pampa Jesus quinnanquilic cuali. Huan quilajlanic:
—¢Calla in niman hué ca mochi in lajtomes?
29 Quinanquilic Jesus:
—Inon in lajtol niman hué: “Xijcaqui, Israel. In Tata toDios, yihual se san,

amo uncaocse. _ . . _
30Huan ticlasojlasin Tata moDios ca mochi moyolo huan ca mochi moyulil-

isli huan ca mochi moijnamiquilisli huan ca mochi mochicahualisli.” Inon in
lajtol niman hué.

31Huan in oc se lajtol unca quinami inon hual nilamic niquijtuc: “Ticlaso-
jlas aquiyesunca ca tehual quinamitehual timolasojla.” Amo unca oc sequin
lajtomes hual monotzalo yoje miac quinami innojen.

32 Cuaquinon in lamaxtini quilic:

—Cuali tiquijtuc, Lamaxtini. Unca melahuac len tiquijtia quinami Dios
yihual se san. Amo unca oc se, jan yihual san.

33 Huan sinda se quilasojla Dios ca mochi iyolo huan ca mochi ilaij-
namiquilisli huan ca mochi iyulilisli huan ca mochi ichicahualisli, huan
sinda quilasojla mochi sejse hual unca ca yihual quinami yihual molasojla,
quema, in monotza niman miac. Amo quiman monotzalo yoje mochi in
huendis huan mochi in huejuendi hual cate borregos huan bueyes hual
quilalililo pani capa quichichinuilisi ilaixpan Dios.

34Jesus quicaquic quinami quinanquilic ca laijnamiquilisli huan quilic:

—Jan nadita san huan huil timoita ca Dios mitzlaicantica laijtic moyolo.

Cuaquinon moxtin momajtiloaya quilajlanilo oc sequin lajtomes pa
quitasi quinami huil quimotexpahuililosquiaya.

In Cristo, ¢yihual ixolol David?
(Mt.22:41-46; Lc. 20:41-44)

35Jesus lamaxtiaya pin tiopan hué, quinmilic:

—¢Quinami huil quijtulo in lamaxtinijmes pampa yihual ixolol David in
Cristo hual Dios quitilania?

36 In Espiritu Santo quijtua pan ipampa yihual David, quijtda:

In Tata quilic noTata:

“Ximolali pa noma cuali pa tichpalehuis pa nihuelitis.

Xicaya nican pa quiman ajsis in tonali hual niquinlalis inmintzindan mocx-
ihuajmes yehuanten hual mitzcocolilo.”

37Yihual David quitocayaltia in Cristo noTata. Yoje, ¢quinami yes yihual ixolol

David?

Huan in miac hual cataloaya nepa quixtocaloaya miac quicaquilo.

Jesus quinmilia pa camo momacahuiltisi pa mocuajcuamanasi ca in hual
quimaxtilo ilamaxtinijmes Israel
(Mt.23:1-36; Lc. 11:37-54; 20:45-47)

38 Lamaxtiaya Jesus, quijtuc:

—Xilachixtiacan pa camo anmitzcuajcuamanasi ilamaxtinijmes in lajtol
hual quimaxtilo, pampa yoje quichihualo yehuanten. Quixtocalo nejnen-
tinemilo ca inminahuas huejuejcanic. Quixtocalo pa moxtin quinpialtilo ca
miac lamajtilisli.

39 Quixtocalo molalilo pin icpalimes huejué pin tiopan calijtic pa moxtin
quitasi quinami yehuanten cate lacames huejueyenten. Noje quixtocalo
cayasi capa in huejueyenten cate lacuajticate pin fiestas.

40 Quinquixtililo inmincalimes in sthuames inminhuian huan amo quin-
micnililo. Cuaquin quilajlanilo Dios ca miac lajtomes pa quincuajcuamanasi
in lacames huan sihuames pa yoje quijtusi pampa yehuanten lacames cua-
jcuali. Yehuanten Dios quinmacas miac lacocoltilisli hual niman ticocu.

Se sthual ihuian quimaca je tomin tipichin
(Lc.21:1-4)
41Jesus yehuatataya laixpan capa quilasaloaya tomin laijtic pa in tiopan
hué, quiztataya quinami yehuanten quilaxilijtiahuiloaya laijtic. Miac ca
yehuanten hual quipialoaya miac tomin quilasaje miac laijtic.
42 Huan panuc se sihual ihuian hual amo quipiaya. Quilaxilic ome tomin
hual cataloaya niman tipichin.

43 Cuaquin Jesus quinmilic pa quitasi imonextilinijmes huan quinmilic:

—Neli annimitzilia, in sihual ihuian amo quipia pa molacualtis. Ma yoje,
Dios quita quinami yihual quilaxilic laijtic miac. Amo yoje miac quilaxilije
moxtin in oc sequin hual quilaxilijtataloaya tomin nepa.

44 Moxtin yehuanten quilasaje tomin hual amo quinequije, cataya pampa
quipialoaya miac. Huan in sihual ihuian quipiaya jan se nadita. Quilasac
nepa mochi hual quipiaya calica quicuhuasquiaya len pa quicuasquiaya.

13

Jesus quinmilia quinami yalo quixitinilo in tiopan hué
(Mt.24:1-2; Lc.21:5-6)
1Jesus quisaya pa quiahuac in tiopan hué, huan se ca imonextilinijmes
quilic:
—Xiquita, Lamaxtini, in tixcalimes huan in calimes, jxiquita quinami cate
hué huan cualtichin!
2Huan Jesus quinanquilic:
—¢Tiquinmita in calimes huejué? Amo mocahuas se tixcali inahuac oc se
tixcali pan in calimes, mochi yesi lamayahuili.

Jesus quinlaquetzilia quinami moitasi in tonali hual mochi yahui lami
(Mt.24:3-28; Lc. 21:7-24; 17:22-24)

3 Uyaje panquisaje in tepetzindi (loma) itoca iLoma in Olivos hual cataya
ilaixpan in tiopan hué. Nepa molalic Jesus huan Pedro huan Jacobo huan
Juan huan Andrés quilajlanije inminhuijuian, quilije:

4 _Xitechili. ¢Quiman panus inon? ¢Len lanextilisli cayas pa ticmatisi
quiman yahui pania mochi innojen?

5 Huan Jesus pehuac quinmilic:

—Xilachiacan pa amaqui anmitzcuajcuamanas.

6 Hualasi miac lacames hual quijtusi quipialo nolahueliltilisli, quijtusi:
“Nehual niCristo.” Huan quincuajcuamanasi miac lacames huan sihuames.

7 Anquicaquis anmitzilisi quinami moanalo cajcapa huan quinami yalo
moanalo cajcapa. Innojen tonalijmes hual anmitzlamachiltisi pampa panu-
jticate in, amo ximomajtican. Yoje quipialo pa panusi, huan ayamo lamis in
lalticpan.

8 Lacames pa se lali moanasi ca lacames pa oc se lali. Huan aquinojen
hual huelitilo pa se lali moanasi ca inminlalimes yehuanten hual lahueliltilo
nepa. Huan laulinis cajcapa pin lalticpan. Noje cajcapa miquisi pan ipampa
mayandi. Lacames cualantinemisi huan majcoctinemisi pa moanasi. Ma
yoje, lacames jan pehuasi mococusi san ca innojen, san unca ipehualisli in
lacocoltilisli.

9’Amhuanten xilachixtiacan pa camo anmocahuas pa annechneltocas.
Sequin anmitztemacasi pa ilahueliltilisli inminlanechiculisli in huejueyen-
ten. Sequin anmitzhuitequisi pin tiopajmes. Anmitzhuicasi inminlaixpan
gobernadores huan in oc sequin niman hueyenten, yehuanten hual quipialo
lahueliltilisli. Inon anmijchihuilisi pampa annechneltoca. Cuaquin anquij-
tus lamachiltilisli nonahuac nehual inminyampa yehuanten.

10 Ayamo lamis in lalticpan sinda in cuali lamachiltilisli ayamo yes
lamachiltili capa chantilo moxtin yehuanten pin lalticpan.

11 Huan quiman anmitzquitzquilo pa anmitztemacasi ca yehuanten hual
quipialo lahueliltilisli, amo ximomajtican pampa amo anquimati len anqui-
jtus. Xiquijtucan san inon hual jan axcan anmitzijnamiquiltis in Espiritu

Santo pa in tonali. Xiquijtucan inon pampa amo yes amhuanten hual
anlajtus, cayas in Espiritu Santo hual lajtus pan anmopampa amhuanten.

12 Cayasi icnian hual quitemacasi icnian pa quimictisi. Cayasi inminta-
jtzitzian hual quintemacasi inminxolomes pa quinmictisi. Huan cayasi
xolomes hual cualanisi ca inmintajtzitzian huan quintemacasi pa quinmic-
tisi.

13 Huan moxtin anmitzcocolisi pampa annechneltoca. Ma yoje, aqui
hual mopepenialtis mas que quipias pa miquis, yihual yes laquixtili pin
polehuilisli, quipias yulilisli hual amo quiman lamis.

14’Danielilajtuni Dios quijcuiluc pin amal de in hual elehuis hual quijlacta.
Inon noje quijlacua mochi capa quimolancuacuetzililo Dios. Quiman an-
quitas inonlalalili capa amo uncaiyaxca pa cayas (ma monextialen quinequi
quijtua inon aqui yes hual momaxtitica inon), cuaquin ma cholucan pan
lomas yehuanten hual cayasi pin lalticpan Judea.

15 Huan pa in tonali, aqui cayas pa pani icali ma camo temu pa calaquis pa
calijtic pa quiquixtis len pa calijtic.

16 Huan aqui cayas pin cuajmili ma camo mocuepa pa canas ilaquen.

17Huan jeh, quinami yalo cayalo lacocoltili yehuanten hual yalo quipialo
xolotzitzindis huan yehuanten hual lachichiltitiasi pan innojen tonalijmes!

18-19 Huan xictemachican Dios pa camo anquipias pa ancholus in tonal-
ijmes quiman sehua, pampa pan innojen tonalijmes, quema, yalo panulo
miac lacocoltilisli quinami ayamo quiman quinpanuaya lacames. In tonal-
ijmes quiman pehuac quichiac Dios mochi, huan pa mochi in tonalijmes
hual ajsitihualaloaya umpa pa axan, amo quiman cataloaya tonalijmes capa
quinpanuayalacameslacocoltilisli quinami inon hual quinpanus pa innojen
tonalijmes hual ajsisi. Huan yajmo quinpanus yoje oc sejpa.

20 Sinda toTata amo quilalic pa camo huejcahualosquiaya innojen tonali-
jmes, cuaquin amaqui mocahuasquiaya yultataya. Ma yoje, Dios quinlasojla
innojen hual quinlajtultic pa yesi yihual iyaxca. Pampin quilalic pa camo
huejcahualosquiaya in tonalijmes.

21 ’Cuaquinon innojen tonalijmes cuajnesi se anmitzilis: “Xiquitacan,
nican unca in Cristo.” Huan cuajnesi anmitzilis: “Xiquitacan, umpunca
yihual.” Amo xicneltocacan.

22 Hualasi cristos hual amo yesi Cristo. Hualasi noje innojen hual quijtusi
pampa yehuanten ilajtunijmes Dios, huan yesi islacatinijmes. Quinchi-
huasi innojen lachihualisli hual quinmolapolultisi lacames. Yoje, sinda huil
quichihuasi, motolinisi pa quincuajcuamanasi yehuanten nojen hual Dios
quinlajtultic pa yesi iyaxca.

23 Amhuanten xicayacan amo anmomajtitica pampa inon, pampa axan
annimitzilic pampa mochi in yahui panua.

Jesus quinlaquetzilia quinami hualas oc sejpa
(Mt. 24:29-35,42,44; Lc. 21:25-36)
24’Quiman lamisi panusi innojen tonalijmes capa yalo panulo lacocoltilisli
yehuanten pin lalticpan, cuaquin mochiaslaticumac in tonali. In mesli yajmo

lahuis.
25 Luceros (silalimes) hueztiasi pin cielo huan mochi hual unca pin cielo

motzejtzelus.

26 Cuaquinon moxtin nechitasi nehual ilacal in cielo. Nechitasi nihualajti-
huala pani pin mextemimes nicpixtica chicahualisli hué huan laixpelalisli
cualtichin.



SAN MARCOS 13:27 116 SAN MARCOS 14:6

27Huan niquintilanis nolanahuatinijmes pin cielo pa quinnechicusi inno-
jen hual Dios quinlajtultic pa yesi iyaxca. Quinnechicusi quinquixtiticate
cajcapa lami in lalticpan huan cajcapa lami in cielo.

28 Xijcaquican in laijnamiquilisli inahuac in amacudl tipichin. Itzmolinia
sejselic huan selistitica isacayo. Cuaquin anquimati amo huejcahua pa ajsis
xXupanda.

29 Yoje, in tonalijmes hual anquitas panujtica mochi inon hual axan
annimitzilic, cuaquin anquimatis ajsitihualalo in tonalijmes. Quema, yalo
ajsilo jan ajnaxcan.

30 Neli annimitzilia inon: Panusi mochi innojen quiman yulticate yehuan-
ten hual cayasi nepa pa innojen tonalijmes, ayamo lamisi quiman panusi
mochi innojen, quema, quinmitasi.

311In cielo huan in lalticpan lamisi. Ma yoje, nolajtomes amo lamisi.

32’Amaqui quimati in tonali huan in hora quiman panus inon. Dios
ilanahuatinijmes pin cielo amo quimatilo, Dios ixolol amo quimati. Jan Dios
noTajtzin san quimati.

337Xilachiacan, xicayacan laejxiltili, pampa amo anquimati calia tonali yes.

34 Unca quinami se lacal hual yahui huejca. Quicahua icali, quinmilia
chicahuac itequipanujquimes pa quiztiasi in cali. Mochi sejse quipia ite-
quipanulisli, huan quilia in lalapuni pa lachias.

35 Yoje, xilachixtiacan amhuanten mojmosta, pampa amo anquimati
quiman hualasanmoTata. Amo anquimati da hualas palayuaopalajcolayua
o pacualcan o palaxpoyahua nepa quiman xahuaniain gallo o pa huajtzinco.

36Xilachixtiacan pa camo hualas jan ajnaxcan huan anmitzajsis ancoxtica.

37Huan niquinmilia moxtin inon hual annimitzilia amhuanten. Xilachix-
tiacan.

14

Quitemulo quinami huil quiquitzquilo Jesus
(Mt.26:1-5; Lc. 22:1-2; Jn. 11:45-53)

1 Mocahuaje ome tonalijmes huan cuaquin yahuiaya ajsi in ilhuil (fiesta)
itoca ipascua in judios. Noje cataloaya itonalijmes in fiesta quiman quicualo
in pan hual amo quipialaxocoyajquil. Axcan inminhuejueyenten in tiopistas
huan in lamaxtinijmes quitemuloaya quinami huil quiquitzquilosquiaya
Jesus ca lacuajcuamanalisli pa quimictisi.

2Yoje quitemuloaya pampa quijtuloaya:

—Amo huil tijquitzquisi pin fiesta pampa cualantiquisasi in lacalera.

Se sihual quixahuilia Jestis
(Mt.26:6-13; Jn. 12:1-8)

3 Cataya Jesus pa Betania pa ichan Sim6n hual quipiani in cocolisli lepra
hual quixacualuilia se icuilaxli icuerpo (inacayo). Umpa lacuaya huan
ajsic se sihual capa yihual, quipiaya se tapalquita yancuic lachihuali ca se
tixcali itoca alabastro. Quipiaya laijtic in tapalquita se chahuac hual ajuiac
itoca nardo, ipatiaya miac. Cuaquin quilapanac in tapalquita, huan umpa
quitoyahuac in chahuac hual ajuiac ipan itzontecon Jesus pa quixahuilis.

4Sequin hual umpa cataloaya cualanije, moilije:

—¢Leca amo quichiac cuali ca in chahuac hual ajuiac?

5 Huil quinamacaloaya pa ye cientos denario tomin huan in tomin huil
quinxiluililoaya ca yehuanten hual amo quipialo len.

Huan cajuaje in sihual.

6Jesus quinmilic:

—Xijcahuacan, ¢leca anquimaca tequil? Nejchihuilic len cuali in sihual.

7Cate itequi ca amhuanten yehuanten hual amo quipialo. Huil anquinchi-
huilia cuali quijquiman yes anquinequis. Huan nehual jan nadita huan amo
nicayas ca amhuanten.

8In sihual quichiac hual huil quichiac. Axan nejxahuilic ca in chahuac hual
ajuiac pa nejchijchihuilisquiaya pa in tonali hual yalo nechlalpachulo.

9 Neli annimitzilia, capa yes pa mochi lalticpan quilaquetzilisi in
lamachiltilisli cuali, noje quipuhuasiin hual yihual nejchihuilic. Yoje moxtin
quijnamiquisi yihual.

Judas quilalia pa quitemacas Jesus
(Mt.26:14-16; Lc. 22:3-6)

10 Cuaquinon Judas Iscariote hual yec se ca in doce (majlaclihuanome)
monextilinijmes uyac quinmitac inminhueyenten in tiopistas. Yahuiaya
quitemaca Jesus pa yehuanten inminlahueliltilisli.

11 Quicaquije yehuanten len yahuiaya quinchihuili, quipialoaya paquilisli
huan quilije pampa neli yahuiloaya quilaxlahuilo. Cuaquinon quitemuaya
Judas quinami yahuiaya quitemaca.

Jesus quiyancuilia inon calica tiquijnamiquilo
(Mt.26:17-29; Lc. 22:7-23; Jn. 13:21-30; 1 Co. 11:23-26)

12 Cataya in tonali quiman pehuaya in ilhuil (fiesta) quiman quicualoaya in
pan hual amo quipia laxocoyajquil. Pan in tonali quimictilo quinami huendi
in borrego itoca pascua. Pampin imonextilinijmes quilajlanije Jesus, quilije:

—¢Capa ticnequi pa tiasi pa ticyucxiltisi pa tijcuasi ilacualisli in pascua?

13 Cuaquinon quintilanic ome imonextilinijmes, quinmilic:

—Xiacan pa in caltilan, nepa anquitas se lacal quimantia je tapalcal ca al.
Xictocacan.

14 Capa calaquis yihual, xiquilican iteco in cali: “Quijtiia in Lamaxtini:
¢Capa unca in calijtic capa tialo tijcualo nehual huan nomonextilinijmes
ilacualisli in pascua?”

15 Yihual anmitznextilis je calijtic hué nepa pin cali pa pani. Umpa cayasi
mochi hual ticnequilo. Xicyucxiltican umpa in lacualisli pa tehuanten.

16 Uyaje in monextilinijmes, ajsije pin caltilan, quitaje san quinami quin-
milic Jesus. Huan nepa quiyucxiltije ilacualisli in pascua.

17 Calaquic in tonali, hualaje Jesus huan in doce imonextilinijmes.

18 Cataloaya nepa capa lacuajtataloaya, Jesus quinmilic:

—Neli annimitzilia, se ca amhuanten hual ca nehual lacuajtica, yihual
yahui nechtemaca ca yehuanten hual yalo nechmictilo.

19 Pehuac quincocuc inminyolo, molajlanije se ca oc se:

—ciYes nehual?

Huan oc se noje quilajlanic:

—¢Yes nehual?

20 Huan Jesus quinnanquilic:

—Yes se ca amhuanten doce hual huan nehual ticpaltililo tolajcomes pan
pin tapalquita xalapa.

21 Nehual ilacal in cielo nia nimiqui. In yes quinami quijcuiluje nonahuac
nel Dios ilajtunijmes. Huan jeh, quinami yahui panu lacocoltilisli in lacal
hual nechtemaca pa nechmictisi yehuanten! Cuali cataya ca in lacal sinda

amo lacatic. ] _ o _
22 Lacualoaya yehuanten, Jesus canac pan, quisehuic Dios, quilapanac

huan quinxiluilic pa quicualosquiaya, quinmilic:
—Xijcuacan, in nocuerpo.

23 Canac se tapalquita calica launilo, quisehuic Dios. Cuaquinon quin-
macac yehuanten huan moxtin cunije.

24 Quinmilic:

—In noesli hual yahui toyahuia quiman nimiquis. Ca inon nicchias pa
mocahuas cuali in lajtulisli hual Dios quichia pa lacames. Toyahuis noesli
pa miac.

25 Neli annimitzilia pampa amo nicunis oc sejpa iayo uva coc. Quiman ajsis
in tonali nepa capa huelitia Dios, cuaquinon nicunis yancuic.

Jesus quilia Pedro pampa yahui quijtua pampa amo quiximati
(Mt.26:30-35; Lc. 22:31-34; Jn. 13:36-38)

26 Cuaquinon quicantaruilije (quicuiquilije) Dios ilahueyilisli huan umpa
quisaje. Uyaje panquisaje pin loma (tepetzindi) itoca Olivos.

27Huan Jesus quinmilic:

—Anmoxtin anyahui annechcajcahua axan layua, pampa Dios ilajcuilulisli
yoje quijtua: “Nehual Dios nicmictis yihual hual quinmiztia in borregos huan
in borregos mosemantinemisi.” Amhuanten in borregos. Yoje quijtua in
lajcuilulisli.

28 Ma yoje, nel niyulis oc sejpa. Cuaquin nias annimitzlaicanas amhuanten
pa in lalticpan Galilea.

29 Cuaquinon Pedro quilic:

—Mas que moxtin oc sequin mitzcajcahuas, nel amo nimitzcajcahuas.

30Jesus quilic:

—Neli nimitzilia, axan layta ayamo xahuanis ome xahuanilisli in gallo,
huan tehual timocuepas tiquijtus ca ye lajtulisli pampa amo tichiximati.

31 Ma yoje, Pedro quilic niman chicahuac:

—Sinda nicpiaya pa nimiquisquiaya ca tehual, amo quiman niquij-
tusquiaya pampa amo nimitziximati.

Huan yojque quijtuje moxtin.

Jestus quilajlania Dios pin cuajtilan
(Mt.26:36-46; Lc. 22:39-46)

32 Cuaquinon ajsije pan se cuajtilan itoca Getsemani huan quinmilic Jesus
imonextilinijmes:

—Ximolalican nican huan nel nias pa niclajlanis Dios.

33 Quinhuicac Pedro huan Jacobo huan Juan, ca yihual uyaje. Pehuaya
quicocu miac iyolo huan momajtiaya.

34Huan quinmilic:

—Nechcocua noyolo, quema, ca nadita nicnequi nimiqui pampa yoje miac
nechcocua. Nican ximocahuacan huan xilachiacan.

35 Huan uyac Jesus oc se nadita huejquita, molasac pan lali pa icamac.
Quitemachic Dios sinda huil cayasquiaya pa yihual amo quipiasquiaya pa
quipanusquiaya in lacocoltilisli hual yahuiaya quipanu nepa in tonali.

36 Quijtuaya:

—Abba, noTajtzin, tehual huil ticchia mochi, xichnapati pa camo nipanus
in hual yahui nechpanua. Ma yoje, amo xicchia in hual nicnequi nel, xicchia
in hual ticnequi tel.

37 Cuaquinon mocuepac capa cataloaya imonextilinijmes, quinmitac cox-
tataloaya. Quilic Pedro:

—Simon, sticoxtica? ¢ Amo huil tilachia se nadita san?

38 Xiejsacan, xiclajlanican Dios pa camo anmitztilanilis anmoyolo Satanas
pa anquichias len amo cuali. Anquinequi anquichias pa anmoyolo. Ma yoje,
amo anquipia chicahualisli pa anmocuerpo.

39 Cuaquinon oc sejpa uyac quilajlanic Dios, quijtuc quinami pehuac
quilajlanic.

40 Oc sejpa mocuepac capa cataloaya, quinmitac coxtataloaya. Quipi-
aloaya miac cochilisli, amo quimatiloaya quinami quinanquililosquiaya.

41 Mocuepac oc sejpa, ca in cataya ye latemachilisli hual quilic Dios.
Cuaquin mocuepac capa cataloaya, quinmilic:

—Ayamo anlaquisa ancoxtica huan anmosejtica. Jan yoje. Axan nilamic
nictemachic Dios, axan ajsic inon hual ticchialoaya. Xiquitacan. Nehual
ilacal in cielo nia nipanua pa inminlahueliltilisli lacames laijlaculi.

42 Ximoquetzacan, ma tiajtiacan. Xiquitacan, axan yihual hual yahui
nechtemaca ajsitihuala.

Quiquitzquilo Jesus ilacocolinijmes
(Mt.26:47-56; Lc. 22:47-53; Jn. 18:2-11)

43 Ayamo lamic lajtuc Jesus huan ajsic Judas, yihual se ca in doce mon-
extilinijmes. Ca yihual hualaloaya miac lacames quinpialoaya teposlimes
lajlatequi pa moanalisli, huan quinpialoaya cuahuimes. Quintilanije inmin-
hueyenten in tiopistas huan in lamaxtinijmes huan oc sequin huejueyenten.

44 Huan Judas hual yahuiaya quitemaca quinnahuatic, quinmilic:

—Annimitzmacas je lanextilisli: Aqui nictenamiquis, yihual yes, xi-
jquitzquican pa camo anmitzcajcahuas huan pa camo cholus.

45 Cuaquin ajsitihualac Judas capa Jesus, quilic:

—Lamaxtini, Lamaxtini —quipialtic, huan quitenamiquic.

46 Cuaquinon ajsitihualaje huan quiquitzquije Jesus, quihuicaje.

47 Huan se ca yehuanten imonextilinijmes hual nepa cataya quiquitzquic
iteposli pa moanalisli, quicotonilic se inacas itequipanujquil in tiopista hué.

48 Cuaquinon quinmilic Jesus:

—¢Anquisac pa annechquitzquis quinami nehual nicataya je laixtequini?

49 Mojmosta nicataya ca amhuanten nilamaxtitataya pin tiopan hué huan
nepa amo annechquitzquic. Ma yoje, inon panujtica yoje pa lamis mochias
in hual quijtua Dios ilajcuilulisli.

50 Cuaquinon quicajcahuaje moxtin imonextilinijmes, choluje.

Cholua se oquixli
51 Huan se oquixli hual quitocaya, yec lalaquentili ca se tzotzomajli iliaru-
jtataya pan icuerpo, in san. Quiquitzquije in lacames.
52TJan axcan yihual itzotzomajli copinic huan yoje choluc nacatil.

Quihualicalo Jesus inminyampa inminlanechiculisli in hueyenten
(Mt.26:57-68; Lc. 22:54-55, 63-71; Jn. 18:12-14, 19-24)
53 Quihuicaje Jesus capa in tiopista hué. Axan monechicuje inminhueyen-
ten in tiopistas huan oc sequin huejueyenten huan in lamaxtinijmes hual
quinmaxtiloaya in lajtol hual quinnextilo in judios quinami quimolan-

cuacuetzililo Dios. ] _ o o .
>4 Pedro quitocaya Jesus de huejca, ajsic huan calaquic ilajcotiyan ichan

in tiopista hué. Umpa molaliaya ca in guaches moutzcutataloaya ilaixpan se
tixuxli.

55 Moxtin in huejueyenten hual huelitiloaya huan inminhueyenten in
tiopistas quitemuloaya lacames hual quimotexpahuililosquiaya Jesus. Yo-
jque huil quitilanilosquiaya pa miquisquiaya. Huan amaqui quitaje.

56 Miac quimotexpahuililoaya islacatijtataloaya. Ma yoje, in hual quijtu-
loaya sequin amo cataya yoje quinami oc sequin quijtuloaya.

57 Cuaquinon sequin moquetzaje pa quimotexpahuililosquiaya, huan isla-
catije, quijtuje:

58 —Tehuanten tijcaquije yihual quijtuc: “Nicxitinis in tiopan hual quichi-
huaje in lacames, huan quiman panusi ye tonalijmes nicchias oc se tiopan
hual lacames amo quichihuaje.”

59 Ma yoje, yehuanten noje amo cataloaya ca se lajtulisli pa quimotex-
pahuililosquiaya.

60 Cuaquin moquetzac inminyampa moxtin in tiopista hué, quilajlanic
Jesus, quilic:

—¢Amo huil tilananquilia? ¢Len inon hual mitzmotexpahuilijticate?

61 Jesus mocahuac, amo quinanquilic se lajtol. Cuaquinon mocuepac
quilajlanic in tiopista hué, quilic:

—¢Tehual tiunca in Cristo? ;Tehual ixolol Dios in latuchihuali hual ticmolan-
cuacuetzililo?

62Jesus quinanquilic:

—Quema, nehual. Huan amhuanten annechitas nehual ilacal in cielo. An-
nechitas niyehuatica inahuac ima cuali Dios hual quipia mochi chicahualisli
huan lahueliltilisli. Annechitas nihualajtica pan mextemimes pin cielo.

63 Cuaquin quitzayanic itzotzomajli in tiopista hué pa quinnextilis moxtin
quinami yihual quijtuaya Jesus quihuejuecaltitataya Dios. Quinmilic mox-
tin:

—¢Leca ticnequilo oc sequin lacames pa quimotexpahuilisi yihual?

64 Axcan anquicaquic quinami yihual quihuejuecaltic Dios. ¢Len anqui-
jtaa?

Huan moxtin quijtuje pampa quipiaya pa miquis.

65 Cuaquinon sequin pehuaje quichijchaje. Quitzacuilije iixco ca se tzot-
zomajli, cuaquin quitecualoaya ca inmajmajuan, quilije:

—iXitechili aqui mitztecuac!

Huan in guaches canaje yihual huan quitecuaje niman chicahuac.

Pedro quinmilia pampa amo quiximati Jests
(Mt.26:69-75; Lc. 22:56-62; Jn. 18:15-18, 25-29)

66 Pedro cataya pa latzindan pin lajcotiyan. Panuc se sihual, itequipanu-
jquil in tiopista hué.

67 Quiztiac Pedro moutzcutataya, cuaquin quitac oc sejpa huan quilic:

—Tehual noje ticataya ca Jesus in nazareteco.

68 Pedro islacatic, quilic pampa no, quilic:

—Amo niquiximati huan amo nicmati len ticnequi tiquijtua.

Huan quisac pa quiahuac ilalapujquil in lajcotiyan. Cuaquinon xahuanic
in gallo.

69 Huan in sihual quitac oc sejpa, pehuac quinmilic yehuanten hual nepa
moqueztataloaya:

—In lacal se de yehuanten hual cataya ca Jesus nazareteco.

70 Huan Pedro oc sejpa quijtuc pampa no. Huan ca je nadita, yehuanten
hual nepa moqueztataloaya quilije:

—Tehual neli se ca yehuanten. Tehual tigalileteco pampa tilajtua quinami
se galileteco.

71Cuaquinon Pedro pehuaya quinotza Dios pa cajuas chicahuac sinda amo
lajtuaya melahuac, huan quinmilic quinami iyampa Dios:

—Niclalia nolaixpan Dios damo niquijtda neli, amo niquiximati in lacal
hual annechlajlantica.

72Huan jan ajnaxcan xahuanic in gallo oc sejpa. Cuaquinon quijnamiquic
Pedro quinami Jesus quilic: “Ayamo xahuanis ome xahuanilisli in gallo
huan tehual timocuepas tiquijtus ca ye lajtulisli pampa amo tichiximati.”
Quijnamiquic in, jan axcan pejtiquisac chocac.

15

Quihuicalo Jesus ilaixpan Pilato
(Mt.27:1-2,11-14; Lc. 23:1-5; Jn. 18:28-38)

1 Quiman lanesic, monechicuje inminhueyenten in tiopistas ca in oc
sequin huejueyenten huan in lamaxtinijmes huan moxtin in oc sequin ca
yehuanten hual quipialoaya lahueliltilisli. Quilpije Jesus huan quihuicaje pa
quitemacasi ca Pilato in gobernador (huelitini) romano.

2 Pilato quilajlanic, quilic:

—Tehual ¢tiunca inminhué in judios?

Quinanquilic:

—Tehual tiquijtua.

3 Quimotexpahuililoaya yihual ca miac lachihualisli amo cuajcuali inmin-
hueyenten in tiopistas.

4 Cuaquin Pilato quilajlanic oc sejpa, quilic:

—¢Amo len ticnanquilia? Xiquita in miac monahuac tehual hual mitzmot-
expahuililo.

> Huan Jesus yajmo quinanquilic nindeno, huan pampin molapolultiaya
Pilato.

Quijtulo pampa Jesus quipia pa miquis
(Mt.27:15-31; Lc. 23:13-25; Jn. 18:38-19:16)

6 Pan mochi fiesta (ilhuil) Pilato quinmacahuilini in judios se lailpili hual
catani latzacuali pa calijtic hual quimotemachilinijme.

7Huan nepa cataya se lailpili motocaya Barrabds. Yihual se ca yehuan-
ten hual quinequije quichihuaje moanalisli pa quinsulahualosquiaya in
romanos, noje yehuanten quinmictije lacames.

8 Pampin hualaje in judios capa Pilato, pehuaje quitemachije pa quinchi-
huililosquiaya in lachihualisli cuali quinami quinchihuilini yehuanten pan
mochi ilhuil (fiesta).

9Yoje quinnanquilic Pilato:

—¢Anquinequi pa annimitzmacahuilis inminhué in judios?

10 Quimatiaya Pilato leca inminhueyenten in tiopistas quitemacaje Jesus.
Moxicuje pampa quixtocaje Jesus moxtin lacames hual tijtipichin.

11 Huan inminhueyenten in tiopistas quinmacaje lajtol in lacalera pa
quitemachisi Pilato pa quinmacahuilisquiaya Barrabas.

12 Cuaquinon oc sejpa Pilato quinmilic:

—Axan, ¢len nicchihuilis yihual hual itoca inminhué in judios?

13 Tzajtzije huan quinanquilije:

—iXicpilu pan se cuahuil!

14 Quinmilic Pilato:

—¢Leca? ¢Len amo cuali quichiac?

Ma yoje, yehuanten tzajtziloaya miac ca chicahualisli:

—iXicpilu pan se cuahuil!

15 Cuaquinon Pilato quinmacahuilic Barrabds pa quinpaquiltisquiaya
in lacalera huan latilanic pa iguaches quihuijuitequisi Jesus. Cuaquin
quitemacac pa quipilusi pan se cuahuil.

16 Tguaches Pilato quihuicaje pa laijtic ilajcotiyan icali in gobernador
(huelitini). In cali motocaya Pretorio. Quinnechicuje mochi iguaches in
lanechiculisli pa moanalisli.

17 Cuaquinon quilaquentije Jesus ca se nahuas morado huan cahuanquil.
Huan quijquetije se yahuali ca huizli. Quilalilije chicahuac pan itzontecon
quinami yihual cataya se hué.

18 Pehuaje quipialtije quinami quipialtiloaya se hué, quihuitzquilijtataloaya.
Quitzajtzilije quilijtataloaya:

—iMa yuli inminhué in judios!

19 Quitecualoaya oc sejpa itzontecon ca se ojlal, quichijchaloaya yihual.
Quimolancuacuetzililoaya quinami quinextililoaya lamajtilisli iyampa se
hué.

20 Yoje lamije quihuitzquilije, huan cuaquinon quiquixtilije in nahuas
morado, quilaquentije ca yihual itzotzomajli huan quiquixtije pa quipilu-
losquiaya pan se cuahuil.

Jestus miqui pilujtica pan cuahuil
(Mt.27:32-44; Lc. 23:26-43; Jn. 19:17-27)

21 Panuc se lacal hual lacatic pin lali Cirene, motocaya Sim6n, mocuec-
tataya pa ichan pin caltilan, tequipanuaya pa icuajmili. Yihual inmintajtzin
yehuanten Alejandro huan Rufo. Innojen guaches quilamamiltije icuahuil
Jesus pa ihuajcol Simon pa quimamilijtiac.

22 Cajxiltije Jesus ca capic itoca Golgotd, in quinequi quijtia Itzontecomal
in mijquil.

23 Quimacaje pa cunisquiaya iayo uva coc calica quinipanuje len altzindi
chichic itoca mirra, huan Jesus amo cunic.

24 Cuaquin quipiluje pan in cuahuil, huan moxiluilije yehuanten it-
zotzomajli, mahuiltitataloaya pa itzotzomajli pa quimatilosquiaya aqui
yahuiaya moyaxcajti ca mochi sejse ilajco itzotzomajli.

25 Cataya nueve (chicnahui) horas pa huajtzinco quipiluje pan in cuahuil.

26 Huan quijcuiluje se amal calica quimotexpahuilije ilachihualisli hual
pampa inon quimictiloaya. Quisaluje pa pani icuahuil, huan in lajcuilulisli
quijtuaya: “INMINHUE IN JUDIos".

27 Huan ca yihual in guaches quinpiluje ome laixtequinijmes pan
cuahuimes, se cataya pa ima cuali huan oc se pa ima amo cuali.

28 Yoje lamic mochiac Dios ilajcuilulisli hual quijtua: “Quijtujque pampa
yihual yec se ca yehuanten hual quichihualo amo cuali.”

29 Innojen hual panuloaya pa quitasi quixijxiculoaya quihuixujtataloaya
inmintzontecon, quilije:

—iJo! Tel tiunca in lacal hual quijtuc: “Nicxitinis in tiopan hué huan
cuaquin quiman panusi ye tonalijmes nicchias oc sejpa.”

30 Axan, ximoquixti capa tia timiquis sinda huil, xitemu pin cuahuil.

31 Yoje inminhueyenten in tiopistas huan in lamaxtinijmes noje qui-
huitzquilije, moilije se ca oc se:

—Quinquixtilic oc sequin pa camo miquilosquiaya. Ma yoje, amo huil
moquixtilia yihual ihuian pa camo miquis.

32 Axan, ma temu Cristo ihué Israel, ma quisa pin cuahuil. Cuaquin
tiquitasi huan ticneltocasi yihual.

Huan quihuejuecaltije yehuanten noje hual ca yihual pilujtataloaya.

Jesus miqui
(Mt.27:45-56; Lc. 23:44-49; Jn. 19:28-30)

33 Pa lacualispan laticumactic pan in lalticpan huan mocahuac yoje pa ye
horas.

34Huan pa ye horas pa tiolac Jesus tzajtzic chicahuac, quijtuc:

—iEloi, Eloi! ¢Lama sabactani? —hual quinequi quijtda: jNoDios, noDios!
¢Leca tichcajcahuac?

35Sequin hual nepa moqueztataloaya quijtuje:

—Xijcaquican, quinoztica Elias.

36 Molalujtihualac se, quipaltilic ca iayo uva xocuc se latechcunijquil hual
moita pin al huejcalan, se pochinquil. Quilalic pan se ojlal, quilejcultic pa
quipachichinasquiaya Jesus, quijtuc:

—Xilachiacan. Ma tiquitacan sinda Elias hualas quitemuhuis.

37 Cuaquinon tzajtzic chicahuac Jesus huan miquic.

38 Huan calijtic in tiopan hué cataya pilujtataya se tzotzomajli huejcanic
huan telahuac hual quitzacuilic yehuanten pin lasojli calijtic pa camo
calaquilosquiaya pin niman lasojli icalijtic in tiopan. Huan in tzotzomajli
tzayanic, pejtataya ca pani huan tzayanic mochi pa latzindan, mochijtataya
ome lajlajco nepa quiman miquic Jesus.

39 Huan inminlaicanani in guaches hual moqueztataya ilaixpan Jesus
quitac quinami yoje tzajtzic Jesus quiman miquic huan quijtuc:

—Neli in lacal yec Dios ixolol.

40 Nepa noje cataloaya sequin sihuames lachixtataloaya huejca. Ca
yehuanten cataloaya Maria hual lacatic pin caltilan Magdala, huan Maria
inminnantzin Jacobo in Tipichin huan Josés, huan Salome.

41 Innojen sihuames yahuiloaya cajcapa ca Jesus, quipalehuiloaya nepa
capa cataya pa Galilea. Huan miac oc sequin sihuames hual hualaje ca yihual
pa Jerusalén umpa cataloaya.

Quilalilo Jesus imijquil laijtic se ostul (cueva)
(Mt.27:57-61; Lc. 23:50-56; Jn. 19:38-42)

42 Tiolactiaya pan in tonali hual quijtulo in tonali quiman mochijchihualo
pa in ilhuil (fiesta) pa mostatica.

43 Huan José hual lacatic pin caltilan Arimatea, yihual se ca in hueyenten
huan moxtin quimatiloaya momajtilo iyampa yihual. Yihual noje quichix-
tataya in tonali quiman Dios san huelitis. Uyac amo momajtitataya capa
Pilato pa motemachilis imijquil Jesus.

44 Pilato molapolultic quiman quimatic Jesus miquic. Quitilanic se guache
pa quinotzac pa hualas inminlaicanani in guaches. Ajsic in laicanani, Pilato
quilajlanic sinda miquic Jesus.

45 Quinanquilic in laicanani pampa quema, axan miquic. Cuaquinon
Pilato quimacahuiltic José pa quihuicasquiaya imijquil Jesus.

46 Huan quicuhuac José se tzotzomajli cuali huan iztac, quitemuhuije
imijquil Jesus, quiliaruje pin tzotzomajli huan quilalije laijtic pan se cueva
(ostul). In cueva yec lahuajuanali pin se xaltel hué. De umpa quimijmiluje se
tel pa quitzacuas in ostul.

47 Huan Maria hual lacatic pa Magdala huan Maria inantzin Josés
quitaloaya capa quilalije imijquil Jesus.

16

Jesusyulioc sejpa
(Mt.28:1-10; Lc. 24:1-12; Jn. 20:1-10)

1 Axan panuc in tonali hual mosehuilo in judios, huan Maria hual lacatic
pa Magdala huan Salome huan Maria inantzin Jacobo quicuhuaje len hual
ajuiac. Ca innojen yahuiloaya quixahuililo imijquil Jesus.

2 Cataya in tonali hual quipehualtia in siete (chicome) tonalijmes huan
uyaje yehuanten pa cualcan. Ajsije capa in cueva (ostul), quiman quistataya
in tonali.

3Yehuanten moililoaya:

—¢Aqui techmijmiluilis in tixcali capa calaqui se pin ostul capa unca
imijquil?

4Ma yoje, lachiaje, quitaje in tixcali hual niman hué cataya, quitaje pampa
mijcuanic in tixcali ilaixpan in ostul (cueva).

5> Calaquije, quitaje se lacal yancuic molalijtataya pan ima cuali in cueva.
Cataya lalaquentili ca se nahuas huejcanic hual iztatataya, huan quimaca-
jsije in sihuames.

6 Ma yoje, in lacal quinmilic:

—Amo ximomajtican. Anquitemujtica Jesus in nazareteco hual quipiluje
pan in cuahuil huan quimictije. Xiquitacan. Yulic oc sejpa, amo unca nican.
Xiquitacan capa quilalije.

7 Axan, xiacan, xiquinmilican Pedro huan in oc sequin imonextilinijmes:
“Yihual anmitzlaicantia amhuanten pa Galilea. Umpa anquitas, umpa cayas
jan quinami anmitzilic.”

8 Cuaquin yehuanten in sihuames quisaje pin cueva (ostul), choluje pampa
momajtitataloaya huan yuyucatataloaya. Amo quipuhuilije amaqui inon
hual quitaje pampa momajtiloaya.

Jesus monextia ca Maria hual lacatic pa Magdala
(Jn.20:11-18)

9Jesus yulic oc sejpa. Huan quiman lanesiaya in tonali hual quipehualtia
in chicome tonalijmes, pehuac monextic yultataya ca Maria hual lacatic pa
Magdala. Quiman ayamo quimictije Jesus huan yihual nejnentinemiaya
pa in lali Israel, yihual quiquixtilic Maria siete (chicome) ijyecames amo
cuajcuali.

10Huan in sihual uyac quinlamachiltic yehuanten hual cayanijme ca Jesus,
quinlamachiltic pampa axan yuliaya oc sejpa. Yehuanten quicocuhuaya
inminyolo huan chocaloaya.

11Huan quiman quicaquije pampa yuliaya oc sejpa Jesus, quil, huan yihual
Maria quitac, quil, yehuanten amo quineltocaje.

Jesus monextia ca ome imonextilinijmes
(Lc.24:13-35)
12Quiman panucinon, ome imonextilinijmes nejnentiaje pin ojli hual uyac
pa se caltilan amo huejca. Hualac Jesus, ajsic ca yehuanten, nesiaya quinami
se lacal hual amo quiximatiloaya yehuanten. Ma yoje, ca nadita quislacuje.
13 Cuaquin mocuepaje pa Jerusalén, quinlamachiltije in oc sequin imonex-
tilinijmes, huan amo quineltocaje yehuanten noje.

Jesus quintilania imonextilinijmes pa yasi pa mochi lalticpan
(Mt.28:16-20; Lc. 24:36-49; Jn. 20:19-23)

14 Panuc inon, monextic Jesds ca in once imonextilinijmes capa lacua-
jtataloaya. Quinmajuac nadita pampa amo quinequiloaya quinneltocalo
yehuanten hual quinmilije quinami quitaje yultataya oc sejpa.

15 Huan quinmilic:

—Xiacan pa mochi in lalticpan, Xiquinmilican moxtin nejnepa in
lamachiltilisli cuali.

16 Aqui hual quineltoca huan yes lacuayatequili, yoje yihual yes laquixtili

pa camo polehuis huan quipias yulilisli hual amo quiman lamis. Huan aqui

hual amo quineltocas in lajtol yahui panua polehuilisli hual amo quiman

lamis.
17Huan yehuanten hual quineltocasinolajtol huil quinchihuasilanextilisli

hual quinnextililo quinami quipialo nolahueliltilisli. Ca in nolahueliltilisli
quinquixtilisi lacames ijyecames amo cuajcuali. Huil lajtusi ca oc sequin
lajtomes yajyancuic.

18 Huil quinquitzquisi cuthuames ca inminmajmajuan huan sinda cunisi
len hual quinpajuia, amo quincocoltis, amo miquisi. Huan quinlalilisi
inminmajmajuan pani pin cocoxquimes huan innojen cocoxquimes pajtisi.

Jesus lejcua pa ilhuicac (pin cielo)
(Lc.24:50-53)
19Huan quiman toTata Jesus lamic quinlaquetzilic mochi innojen, cuaquin
Dios quilejcultic. Quihuicac pa ilhuicac (pin cielo), nepa molalic pa ima cuali
Dios pa huelitisi huan yihual.
20Huan pamochi cajcapa yehuanten imonextilinijmes quinlaquetzilijtine-
miloaya moxtin in lamachiltilisli cuali quinami Dios techmaca in yulilisli
hual amo quiman lamis. Yihual toTata quinpalehuiaya, quinhueliltiaya pa
quichihuasi itequipanulisli. Huan yoje quinextiliaya quinami ilajtol unca
melahuac pan inminpampa miac lanextilisli hual quinmitaltiloaya lacames
ca lamajtilisli quiman quinchihuaje inminyampa. Yoje ma ye.

Ilamachiltilisli cuali Jesucristo hual
quijcuiluc San Lucas

Lucas pehua quijcuiluilia (quescribiruilia) Tedfilo

1Lasojli Teofilo, cate miac lacames hual molalilijque pa quijcuilulosquiaya
se lapuhualisli hual quilamachiltisquiaya quinami panujque innojen hual
quinchiac Jesucristo hual neli ticmatilo.

2 Inon techlamachiltijque yehuanten hual quincaquijque ilajtomes hual
quijtuc. Huan quitajque ca inmixtololojmes len quichiac Jesucristo quiman
yuliaya pan lalticpan huan quiman uyac pin cielo (ilhuicac). Yehuanten cate
hual quilamachiltitinemiloaya ilajtol Jesucristo.

3 Huan nehual noje nimomachiltilic cuali mochi in hual panuc, huan noje
inon hual panuc pin tonalijmes quiman ayamo lacatic Jesucristo. Pampin
niquixtocaya nimitzijcuiluili tehual, Teofilo, pa nimitzmachiltisquiaya sejse
ca sejse innojen hual panujque quiman pehuac huan hual quinchijtiac pa
quiman laquisac. Inon nimitzijcuiluilia pa ticmatisquiaya jan quinami
panuc.

4Nicchijtica inon pa ticmatis cuali pampa unca melahuac huan neliin hual
mitzmaxtijque pampa quinchiac Jesucristo innojen.

Quilamachiltia se ilanahuatini in cielo (ilhuicac) pampa yahui lacati Juan
Lacuayatequini

5 Pa innojen tonalijmes quiman Herodes yec in hué pin lalticpan Judea,
cataya se tiopista motocaya Zacarias. Yihual yec se ca inminlanechiculisli
in tiopistas hual quintocayaltiloaya quinami motocaya Abias. In Abias
yulini pa yina huan imiahuimes tiopistas tequipanunijme pin tiopan hué
in tonalijmes hual quinlalilinijme. Huan Zacarias quipiaya isihua motocaya
Elisabet. In Elisabet, yihual noje yecimiahuil in tiopista motocani Aarén hual
yec in tiopista pa yina hual ca yihual Dios quinpehualtic inmintiopistas in
israelitos pin lali Israel.

6In omenten, Zacarias huan Elisabet, Dios quinmitaya cuali pampa quinel-
tocaloaya ilajtulisli huan ilajtomes Dios toTata. Amaqui huil quinmotex-
pahuiliaya ca nindeno hual amo cataya cuali.

7 Ma yoje, amo quiman quipiajque se xolol pampa amo huil quinpiaya
xolomes Elisabet. Huan in omenten Zacarias huan Elisabet axcan moviejo-
jtijque.

8 Cuaquinon se tonali, Zacarias huan icnian inmintiopistas inechiculisli
Abias quipialoaya pa quichihualosquiaya inmintequipanulisli tiopistas ilaix-
pan Dios pin tiopan hué.

9 Quinami quichihuanijme yehuanten in tiopistas quiman quinequiloaya
quimatilo aqui yahuiaya quichia se huan oc se tequipanulisli pa itiopan
hué Dios, quijcuilunijme (quescribirunijme) quinami motocaloaya moxtin
in tiopistas sejse itoca pan se cuajtzindi, quinlasaje mochi innojen pan
se tapalcal. Cuaquinon quiquixtijque pin tapalcal se cuajtzindi. Pa in
tonali, quiquixtije inon capa quijcuilujque quinami itocaya Zacarias. Yoje,
in tonali quipiaya yihual pa calaquisquiaya pin ilasojli calijtic in tiopan hué
pa lapopochuisquiaya.

10 Calaquic Zacarias, lapopochuiaya ca in ajuiac, huan moxtin in lacames
huan sihuames cataloaya pa quiahuacin tiopan hué, quilajlantataloaya Dios.

11 Cuaquinon nesic se ilanahuatini toTata pin cielo (ilhuicac). Nesic capa
Zacarias, moqueztataya in lanahuatini pa ima cuali inon capa lapopochuilo.

12 Quitac Zacarias in lanahuatini huan mocahuaya lachixtica, momajtic
miac.

13 Cuaquin in lanahuatini quilic:

—Amo ximomajti, Zacarias, pampa quicaquic Dios in hual ticlajlanic.
Mitzlacatiltilis mosihua Elisabet se xolol, huan tictocayaltis Juan.

14Tehual ticayas paquintzudo, ticpias paquilisli, huan quipiasqui paquilisli
miac lacames pampa yihual lacatic.

15'Huan Dios quitas in xolol quinami se lacal hué. Dios quilia pa camo
quiman cunis iayo uva coc, huan nindeno hual quipia alcohol. Huan in
Espiritu Santo canas in xolol quiman ayamo lacatis.

16 In xolol quichias pa miac yehuanten pa Israel mocuepasqui quite-
quipanuilisqui cuali in Tata Dios. Quincuepaltis pa quitequipanuilisqui oc
sejpa quinami quichihuanijme pa yina, quinami Dios quinnextilic.

17 Huan Dios quitilanis in Juan moxolol hual quipixtias ilajtol Dios, quiti-
lanis quinami quitilanic ilajtuni Elias hual yulini pa yina. Quema, Juan
yes quinami Elias ca iyolo huan ilahueliltilisli. Quinchihuilis inminyolo
in tajtzitzian pa yesi jan sejpa ca mosehuilisli ca inminyolo inminxolomes.
Huan yehuanten hual aqui lacuilmatilo, yihual quinlaneltocaltis. Yojque
yahui quichijchihuilis toTata lacames hual aqui cayasqui lachijchihuali pa
quinamiquisqui Dios.

18 Cuaquin Zacarias quilajlanic in lanahuatini, quilic:

—¢Quinami nicmatis da in cayas jan quinami tiquijtutica? Pampa nehual
nimoviejojtic huan nosihua moviejojtic.

19Tlanahuatini in cielo quinanquilic:

—Nehual niGabriel, nictequipanuilia Dios. Cataya yihual hual nechtilanic
pa nimitznotzas huan pa nimitzilis in cuali lamachiltilisli.

20 Huan axcan, pampa amo tichneltocac, tia timocahua, amo huil tilajtus.
Quiman lacatis moxolol, cuaquin tilajtus oc sejpa. Huan moxolol, quema,
lacatis pan in tonali hual quipias pa mochias in hual nimitzilic.

21 Huan pa quiahuac in tiopan hué yehuanten quichixtataloaya Zacarias
huan moililoaya:

—¢Leca huejcajtica pa quisas pin tiopan hué?

22 Cuaquinon quisac Zacarias, huan amo huil quinnotzaya. Cuaquinon
quimatiloaya yehuanten pampa yihual quitac len ilanextilisli in cielo nepa
capa cataya pa icalijtic in tiopan hué. Huan Zacarias quinlaquetzilic ca
imajmajuan pampa axcan mocahuac, amo huil lajtuaya.

23 Ajsic in tonali hual laquisac tequipanuc Zacarias ca ilachihualisli se
tiopista pin tiopan hué, cuaquinon uyac pa ichan.

24 Quiman panuc inon, pehuac pilhuac Elisabet isihua Zacarias, yahuiaya
quilacatilti se xolol, huan amo quisac pa icali pa macuili mesli. Quijtuaya
laijtic yihual:

25“Yojque nejchihuilic in Tata, nechitac quinami nipinahuaya pampa amo
nicpiaya se xolol. Axcan yajmo nipinahuas ca lacames pampa quema,
nicpias se xolol.”

Se ilanahuatini in cielo (ilhuicac) quimachiltia pampa lacatis Jesucristo

26 Pain mesli chicuase quiman pilhuaya Elisabet, quitilanic Dios in lanahu-
atini Gabriel pa se caltilan itoca Nazaret pin lalticpan Galilea.

27 Quitilanic pa quitas se sihual yancuic motocaya Maria. Yahuiaya mon-
amicti Maria ca se lacal motocaya José. Yihual José yec imiahuil in hué David
hual yulini pa yina.

28 Calaquic in lanahuatini capa Maria, quilic:

—Nimitzpialtia, tehual hual Dios yahui mijchihuilia len niman cuali. In
Tata unca ca tehual, yahui mijchihuilia len hual unca hué. Mochi in lachi-
hualisli hual quinchihuilia moxtin oc sequin sthuames amo quiman cataya
yojque hué.

29 Mocahuac quiztataya Maria quiman quinotzac in lanahuatini, moilic
laijtic pa iyolo:

—Axcan, ¢leca yojque nechpialtitihuala in se?

30 Cuaquinon in ilanahuatini in cielo (ilhuicac) quilic:

—Maria, amo ximomajti, pampa tehual tia ticpia len niman cuali hual

mitzmacas Dios. o _ ) ]
31 Axcan, tipilhuas huan ticpias se xolol huan tictocayaltis Jesus.

32Yihual yes hué, quitocayaltisqui ixolol in niman hué hual chanti niman
miac pa pani pin cielo. Huan Dios in Tata quimacas ilahueliltilisli pa huelitis
ca yehuanten pa Israel. Cayas yojque quinami quipiani in lahueliltilisli pa
yina in hué David hual yecitajtzin motajtzitzian, yihual yulini niman pa yina.

33 Huan tehual moxolol huelitis ca yehuanten ilacames Jacobo, cate
yehuanten pa Israel, huan amo quiman lamis ilahueliltilisli yihual.

34 Cuaquinon Maria quilajlanic in lanahuatini, quilic:

—¢Quinami huil nechpanus inon? Pampa amo nicpia nolahuical.

35 Quinanquilic in lanahuatini, quilic:

—Hualas in Espiritu Santo mopan, huan ilahueliltilisli yihual hual chanti
niman pa pani pin cielo mitzyahualus quinami ilasehudn se mextemil.
Yojque mitzhueliltis pa ticlacatiltis. Pampin, in se hual lacatis pa tehual cayas
lalalili pa quichias Dios ilachihualisli niman hué, quilalilic pa cayas pa yihual
pan lalticpan. Pampin, quitocayaltisqui ixolol Dios.

36 Huan noje Elisabet mocni pa oc se cali yahui quipia se xolol lacal, mas
que axcan moviejojtic. Quema, huan axcan quipia chicuase mesli pilhuatica.
Huan lacames quijtunijme yihual amo quiman yahuiaya quipia se xolol.

37Ma yoje, ca Dios amo unca nindeno hual amo huil quichia.

38 Cuaquinon Maria quilic:

—Xiquita, nehual itequipanujquil in Tata. Ma nejchihuili quinami tichilic.

Cuaquinon quisac capa Maria ilanahuatini in cielo.

Maria quipaxaluilia Elisabet
39 Pa in tonalijmes ejsehuic uyac Maria pa se caltilan pin lalticpan Judea,
pin lali pani.
40 Calaquic pa ichan Zacarias huan quipialtic Elisabet.
41Huan yojque panuc quiman Elisabet quicaquic quipialtic Maria, cuaquin
tzicuinic in xolol laijtic capa iyolo Elisabet, quitemiltic Elisabet in Espiritu

Santo. . . . . . ey .
42 Cuaquinon ca se lajtol chicahuac, quitzajtzilic:

—Dios mijchihuilic miac hual niman cuali. Yoje miac amo quiman quinchi-
huilic moxtin oc sequin sihuames. Huan Dios quichihuilis moxolol lachi-
hualisli hué, hual amo quinchihuilis oc sequin, pampa quipias mochi laso-
jlalisli pa in lalticpan huan pin cielo.

43Huan ¢len yes nechpanujtica? jinantzin noTata nechpaxaluilijtica!

44 Xjquita, jan ajnaxcan nimitzcaquic tinechpialtic, cuaquin tzicuinic ca
paquilisli in xolol laijtic capa nehual.

45 Tiyuli niman ca paquilisli pampa ticneltocac in hual mitzilic in Tata,
huan yahui mochia in lajtol hual quijtuc.
46 Cuaquinon Maria quilic:

Laijtic capa nehual niquijtda lajtomes huejué pa in Tata,

47huan quipia paquilisli noyolo pampa Dios nechquixtia pin polehuilisli.

48 Unca pampa Dios nechitac cuali nehual hual itequipanujquil, nehual hual
amo nilapia.

Huan xiquita, pejtica axcan pa mochixixihuil, moxtinlacames huan yehuan-
ten hual lacatisqui laquetzasqui hué nonahuac nehual.

Quijtusqui pampa nehual nicanac ilachihualisli cuali Dios, quijtusqui
quinami Dios nechtuchiac.

49 In Dios hual quipia mochi lahueliltilisli, yihual nejchihuilic len hué.

Huan yihual unca niman hué huan amo quimacahuiltia pa cayas laijlaculisli
capa yihual.

Pampin tehuanten tohuian amo huil tiajsilo ca yihual.

50 Quinmicnilia yehuanten hual yulinijme pa yina huan yehuanten hual
yulilo axcan huan pa mochi xixihuimes hual ajsitihualalo.

Quema, quinmicnilia yehuanten hual quimatilo momajtilo ilaixpan yihual.

51 Ca ilahueliltilisli imajma quinchihuac innojen hual niman huejué: quin-
cholultic yehuanten hual quijtuloaya pa inminyolo pampa yehuanten
huejueyenten.

52 Quinquixtic lacames chijchicahuac pa capa huelitiloaya, huan yehuanten
hual tijtipichin quinlalic capa huil canaloaya lasojlalisli.

53 Quinmacac miac yehuanten hual quimatiloaya pampa monequi pa Dios
quinpalehuis.

Huan quincholultic iyampa yihual amo quipixtataloaya nindeno yehuan-
ten hual quijtuloaya pampa amo monequiaya pa Dios quinpale-
huisquiaya.

54 Quinpalehuia yehuanten pa Israel, yehuanten hual cate itequipanu-
jquimes, quijnamiquic quinmicnilic.

55 Quinchihuilic jan quinami quinmilic totajtzitzian, quinami quinmilic
Abraham huan imiahuimes pa yina huan pa axcan huan pa quiman.

56 Maria mocahuac chantitataya ye mesli ca Elisabet, cuaquinon uyac pa
ichan.

Lacati Juan Lacuayatequini

57 Cuaquinon, ajsic in tonali capa yahuiaya quipia ixolol Elisabet huan
quilacatiltic se xolol lacal.

58 Quimatijque ichantinijmes huan icnian quinami in Tata quichihuilic len
cuali niman hué. Pampin hualajque quipaxaluilijque yehuanten, quipilijtat-
aloaya yihual paquilisli.

59 Cuaquinon, panuc in chicue tonalijmes, huan quipialoaya pa quite-
quililosquiaya nadita icuilaxli in xolol, quinami monequi pa quichihuasqui
in judios ca inminxolomes lacames, huan yahuiloaya quitocayaltilo in xolol
Zacarias, yojque quinami motocaya itajtzin.

60 Huan inantzin Elisabet quinmilic:

—Amo tictocayaltisqui yoje, tictocayaltisqui Juan.

61 Huan quilijque:

—Amo unca se anmocnian hual motoca yoje.

62 Pampin quilajlaniloaya Zacarias ca inminmajmajuan quinami yihual
quinequiaya pa motocasquiaya ixolol.

63 Huan Zacarias molajlanilic se amal huan quijcuiluc: “Juan itoca.” Huan
moxtin mocahualoaya moiztataloaya.

64 Cuaquinon quilapuc icamac Zacarias huan jan ajnaxcan inejnepil huil
lajtuaya, pehuac quijtuc lajtomes huejué pa Dios.

65 Huan pehualoaya momajtilo moxtin in chantinijmes. Pa mochi in lali
pa pani ilomera (itepetilan) in lalticpan Judea, moxtin pehualoaya moililo
inahuac in hual panuc.

66 Huan moxtin yehuanten hual quimatijque quinami panujque innojen
quijnamictiahuiloaya laijtic inminyolo, quijtuloaya:

—Axan, ¢len yahui caya ca in xolol?

Pampa cataya neli Dios ilahueliltilisli cataya ca yihual.

Zacartas quijtua lajtomes huejué pa Dios
67 Huan in Espiritu Santo quitemiltic Zacarias itajtzin in xolol Juan, quila-
quetzaltic ilajtomes in Espiritu Santo, huan quilic:

68 Ma cayacan lajtuli lajtomes huejué pa in Tata, iDios Israel, pampa techi-
tac pa techpalehuis huan pa laxlahuis pa tiyelosquiaya lamacahuali
tehuanten ilacames.

69 Quitilania se hual quipia mochi lahueliltilisli pa techquixtis pin polehuil-
isli.

In se unca imiahuil in hué David hual yec itequipanujquil Dios.

70Unca jan quinami Dios lajtuc pan inminpampa ilajtunijmes hual lajtujque
pa yina, yehuanten quinlalilic pa quijtus ilajtol.

71 Quijtuc pampa in se yahuiaya techquixti pin itemajquil tomocualantini-
jmes huan pin ilahueliltilisli moxtin hual amo techixtocalo.

72 Quijtuc pampa yojque yahuiaya quinmicnili totajtzitzian.

Yoje quijnamiquic in lajtol hual quijtuc pampa yahuiaya tejchihuili yihual
ihuian.

73 Dios quimacac Abraham totajtzin in lajtulisli ca lajtomes hual amo quin-
palas.

74 Quimacac pa yoje techquixtisquiaya pa inminlahueliltilisli tomocualan-
tinijmes.

YOJque ya]mo ticpialosquiaya pa timomajtilosquiaya inminpampa yehuan-

75 Qulmacac in lajtol hual techilia quinami yahuiaya tejchihuili pa huil
tictequipanuililosquiaya Dios ca toyolo lachipahuali,

pa huil ticchihualosquiaya in hual Dios quixtoca pa ticchihuasi mochi in
tonalijmes hual tiyulilo.

76 Huan tehual, noxolol, mitztocayaltisqui ilajtuni in Dios hual chanti niman
pa pani pin cielo, pampa ticlaicanas in Tata pa ticchijchihuilis iojli.

77T In quinequi quijtua tehual tia tiquinlamachiltia ilacames Dios quinami
Dios yahui quinquixtia pin polehuilisli.

Huan yoje quinquixtia, cayas pampa quinpujpuhuilia inminlaijlaculisli.

78In unca pampa toDios quixtoca laicnilia.

Pampin Dios techita capa unca pa niman pani pin cielo, unca quinami
ilaixpelalisli in huajtzinquito.

79 Techixpela tehuanten hual ticate pin laticumac, tehuanten hual tichantilo
capa unca quinami ilaticumactilisli in miquilisli, quinequi quijtua,
capa tiyulilo timomajtiticate pampa timiquisi.

Axcan huil tilachialo cuali pa in ojli hual techhuicas capa ticayasi jan yoje ca
Dios ca ilaijnamiquilisli huan imosehuilisli pa toyolo.

Ticpiasqui mochi hual unca cuali pa tehuanten, mochi hual Dios quipia pa
tehuanten huan quinequi techmaca.

Techixpela pa techmelahuilis tocxihuajmes pan in ojli capa ticayasi jan
yojque tilaijnamicticate quinami Dios huan capa ticayasi ticpixticate
imosehuilisli pa toyolo.

Umpa laquisac lajtuc Zacarias.

80 Huan moscaltitiyahuiaya in xolol, cantiyahuiaya chicahualisli pa iyolo
huan chantiaya capa amaqui oc se chantiaya. Panuje xixihuimes huan
cuaquinon ajsic in tonali quiman Dios quitilanic pa quinnotzasquiaya quin-
milijtataya yehuanten pa Israel ilajtol Dios.

2

Lacati Jesucristo
(Mt. 1:18-25)

1 Cataya pa innojen tonalijmes in hué niman hué hual motocaya César
Agosto quichijchihuac se lajtol pa quichihualosquiaya se ilapuhualisli mox-
tin hual umpa chantiloaya pa mochi in lali.

2In lapuhualisli quichihuajque pa innojen tonalijmes hual Quirinio yec
huelitini (gobernador) pin lali itoca Siria. In lapuhualisli cataya in calica
yahuiloaya quipehualtilo ilapixcalisli tomin pa in hueyenten hual hueli-
tiloaya.

3 Huan yahuiloaya moxtin pa cayalosquiaya lasaluli pa in lasalulisli.
Mochi sejse uyac pa in caltilan capa moxtin itajtzitzian lacatijque huan
yulinijme.

4Huan José noje uyac pa inmincaltilan itajtzitzian hual cataya pin ilomera
(itepetilan) in lalticpan Judea. Quisac pin caltilan tipichin Nazaret pin
lalticpan Galilea, huan panquisac pa Judea pa icaltilan tipichin David, in
caltilan itoca Belén. José yec imiahuil David, pampin uyac pa Belén.

5 Huan lamiaya monamicti ca Maria hual pilhuatataya, amo huejc-
ahuasquiaya pa lacatis ixolol. Huan José uyaje pa yesi lasaluli pin lasalulisli.

6 Cataloaya pa Belén, huan ajsic in tonali pa lacatis ixolol Maria.

7Huan lacatic pan yihual se xolol lacal, ca yihual quipehualtic in xolomes
hual quilacatiltic Maria. Quiliaruc ca se tzotzomajli huan quitecac pan se
sacalera lanechiculi laijtic se lacomultic capa lacualoaya in burros. Yojque
quichiac Maria pampa amo cataya capa huil mosehuilosquiaya pin cali.

Ilanahuatini in cielo quinlamachiltia yehuanten hual quinmiztataloaya in-
minborregos

8 Huan cataloaya lacames hual quinmiztataloaya inminborregos pa layua
pin ixlahuitos itejtenco Belén.

9 Huan nestiquisac inminlaixpan yehuanten ilanahuatini in Tata, quisac
pin cielo (ilhuicac). Huan laixpelatiquisac ilaixpelalisli chicahuac in Tata
quinyahualujtataya, huan momajmajtijque miac.

10Huan in lanahuatini quinmilic:

—Amo ximomajtican. Xiquitacan, nehual nihuala pa annimitzlamachiltis
se lamachiltilisli cuali hual anmitzmacas miac paquilisli, huan in lamachiltil-
isli cayas pa moxtin.

11 Axcan anmitzlacatilic axcan se hual anmitzquixtis pin polehuilisli. Unca
CRISTO in Tata, lacatic pa icaltilan David.

12 Axcan annimitzilia quinami anquitas. Anquitemus huan anquitas se
xolol iliarujtica ca se tzotzomajli huan lastica pan se sacalera pan se laco-
multic calijtic capa lacualo in burros.

13Jan ajnaxcan ca in lanahuatini nestiquisajque miac oc sequin ilanahua-
tinijmes in cielo, quijtutataloaya lajtomes huejué pa Dios, quijtuje:

14;Xiquijtucan lajtomes huejué huan cuajcualtichin pa Dios hual chanti niman
pa pani pin cielos,

huan pan in lalticpan ma yulican ca mosehuilisli quipixticate in hual Dios
quinmacasquiaya yehuanten hual yihual quinpilia paquilisli!

15 Cuaquin in lanahuatinijmes quincahuajque innojen lacames hual quin-
mitaloaya inminborregos, uyaje pin cielo. Huan moilijque in lacames se ca
oc se, quilijque:

—Ma tiacan pa Belén pa tiquitasqui in hual axcan panuc, hual in Tata
techlamachiltic.

16 Cuaquin uyaje ejsejtataloaya, latemujque huan quinmitajque Maria
huan José huan in xolol lastataya pan se sacalera capa lacuanijme in burros.

17 Quinmitajque in yeyenten, quinlamachiltijque in hual ilanahuatini in
cielo (ilhuicac) quinmilic inahuac in xolol.

18 Huan moxtin hual quicaquijque, mocahualoaya moiztataloaya ca lama-
jtilisli pampa quinmajtic inon hual quinmililoaya inminlaitanijmes in bor-
regos.

19 Ma yoje, Maria cajcoquiaya mochi innojen laijtic capa iyolo, mojmosta
quijnamiquiaya mochi hual panuc.

20 Huan mocuepaje pa inminborregos in laitanijmes quijtutataloaya la-
jtomes huejué pa Dios. Quijtutataloaya mochi hual cuali inahuac yihual,
pampa quicaquijque huan quitajque mochijan quinami quinmilic ilanahu-
atini in cielo (ilhuicac).

Quinextilo in xolol Jesus pin tiopan hué

21 Cuaquinon, quiman quinpiaya chicue tonalijmes quiman lacatic
Jesus, quitequilijque nadita icuilaxli huan quitocayaltijque JESUS, quinami
ilanahuatini in cielo quilic Maria pa quitocayaltilosquiaya pa in tonali hual
ayamo pehuaya moscalti in xolol laijtic Maria inantzin.

22 Ajsic in tonali hual Maria quipiaya pa yes lachipahuali, quinami quijtia
ilajtol Moisés: Quijtia pampa moxtin sihuames hual quilacatiltic se xolol
quipialo pa mochipahuasi. Pampin, panquisajque pa Jerusalén itajtzitzian
pa quinextilisqui in xolol Jesus ilaixpan in Tata Dios nepa pin tiopan hué.

23 Quichihuajque inon pampa yojque unca lajcuiluli pa ilajtol in Tata:
“Sinda unca lacal se xolol calica se sihual quinpehualtia ixolomes hual
quinlacatiltia, cuaquin yihual unca lalalili pa yes iyaxca in Tata.”

24 Huan itajtzin huan inantzin noje quilalilijque Dios in huendi pa Maria
ilachipahualisli, quinami quijtua ilajtol in Tata: In huendi yes ome huilomes
o ome pichones sejselic.

25 Huan xiquitacan. Cataya se lacal pa Jerusalén itocaya Simeon, yihual
se lacal cuali, quilasojlaya in Tata huan cataya in Espiritu Santo laijtic capa
yihual iyolo. Axcan quipiaya miac yihual mochixtataya pa quiman yahuiaya
ajsi in Cristo hual Dios yahuiaya quitilani pa quinquixtisquiaya yehuanten
pa Israel pin polehuilisli.

26 Huan in Espiritu Santo quilamachiltic Sime6n pampa yahuiaya quita in
Tata Dios iCristo hual in Tata Dios quilalilic pa hualasquiaya pa in lalticpan.
Quilic pampa yahuiaya quita iCristo huan amo miquisquiaya sinda ayamo
quitac.

27Huan in Espiritu Santo quichihuilic Simedn pa quimatis pa iyolo pampa
monequiaya pa yas pa in tiopan hué. Huan nepa ajsije José huan Maria pa
quichihuililosquiaya ca in xolol Jesus quinami in lajtol quijtuc pa quichi-
huililosquiaya yihual.

28 Cuaquinon Simedn canac huan quimacuic in xolol, quijtuc lajtomes
huejué pa Dios huan quilic:

29 Axcan, Tata Hué, xinechtilani pa nimiquis ca paquilisli quinami tinechilic.

30 Axcan niquitac ca noixtololojmes yihual hual tictilanic pa techquixtilis in
miquilisli.

31 Ticchijchiac inminlaixpan moxtin pa Israel.

32Yihual yes quinami lahuilisli pa mitznextis tehual, Dios, ca yehuanten hual
amo lacatijque israelitos, pa mitziximatisqui yehuanten.

Huan yes quinami laixpelalisli chicahuac pa quinnextilis yehuanten pa
mochi in lalticpan in miac lachihualisli cuali,

hual tehual, Dios, tiquinchihuilic in israelitos hual moyaxca yehuanten.

Yojque quijtuc Simeon.

33 Huan itajtzin huan inantzin in xolol Jestis mocahualoaya moizticate
pampa quijtuaya Simeon innojen lajtomes inahuac in xolol Jesus.

34 Cuaquinon quinlaquetzilic cuali Simeon, quintuchihuaya, huan yihual
quilic inantzin Maria, quilic:

—Xiquita. In xolol Dios quilalia ca tehuanten pa Israel huan yihual
quinchihuilis pa miac ca yehuanten miquisqui amo lachipahuali ipampa in-
minlaijlaculisli, huan miac yesi laquixtili pin ipolehuilisli inminlaijlaculisli.

Noje Simeon quilic:

—Yihualin xolol yes se hual miac amo quinequisqui quineltocasqui pampa
Dios quitilanic. Pampa inon, amo quinequisqui quineltocasqui inon hual
quinmilis.

35 Yojque momatis quinami yehuanten laijnamiquilo laijtic inminyolo.
Huan tehual, Maria, yahui mitzcocia moyolo pampa panus mochi inon.

36 Nepa noje cataya Ana, ixolol sihual Fanuel. Yihual Fanuel imiahuil
se hual motocaya Aser. In Aser yulini pa yina, yihual yec se ca Israel
ixolomes hual imiahuimes huan inminmiahuimes in oc sequin ixolomes
Israel mochihuaje yehuanten ilacames Israel, yehuanten in judios. Huan in
sihual Ana yec se ilajtuni Dios, cataya niman ilamantzita.

37 Huan ilahuical chantije chicome xixihuil, cuaquin ilahuical polehuic.
Huan mocahuac Ana ihuian pa nahuipuhualihuanahui (ochentaicuatro)
xixihuil. In Ana mojmosta pa semilhuil cataya pin tiopan hué, amo quiman
quisac huejca nepa, mosajtataya miac huan quilajlaniaya Dios mochi tonali,
quimolancuacuetzilic yihualitonali, pa semilhuil huan pa layua.

38 Huan lamic laquetzac Simeon, jan ajnaxcan hualac capa yehuanten
Ana, quisehuiaya Dios quijtutataya lajtomes huejué huan cuajcualtichin
pa yihual, quinlaquetziliaya inahuac in xolol, quinlaquetziliaya moxtin
hual quichixtataloaya in tonali hual Dios yahuiaya quilaxlahui inminlamac-
ahualisli yehuanten in israelitos.

Mocuepalo pa Nazaret
39 Cuaquinon laquisajque quichihuajque José huan Maria mochi quinami
quijtuailajtol in Tata, mocuepaje painlalticpan Galilea pa Nazaret inmincali
yehuanten.
40 Huan moscaltiaya in xolol Jesus, mochicahualtitiahuiaya ca miac laj-
matilisli huan Dios quichihuilijtiahuiaya cuali.

In xolol Jesus pin tiopan hué
41 Ttajtzitzian Jesus yahuiloaya xijxixihuil pa Jerusalén pa cayalosquiaya
pin fiesta (ilhuil) capa quicualo in judios inacal borrego pa quijnamiquisqui
quinami Dios quinquixtic in israelitos pin Egipto. Quinquixtic pa yina capa

yehuanten pin lali Egipto hual quinchihuaje tequipanujquimes hual amo
quinlaxlahuilinijme.

42 Cuaquinon, quiman Jesus moscaltic huan quinpiaya doce xixihuimes,
yehuanten yeyenten panquisajque pa Jerusalén pa cayalosquiaya pa in
fiesta, quinami quichihuanijme mochi xixihuil.

43 Huan quiman laquisajque inmintonalijmes in fiesta (ilhuil),
mocuepaloaya itajtzitzian. Ma yoje, mocahuac Jesus in xolol pa Jerusalén,
huan amo quimatiloaya itajtzitzian.

44 Quijtuloaya pampa yihual cataya ca in oc sequin miac hualca yehuanten
canaloaya ojli. Yoje cataloaya pan ojli se tonali huan pehuajque quitemujque
ca inmicnian huan inminchantinijmes hualca yehuanten cataloaya pa ojli.

45 Huan pampa amo quitajque, mocuepajque pa Jerusalén quitemujtia-
Jque.

46 Cuaquinon, quiman panuje ye tonalijmes quiman mocahuac Jesus pa
Jerusalén, itajtzitzian quitajque pin tiopan hue, molalijtataya lajco pa in
lamaxtinijmes, quincactataya huan quinlajlantataya.

47 Huan mocahualoaya moizticate moxtin hual quicaquiloaya, moc-
ahualoaya yoje pampa quicaquiloaya quinami yihual quimatiaya huan
quinami quinnanquiliaya.

48 Huan quipolujque inminlajtol itajtzitzian nepa capa quitajque. Cuaquin
inantzin quilic:

—Nox0l, ¢leca yoje titejchihuilic? Xiquita. Motajtzin huan nehual tim-
itztemujtinemiloaya, techcocojtinemiaya toyolo.

49 Huan Jesus quinmilic:

—¢Len Inon? ¢ Annechtemujtinemiaya? (Amo anquimatiaya pampa nehual
nicpia pa nicayas capa cate lachihuali innojen hual cate iyaxca noTajtzin?

50 Amo quimatiloaya yehuanten len quinequiaya quijtu inon hual quin-
milic.

51 Cuaquin temujtiac ca yehuanten pa Nazaret huan yihual yuliaya quin-
neltocatataya itajtzitzian. Ma yoje, inantzin sejpa huan oc sejpa quinmijnam-
ictiahuiaya mochi innojen laijtic pa iyolo.

52Huan cantiyahuiaya Jesus miaclajmatilisli huan moscaltitiyahuiaya hué.
Huan yultiahuiaya quinami Dios quinequi huan moxtin quixtocaloaya miac.

3

Juan Lacuayatequini quinnojnotza lacames capa amaqui chanti
(Mt.3:1-12; Mr. 1:1-8; Jn. 1:19-28)

1 Quipiaya quince xixihuil yihual huelitijtiahuiaya in hué niman hué
motocaya César Tiberias pa Roma. Huan Poncio Pilato yec huelitini romano
pin lalticpan Judea, Herodes huelitiaya pin lalticpan Galilea, huan icni
Felipe huelitiaya pin lali capa cataloaya in lalticpan Iturea huan in lalticpan
Traconite. Lisanias huelitiaya pin lalticpan Abilinia.

2 Ands huan Caifas yeje in tiopistas huejué. Pan in tonalijmes, Dios
quitilanic Juan ixolol Zacarias pa quinnotzas in lacalera. Chantiaya Juan
capa amaqui oc sequin chantiloaya.

3Yoje uyac Juan lanojnoztinemiaya pa mochi in lali itenco in atenco hué
itoca Jordan, quinmilijtinemiaya yehuanten pa mopatililosquiaya inminyolo
pa pehualosquiaya laijnamiquilo quinami Dios quinequi. Yoje huil cay-
alosquiaya lacuayatequili, yoje yelosquiaya lapujpuhuali inminlaijlaculisli.

4 Cataya quinami yec lajcuiluli pa in amal hual quijcuiluc Isaias ilajtuni
Dios pa yina, quijtuc:

Mocaqui se hual tzajtzitica pin lali capa amaqui chanti, quilia:

“Xicchijchihuilican iojli in Tata, xiquinchihuacan melahuac iojlitos.

5 Mochi lali hual unca pa temudn cayas latemiltili ca lali, huan mochi loma
(tepel) huan lomita (tepetzindi) mochihuasqui ixlan.

Ojlimes pandera mochihuasqui ojlimes mejmelahuac.

Ojlimes huajuahuastic mochihuasqui ojlimes aj'alastic.

6 Cuaquinon moxtin quitasqui yihual hual Dios quitilania pa quinquixtilis
ipolehuilisli inminlaijlaculisli.”

Yojque unca lajcuiluli pin iamal Isaias.

7Yoje, miac quisajque pa miac caltilan pa quincuayatequis Juan nepa pa in
atenco hué Jordan. Cuaquin Juan quinmilic:

—iAmhuanten quinami cuhuames hual lapajuilo! ¢Anquijtia sinda annim-
itzcuayatequis, cuaquin ancayas laquixtili pin polehuilisli quiman cualani
Dios? No, amo yoje. Anquipia pa anyulis anquichijtias len unca cuali, pa
yoje anquinnextilis Dios huan lacames pampa ca melahualisli anquipalac
anmoyolo pa anpehuas anlaijnamiquis quinami Dios quinequi.

8 Huan amo xipehuacan ximoilican laijtic pa anmoyolo pampa amhuanten
anunca imiahuimes Abraham totajtzin huan pampin Dios amo anmitztojto-
cas ilaixpan yihual. Nehual annimitzilia pampa Dios huil quinchia lacames
ca in tixcalimes nican hual yelosquiaya imiahuimes Abraham.

9 Axcan unca lalalili Dios pa anmijxitinis anmonapatilisli. Unca quinami se
hacha hual quilalilo pa ilalhuayol se cuahuil. Sinda amo quipialaquilyo cuali
in cuahuil, cuaquin quimayahuisqui huan quilasasqui pin tixuxli. Huan
jan yoje sinda amo quipala iyolo se pa laijjnamiquis quinami Dios quinequi,
cuaquin Dios quichihuilis quinami quichihuililo in cuahuil hual amo quipia
laquilyo cuali.

10 Huan quilajlanijque Juan innojen miac lacames, quilije:

—¢Len ticchihuasqui tehuanten?

11 Quinnanquilic Juan:

—Sinda se quipia ome cotones, ma quimaca se pa yihual hual amo quipia
se coton. Huan sinda se quipialen quicua hual mocajtica, ma quimaca yihual
hual mayana.

12 Hualajque noje lacames hual canaloaya ilapixcalisli in tomin pa in
hueyenten romanos. Hualajque pa yelosquiaya lacuayatequili, quilajlani-
Jque.

—Lamaxtini, ¢len ticchihuasqui pa tilanextilisqui pampa ticpalaje toyolo
pa tipehuasi tilaijnamiquisqui quinami Dios quinequi?

13Juan quinmilic:

—Jan xicpixcacan in tomin san hual anmitzlalililo yehuanten hual hueli-
tilo.

14 Noje quilajlanije in guaches hual quinlaquehuajque in lacames hual
huelitiloaya, quilije:

—¢Len ticchihuasqui tehuanten noje?

Huan quinmilic:

—Amo xijquixtilican nindeno amaqui, amo pan ipampa quinami anquin-
macajsia ca in lacocoltilisli hual huil anquinchihuilia sinda amo quichihualo
quinami anquinequi. Huan amo xXiquinmacajsican pan ipampa quinami
cuajnesi anquinmotexpahuilia inahuac len amo quichihuaje. Huan xi-
mopaquiltican san ca in hual anmitzlaxlahuilo anmotecojuan.

15 Quijtuloaya moxtin yehuanten pampa Dios yahuiaya quitilani iCristo
huan pampin quichialoaya. Quinequiloaya quimatilo da cuajnesi yesquiaya

Juan in Cristo, pampa quijnamictinemiloaya laijtic pa inminyolo mochi hual
quitaje hual quichihuaya Juan.

16 Huan Juan quinnanquilic moxtin, quinmilic:

—Nehual annimitzcuayatequia ca al. Ma yoje, hualas se hual quipia niman
miac lahueliltilisli hual nel amo nicpia. Huan nehual amo nimonotza pa yes
noyaxca panictomilis ilailpili ilacsames pa icxihuajmes. Yihual anmitzcuay-
atequis ca in Espiritu Santo, unca quinami tixuxli hual lachipahua.

17Huan yihual quinxilus yehuanten hual quineltocalo Dios pa camo cayasi
ca yehuanten hual amo quineltocalo. Yes quinami yihual quipiasquiaya
se latzejtzeluloni pa imajma calica quichipahuililo in trigo pa quisas in
xiniul. Quimontus in trigo pa capa cajcoquilo huan in xiniul quilasas huan
quichichinus pin tixuxli hual amo quiman sehuis.

18Yojque Juan quinnoztinemiaya yehuanten pa quinmilisquiaya len quip-
ialoaya pa quichihualosquiaya. Yihual quinlaquetzilijtinemiaya miac huan
ca oc sequin lajtomes pa quinchicahualtisquiaya yehuanten. Yojque quinla-
quetziliaya in lacames ca in lamachiltilisli cuali.

19 Huan Herodes in hué cualanic ca Juan. Cataya pampa Juan cajuac
inminlaixpan moxtin in lacames, cajuac pampa Herodes canac Herodias.
In Herodias yec isihua Felipe huan Felipe yec icni Herodes in hué. Juan
noje cajuac Herodes pampa quinchihuaya miac oc sequin lachihualisli amo
cuajcuali.

20 Cuaquinon mocuepac quichiac Herodes oc se lachihualisli amo cuali.
Latilanic pa quitzacualosquiaya Juan pin calijtic.

Jesus unca lacuayatequili
(Mt.3:13-17; Mr.1:9-11)

21 Ayamo latilanic pa quitzacualosquiaya Juan pin calijtic, huan pampin,
Juan ayamo mocahuaya pa quincuayatequisquiaya lacames. Juan noje
quicuayatequic Jesus. Quiman laquisac cayac lacuayatequili, yihual Jesus
quilajlantataya Dios, huan molapuc in cielo (ilhuicac).

22Temujtihualac in Espiritu Santo nestihualaya quinami se huilol. Moquet-
zacipan capayihual, huan quicaquiloaya moxtin se lajtol pin cielo (ilhuicac),
quijtuc:

—Tehual noxolol hual nimitzlasojla, ca tehual nicpia miac paquilisli.

Nican lanextia quinami Jesus unca imiahuil Dios
(Mt. 1:1-17)
23 Jesus axcan moscaltic huan pehuaya quinpia quinami treinta xixihuil.
Moxtin quijtujque pampa yihual yec ixolol José.
24 Huan José yec ixolol Eli. Eli yec ixolol Matat, Matat yec ixolol Levi, Levi
yec ixolol Melqui, Melqui yec ixolol Jana, Jana yec ixolol José.
25 José yec ixolol Matatias, Matatias yec ixolol Amds, Amds yec ixolol
Nahum, Nahum yec ixolol Esli, Esli yec ixolol Nagai.
26 Nagaiyecixolol Maat, Maat yec ixolol Matatias, Matatias yecixolol Semei,
Semei yec ixolol José, José yec ixolol Juda.
27Juda yec ixolol Joana, Joana yec ixolol Resa, Resa yec ixolol Zorobabel,
Zorobabel yec ixolol Salatiel, Salatiel yec ixolol Neri.
28 Neri yec ixolol Melqui, Melqui yec ixolol Adi, Adi yec ixolol Cosam,
Cosam yec ixolol ElImodam, Elmodam yec ixolol Er.
29Eryecixolol Josué, Josué yecixolol Eliezer, Eliezer yec ixolol Jorim, Jorim
yec ixolol Matat, Matat yec ixolol Levi.
30 Levi yec ixolol Simeon, Simeon yec ixolol Jud4, Juda yec ixolol José, José
yec ixolol Jonan, Jonan yec ixolol Eliaquim.

31 Eliaquim yec ixolol Melea, Melea yec ixolol Maindn, Maindn yec ixolol
Matata, Matata yec ixolol Natan, Natan yec ixolol David.

32David yec ixolol Isai, Isai yec ixolol Obed, Obed yec ixolol Booz, Booz yec
ixolol Salmon, Salmon yec ixolol Naason.

33Naason yecixolol Aminadab, Aminadab yecixolol Aram, Aram yec ixolol
Esrom, Esrom yec ixolol Fares, Fares yec ixolol Jud4, Juda yec ixolol Jacob.

34 Jacob yec ixolol Isaac, Isaac yec ixolol Abraham, Abraham yec ixolol
Taré, Taré yec ixolol Nacor.

35 Nacor yec ixolol Serug, Serug yec ixolol Ragau, Ragau yec ixolol Peleg,
Peleg yec ixolol Heber, Heber yec ixolol Sala.

36 Sala yec ixolol Caindn Cainan yec ixolol Arfacsad, Arfacsad yec ixolol
Sem, Sem yec ixolol Noé, Noé yec ixolol Lamec.

37 Lamec yec ixolol Matusalén, Matusalén yec ixolol Enoc, Enoc yec ixolol
Jared, Jared yec ixolol Mahalaleel, Mahalaleel yec ixolol Caindn.

38 Cainan yec ixolol Enos, Enos yec ixolol Set, Set yec ixolol Adan, Adan yec
ixolol Dios.

4

Satands quitilanilia Jesus iyolo
(Mt.4:1-11; Mr. 1:12-13)

1 Huan in Espiritu Santo quinejnemiltiaya Jesds nepa quiman quisac pin
atenco hué Jordan pa mocuepasquiaya, huan quitilanic capa amaqui chanti-
aya.

2Nepa inlili quitilanilic iyolo pa quichihuasquiaya len Dios amo quinequi,
quitilaniliaya iyolo pa ompuhuali (cuarenta) tonalijmes. In tonalijmes
amo quicuaya Jesus nindeno, huan quiman panuje in tonalijmes, yihual
mayanaya.

3 Cuaquin in lili quilic:

—Sinda tehual tiunca ixolol Dios, axan xiquili in tixcalimes pa mochihuasi
len tijcuas.

4 Cuaquinon quinanquilic Jesus, quilic:

—Yojque unca lajcuiluli pa ilajtol Dios, quijtua: “Amo yulis se pan ipampa
len quicua san, pampa in hual quicua se amo quichihuilia nindeno pa yulis
se iyolo. No, se lacal yulis pan ipampa mochi lajtol hual Dios quijtua.”

5 Cuaquinon inlili quihuicac Jesus pa pani huan quinextilic ca jan se nadita
san mochi in lalimes pin lalticpan ca inminlacalera huan inmintomin.

6 Huan in lili quilic:

—Tehual nimitzmacas mochi inon pa tiquinchihuilis quinami tehual tic-
nequis tiquinchihuilis, huan ticpias mochi len cuali hual moitas pa yehuan-
ten. Huil nimitzmaca inon pampa unca noyaxca pa nicmacas aqui yes
nicnequis nicmacas.

7Huan nimitzmacas mochi inon sinda tehual tinechmolancuacuetzilis.

8 Huan Jesus quinanquilic:

—Yojque unca lajcuiluli, quijtda: “Ticmolancuacuetzilis jan in Tata moDios
san, huan jan yihual san tictequipanuilis.”

9 Cuaquinon in lili quihuicac Jesus pa Jerusalén huan quilalic pa pani pin
tiopan hué huan quilic:

—Sinda tehual tiunca Dios ixolol, ximolasa nican pan lali pa latzindan,

10pampa yojque unca lajcuiluli ilajtol Dios, quijtda:

Dios quintilanis ilanahuatinijmes pin cielo pa mitziztiasi cuali.
11 Ca inminmajmajuan mitzajcoquisi pa camo timotecuas pan len tixcali
mocxian.

12 Huan quinanquilic Jesus, quilic:

—Huan yojque unca lajtuli: “Amo timolalis capa cuajnesi tipolehuis jan pa
yoje ticmatis sinda in Tata moDios mitzquixtis pin polehuilisli.”

13 Cuaquinon in lili lamic quitilanilic Jesus iyolo, mijcuanic nepa capa
Jesus, yahuiaya quichia pa se tonali quiman huil quitilanilisquiaya iyolo oc
sejpa.

Jesus pehua itequipanulisli pa Galilea
(Mt. 4:12-17; Mr. 1:14-15)

14 Cuaquinon mocuepac Jesus pa in lalticpan Galilea, quipixtataya
ilahueliltilisli in Espiritu Santo. Huan momachiltijque pampa yihual panu-
jtataya cajcapa pa mochi itenco in lali capa yes nejnentinemiaya.

15 Yihual lamaxtitinemiaya pa mochi inmintiopajmes, huan moxtin quij-
tuloaya lajtomes huejué pa yihual.

Jesus pa Nazaret
(Mt. 13:53-58; Mr. 6:1-6)

16 Huan uyac Jesus pa Nazaret capa itajtzitzian quiscaltijque, calaquic pa
inmintiopan quinami quichihuaya pan mochi in tonalijmes hual mosehuilo
in judios huan yalo pa tiopan. Huan nepa Jesiis moquetzac pa momaxtis.

17 Quimacajque in amal hual quipia laijtic len quijcuiluc pa yina Isaias
ilajtuni Dios. Quilapuc Jesus in amal, quitac capa yec lajcuiluli yojque:

18 In Tata iEspiritu unca ca nehual pampa nechlalic yihual pa niquinmilis
lamachiltilisli cuali yehuanten hual quimatilo pampa monequi pa
Dios quinpalehuis.

Nechtilanic pa niquinnahuatis pampa cate lamacahuali yehuanten hual
Satanas quinpia lailpili.

Nechtilanic pa niquinnahuatis in pachacames pampa yalo lachialo oc sejpa.

Nechtilanic pa niquinmacahuas yehuanten hual inminlaijlaculisli quinx-
acualuilijque inminyolo, nechtilanic pa yojque yesi lachijchihuali
yancuic.

19 Nechtilanic pa nilanahuatis pa quimatisqui pampa axcan in xihuil unca
quiman Dios ca miac paquilisli quinequi quinchihuilia moxtin ilachi-
hualisli cuali niman hué hual san yihual huil quinchihuilia.

20 Cuaquinon quitzacuac Jesus in amal, quimacac in se hual cajcoquiaya
in amal, cuaquinon molalic, huan mocahuajque quiztataloaya moxtin hual
cataloaya pin tiopan calijtic.

21 Cuaquinon pehuac quinlaquetzilic Jesus, quinmilic:

—Axcan lamic mochiac in lajcuilulisli hual anquicaquic nimomaxtic.

22 Huan moxtin quijtuloaya neli pampa cataloaya cuali ilajtomes,
mocahualoaya moiztataloaya pampa quinlaquetzilijtataya in lajtomes.
Cuaquinon pehualoaya quijtulo:

—¢Amo in se ixolol José?

23 Cuaquinon Jesus quinmilic:

—Neli amhuanten annechilis in lajtol hual quijtulo miac, annechilis: “La-
pajtini, ximopajti tehual.” Huan annechilis: “Ticmatijque in hual ticchiac
pin caltilan Capernaum. Axan xicchia jan yoje nican pa mocaltilan capa
timoscaltic.” Yoje annechilis.

24Huan quinmilic:

—Annimitzilia neli pampa yehuanten pin caltilan capa moscaltic se ilajtuni
Dios amo quineltocalo in lajtuni sinda yihual quinmilia ilajtol Dios.

25Huan annimitzilialen melahuac: Cataloaya pin lali Israel miac sihuames
inminhuian nepa capa yulini Elias ilajtuni Dios, cataya pin tonalijmes hual

amo quiahuiaya pa ye xixihuil huanlajco. Huan cataya se mayandi pa mochi
in lali.

26 Ma yoje, Dios amo quitilanic Elias pa se ca innojen sihuames inminhuian
pin lali Israel. Jan quitilanic pa se sihual ihuian hual amo yulini nican.
Quitilanic pa se hual chantiaya pin caltilan tipichin itoca Sarepta, umpa amo
huejca cataya in caltilan hué Sidon.

27 Huan cataloaya miac lacames pin lali Israel hual mococuloaya ca in
cocolisli lepra pin tonalijmes quiman yulini Eliseo ilajtuni Dios. Ma yoje,
Eliseo amo quipajtic se ca yehuanten. San quipajtic in lacal itocaya Naaman,
yihual yulini pin lali Siria.

28 Pampin cualanije miac moxtin pa in tiopan pampa quinmilic Jesus
innojen lajtomes.

29 Moqueztiquisajque, quiquixtijque Jesus pa quiahuac in caltilan, qui-
huicajque pa itenco in loma (tepel) capa cataya in caltilan. Yahuiloaya
quilasalo pa in cuajtic nepa pa miquisquiaya.

30 Ma yoje, yihual panuc lajco capa yehuanten huan uyac.

Jesus quipajtia se lacal hual quipia ijjyecal amo cuali
(Mr.1:21-28)

31 Cuaquinon temuc pa Capernaum, se caltilan pin lalticpan Galilea, nepa
lamaxtiaya mochi in tonalijmes hual mosehuilo in judios.

32Mocahualoaya moiztataloaya miac pampa ilajtomes hual quinmaxtiaya
yehuanten quipialoaya ilahueliltilisli Dios.

33 Huan pin tiopan cataya se lacal quipiaya se ijyecal amo cuali huan
catzahuac, huan quitzajtzilic ca lajtol chicahuac, quilic:

34 —jAh tel! ¢Len ticpia ca tehuanten, Jesus in nazareteco? ¢Tihualaya pa
titechlamisquiaya? Nicmati aqui tiunca tehual, tiunca in lacal lajtultili hual
Dios quitilanic pa in lalticpan.

35Jesus cajuac, quilic:

—Amo xinahuati huan xiquisa pa quiahuac yihual.

Jan axcan in ijyecal amo cuali quilasac in lacal lajco capa yehuanten,
quisac pa yihual, amo quicocoltic nindeno.

36 Huan momajtijque moxtin, moililoaya:

—¢Len yes in lajtol hual quijtua? Pampa ca ichicahualisli quinami quipia
se lacal ca lahueliltilisli, yihual quinmilia in ijyecames amo cuajcuali huan
quisalo pa laijtic yehuanten.

37Huan pa mochi cajcapa paitejtenco in caltilan quilamachiltije inon hual
quichiac Jesus.

Jesus quipajtia inantzin isihua Simon Pedro
(Mt.8:14-15; Mr. 1:29-31)

38 Cuaquinon quisac pin tiopan, uyac pa ichan Simoén, calaquic. Nepa
quitac totontataya miac inantzin isihua Simon huan quilajlanijque Jesus pa
quichihuilis len pa yihual.

39Yoje hualac Jesus, moquetzac inahuac huan cajuacin totonalisli. Pampin
mosejtiquisac in totonalisli huan jan ajnaxcan moquetzac in sihual huan
quinyucxiltilic len pa quicuasi.

Jests quinpajtia miac
(Mt.8:16-17; Mr. 1:32-34)
40 Calaquiaya in tonali pa tiolac huan moxtin hual quipialoaya pa inmin-
chan cocoxquimes ca len yes cocolisli quihualiquililoaya Jesuds. Huan yihual
quilalilic imajmajuan pan mochi sejse in cocoxquimes, huan quinpajtic.

41 Quisaje ijyecames pa miac yehuanten, tzajtzitataloaya, quilijtataloaya:

—Tehual ti'ixolol Dios.

Huan Jesus quinmajuaya, amo quinequiaya pa lajtulosquiaya, pampa
yehuanten quimatiloaya yihual yec iCristo Dios.

Jesus quinpaxaluilia in tiopajmes
(Mr. 1:35-39)

42 Lanesic, quisac Jesus pin caltilan, uyac capa amaqui cataya. Quitemu-
jtihualaloaya in miac lacames capa cataya huan quinequiloaya quitzacuililo
pa camo mohuicasquiaya, quinequiloaya pa mocahuas ca yehuanten.

43 Ma yoje, yihual quinmilic:

—Cate noje oc sequin caltilan capa nicpia pa niquinlaquetzilis ilamachiltil-
isli cuali Dios huan quinami huelitia. Unca pampa inon nechtilanic Dios pa
nicchias.

44 Huan yahuiaya quinahuatijtinemi ilajtol Dios pa inmintiopajmes in
judios.

)

Quinquitzquilo miac michimes
(Mt.4:18-22; Mr. 1:16-20)

1 Cataya se tonali in miac lacalera monechiculoaya inahuac Jesus pa
quicaquilosquiaya ilajtol Dios. Yihual noje moquetzaya pa itenco in al
huejcalan itoca Genesaret.

2 Quinmitac ome canoas cataloaya itenquito in al huejcalan. Quincahua-
jque in micheros, axcan quinchipajtataloaya inminlatzojuinijmes calica
quinquitzquiloaya michimes.

3 Calaquic Jesus pa in se canoa hual iyaxca Sim6n, huan quilajlanic pa
quinejnemiltis in canoa pa quijcuanis nadita pin al huejcalan pa camo cayas
pa itenco in al. Cuaquinon molalic huan pa in canoa quinmaxtiaya in miac
lacalera.

4 Cuaquin quiman mocahuac laquetzac, Jesus quilic Simon, quilic:

—Xicnejnemilti in canoa, ma ajsi capa cayas huejcalan huan xiquinlasacan
anmolatzojuinijmes huejué pa anquinquitzquis michimes.

5Simon quilic:

—Lamaxtini, pa mochi layua titequipanuloaya huan amo tijquitzquije
nindeno. Ma yoje, pampa tel tichilic, niquinlasas in latzojuinijmes.

6 Quichiac inon, huan quinnejnechicujque michera, miac, huan pehuajque
tzayanijque inminlatzojuinijmes.

7Cuaquin quinculiniloaya inminmajmajuan pa hualasqui yehuanten pan
in oc se canoa pa quinpalehuilosquiaya. Huan hualajque, quintemiltijque in
ome canoas ca michimes, pampin pejtiajque moatoctijque.

8 Huan quitaya mochi inon Simon Pedro, huetzic quimolancuacuetzilijtica
capa ilaixpan Jesus, molaquitzquic pa ilancuajmes Jesus, quilic:

—Ximijcuani capa nehual, Tata, pampa nehual nilaijlaculi.

9 Quilic inon pampa momajtiaya pampa quinquitzquijque innojen miac
michimes.

10Yojque mocahualoaya moizticate calamaijtilisli moxtin hual cataloaya ca
yihual. Quema, yoje mocahualoaya moizticate Jacobo huan Juan ixolomes
Zebedeo, hual tequipanuloaya ca Simoén. Huan Jesus quilic Simon:

—Amo ximomajti. Tiquinquitzquini michimes hual miquinijme. Pejtica
ca axcan huan pa quiman tiquinquitzquis lacames hual yulisqui pampa yesi
nolaneltocanijmes.

11 Cuaquinon quinquixtijque pin al huejcalan in canoas pa
quinlalilosquiaya pa itenco in al, huan jan axcan quincajcahuajque mochi
huan quitocajque Jesus.

Jesus quipajtia se hual quipia lepra
(Mt. 8:1-4; Mr. 1:40-45)

12 Se tonali cataya Jesus pa se innojen caltilan, huan moitac se lacal,
quipiaya in cocolisli itoca lepra pa mochi icuerpo. Huan quitac Jesus in
lacal, mopachujtiquisac pan lali, huan quitemachic Jesus, quilic ca icnotilisli,
quilic:

—Tata, sinda ticnequi, huil tijchipahuilis in lepra.

13 Huan Jesus quixilanic imajma, quimatocac, quilic:

—Nicnequi nicchia. Xicaya lachipahuali.

Jan ajnaxcan pajtic in lepra pan in lacal.

14 Cuaquinon Jesus quilic in lacal pa camo quilisquiaya amaqui, quilic:

—Axcan quiman timohuicas, ximonexti ca in tiopista huan xicuica se
huendi hual quimaca se pa lachipahualisli, quinami moijcuiluc ilajtol
Moisés. In huendi quinnextilis in tiopistas pampa axcan tichipahuac.

15 Ma yoje, ilamachiltilisli in lapajtilisli mosemanaya miac huan miac huan
mojmosta momiactitihualaloaya in lacames pa quicaquilosquiaya Jesus
huan pa yihual quinpajtilisquiaya inmincocolisli.

16 Huan yihual yahuiaya ihuian capa amaqui chantiaya, yahuiaya pa nepa
quilajlanis Dios.

Jesus quipajtia se hual amo huil nejnemiaya
(Mt. 9:1-8; Mr. 2:1-12)

17 Cataya se tonali yihual lamaxtiaya huan molalijtataloaya nepa sequin
hual quineltocaloaya inminlamaxtilisli yehuanten hual itocaloaya fariseos,
huan sequin ilamaxtinijmes inminlajtol hual quinextilia quinami quimolan-
cuacuetzililo Dios in judios. Yehuanten quisajque pa mochi caltilan pin
lalticpan Galilea huan pin lalticpan Judea huan pin caltilan hué Jerusalén.
Huan in Tata ilahueliltilisli cataya ca yihual pa lapajtisquiaya.

18 Huan xiquitacan, quihualicatihualaloaya sequin lacames se lacal pan se
lapejtzindi. In lacal amo huil moquetzaya, amo huil nejnemiaya. Yehuanten
motolinijque pa quihualicalosquiaya pa calijtic pa quilalilosquiaya ilaixpan
Jesus.

19 Huan amo quitaloaya quinami quihualicalosquiaya pa calijtic pampa
quintzacuililoaya in miac lacalera itenco in cali. Pampin, lejcujque pani in
cali, quixitinijque ca pani pa quichihuasi se coyunquil pa in tapanco capa
quitemuhuijque in lacal lastataya pan in lapejtzindi. Quitemuhuijque lajco
capa in lacalera, capa ilaixpan Jesus.

20 Huan yoje quitac Jesus quinami yehuanten quineltocaloaya yihual
yahuiaya quipajti in cocoxqui. Pampin quilic:

—Lacal, axcan cate lapujpuhuali molaijlaculisli.

21Cuaquinon pehualoaya quijtulo laijtic yehuanten in lamaxtinijmes huan
in fariseos, quijtuloaya: “Huan ¢aqui in se hual quihuejuecaltitica Dios? Amo
unca amaqui hual quipia lahueliltilisli pan in lalticpan pa quinpujpuhuas
lacames inminlaijlaculisli. Jan Dios san, unca iyaxca yihual.”

22 Quimatic Jesus len quijtuloaya pa inminyolo huan quinmilic:

—Anquijtutica laijtic pa anmoyolo pampa nicuejuecaltitica Dios pampa
niquilic: “Cate lapujpuhuali molaijlaculisli.”

23 Axan, annimitznextilis len. Huil niquilis pampa cate lapujpuhuali ilai-
jlaculisli. Noje huil niquilis pa moquetzas huan nejnemis. Sinda moquetzas
huan nejnemis anquimatis pampa n1cp1a lahueliltilisli.

24Yojque nehual ilacal in cielo nia annimitznextilia pampa unca noyaxca
pan in lalticpan pa niquinpujpuhuilis lacames inminlaijlaculisli, quinami
unca iyaxca Dios pa quichias yoje. Huan neli annimitznextilis inon, pampa
nia nicpajtia in lacal.

Cuaquin, quimalinac iixco huan quitac in cocoxqui, quilic:

—Nimitzilia, Ximoquetza, Xicmama molapejtzindi huan xia pa mochan.

25 Jan ajnaxcan moquetzac in lacal inminlaixpan moxtin, quimamac in
lapejtzindi capa lastataya, uyac pa ichan quijtutica lajtomes huejué pa Dios.

26 Huan mocahualoaya moizticate ca lamaijtilisli moxtin. Pehualoaya
quijtulolajtomes huejué huan neli pa Dios. Pehualoaya momajtilo miac huan
quilijtinemiloaya:

—Axan tiquinmitaje lejlen hual amo quiman moitaje pan lalticpan huan
techmajtilo innojen.

Jesus quinotza Levi
(Mt.9:9-13; Mr. 2:13-17)

27 Panujque innojen, quisac Jesus huan quitac se motocaya Levi molalij-
tataya pin cali capa quilaxlahuiloaya pa ilapixcalisli tomin pa in hueyenten
romanos. Huan Jesus quilic:

—Xihuala xichtoca, xiye se nomonextilini ca in oc sequin.

28 Cuaquinon moquetzac Levi, quincahuac mochi, huan yihual uyaje.

29 Huan quichihuilic Levi se lacualisli pa Jesus, quihuicac pa ichan. Noje
quinhuicac Levi oc sequin miac lacames, cataloaya oc sequin hual canaloaya
ilapixcalisli tomin huan oc sequin lacames hual cataloaya ca yehuanten pa

in lacualisli. _ _ . o o
30 Amo quixtocaloaya inon yehuanten in fariseos huan inminlamaxtini-

jmes. Pampin yehuanten quinlajlanije imonextilinijmes Jesus, quinmilije:

—¢Lecaamhuanten anlacua huan anlauni ca in ilapixcanijmes tomin pa in
romanos huan in oc sequin lacames hual amo yulilo cuali?

31Jesus quinnanquilic:

—Amo monequi pa quitasi se lapajtini yehuanten hual amo cocoxquimes.
Yehuanten hual, quema, cate cocoxquimes quipialo pa quitasi se lapajtini.

32 Huan nehual nihualaya pa niquinnotzas yehuanten hual quimatilo
pampa quipialo laijlaculisli. Niquinmilis pa quinpalasi inminyolo pa pe-
huasi laijnamiquisqui quinami Dios quinequi. Amo nihualaya pa niquin-
notzas yehuanten hual quijtulo laijtic inminyolo pampa quipialo inminyolo
chipahuac. Yehuanten quijtulo pampa amo quipialo pa quipalasi inminyolo
pa pehuasi laijnamiquisi quinami Dios quinequi.

Quilajlanilo Jesus quinami mosahualo

(Mt.9:14-17; Mr. 2:18-22)

33Sequin quilijque:

—Mosahualo miac imonextilinijmes Juan Lacuayatequini huan quila-
jlanilo Dios. Noje quichihualo yojque yehuanten in fariseos. Huan
tehual momonextilinijmes mojmosta lacualo huan launilo, amo quiman
mosahualo.

34Huan Jesus quinmilic:

—Nomonextilinijmes cate quinami yehuanten hual cate lahuicali pa se
lanamictilisli huan nehual niunca quinami hual yahui monamictia. Amo

huil anquinmilis pa mosahuasi yehuanten hual quinnotza se pa hualasi pa

se lanamlctlhsh sinda cate ca in lacal hual monamictitica.
35 Ma yoje, ajsisi in tonalijmes quiman quinquixtilisi yehuanten in se hual

monamictitica hual quinnotzac pa hualasi pa in lanamictilisli. Cuaquinon
pa in tonalijmes mosahuasi.

36 Huan quinmilic yehuanten noje se lapuhualisli pa lamaxtisquiaya, se
laijnamiquiltilisli, quinmilic:

—Amaqui quitzayana se ilajco se nahuas yancuic pa quilalilis pan se
tzayanquil pan se nahuas cacaxli. Sinda quichias in, yoje quijlacus in yancuic
huan amo cayas iyaxca in lajco yancuic ca in nahuas cacaxli.

37 Noje amaqui quintemiltia cuilaxlimes cajcacaxli ca iayo uva yancuic.
Sinda quichia yoje, iayo uva yancuic quixopunis in cuilaxlimes.

38 Pampin, quilalilo iayo uva yancuic pin cuilaxlimes yajyancuic. Huan jan
yoje nolamaxtilisli amo unca iyaxca ilamaxtilisli in fariseos.

39 Huan sinda se cunic iayo uva hual axan quipia miac tonalijmes quiman
quilalijque pin cuilaxlimes, cuaquin yihual amo quinequi cuni jan ajnaxcan
iayo uva yancuic, pampa quijtia: “Unca cuali in hual axan quipia miac
tonalijmes quiman quichihuajque.”

6

Quincapehualo miahuimes pan tonali quiman mosehuilo in judios
(Mt. 12:1-8; Mr. 2:23-28)

1 Cataya pan se tonali quiman mosehuilo in judios, panujtiahuiaya Jesus
pan se cuajmili capa cataya trigo, huan pehuajque quincapehuajque mi-
ahuimes imonextilinijmes, quinxacualujque ca inminmajmajuan pa quisas-
quiaya in caliyo, cuaquinon quicuajque in trigo.

2Sequin fariseos quilijque:

—¢Leca anquichijtica len amo quimacahuiltia tolajtol pa quichias se pan
tonalijmes hual timosehuilo?

3Huan quinnanquilic Jesus, quinmilic:

—iAmo quiman anmomaxtic in hual quichiac David quiman mayanaya,
yihual huan moxtin yehuanten hual cataloaya ca yihual?

4Yihual calaquic paitiopan hué Dios, quinmanac in panes hual in tiopistas
quinlalilo ilaixpan Dios. Quincuac huan quinmacac yehuanten hual cat-
aloaya ca yihual. Huan tolajtol lamacahuiltia pa quincuasi jan in tiopistas
san.

5 Cuaquinon quinmilic:

—Nehual ilacal in cielo niunca in Tata hual unca noyaxca pa niquijtus len
huil quichia se pan in tonali chicome quiman mosehuilo.

Jesus quipia lahueliltilisli
(Mt. 12:9-14; Mr. 3:1-6)

6 Cataya pan oc se tonali chicome quiman mosehuilo in judios, huan
calaquic Jesus pa se tiopan calijtic huan lamaxtiaya. Nepa cataya se lacal ca
imajma cuali huaqui.

7 Huan quinapachijtataloaya in lamaxtinijmes huan fariseos pa
quimatilosquiaya sinda cuajnesi yahuiaya quipajti Jesus pan in tonali
chicome. Yoje quipialosquiaya quinami quimotexpahuililosquiaya.

8 Ma yoje, quimatiaya Jesus len quijtuloaya pa inminyolo, huan quilic in
lacal hual quipiaya imajma huaqui, quilic:

—Ximoquetza huan xihuala ximoquetza lajco capa ticate tehuanten.

Huan yojque quichiac in lacal.

9 Cuaquinon Jesus quinmilic:

—Ma annimitzlajlani, ¢len quijtua tolajtol? ¢Techmacahuiltia pa ticchihuasi
len cuali o len amo cuali pan tonali chicome quiman timosehuilo? ¢ Techmac-
ahuiltia pa tijquixtisi se pin polehuilisli o pa tijcahuasi pa miquis?

10 Quinmitac moxtin pa itenco, cuaquin quimalinac iixco ca in lacal hual
quipiaya imajma huaqui, quilic:

—Xicxilani momajma.

Huan quixilanic imajma in lacal huan mocuepac yulic imajma quinami
cuali cataya quiman ayamo huaquiaya.

11 Cuaquin cualaniloaya miac in fariseos huan lamaxtinijmes, pehuajque
molajlanijque len huil quichihuililosquiaya Jesus.

Jesus quinnextilia len quinequi quijtta in lapuhualisli
(Mt.10:1-4; Mr. 3:13-19)

12Huan cataya pan innojen tonalijmes quisac in caltilan Jesus. Uyac pa in
loma (tepel) pa quilajlanis Dios, panuc mochi in layua quilajlantataya Dios.

13 Quiman lanesic, quinnotzac pa hualalosquiaya ca yihual imonextilin-
ijmes. Ca yehuanten cataloaya majlaclihuanome (doce) hual quinlajtultic.
Yihual noje quintocayaltic ilanahuatinijmes.

14 Cataya Sim6n hual noje quitocayaltic Pedro, cataya Andrés, yihual icni
Simon, cataloaya Jacobo huan Juan, cataya Felipe, cataya Bartolomé,

15 cataya Mateo, cataya Tomas, cataya Judas ixolol Alfeo, cataya Simoén
hual cataya ca innojen hual quinequiloaya molalilo inminpan in romanos,
motocaloaya in Zelotes,

16 cataya Judas ixolol Jacobo, huan cataya Judds Iscariote. Yihual in se hual
quitemacac Jesus ca yehuanten hual yahuiloaya quimictilo.

Quinmaxtia Jesus niman miac lacames
(Mt.4:23-25)

17 Temuc Jesus ca yehuanten, moquetzac pan se ixlan. Nepa hualaje miac
imonextilinijmes, huan hualaje noje miac yehuanten pa mochi in lalticpan
Judea huan Jerusalén huan pin caltilan hué Tiro huan in caltilan hué Sidén
hual cataloaya pa itenco in al niman huejcalan.

18 Hualajque yehuanten pa quicaquilosquiaya Jesus huan pa yihual quin-
pajtisquiaya inmincocolisli. Noje quinpajtiaya Jesus yehuanten hual quinco-
coltiloaya noje ijyecames amo cuajcuali.

19 Huan motoliniloaya moxtin pa quimatocalosquiaya Jesus. Cataya
pampa quistataya pa yihual ilahueliltilisli pa lapajtisquiaya huan yoje pajtije
moxtin hual quimatocaloaya.

Pagquilisli huan icnotilisli
(Mt.5:1-12)

20 Huan cajcoquic itzontecon Jesus pa quinmitasquiaya imonextilinijmes,
pehuac quinmilic:

—Ma quipiacan paquilisli yehuanten hual quimatilo pampa monequi
niman miac pa canasi len Dios quipia pa quinmacas. Quema, ma quipiacan
paquilisli, pampa Dios huelitis pa inminyolo.

21'Ma quipiacan paquilisli yehuanten hual aqui mayanalo pa len Dios
quinequi quinmaca. Quema, ma quipiacan paquilisli, pampa yehuanten
pachihuisi.

'Ma quipiacan paquilisli yehuanten hual chocalo pampa quincocujtica
inminyolo de mochi in amo cuali hual quichihualo. Quema, ma quipiacan
paquilisli, pampa Dios quinchihuilis pa paquisi.

22’Ma quipiacan paquilisli sinda amo quinmixtocalo in lacames, sinda
amo quinmacahuiltilo pa calaquisi pa calijtic inmintiopajmes, sinda quinco-
colijtialo huan sinda quinhuejuecaltilo. Jo quema, ma quipiacan paquilisli
sinda yehuanten quinchihuililo yoje pampa nechneltocalo nehual ilacal in

cielo.
23 Ma paquican pa in tonali qulman yoje quinpanus, ma tzicuinican ca

paquilisli, pampa pin cielo quipiasi se laxlahuilisli hué. Quema, pampa
inmintajtzitzian yehuanten hual anmijchihuililo yoje quinchihuilinijme yoje
Dios ilajtunijmes pa yina.

24"Ma yoje, quichi cocolisli quipiasi pan inminyolo yehuanten hual quij-
tulo pampa quipialo mochi huan pampin amo monequi pa quipiasi in hual
Dios quinequi quinmaca. Quema, quichi cocolisli quipiasi pampa axcan pan
in lalticpan quipiajque inminlalacahualtilisli.

25"Huan quichi cocolisli quipiasqui pan inminyolo yehuanten hual axcan
quijtulo pampa amo unca nindeno hual Dios quipia pa quinmacas hual
monequi pa quipiasi. Jo quema, jquichi cocolisli quipiasi pan inminyolo,
pampa ajsis se tonali huan quinequisi quipiasilen huil quinmaca Dios huan
yajmo quinmacas!

'Huan quichi cocolisli pa inminyolo quipiasi yehuanten hual canalo mochi
inminpaquilisli ca in hual quipialo nican pin lalticpan. Jo quema, quichi
cocolisli quipiasi. Pampa ajsis se tonali huan quincocus inminyolo, chocasi
huan ijyulantitiasi pampa yajmo quipiasilen calica mopactilisi.

26 "Huan quichi cocolisli quipiasi pa inminyolo yehuanten hual moxtin
laquetzalo cuali pampa quixtocalo in hual quichihualo yehuanten. Unca
pampa yoje inmintajtzitzian laquetzanijme pampa quixtocanijme in lajtu-
nijmes hual islacatinijme, quijtutataloaya pampa laqueztataloaya ilajtomes
Dios.

Ma quilasojla se yihual hual quichihuilia amo cuali
(Mt.5:38-48;7:12)
27°Ma yojque, amhuanten hual annechcactica huan annechneltocatica,
annimitzilia xiquinlasojlacan yehuanten hual molalilo anmopan, xiquinchi-
huilican cuali yehuanten hual amo anmitzitalo cuali.
28 Xiquinlaquetzilican cuali yehuanten hual anmitzlaquetzililo amo cuali
amhuanten, huan xiclajlanican Dios pa yehuanten hual anmijchihuililo amo

cuali. _ . _ _ . .
29 Sinda se mitztecua pa moixco, xicmalina ca yihual oc se moixco pa

mitztecuas oc sejpa. Huan sinda se mitzquixtilia monahuas, amo xictzacuili
pa camo mitzquixtilis noje molaquen. Unca cuali pa timopepenialtis in amo
cuali hual mijchihuililo yehuanten. Amo unca yojque cuali pa tiquincuepilis.

30°Sinda se mitzmolajlanilis len tehual, xicmaca. Huan sinda se mitzquix-
tilia len, cuaquin amo xiclajlani sejpa pa mitzcuepilis.

31"Xiquinchihuilican cuali in lacames quinami anquinequi pa yehuanten
anmijchihuilisi cuali.

32 Sinda anquinnequi yehuanten hual anmitznequilo, Dios amo yahui
anmijsehuia pampa inon. Yehuanten hual amo mocahualo pa quichihuasi
laijlaculislijan yoje quinnequilo oc sequin hual noje quinnequilo yehuanten.

33 Huan sinda anquichihuilia cuali san innojen hual aqui anmijchihuililo
cuali, cuaquin ¢anquijtia pampa yahui anmijsehuia Dios pampa inon? Xig-
uitacan. Yehuanten hual itequi quichihualo lajjlaculisli quinchihuililo cuali
innojen hual aqui quinchihuililo cuali yehuanten.

34 Huan sinda anquinlanehuia anmotomin anquichixtica pampa yehuan-
ten yalo anmitzcuepililo anmotomin, yoje amo yahui anmijsehuia Dios

pampa inon. Jan yoje quichihualo yehuanten hual yulilo quichijticate lai-
jlaculisli. Quilanehuilo oc sequin quichixticate pa yehuanten quincuepilisi
inmintomin.

35Yoje, xiquinnequican yehuanten hual molalilo anmopan, xiquinchihuil-
ican cuali huan xilalanehuican, amo xicchiacan lacuepilisli nindeno. Yoje
Dios anmitzcuepilis miac huan anyes ixolomes Dios hual chanti niman pa
pani pin cielo. Yihual quinchihuilia cuali yehuanten hual amo cuali huan
yehuanten hual amo quisehuilo.

36Xilaicnilican quinami anmoTajtzin pin cielo laicnilia.

Amo xitenehuacan oc sequin
(Mt.7:1-5)

37’ Amo xiejsehuican pa anquinmotexpahuilis laijlaculisli oc sequin huan
amo quiman anmitzmotexpahuilis laijlaculisli Dios. Xicpujpuhuacan in amo
cuali hual oc sequin quichihualo, huan Dios anmitzpujpuhuilis in amo cuali
hual anquichia.

38 Xitemacacan huan Dios anmitzmacas, anmitzlamachihuilijtica ca ila-
machihualisli iyaxca hual unca niman miac, amo quinami inminlamachi-
hualisli lacames. Jo quema, Dios quilamachihuilia anmitztemiltilijtica
huan anmijtzejtzeluilijtica huan anmitzpachihuiltitica, huan cuaquin an-
mitztemiltilis pa xinis pa in lali. Pampin, quinami amhuanten anlalamachi-
huilia, yoje Dios anmitzlamachihuilis.

39 Cuaquinon quinmilic se laijnamiquiltilisli calica quinmaxtiaya, quin-
milic:

—Se pachacal amo huil quilaicana oc se pachacal. Huetzilosquiaya in
omenten pa je lali lacomultic.

40 Imonextilini se amo ajsis yes hué sinda ilamaxtini amo unca jan yojque
hué. Laquisa monextilia in monextilini mochi len quimaxtia ilamaxtini,
cuaquinon in monextilini yes jan quinami ilamaxtini san.

41 ;Leca tiquita mocni ilaijlaculisli tipichin huan amo tiquita tehual molai-
jlaculisli hué? Unca quinami tiquiztica se bagazo tipichichito pa iixtololon
mocni, huan ma yoje amo timoitilia in cuahuil hual unca pa tehual moix-
tololon.

42 ;Quinami huil tehual tiquilis mocni: “Nito”, tiquilis, “ma nimitzquixtili
in bagacito moixtololon”? Huan jamo tiquita in cuahuil hual unca pa moix-
tololon tehual! jTimochijtica quinami se niman cuali huan mocni amo yojque
cuali quinami tel! jLacuajcuamanani! Xipehua timoquixtilijtica in cuahuil
hual ticpia pa moixtololon tehual. Cuaquinon tilachias cuali pa tijquixtilis
in bagacito mocni iixtololon.

Quimatilo se cuahuil pan ipampa ilaquilyo
(Mt. 7:17-20; 12:34-35)

43’Amo unca se cuahuil cuali hual quimati laqui ca laquilyo hual amo
huil quicualo. Huan se cuahuil amo cuali hual amo monotza amo temaca
laquilyo cuali.

44 Ticmatilo se cuahuil huan oc se cuahuil pan ipampa ilaquilyo iyaxca.
Amo huil canililo se ajual ilaquilyo se amacuajtzindi. Huan amo quin-
manililo uvas se huitzcuajtzindi.

45 Yoje quichia len cuali se lacal cuali pampa iyolo cuali unca, huan amo
quichia len cuali se lacal amo cuali pampa quipia iyolo amo cuali. Quinami
lajtua se lacal laijtic pa iyolo, yojque lajtus ca icamac.

In ome lalastili
(Mt.7:24-27)

46 "Huan ¢leca annechnotza “Tata, Tata”, huan ma yoje amo anquinchia
innojen hual annimitzilia?

47 Annimitzilia quinami unca se lacal hual ca nehual hualas huan quichias
len niquilis.

48 Unca quinami se lacal hual quichihuaya se cali. Lahuajuana laijtic
huejcalan. Huan quiman cajsic in xaltel, nepa pehua quilalia in tixcalimes
pa quiquetzas icali. Huejcalantiac in atenco hué huan quihuitequia in al pan
in cali. Ma yojque amo huil quiculinia in cali pampa in lacal quichiac paniin
xaltel.

49 Huan sinda nechcaqui se huan amo quichia quinami niquilia, cuaquin
yihual unca quinami se lacal hual quichihuayaicali panin lali, amo quitoctic
in cali. Huejcalantiac in atenco hué, quihuitequic in al pan in cali, huan jan
ajnaxcan quimayajtiquisac, mocahuac laxitinili mochi.

7

Jesus quipajtia itequipanujquil se lacal romano
(Mt.8:5-13)

ICuaquinon, quiman laquisac quinnotzac yehuanten ca mochiinlajtomes
pa quicaquilosquiaya, uyac Jesus pa in caltilan Capernaum.

2 Huan cataya se inminlaicanani guaches, yec romano. Quipiaya in
laicanani se itequipanujquil niman cocoxqui, yahuiaya miqui. Huan in
laicanani quinequiaya miac itequipanujquil.

3 Quimatic in laicanani quinami Jesus huil tepajtiaya, quintilanic sequin
inminhueyenten in judios pa yasi quinahuatisi Jesus pa hualas quipajtis
itequipanujquil in laicanani.

4 Ajsijque in hueyenten capa cataya Jesus, pehualoaya quitemachilo ca
miac lasojlalisli, quilijque:

5—Monequipaticpalehuisinlaicanani pampa yihual technequi tehuanten
in judios huan techlaxlahuilic totiopan.

6 Cuaquin uyac Jesus ca yehuanten. Ma yoje, amo cataya Jesus huejca
pa ichan in laicanani huan quinamiquijque sequin hual cataloaya ca in
laicanani, quintilanic in laicanani pa quinahuatilosquiaya Jesus, huan ca
ilajtomes in laicanani quilijque:

—Tata, amo ximomaca tequil pa tihualas pa nochan pampa amo ni-
monotza pa ticalaquis nocali.

7Pampin niquijtuc amo cataya noyaxca pa nihualas ca tehual pa nimitzla-
jlanis pa tinechpalehuis. Jan xiquijtu se lajtol san huan pajtis notequipanu-
jquil.

8 Nicmati yihual pajtis pan ipampa molajtol, pampa nehual nicpia pa
nicneltocas nolaicanani ilajtol. Noje niquinpia guaches hual quipialo pa
nechneltocasi. Niquilia in se “jXia!” huan yahui, niquilia oc se “{Xihuala!”
huan huala. Niquilia notequipanujquil “jXicchia inon!” huan quichia. Huan
sinda yehuanten nechneltocalo pampa niquinmilia inon, cuaquin jquinami
amo yahui pajtia notequipanuj quil pan ipampa molajtol tehual!

9Quicaquic Jesus inon, lajtuaya pa iyolo pampa quineltocaya chicahuac in
laicanani mas que amo yec judio. Cuaquin, momalinac capa yehuanten hual
quitocatiahuiloaya, quinmilic:

—Annimitzilia inon. Ayamo niquitac ca amhuanten israelitos jan se hual
laneltoca yojque chicahuac quinami laneltoca in laicanani romano.

10 Cuaquin, mocuepajque yehuanten hual quintilanic ca Jesus in laicanani.
Ajsijque paichan, quitajque pajtic in tequipanujquil.

Jesus quiyuliltia ixolol se sihual ithuian

11 Panuc inon, yahuiaya Jesus pa se caltilan tipichin itoca Nain,
quitocaloaya imonextilinijmes huan miac lacalera.

12 Ajsic capa calaquilo pin caltilan, quitac se mijquil, quihuicatiahuiloaya
pa quilalpachulosquiaya. Se sihual ihuian yec inantzin in mijquil, huan
yihual yec ja in se xolol san hual quipiaya. Ca in sihual cataloaya miac hual
chantiloaya pa in caltilan.

13 Quitaya in sihual, in Tata Jesus quipiaya laicnililisli pa yihual, quilic:

—Amo xichoca.

14 Ajsic Jesus capa cataya ilacomultic in mijquil, quimatocac, huan moquet-
zaje yehuanten hual quimamaloaya. Cuaquinon Jesus quilic in mijquil:

—Oquixli, nimitzilia xXimoquetza.

15 Cuaquinon moquetzac molalic in hual miquic, axcan yuliaya oc sejpa,
pehuac lajtuc. Huan Jesus quitemacac inantzin yihual hual cataya mijquil.

16 Huan momaijtijque moxtin huan pehualoaya quijtulolajtomes huejué pa
Dios, quililoaya:

—Axcan nesic ca tehuanten se ilajtuni hué Dios.

Noje quijtuloaya:

—Axcan hualac Dios techpaxaluilic tehuanten hual techlajtultic.

17 Huan quimatijque quinami panuc inon yehuanten pa mochi in lali
Judea. Huan pa mochi in lali itejtenco Judea quimatijque len quichihuac
Jesus.

Quintilania Juan Lacuayatequini sequin imonextilinijmes ca Jesus
(Mt. 11:2-19)

18 Huan Juan Lacuayatequini imonextilinijmes quimachiltijque Juan
mochi inon. Pampin quinnotzac Juan ome imonextilinijmes, quintilanic ca
in Tata Jesus.

19 Quintilanic pa quilajlanilosquiaya:

—¢Tehual tiunca in se hual Dios quijtuc yahuiaya techtilanili? O ¢ticchiasi oc
se?

20 Yojque hualajque capa Jesus in lacames imonextilinijmes Juan huan
quiljje:

—Techtilanic Juan Lacuayatequini ca tehual pa timitzlajlanisi sinda tel
tiunca in se hual Dios quijtuc yahuiaya huala pin lalticpan. ¢Tiunca tehual
o ticchiasi oc se?

21Huan painnadita hual nepa cataloaya in omenten hual Juan quintilanic,

quitajque Jesus tepajtic. Quinpajtic miac cocoxquimes hual quinpialoaya
miac cocolisli. Quinpajtic miac hual quincocoltiloaya ijyecames amo cua-
jcuali lajjtic yehuanten, huan quinlachialtic miac pachacames.

22 Cuaquinon Jesds quinnanquilic in omenten imonextilinijmes Juan,
quinmilic:

—Xiacan xicmachiltican Juan in hual anquitac huan in hual anquicaquic:
Lachialo in pachacames, nejnemilo yehuanten hual amo huil nejneminijme.
Pajtilo cuali yehuanten hual quipialo in cocolisli lepra. Lacaquilo hual
cataloaya panatas. Yulticate oc sejpa in mijquimes. Huan quicacticate no-
lamachiltilisli cuali yehuanten hual quimatilo pampa monequi pa quipiasi
ilapalehuilisli Dios.

23 Quipias paquilisli aqui hual quilalia ilaneltocalisli ca nehual.

24Yojque uyaje in omenten pa quinahuatilosquiaya Juan inon hual Jesus
quinmilic. Cuaquinon inminyampa in miac lacames pehuaya Jesus quinla-
quetzili quinami Juan quichijchihuilic Jesus iojli, quinmilic:

—Nepa in tonalijmes anquisani ca capic amaqui chantiaya. ¢Aqui anqui-
jtuni pampa anyahuiaya anquita? ¢Anquisani pa anquitasquiaya se lacal
hual momajtic quijtuc len Dios quinequiaya pa quijtusquiaya, se lacal hual
quijtuc len quinequiloaya lacames? No, Juan amo quinami inon, yihual amo
quinami se acal hual in ijyecal quiculinia.

25 Cuaquin ¢len anquisani anquita? ¢Anquisani pa anquitasquiaya se lacal
lalaquentili ca tzotzomajli cualtichin? Xiquitacan. Yehuanten hual molaque-
ntilo ca tzotzomajli cualtichin cate capa chantilo in huejueyenten huan in
huejueyenten quinchihuililo cuali huan quipialo miac hual cuajcuali. Juan
amo quinami inon.

26 Cuaquinon ¢len anquisani anquita? ¢Anquisani pa anquitasquiaya se
ilajtuni Dios? Jo quema, annimitzilia. Huan yihual amo yec jan se ilajtuni
Dios san.

27Unca pampa yoje unca lajcuiluli in hual Dios quijtuc pampa yihual Juan
yahuiaya nejchihuilia, quil:

Xiquita, nimitzlaicanaltilia nolanahuatini pa yihual mijchijchihuilis mo'ojli
moixpan,
pa mitziximatisqui yehuanten hual niquinlajtultic.
28 Annimitzilia inon. Ca moxtin lacames hual quinlacatiltije lacames huan
sihuames, amo unca se hual ajsic yec hué quinami Juan Lacuayatequini
unca hué. Ma yoje, yihual Juan amo niman hué quinami unca hué in niman
tipichin hual unca ca yehuanten hual cate capa Dios huelitia.
29Huan painnojen tonalijmes quiman moxtin quicaquiloaya Juan, jo quema,
quicaquiloaya in yehuanten hual quipixcalo tomin pa yehuanten hual
huelitilo, cuaquin yehuanten quimacahuiltijque pa quincuayatequis Juan.
Quipalajque inminyolo pa laijnamiquilosquiaya quinami Dios quinequi.
Yoje lanextilijque pampa Dios quinchihuilia sejse jan yoje quinami quinchi-
huilia in oc sequin. Huan yehuanten quineltocajque Juan ilamaxtilisli.
30 Ma yoje, in fariseos huan yehuanten hual quimaxtilo in lajtol amo
quimacahuiltijque pa quincuayatequis Juan. Yoje lanextilijque pampa amo
quineltocajque Dios. Quichihuilijque pa camo quinpalehuisquiaya ilajtol
Dios, amo quipalajque inminyolo pa laijnamiquilosquiaya quinami Dios
quinequi.

31Jesus quilic:

—¢Quinami cate yehuanten hual yulticate axan?

32Lachihualo quinami xolomes hual molalilo pa mahuiltisi. Quintzajtzili-
jticate yehuanten hual mahuiltilo ca yehuanten, quinmilijticate: “Ticnequi-
loaya timahuiltilo quinami quiman monamictilo. Antimijtzotzonilije huan
amo anmijtotic. Cuaquin ticnequiloaya timahuiltilo quinami quilalpachulo
se mijquil, titzajtzije quinami techcocujtataya toyolo huan amo anchocac.”

33 Yehuanten hual yulticate axan cate quinami in xolomes pampa amo
quimatilo len quinequilo. Amo quixtocalo len yes hual Dios quinequi quin-
maca. Juan amo lacuani huan amo cunini iayo uva coc quinami amhuanten
anlacualo huan ancuni huan anquijtuni: “Yihual quipia se ijyecal amo cuali.”

34 Huan nehual ilacal in cielo, nel niunca nican, nilacua huan nilauni
quinami moxtin, huan anquijtua: “Xiquitacan. Nepa unca se lacuani, unca
se launini. Quinequi pa cayasi ca yihual yehuanten hual quipixcalo tomin
pa yehuanten hual huelitilo. Quinequi pa cayasi ca yihual yehuanten hual
laijlaculi.”

35Ma yoje —quinmilic Jesis—, moxtin hual quimatilo, yehuanten quimatilo
ilajmatilisli Dios, in hual tiquinlaquetzililo yehuanten Juan huan nehual.
Yehuanten quineltocalo huan quilasojlalo in lajmatilisli.

Simon in fariseo quihuica Jesus pa ichan

36 Huan cataya se fariseo quihuicac Jesus pa ichan pa lacuas ca yihual.
Calaquic Jesus icali in fariseo, molalic pa in lacualisli.

37 Cataya se sihual yuliaya pin caltilan, se sihual laijlaculi. Yihual quimatic
pampa lacuaya Jesus pa ichan in fariseo. Huan in sihual quihualicac se
tapalquita lachijchihuali ca tixcali itoca alabastro. In tapalquita cataya
tentica ca len hual ajuiac, itoca mirra.

38 Huan in sihual ajsic moquetzac pa icxihuajmes Jesus, chocaya huan
ixicac ichoquis pani icxihuajmes Jesus, pehuac quinpaltilic icxihuajmes.
Cuaquin in sihual quinhuactic icxihuajmes Jesus ca itzondi, huan pehuaya
quintenamiqui icxihuajmes quinxahuiliaya ca in mirra.

39 Quitac inon in fariseo hual quihuicac Jesus pa ichan, huan quijtuc laijtic
yihual, moilic: “Sinda in se yec se ilajtuni Dios, yoje quimatiaya aqui unca in
sihual hual quimatoctica. Quimatiaya quinami yihual unca, yihual se sihual
laijlaculi.”

40 Huan Jesus quilic in fariseo:

—SimOn —quilic—, nicpia len pa nimitzilis.

Huan Simon quilic:

—Xichili, Lamaxtini.

41Jesus quilic:

—Cataloaya ome lacames quihuiquililoaya tomin se telanehuini. Se qui-
huiquiliaya quinientos denarios tomin, in oc se quihuiquiliaya cincuenta.

42 Pampa amo quipiaje in omenten nindeno calica quilaxlahuilosquiaya
in telanehuini  quinpujpuhuac  pa camo quipialosquiaya pa
quilaxlahuilosquiaya in tomin hual quihuiquililoaya. ¢Calia in omenten
tehuiquilinijmes tiquijtia yahuiaya quilasojla niman miac in telanehuini
huan calia amo yoje miac?

43 In fariseo quinanquilic:

—Niquijtda in se hual quipujpuhuac hual quihuiquiliaya in miac tomin,
yihual yahuiaya quilasojla niman miac.

Jesus quinanquilic:

—Tilananquilic cuali.

44 Cuaquinon momalinac Jesus ca in sihual huan quilic Simén:

—¢Tiquitain sihual, Simon? Nicalaquic mochan huan tehual amo tichmacac
al pa niquinpacasquiaya nocxihuajmes. Huan yihual nechpaltilic nocxihua-
jmes ca ichoquis iixtololojmes huan quinhuactic ca itzondi.

45 Amo tichtenamiquic pa tichpialtisquiaya, huan yihual quiman calaquic
pehuaya quintenamiqui nocxihuajmes huan amo mocahuac quichiac.

46 Amo tijxahuilic notzontecon ca chahuac, huan yihual quinxahuilia
nocxihuajmes ca mirra.

47Pampin nimitzilia, Dios quipujpuhuailaijlaculisli hual unca miac. Quipu-
jpuhua pampa yihual nechlasojlac miac. Yihual hual Dios quipujpuhua hual
amo quipia miac laijlaculisli, yihual quilasojla Dios jan nadita san.

48 Cuaquinon Jesus quilic in sihual, quilic:

—Nicpujpua molaijlaculisli.

49 Cuaquinon pehualoaya moililo laijtic inminyolo yehuanten hual cat-
aloaya painlacualisli ca yihual, moilije: “¢Aqui inon hual quijtiia uncaiyaxca
pa quipujpuhuas laijlaculisli?”

50Jesus quilic in sihual:

—Tiunca laquixtili pin ipolehuilisli molaijlaculisli pampa tilaneltocac. Xi-
mohuica cualij, xicmati pampa Dios mijchihuilic cuali.

8

Sihuames hual quipalehuiloaya Jestis

1 Panuc inon, cantiahuiaya ojli Jesus pa se caltilan huan pa oc se caltilan
huan pa se caleria pa yasquiaya pa oc se caleria. Lanahuatijtinemiaya ca Dios
ilanahuatilisli, quinlamachiltitinemiaya moxtin ilamachiltilisli cuali hual
unca quinami Dios huelitia. Uyaje ca yihual in doce imonextilinijmes

2 huan sequin sihuames. In sihuames Jesus quinpajtilic inmincocolisli
huan quinquixtilic ijyecames amo cuajcuali. Cataya Maria hual yulini pa in
caltilan Magdala, quisaje pa yihual chicome ijyecames amo cuajcuali.

3 Noje cataya ca yehuanten Juana isihua Chuza. In Chuza yec se ite-
quipanujquil hué in hué Herodes. Noje cataya Susana huan cataloaya miac
oc sequin sihuames. In sihuames quinpalehuiloaya moxtin ca inmintomin
huan ca in hual quicuaje.

Ilaijnamiquiltilisli in latocani
(Mt. 13:1-9; Mr. 4:1-9)

4Huan monechiculoaya miac, quistihualaloaya pa mochi caltilan ca capic
yihual cataya. Huan yihual quinlaquetzilic ca se lapuhualisli quinami
laijnamiquiltilisli pa quinmaxtisquiaya, quinmilic:

> —Quisac se latocani pa quitocasquiaya ilatocli. Quixintiahuiaya, sequin
latocli huetzije pa itenco in ojlito huan cataloaya latelicsali huan in tutomes
quincuaje.

6 Huetziaya oc sequin latocli pan in xaltel, ixuaje in latocli huan jan
ajnaxcan pilinije pampa amo cataya lapaltijcal.

7 Huetzije oc sequin latocli lajco pin huiztilan, moscaltiloaya in huizli
capa ixualoaya in ipacholimes in latocli huan in pacholimes mosaluje pin
huiztilan huan miquije.

8 Huetzije oc sequin latocli pan lali cuali huan moscaltije huan temacaje
miac laquilyo, cien pa se latocli hual quixinic in latocani.

Lamic quinmilic Jesus in laijjnamiquiltilisli, quintzajtzilic:

—Aqui yes hual quinpia inacajmes pa lacaquis, ma lacaqui pampa etic pa
quimatis se len quinequi quijtda.

cLeca quinmilia innojen laijnamiquiltilisli?
(Mt.13:10-17; Mr. 4:10-12)

9 Cuaquinon pehuaje quilajlanije imonextilinijmes len quinequiaya quijtu
in laijnamiquiltilisli, in lapuhualisli calica yihual quinmaxtiaya, cataya
lamaxtilisli lalatili.

10 Huan Jesus quinmilic:

—Amhuanten anmitzmacahuiltia Dios pa anquimatis innojen lajtomes
hual anmitznextilia quinami yihual huelitia, innojen hual jan tehuanten tic-
matilo san. Huanin oc sequin niquinlaquetziliailajtol Dios ca laijnamiquiltil-
isli ca lamaxtilisli lalatili. Yoje, mas que quizticate, Dios quinchihuilia
pa camo quitasi len quinequi quijtua. Noje, mas que quicacticate, Dios
quinchihuilia pa camo ajsisi quimatisi len quinequi quijtda.

Jesus quinmilia len quinequi quijttia in laijnamiquiltilisli
(Mt. 13:18-23; Mr. 4:13-20)
11’Inon unca hual quinequi quijtua in laijnamiquiltilisli:
12 In latocli unca ilajtol Dios. In latocli pa itenco in ojlito cate quinami
aquinojen hual quicaquilo ilajtol Dios, cuaquin huala in lili, quinquixtilia
in lajtol pa laijtic inminyolo capa ayamo quineltocaje. In lili quichiac

inon pa camo yelosquiaya laquixtili pin ipolehuilisli inminlaijlaculisli sinda
quinequiloaya quineltocalo.

13 In latocli pin lali amo telahuac pan ipampa in xaltel cate quinami
yehuanten hual quicaquilo ilajtol huan quineltocalo ca paquilisli. Ma yoje,
amo quilalilo in lajtol pa inminyolo quinami se ilalhuayol se cuahuil. Quinel-
tocalo san se nadita, huan sinda quipialo pa panusi lacocoltilisli pampa
quineltocalo in lajtol, cuaquinon mijcuanilo, yajmo quixtocalo in lajtol.

14In latocli hual huetzije pin huiztilan, yehuanten cate quinami lacames
hual quicaquije in lajtol huan quijnamiquilo niman miac in quinami yalo
yulilo ca paquilisli. Yoje ca yehuanten ilajtol Dios amo moscaltia pa in-
minyolo, unca quinami se pacholi tzinlalajquil hual moscaltia pin lali, amo
quiman yucsi.

15 Huan in latocli hual huetzije pin lali cuali, yehuanten cate quinami
lacames hual quicaquilo ilajtol Dios huan monextililo cuali pa camo quilc-
ahuasi. Huan in lajtol quinchihuilia pa quichijtiasi len cuali, amo siahuilo pa
yulisi quichijticate yoje.

Ilanextilisli in tapalquita calica lahuilo
(Mr. 4:21-25)

16 'THuan amaqui quitzacua se tapalquita calica lahuilo ca oc se tapalcal
sinda quilalaltia. Huan amo quilaliaitzindan se lapexli. Quema, quilalia capa
mocahuas nestica pa quinlahuis yehuanten hual calacticate pin cali.

17 Annimitzilia inon pampa amo unca nindeno lalatili hual amo yes laitali.
Jo quema, mochi hual amo quimatilo, inon quimatisi se tonali.

18 Pampin xilaiztiacan quinami annechcaqui, xichcaquican cuali. Sinda
annechcaqui cuali, anmonextilis niman miac in hual unca pa ilajtol Dios.
Huan sinda amo annechcaqui cuali, Dios anmitzquixtilis in hual anquijtda
pampa anmonextilic pan ipampa ilajtol.

Inantzin huan icnian Jesus
(Mt. 12:46-50; Mr. 3:31-35)
19 Cuaquinon hualaje inantzin huan icnian Jesus ca yihual, huan amo huil
ajsije capa yihual pampa cataloaya miac hual quiyahualuloaya Jesus.
20 Pampin quilamachiltijque Jesus, quilijque:
—Moquezticate pa quiahuac monantzin huan mocnian quinecticate mitzi-
talo.
21 Huan yihual quinnanquilic yehuanten, quinmilic:
—Nonantzin huan nocnian cate yehuanten hual quicaquilo ilajtol Dios
huan quichihualo in hual quijtua.

Jesus quisehuia in ijyecal huan in al huejcalan
(Mt.8:23-27; Mr.4:35-41)

22 Cataya pan se tonali quiman panuloaya mochi innojen, calaquiaya Jesus
pa lajco in al huejcalan ca se barquito. Huan imonextilinijmes cataloaya ca
yihual. Yihual quinmilic:

—Ma ticpanahuican in al huejcalan ca yoje itenco (pa analco).

Yoje quipanajtiaje.

23 Huan uyajtiaje ca in barquito, cochic Jesus. Cuaquin quinmajsic se
ijyecal chicahuac lajco capa yahuiloaya pin al huejcalan. Pehuaya calaqui
al pin barquito, pejtiahuiaya temi huan ca nadita yahuiaya moatocti.

24 Quejxiltitiquisajque Jesus, quitzajtzilijtataloaya:

—iLamaxtini, Lamaxtini! iTipolehuisi!

Ejsac Jesus, cajuac in ijyecal huan in al hual majcoctataya, yojque mose-
huic, mocahuac jan sejpa in al huejcalan.

25 Cuaquinon Jesus quinmilic:

—¢Lecaanmomajtic? ¢Lecaamo anquimati anquilalia anmolaneltocalisli ca
nehual?

Cuaquin momajtiloaya yehuanten, amo huil mocahualoaya pa quijtu-
losquiaya pa inminyolo pampa quipiaya Jesus lahueliltilisli hué. Huan
moililoaya se ca oc se:

—¢Len yes in lacal? Yihual quinmajua in ijyecal huan in al, huan quinel-
tocalo.

In lacal hual quipiaya in ijyecal amo cuali
(Mt. 8:28-34; Mr. 5:1-20)

26 Cuaquinon ajsijque pa yoje itenco (analco) in al huejcalan. Nepa cataya
inminlaliinlacames gerasatecos. Nepa paitencoinalhuejcalan huil moitaya
in lalticpan Galilea ca yoje itenco (analco) umpa capa hualajque.

27 Quisac Jesus pin barquito pan itenco in al. Cuaquinon quinamiquic se
lacal hual yulini pin caltilan, quinpiaya ijyecames amo cuajcuali. Quipiaya
miac xixihuil amo molaquentiaya ca inahuas, huan amo quinequiaya chanti
pa se cali. Chantiaya pin cuevas (ostumes) hual quinchihuajque pa lajlaijtic.
Nepa quinlalilosquiaya inminmijquimes.

28 Huan jan axcan yihual quitac Jesus, quitzajtzilic, huetzic quimolan-
cuacuetzilijtataya, huan ca lajtol chicahuac quilic:

—iXiquisa huan xichcahua, Jesus, tehual ti'ixolol in Dios hual chanti niman
pa pani pin cielo! jNimitzilia ca noyolo, amo xichcocolti!

29Tzajtzic yoje in ijyecal amo cuali, pampa Jesus quinmiliaya in ijyecalera
pa quisalosquiaya ilaijtic in lacal. Quimpiaya miac Xixihuimes in ijyecal
pehuac quiquitzquic chicahuac in lacal. Lacames quilpililoaya imajmajuan
huan icxihuajmes ca teposli, yojque quipialoaya. Ma yoje, yihual quinco-
tonaya in teposli huan in ijyecal amo cuali quilaluxtiaya ca capic amaqui
chantiaya.

30 Huan Jesus quilajlanic:

—¢Quinami timotoca?

Huan in ijyecal quinanquilic:

—Nimotoca Legion.

Legion quinequi quijtua miac, pampa calaquijque miac ijyecames amo
cuajcuali pa laijtic in lacal.

31Huaninnojenijyecames pehuaje quitemachijque Jesuds ca mochiinminy-
olo pa camo quintilanisquiaya pa capa Dios yahui quintzacua, capa amo
quiman huil quisalosquiaya.

32 Huan nepa cataya niman miac coyamimes (cuchis), lacuajtataloaya
pan in loma (tepel). In ijyecames quitemachijque Jesus pa quinmac-
ahuiltisquiaya calaquilo ca laijtic innojen coyamimes.

33 Yojque quinmacahuiltic. Cuaquin quisajque in ijyecames pin lacal,
calaquijque ca laijtic innojen coyamimes. Molalujtiquisajque in coyamimes
paiixlaninloma pa temuan (temuayan), molasajque pain al huejcalan huan
moatoctijque.

34 Quitajque len panuc yehuanten hual quinmiztataloaya in coyamimes.
Pampin cholujque huan quilamachiltijque pin caltilan huan pin calerias
itenco in caltilan inon hual panuc.

35 Cuaquinon quisajque yehuanten pa quitalosquiaya len panuc, huala-
jque capa cataya Jesus huan in lacal huan nepa quitaje molalijtataya in
lacal. Axcan quisajque pa yihual in ijyecames, axcan cataya lalaquentili ca
inahuas. Yajmo tzajtzitinemiaya quinami se hual amo quijnamiquia, huan

yajmo cualantinemiaya, nepa cataya molalijtataya pa icxihuajmes Jesus.
Pampin momajtiloaya in lacames.

36 Huan yehuanten hual quitajque len panuc quinlamachiltijque quinami
cataya lapajtili in lacal hual in jjyecames quiquitzquinijme.

37 Cuaquinon moxtin yehuanten pa inminlali in gerasatecos quitemachi-
jque Jesus pa mohuicasquiaya quistataya pa inminlali yehuanten, pampa

momajtiloaya. Yojque uyac pa calaquisquiaya Jesus pin barquito pa
mocuepas.

38 Huan inlacal hual capa yihual quisajque in ijyecames quitemachic Jesus
pa quimacahuiltis pa cayasquiaya ca yihual. Ma yoje, Jesus quitilanic pa
yasquiaya, quilic:

39 —Ximocuepa pa mochan huan xiquinpuhuili mochi hual mijchihuilic
Dios.

Huan yihual mohuicaya pa mochi caltilan lamachiltitinemiaya mochi hual
quichihuilic Jesus.

Jestus quipajtia se sthual huan quiyuliltia ixol sihual Jairo
(Mt. 9:18-26; Mr.5:21-43)

40 Cuaquinon Jesus mocuepac pa yoje itenco (analco) in al huejcalan
pin lalticpan Galilea. Nepa quinamiquijque miac lacalera, pampa moxtin
quichialoaya.

41 Huan umpa, xiquitacan, hualac se lacal itocaya Jairo, yihual yec se ihué
in tiopan. Yihual molasac ilaixpan Jesus pa icxihuajmes, quitemachiaya pa
yasquiaya pa ichan.

42 Quipiaya se xolol sihual, quil, quinpiaya majlaclihuanome (doce) xixi-
huil, huan yahuiaya polehui, quil, huan in Jairo amo quipiaya oc se xolol.
Huan yahuiloaya in miac lacalera cajsitiahuiloaya inahuac Jesus.

43 Yahuiaya ca yehuanten se sihual hual quinpiaya doce xixihuil pehuaya
quicocu se cocolisli hual iesli quisaya. Quinlaxlahuiaya sejpa huan oc
sejpa in lapajtinijmes huan axan yajmo quicahuilic se tomin. Amo huil
quipajtijque in lapajtinijmes, amo jan se ca yehuanten.

44 Yoje ajsic pa Jesus itepotzcon, quimatocac itenco inahuas. Huan jan
ajnaxcan mocahuac iesli in sihual, yajmo quisaya.

45 Cuaquinon Jesus quijtuc:

—¢Aqui nechmatocac?

Quilijque moxtin pampa no, amo quimatocajque. Huan Pedro quilic:

—Lamaxtini, mitzajsitialo monahuac in lacalera, yehuanten mijchihuic.
¢Lecatilajlania: “Aqui nechmatocac”?

46 Jesus quilic:

—Nechmatocac se. Nicmati inon, pampa quisac pa nehual nolahueliltilisli
calica nitepajtia.

47Yojque quimatic in sihual amo huil quimolatilic Jesus. Yuyucatihualac,
huetzic ilaixpan, quilamachiltic Jesus inminlaixpan moxtin leca yihual
quimatocac huan quilic quinami pajtic jan ajnaxcan.

48 Cuaquin Jesus quilic:

—Nito, tipajtic pampa tilaneltocac. Ximohuica, Xicaya jan cuali ca Dios.

49 Ayamo laquisac lajtuc Jesus huan hualac se hual cataya pa icali Jairo,
quilic:

—Axcan polehuic moxolol sihual. Yajmo xicmaca tequil in lamaxtini.

50 Ma yoje, inon quicaquic Jesus, huan quilic:

—Amo ximomajti, Jairo, jan xilaneltoca san, huan moxolol yes lapajtili.

51 Cuaquinon uyac pa ichan Jairo, huan amo quimacahuiltic pa
calaquilosquiaya ca yihual oc sequin, jan Pedro huan Juan huan Jacobo
huan itajtzin in xolol sihual huan inantzin san.

52 Chocaloaya huan tzajtziloaya moxtin, motecuililoaya inminlaixpan
itzindan in huajcol pampa polehuic in xolol, quincocuhuaya inminyolo. Ma
yoje, Jesus quinmilic:

53 —Amo xichocacan. Amo polehuic in x6l, jan coxtica san.

Yehuanten quihuitzquilijque Jesus pampa quimatiloaya in xolol yajmo
yultataya.

>4 Ma yoje, Jesus quinquitzquic imajmajuan in xolol, quilic ca lajtol chic-
ahuac:

—Muachita, ximoquetza.

55 Jan ajnaxcan mocuepac iyulilisli laijtic yihual iyolo huan moquetzac.
Cuaquin Jesus quinmilic pa quilacualtilosquiaya.

56 Yoje mocahualoaya moizticate ca lamajtilisli itajtzitzian. Ma yoje, Jesus
quinmilic pa camo quililosquiaya amaqui len panuc.

9

Jesus quintilania in doce imonextilinijmes pa oc sequin caltilan
(Mt.10:5-15; Mr.6:7-13)

1 Cuaquinon quinahuatic Jesus pa monechiculosquiaya capa yihual in
doce imonextilinijmes. Quinmacac lahueliltilisli pa yes inminyaxca pa
quinquixtilisi lacames ijyecames amo cuajcuali. Quinmacac in lahueliltilisli
pa quinpajtilosquiaya aquinojen hual quipialoaya len yes cocolisli.

2 Cuaquinon quintilanic pa quilamachiltilosquiaya cajcapa yes inminlaix-
pan lacames quinami Dios huelitia, huan quinmilic pa quinpajtilosquiaya.

3 Quinmilic:

—Amo xiquihuicacan nindeno pa anmo'ojli, amo xiquihuicacan cuahuil
pa anmopalehuis annejnemis, amo xiquihuicacan xotopa huan len pa an-
quicuas huan tomin. Huan xiquihuicacan jan se laquen san, sejse huan sejse

ca amhuanten. _ _ ]
4Huan ancalaquis pa ichan se hual anmitznotzas pa anmocahuas, cuaquin

nepa xichantican anquistia mojmosta pa nepa pa anquilamachiltitinemis
quinami Dios huelitia.

5> Huan sinda yehuanten anmiztojtocasi pampa amo quixtocalo nola-
machiltilisli cuali, cuaquin quiman anquisas pa in caltilan, Xictzejtzeluilican
in lalpotocli hual salijtica pan anmolacsames. Yoje momatis pampa in
lacames anmijchihuilic len niman amo cuali.

6 Cuaquinon mohuicajque Jesus ilanahuatinijmes, yahuiloaya pa miac
caltilan tijtipichin sejse huan sejse, quinlamachiltitinemiloaya ilamachiltil-
isli cuali Jesus huan quinpajtitinemiloaya cocoxquimes.

Herodes quimahuilia da unca Jests o amo unca
(Mt. 14:1-12; Mr. 6:14-29)

7Huan quicaquic Herodes in hué quinami molaquetzilijtinemiloaya la-
cames, molaquetzilijtinemiloaya mochi hual quichihuaya Jesus. Pampin
amo quimatiaya len quijtusquiaya Herodes pampa quijtuloaya sequin
pampa Juan Lacuayatequini axcan yuliaya oc sejpa, quisac pa capa in
mijquimes.

8 Huan quijtuloaya oc sequin pampa Elias ilajtuni Dios, ilajtuni hual yulini
pa yina, axcan mocuepac pan lalticpan. Oc sequin quijtuloaya pampa

yuliaya oc sejpa oc se ilajtuni Dios hual yulini pa yina quinami yulinijme
innojen ilajtunijmes Dios hual quitequipanuilinijme pa yina.

9Huan Herodes quilic:

—Nehual nilatilanic pa quicotonilisqui Juan iquixlan. Axcan, ¢aqui in se
hual mojmosta nicmaztica len quichijtica?

Huan pehuaya quitemu Herodes quinami quitasquiaya Jesus.

Jesus quinlacualtia macuili mil lacames
(Mt. 14:13-21; Mr. 6:30-44; Jn. 6:1-14)

10 Ajsic in tonali quiman mocuepajque ilanahuatinijmes Jesus, quipuhuili-
jque mochisejse lachihualisli hual quichihuajque. Cuaquin quinhuicac Jesus
ca yihual, huan mohuicajque. Uyajque ajsijque capa cataloaya inminhuian
capa amo huejca cataya se caltilan itocaya Betsaida.

11 Ma yoje, quimatijque in miac lacames ca capic uyac Jesus, pampin
quitocajque. Ajsijque yehuanten, quinpialtic cuali Jesus huan pehuac quin-
laquetzilic pa quimatilosquiaya quinami Dios huelitia. Huan quinpajtic
yehuanten hual quipialoaya cocolisli.

12 Cuaquinon pehuac tiolactic, huan hualajque in doce ilanahuatinijmes,
quinmilic:

—Xiquintilani in lacalera pa yasi pa innojen caltilan tijtipichin huan in
calerias pa totenco. Yojque quitasi capa huil cochisi pa layta huan quitasi
len quicuasi. Amo unca nindeno nican pampa ticate nican capa amaqui
chantitica.

13 Huan Jesus quinmilic:

—Amhuanten xiquinmacacan len quicuasi.

Huan yehuanten quilijque:

—Amo ticpialo nindeno, jan ticpialo macuili panes huan ome michimes.
Sinda ticnequilo ticanalo oc sequin, cuaquin ticpiasi pa tiasi tiquincuhuilisi
len pa quicuasi moxtin.

14 Cataya quinami macuili mil lacames. Cuaquin Jesus quinmilic ilanahu-
atinijmes, quinmilic:

—Xiquinmilican pa molalisi monechicujticate quinami cincuenta huan
cincuenta lacames.

15 Yojque quichihuajque, quinchihuilijque pa molalilosquiaya, quinmo-
laliltijque moxtin.

16 Cuaquinon quinmanac Jesus in macuili panes huan in ome michimes,
lachiac pa in cielo (ilhuicac), quisehuic Dios, pehuac quincapehuac ca la-
jlajco in panes huan in michimes, quinmacatinemiaya imonextilinijmes pa
yehuanten quinhuiquilijtinemilosquiaya in lacalera.

17Yojque lacualoaya in lacalera, pachihuijque moxtin. Huan quinpejpena-
jque imonextilinijmes in lajlajco lacapehuali hual quincahuajque, cataloaya
doce chiquihuimes tentataloaya ca innojen pa yehuanten.

Pedro quijtua pampa Jests unca in Cristo
(Mt.16:13-19; Mr.8:27-29)
18 Cataya se tonali Jesus quilajlaniaya Dios, huan umpa cataloaya ca yihual
jan imonextilinijmes san. Huan Jesus quinlajlanic:
—Molaquetzilijticate lacames nonahuac nehual, ¢aqui quijtulo pampa ne-
hual niunca?
19 Quinanquilijque:
—Sequin quijtulo pampa tehual tiunca Juan Lacuayatequini. Oc sequin
quijtulo pampa tehual tiElias ilajtuni Dios. Huan oc sequin quijtulo tehual
tiunca se ilajtuni Dios hual yulini pa yina huan axan yultica oc sejpa.

Cuaquinon Jesus quinmilic:

—Huan amhuanten, ;aqui anquijtua pampa nehual niunca?
20 Huan Pedro quinanquilic:

—Tehual tiunca iCristo Dios.

Jesus quinlamachiltia pampa yahui miqui
(Mt.16:20-28; Mr. 8:30-9:1)

21 Cuaquinon quinmilic chicahuac Jesus pa camo quililosquiaya amaqui
inon, quinmilic:

22 _Nehual ilacal in cielo nicpias pa nipanus miac lacocoltilisli. In hueyen-
ten huan in tiopistas huejué huan in lamaxtinijmes nejchihuilisi pa nipanus
inon, nechtojpehuasqui. Yehuanten quilalisi pa quichihuasi se lajtulisli
pa nechquitzquisi, cuaquinon nechmictisi. Ma yoje, quiman panusi ye
tonalijmes, cuaquin niyulis oc sejpa.

23 Cuaquinon quinnotzac Jesus mochi in lacames, quinmilic:

—Sinda se quinequi ye nomonextilini, ma camo yuli quichijtica len yihual
quinequi. Quipia pa yulis quichijtica len quinequi Dios. Huan ma quimati
mojmosta pampa quipia pa panus lacocoltilisli sinda nechtocatias, quinami
nehual nipanus lacocoltilisli.

24 In annimitzilia pampa sinda yuli se quitemujtinemi quinami canas
mochi len calica huil mopaquiltis nican capa yultica pan lalticpan, cuaquin
Dios amo quimacas in se in yulilisli hual jan quipia Dios san pa quimacas
yihual. Huan sinda se yuli quitemujtinemi quinami quichias mochi quinami
nehual nicnequi, huan sinda amo quimonotzilia nindeno inon hual unca pin
lalticpan calica huil mopaquiltia, cuaquin Dios quimacas in se in yulilisli hual
amo quiman lamis.

25 ;Quinami quipalehuis se lacal sinda canas mochi hual unca pin lalticpan
calica mopaquiltis huan cuaquin polehuis? Amo quipalehuis nindeno sinda
amo quipias in yulilisli calica Dios quinequi quiyuliltia.

26 Pampin, aqui yes hual pinahua nonahuac nehual huan len niquijtua,
yoje nehual ilacal in cielo nipinahuas inahuac in se. Quema, nehual
nipinahuas inahuac in se pa in tonali quiman nihualas ca laixpelalisli
cualtichin pan lalticpan ca miac nochicahualisli nehual huan ichicahualisli
noTajtzin huan inminchicahualisli in lanahuatinijmes pin cielo hual techte-
quipanuililo yihual huan nehual.

27 Huan neli annimitzilia. Sequin hual nican moquezticate neli yulisi pa
quitasi quinami cayas pa in tonali hual Dios huelitia pan lalticpan.

Jestus nesi laixpelatica
(Mt.17:1-8; Mr. 9:2-8)

28 Quiman lamic quinmilic Jesus in lajtomes, panuje quinami chicué
tonalijmes, huan quinhuicac Pedro huan Juan huan Jacobo, panquisaje pan
se loma (tepel) pa nepa Jesus quilajlanisquiaya Dios.

29 Huan quiman lajlantataya yihual, mopalac iixco ca oc se lanextilisli.
Itzotzomajli nesiaya iztatataya, laixpelatataya chicahuac.

30 Huan moitilijque ome lacames laqueztataloaya ca yihual. Yehuanten
cataloaya Moisés huan Elias ilajtunijmes Dios hual yulinijme pa yina.

31 Yehuanten noje moitaloaya laixpelatataloaya, ca Jesus molaquet-
zililoaya quinami quipiaya pa miquisquiaya Jesus pa Jerusalén.

32 Quipialoaya miac cochilisli Pedro huan in oc sequin imonextilinijmes.
Ma yoje, ejsatiquisajque huan quitajque ilaixpelalisli chicahuac Jesus. Noje
quinmitaje in omenten hual moqueztataloaya ca yihual.

33 Cataloaya mijcuantataloaya in omenten capa Jesus moqueztataya, huan
Pedro quilic:

—Lamaxtini, unca cuali pampa ticate nican. Ma tiquinchihuacan ye
calitos, se pa tehual huan se pa Moisés huan se pa Elias.

Amo quimatiaya Pedro len quiliaya.

34 Ma yoje, quijtutataya inon, hualac se mextemil, quintzacuac. Huan
momajtijque quiman quintzacuac in mextemil.

35 Cuaquinon mocaquic se lajtol quistataya pin mextemil, quijtuc:

—In noxolol hual niclasojla miac. Xicayacan anquicactica len yes quijtua.

36 Quiman lamic mocaquic in lajtol, jan moitilic Jesds ihuian san. Huan
yehuanten amo nahuatijque nindeno pa innojen tonalijmes, amo quila-
machiltijque amaqui in hual quitaje.

Jesus quiquixtilia se ijyecal amo cuali se muachito
(Mt.17:14-21; Mr. 9:14-29)

37 Cataya mostatica quiman temujque pani in loma (tepel), quinamiqui-
jque Jesus se lacalera.

38 Huan se lacal ca yehuanten quinotzac Jesus chicahuac, quilic:

—Lamaxtini, nicnequi pa tijchihuilis se cuali. Xichitili noxdl, pampa jan in
se san nicpia.

39 Huan jxiquita! Se ijyecal cana huan jan ajnaxcan quilatzajtziltia, quitze-
jtzelda, cuaquin quisa posunquil pa icamac huan quicahuilia aniles, quix-
acualua, amo quinequi quimacahua.

40 Huan niquintemachic momonextilinijmes pa quiquixtililosquiaya,
huan amo huil quiquixtilije.

41Jesus quinanquilic:

—jAmhuanten hual anyultica axan! jAmo anlaneltoca, anmitzmalinilic in
lili anmoyolo pa se ojli amo cuali! ¢Quichi tonalijmes nicpias pa nicayas ca
amhuanten? ;Quichi tonalijmes nicpias pa niquitas cocolisli pa noyolo pampa
amo annechneltoca? Xichualiquili moxdl nican.

42Huan quihualiquilijtataya itajtzin, in ijyecal canac in xolol, quitzejtzeluc
niman chicahuac, quimayajtiquisac. Jan axcan Jesus cajcajuacinijyecal amo
cuali huan quipajtic in xolol, cuaquinon quicuepilic in xolol itajtzin.

43 Pampin mocahualoaya moiztataloaya in lacames ca lamajtilisli pampa
quitajque Dios ilahueliltilisli hué.

Jesus quinlamachiltia oc sejpa pampa yahui miqui
(Mt. 17:22-23; Mr. 9:30-32)

Huan quiman moiztataloaya ca lamajtilisli moxtin mochi innojen huejué
hual quinchijtataya Jesus, yihual quinmilic imonextilinijmes:

44 _Xiclalican inon pa anmotzontecon hual annimitzilia: Amo huejcahuas
ajsis in tonali quiman nehual ilacal in cielo nechtemacasi ca lacames hual
cate Dios ilacocolinijmes.

45 Ma yoje, yehuanten amo quimatiloaya len quinequiloaya quijtulo in laj-
tomes, quinmolatililoaya len quinequiloaya quijtulo in lajtomes pa yoje amo
quimatilosquiaya yehuanten. Huan momajtiloaya pa quilajlanilosquiaya
len quinequiloaya quijtulo in lajtomes.

¢Aqui unca in hué hual quinlaicanas?
(Mt. 18:1-5; Mr. 9:33-37)
46 Huan pehualoaya quinmolaxililo lajtomes yehuanten, laquetzaloaya pa
quimatisi calia ca yehuanten yahuiaya ye in lacal hué.

47 Huan Jesus momachiltic inon hual quijtuloaya laijtic inminyolo.
Cuaquinon canac se xolotzindi, quiquetzac inahuac

48 huan quinmilic:

—Se hual quimosehuiltia se x6l tipichin pa quichihuilis mochi hual mon-
equi, huan quichia inon pampa quineltoca pampa Dios nechtilanic pin
lalticpan, cuaquin yoje in se nechmosehuiltia nehual. Huan aqui yes hual
nechmosehuiltia, yoje quimosehuiltia yihual hual nechtilanic pin lalticpan.
Yoje, yihual hual unca in niman tipichin ca anmoxtin cayas in niman hué.

Unca pa tehuanten aqui hual amo tejtzacuilia tehuanten
(Mr. 9:38-40)

49 Cuaquinon Juan quilic:

—Lamaxtini, tiquitaje se hual quinquixtiliaya ijyecames in lacames pan
ipampa molahueliltilisli. Huan tiquilije pa camo quichihuasquiaya pampa
yihual amo techtoca.

S0Jesus quilic:

—Amo xiclatzacuilican, pampa aqui yes hual amo tejtzacuilia yoje tech-
palehuia.

Jesus quinmajua Jacobo huan Juan

51 Ajsitihualaya in tonali hual Dios yahuiaya quilejculti Jesus pin cielo,
huan molalilic Jesus pa yas pa Jerusalén huan amaqui huil quitzacuiliaya.

52 Quintilanic lanahuatinijmes pa lamachiltitialosquiaya pampa yihual
yahuiaya huala. Cuaquin uyaje in lanahuatinijmes, ajsijque pa se icaltilan
in samaritecos pa quilajlanilosquiaya sinda quipialoaya calijtic capa moc-
ahuasquiaya Jesus.

53 Huan in samaritecos amo quinequiloaya pa ajsis capa yehuanten,
pampa yihual yec se judio hual yahuiaya pa Jerusalén.

54 Huan quimatijque inon imonextilinijmes Jacobo huan Juan, yoje quili-
jque:

—Lamaxtini, ¢ticnequi pa tiquilisi pa temus itixuxli in cielo pa lamis
quinchichinus yehuanten? Yoje pa yina quinchihuilic Elias in guaches.

55 Momalinac Jesus, quinmiztataya Juan huan Jacobo, quinmajuac, quin-

milic:
—Ayamo anquimati quinami niquijtua laijtic nehual. Nehual ilacal in cielo

amo nihualaya pa niquinmictisquiaya lacames. Nihualaya pa niquinquixtil-
isquiaya pin ipolehuilisli inminlaijlaculisli.
56 Cuaquinon uyaje pa oc se caltilan.

Ome lacames quinequilo quitocalo Jestis
(Mt.8:19-22)
57Huan nejnentiyahuiloaya pa ojli, se lacal quilic Jesus:
—Tata, nicnequi nimitztoca ca capic yes tias tel.
58Jesus quilic:
—Quipialo in zorras inmincojcoyunqui, huan quinpialo inminchan in
tutomes. Huan pa nehual ilacal in cielo amo unca capa nicpia nochan.
59Jesus quilic oc se lacal:
—Xichtoca nehual.
Huan yihual quilic:
—Xichmacahuilti pa nias niclaltocas notajtzin. Cuaquin nimitztocas.
60Jesus quilic:
—Ma quinlaltocacan inminmijquimes yehuanten hual yulticate mas que
pa inminyolo miquije. Huan tehual, xia xiquinlamachilti lacames quinami
huelitia Dios.

610c se lacal quilic Jesus:

—Nimitztocas, Tata. Ma yoje, xinechmacahuilti pa nimochicahuas ca
yehuanten pa nochan. Cuaquinon nimitztocas.

62 Huan Jesus quilic:

—Sinda se pehua laxahua huan sejpa huan oc sejpa lachixtia pa itepotzcon,
yihual amo monotza pa laxahuas. Noje, sinda se pehua nechtoca huan
sejpa huan oc sejpa quijnamictica in hual quixtocaya pin tonalijmes quiman
ayamo pehuac nechtocac, cuaquin yihual amo monotza pa cayas capa Dios
huelitia.

10

Jesus quintilania in setenta imonextilinijmes

1Panujque innojen, quinsaluc in Tata Jesus oc sequin setenta, quintilanic
oj'ome huan oj'ome pa yalosquiaya pa mochi caltilan capa yihual yahuiaya
quinpaxaluili.

2Huan quinmilic:

—Cate miac hual yalo nechneltocalo huan ticpialo pa tiquinnechicusi pa
pehuas huelitis Dios pa inminyolo. Yoje yes quinami se quipia se cuajmili
hué pa lapixcas huan amo quipia miac lacames pa quipalehuisi pa lapixcas.
Pampin xictemachican in Teco hual unca Dios pa yihual quintijtilantiquisas
miac oc sequin lacames pa techpalehuisi ca in lapixcalisli.

3 Ximohuicacan axan, huan xiquitacan: Annimitztilantica amhuanten
huan anunca quinami borreguitos lajco capa cate coyomes.

4 Amo xiquihuicacan xotopa pa tomin, amo xiquihuicacan xiquipili pa
anquihuictias len anquicuas, amo xiquihuicacan oc sequin ome lacsames.
Huan amo xiquinpialtitiacan in lacames hual anquinnamictias pa ojli.

5 Quiman ancalaquis pan aqui yes icali, xipehuacan ca anquilis: “Xicaya-
can ca Dios imosehuilisli amhuanten pa in cali.”

6 Huan sinda nepa iteco in cali unca se lacal hual quinequi pa cayas ca
Dios imosehuilisli, cuaquinon amhuanten anquimatis, huan yihual cayas
ca Dios imosehuilisli. Huan sinda iteco in cali amo quinequi caya ca
Dios imosehuilisli, amhuanten anquimatis, huan yihual amo cayas ca Dios

imosehuilisli. _ _ o
7 Huan xichantitiacan san pin cali capa anmitzajxiltisi. Xijcuacan huan

xicunican len yes anmitzmacasi, pampa unca iyaxca in tequipanujquil
ilaxlahuilisli. Amo ximopalacan pa anchantis pa oc se cali pa in cali capa
anpehuac anchantic.

8 Huan calia yes caltilan ancalaquis huan anmitzajxiltis, xijcuacan len yes
hual anmitzmacasi pa anquicuas.

dXiquinpajtican in cocoxquimes, huan xiquinmilican: “Nican ca amhuan-
ten axcan ajsitihualac in tonali quiman Dios huelitia”

10 Huan pin calia yes caltilan ancalaquis huan amo anmitzajxiltisi
Xiquisacan pa iojlimes in caltilan, Xiquinmilican:

11“Quema, ilalmoluncal anmocaltilan hual salijtica capa tehuanten antim-
ijtzejtzeluililo amhuanten. Yoje anquimatis pampa anquichiac len niman
amo cuali pampa amo antechajxiltic tehuanten huan amo anquineltocac
Dios ilamachiltilisli cuali. Jan yoje, Xxicmatican pampa ajsitihualac in tonali
quiman Dios huelitia.” Yoje xiquinmilican.

12 Annimitzilia inon: In tonali hual Dios quintojtocas ilaixpan yihual
ipampa inminlaijlaculisli yehuanten pin lalticpan pa panusi polehuilisli
hual amo quiman lamis, nepa yesi lacocoltili niman miac yehuanten hual

yuliloaya pa in caltilan hual amo anmitzajxiltisi. Amo yoje miac yesi la-
cocoltili yehuanten hual yulinijme pin caltilan hué Sodoma, yehuanten in
lacames ej'elehuis hual yulinijme pa yina.

Innojen caltilan hual amo quineltocajque
(Mt. 11:20-24)

13 "Huan jquichi anyahui ancaya lacocoltili, amhuanten hual anyuli pin
caltilan Corazin! Huan jquichi anyahui ancaya lacocoltili amhuanten pa
Betsaida! Pa amhuanten niquinchiac miac hual anmitzlapolultije huan
anmocahuac anmoiztica ca lamajtilisli pampa anquitac Dios ilahueliltilisli.
Ma yoje, amhuanten amo anquipalac anmoyolo pa anpehuasquiaya anlai-
jnamiquia quinami Dios quinequi. Huan pa yina cataloaya in caltilan hué
motocaya Tiro huan in caltilan hué Sidon. Huan sinda cataloaya lachihuali
innojen huejué capa yehuanten, quipalaloaya inminyolo yehuanten pa
laijnamiquilosquiaya quinami Dios quinequi. Jo quema, molaquentiloaya
ca tzotzomajli xinqui huan molaliloaya pin tinextilan pa lanextilosquiaya
quichi icnotiloaya pampa quichihuajque miac hual amo cuali.

14Ma yoje, amo miac panusilacocoltilisli yehuanten hual yulinijme pa Tiro
huan Sidon quinami anpanus amhuanten hual anchanti pa Corazin huan
Betsaida pa in tonali hual Dios quintojtocas ilaixpan yihual pa camo lamisi
pa yesilacocoltili yehuanten pin lalticpan hual amo quineltocalo.

15 Huan amhuanten hual anchanti pa Capernaum, ¢cuajnesi anquijtia
ancayas se caltilan hual yehuanten pin cielo anmitzlasojlasi miac? Amo
quiman. Amhuanten antemus capa cate in mijquimes, yajmo annesis.

16’Aqui hual quicaqui len anquijtia amhuanten nomonextilinijmes yoje
quicaquia inon hual niquijtia nehual. Huan aqui hual amo anmitzcaquia,
yoje amo nechcaquia nel. Huan aqui hual amo nechcaquia, yoje amo
quicaquia Dios hual nechtilanic.

Yojque quinmilic Jesus imonextilinijmes. Cuaquinon mohuicajque.

Mocuepalo in setenta capa unca Jesus

17Panuje tonalijmes, mocuepajque ca niman miac paquilisli in setenta ca
Jesus, niman pactataloaya, quilijque:

—Tata, yehuanten in ijyecames amo cuajcuali techneltocalo pampa titech-
macac tehual molahueliltilisli hual ticpia pampa tel iCristo de Dios.

18Jesus quinmilic:

—Nolacocolini Satanas quipiani ilahueliltilisli hué calica quinequini
mopalehuiaya pa ajsisquiaya pin cielo. Ma yoje, axcan unca lasulahuali.
Unca quinami niquitac hueztihualaya pin cielo quinami lapelanilisli, jan
ajnaxcan yihual cataya lasulahuali.

19 Xiquitacan. Annimitzmacac lajtol chicahuac calica anquipias lahueliltil-
isli pa anquinsulahuas nolacocolinijmes hual cate quinami cuhuames huan
culomes. Yes quinami anquintelicsa nolacocolinijmes. Quema, huan annim-
itzmacac nolajtol chicahuac calica anquipias lahueliltilisli pa anquisulahuas
huan anquixijxicus mochi ichicahualisli in lacocolini. Huan amo huil anmi-
jchihuilisi nindeno pa anmijtzacuilis.

20 Ma yoje, amo xicayacan anpactica jan pampa anmitzneltocalo in ijye-
cames amo cuajcuali. Quema, xicayacan anpactica pampa quinmijcuiluc
Dios anmotocajmes nepa pin cielo.

Quipia paquilisli Jesus
(Mt.11:25-27;13:16-17)

21 Axcan in Espiritu Santo quimacac Jesus miac paquilisli, pampin ca
paquilisli quilic:

—Tehual noTajtzin, tel iTeco in cielo huan in lalticpan, nimitzilia in-
minlaixpan moxtin quinami timonotza pa timitzilisi quinami ticpia mochi
lahueyilisli. Timonotza pa ticpias in, pampa tiquintzacuilic pa camo quima-
tisi innojen lachihualisli hual lanextilia quinami tihuelitia, tiquintzacuilic
yehuanten hual quijtulo pampa quimatilo. Quijtulo pampa amo monequi
pa tiquinpalehuis tehual. Jo quema, tiquintzacuilic yehuanten huan ma yoje
tiquinnextilic yehuanten hual quimatilo pampa monequi pa tiquinpalehuis
tehual. Quema, noTajtzin, inon ticchihuac pampa tiquitac cuali pa ticchi-
huasquiaya yoje.

22 Cuaquinon Jesus quinmilic imonextilinijmes:

—Nechmacac noTajtzin nehual mochi lahueliltilisli huan nechmacac
mochilen quichiac. Huan amo unca oc se, jan Diosin Tajtzin san hual quimati
aqui niunca nehual ix6l. Huan amo unca oc se, jan nehual san hual quimati
aqui unca in Tajtzin Dios. No, amo unca oc se, jan nehual san huan aqui yes
hual nicnequi nicnextili aqui unca noTajtzin.

23 Cuaquinon momalinac quinmiztataya imonextilinijmes, quinmilic pa
jan yehuanten san quicaquilosquiaya, quinmilic:

—Xicayacan ca niman miac paquilisli amhuanten pampa anquinmiztica
innojen hual panujticate anmoyampa.

24 In annimitzilia pampa cataloaya miac ilajtunijmes Dios huan miac
huejueyenten hual quinequiloaya quinmitalo innojen hual amhuanten an-
quinmita, huan ma yoje amo quinmitaje. Huan quinequiloaya quicaquilo
innojen hual anquincaqui, huan amo quicaquije.

Jesus quinlapuhuilia in hual quichiac in cuali samaritano

25 Cuaquinon moquetzac se ilamaxtini inminlajtol in judios, quinequiaya
quichihuili pa quijtusquiaya Jesus len lajtol calica huil quimotexpahuil-
isquiaya, quilajlanic:

—Lamaxtini, ¢len nicchias pa nicanas yulilisli hual amo quiman lamis?

26 Jesus quinanquilic:

—¢Len unca lajcuiluli pa ilajtol Dios? ¢Len anmitznextilia pin lajtol?

27 Quinangquilic ilamaxtini in lajtol, quilic:

—In lajtol quijtua: “Ticlasojlas in Tata moDios ca mochi quinami huil
ticlasojla pa moyolo huan ca mochi quinami huil ticlasojla pa moyulilisli
huan ca mochi mochicahualisli huan ca mochi molaijnamiquilisli. Huan
ticlasojlas in oc se hual unca ca tehual san quinami tehual timolasojla.”

28 Jesus quilic:

—Cuali tilananquilic. Xicchia inon huan amo tilamis tiyulis.

29 Ma yoje, in lamaxtini quinequiaya monapati pampa Jesus quilic inon.
Pampin quilajlanic:

—Huan ¢aqui tiquijtua unca in oc se hual nicpia pa niclasojlas?

30 Canac Jesus in lajtol, quilic:

—Cataya se lacal quisac pa Jerusalén, temujtiahuiaya pa in caltilan Jérico.
Quinnamiquic sequin laxtequinijmes hual quitecuaje huan quixtequilije
mochi, quiquixtilije itzotzomajli, cuaquin uyaje, quicahuaje lastataya in
lacal, ca je nadita miquiaya.

31 Huan quinami panuc, yajtihualac se tiopista pa in ojli, quitac in lacal,
panuc ca yoje pa in ojli.

32 Cuaquin hualac se levita (se de yehuanten hual tequipanulo pin tiopan
hué), huan quitac. Yihual noje panuc ca yoje pa in 0jli, quinami in tiopista.

33 Cuaquinon umpa panujtihualaya se lacal samariteco hual amo anquix-
toca. Quipanajtihualaya tolali. Quitac in lacal huan quicniliaya yihual.

34 Hualac ca yihual, quinlalilic dangos pin sahuames capa quitecuaje,
quinxahuilic ca chahuac huan iayo uva coc. Cuaquinon quilejcultic pan
yihual iburro, quihuicac pan se cali, nepa quitaya pa quipajtis.

35 Mostatica pa huajtzinco quimacac tomin iteco in cali, quilic: “Xiquita
yihual huan mochi hual ticpias pa ticlaxlahuis pa in hual monequi pa quipias
yihual, nehual nimitzcuepilis in tonali nimocuepas ca nic.”

36 Axan —quilic Jesus—, ye lacames quitaje in lacal hual laixtequinijmes
quitecuaje. ¢Calia cain yeyenten quichihuilicinlacal quinami quijtdainlajtol
pa ticchihuilisi mochi oc se hual moita ca tehuanten?

37In lamaxtini quinanquilic Jesus, quilic:

—Yihual hual quipiliaya laicnililisli in lacal hual quitecuaje, yihual quichi-
huilic quinami quijtua in lajtol.

Cuaquin Jesus quilic:

—Xia huan xicchia quinami yihual quichiac.

Jesus pa inminchan Marta huan Maria

38 Yajtiahuiloaya yehuanten pan ojli, Jesus ihuian calaquic pan se caltilan
tipichin, nepa cataya se sihual motocaya Marta, yehuanten moiximatiloaya.
Yihual quinotzac Jesus pa quipaxaluilisquiaya pa ichan.

39 Huan Marta quipiaya se icni sihual motocaya Maria. Yihual molalic
pa icxihuajmes in Tata Jesus huan pehuaya quicaqui quinami quimaxtiaya
ilajtol Dios.

40 Ma yoje, icni Marta laijnamiquiaya siajtataya pampa quiyucxiltiaya
mochi pa quicuasquiaya ]esus Cuaquln hualac capa cataya Jesus, quilic:

—Tata, ¢amo tiquita quinami nocni nechcahuac pa nitequipanusquiaya
nohuian? Xiquili pa hualas nechpalehuis.

41 Huan in Tata Jesus quinanquilic:

—Marta, Marta, timomaca miac tequil huan amo huil timosehuia.

42 Jan inon san monequi pa ticchias quinami Maria quichijtica.
Quinequiaya quichia in cuali, quinequiaya quicaqui ilajtol Dios. Amaqui
quiquixtilis Maria in hual yihual cana quicactica ilajtol Dios.

11

Jesus quinmilia quinami se quilajlania Dios
(Mt. 6:9-15; 7:7-11)

1 Cataya se tonali cataya Jesus pan se lajcotiyan capa quilajlantataya Dios.
Nepa noje cataloaya imonextilinijmes. Lamic quilajlanic, se imonextilini
quilic:

—Tata, xitechnextili pa ticmatisi quinami ticlajlanisi Dios, quinami Juan
Lacuayatequini quinnextilic imonextilinijmes.

2Huan Jesus quinmilic:

—Quiman anquilajlania Dios, xiquilican yoje:

ToTajtzin Dios hual tiunca pin cielo, ma quijtucan moxtin motoca ca mochi
inminlasojlalisli huan inminlajtomes huejué huan cuajcualtichin.

Ma ajsiin tonali hual tihuelitia capa tehuanten.

Ma mochia len ticnequi pan lalticpan jan quinami mochia pin cielo.

3 Xitechmaca mojmosta pa tijcuasi in hual monequi.

4Huan xiquinpujpuhua tolaijlaculisli, pampa yoje tiquinpujpuhualo moxtin
yehuanten hual tejchihuililo amo cuali.

Huan amo xitechlaicana ca capic Satanas huil techtilanilia toyolo pa ticchi-
huasi len amo cuali, quema, huan xitechmacahuili pa camo techana
yihual hual elehuis.

5 Cuaquinon quinmilic:

—Cuajnesi se ca amhuanten ticpia se mocni hual chanti pa oc se cali huan
tiajsipaichanyihual palajcolayua huan tiquilia: “Eh, Nito, {amo ticpia se ome
laxcali pa tichlanehuis?

6 Ajsic pa nochan se tocni pa oc se cali panujtihualaya pa ojli, huan amo
nicpia nindeno pa nicmacas pa lacuas” tiquilia.

7Huan pa calijtic yihual quinanquilia: “Amo xichyantitihuala. Nictzacuac
nochan, axan tilasticate pa tolapexlimes nehual huan noxolomes. Amo huil
nimoquetzas pa nimitzmacas nindeno” quilia.

8 Annimitzilia —quilic Jesus—, cuajnesi in se pa icalijtic amo moquetzas pa
mitzmacas tehual ome laxcali mas que tiunca icni pa oc se cali. Ma yoje,
tehual hual tiunca icni pa quiahuac amo tipinahuac timotemachilic in se
ome laxcali. Pampin, mocni pa calijtic neli moquetzas mitzmacas mochi in
hual monequi pa ticpias.

9 Huan annimitzilia: Ximotemachilican, huan Dios anmitzmacas. Xicte-
mucan len Dios quipia pa amhuanten, huan anquitas. Quema, xiclajlanican
Dios, unca quinami anquitecuilijtica pa ilalapujquil Dios. Huan anmitzla-
pulis.

10Xicchihuacan yoje pampa ancanas mochi hual len anmotemachilia Dios
pa anmitzmacas. Huan moxtin hual len quitemulo in hual Dios quipia
pa quinmacas, quema, yehuanten quitalo. Huan moxtin hual quinami
quitecuililo ilalapujquil Dios, yoje Dios quinlapulis.

11"Amo unca se itajtzin ca amhuanten hual quimacas se tixcali ixdl sinda
ixdl motemachilia len quicuas. Noje amo unca se tata hual quimacas se

cuhual sinda motemachilis se michin.
12Huan amo unca se tata hual quimacas se culol ix6l sinda motemachilis

se blanquillo.

13 Pampin, mas que amhuanten anunca amo cuajcuali huan ma yoje an-
quimati anquinmaca anmoxolomes len unca cuali, cuaquinon anmoTajtzin
pin cielo quimati niman cuali quinmaca in Espiritu Santo yehuanten hual
quimotemachililo.

Quijtulo Jesus quipia Satands ichicahualisli
(Mt. 12:22-30; Mr. 3:20-27)

14 Cataya se tonali quiquixtiliaya Jesus se ijyecal amo cuali se lacal. In ijye-
cal amo cuali quichihuilini pa camo huil lajtusquiaya in lacal. Huan quisac
pa yihual in ijyecal amo cuali, yoje pehuac lajtuc in lacal. Mocahuajque
moizticate huan moilijticate in miac lacalera.

15 Ma yoje, sequin quilijque:

—Yihual quinquixtilia in ijyecames hual amo cuajcuali pan ipampa
ilahueliltilisli Beelzebu hual unca Satanas. Yihual huelitia ca moxtin in
jjyecames hual amo cuajcuali.

16 Oc sequin quimahuililoaya huan quijtuloaya pampa cuajnesi amo unca
neli yihual Jesus yes in Cristo hual Dios quitilanic. Pampin quiyantiloaya
pa yihual quinnextilisquiaya len pin cielo (ilhuicac) calica momahuisul-
tilosquiaya ca lamajtilisli.

17 Huan quimatic Jesus len quijtuloaya laijtic capa inminyolo, pampin
quinmilic:

—Sinda amo cate ca se lajtulisli yehuanten hual huelitilo pa se lali, cuaquin
amo huejcahuas inminlahueliltilisli, yajmo cayas. Huan sinda amo cate ca
se lajtulisli yehuanten pa se cali huan mocualantitialo yehuanten, cuaquin
yajmo huil huejcahuasi pa chantisi pa in se cali, yajmo cayas inminchan.

18 Huan sinda Satanas huan yehuanten hual huelitilo ca yihual amo cate
ca se lajtulisli, cuaquin amo huejcahuas Satands pa huelitis. Inon anquimati.

19 Ma yoje, sinda anquijtutica pampa nehual niquinquixtilia ijyecames
amo cuajcuali ca ilahueliltilisli Beelzebu, cuaquinon ¢ca aqui ilahueliltilisli
quinquixtililo yehuanten anmolacames hual quimatilo quinquixtililo? ¢An-
quijtutica pampa yehuanten quinquixtililo noje ca ilahueliltilisli Beelzebu?
Sinda yoje anquijtutica, cuaquinon yehuanten anmitzmotexpahuilisi ilaix-
pan Dios.

20 Axan annimitzilia pampa niquinquixtilia ca Dios ilahueliltilisli. Pampin,
axan ajsic Dios huelitijtica capa amhuanten.

21 Unca quinami se lacal chicahuac hual quiztica ca teposli pa moanalisli
ilajcotiyan capa quinpia mochi hual iyaxca, huan amo unca nindeno hual
quimacas tequil.

22 Ma yoje, sinda hualas se niman chicahuac huan quisulahuas, cuaquin
quiquixtilis mochi calica monapatiaya, huan cuaquin in lacal niman chic-
ahuac laxiluilis mochilen quinpiaya in lacal hual amo yoje chicahuac. Huan
yoje cayas ca Satands sinda ajsis capa yihual ilahueliltilisli Dios.

23 Aqui hual amo nechtoca unca nolacocolini. Huan aqui hual amo
nechpalehuia nehual, yoje yihual quipalejtica Satanas.

Inijyecal hual mocuepac
(Mt. 12:43-45)

24 Quisa in ijyecal amo cuali pa se lacal, panujtia pa cajcapa amo unca al,
mochi unca huaqui. Nepa panujtia pa quitas capa huil mosehuis. Sinda amo
quita capa huil, cuaquin quijtia: “Nimocuepas pa nochan hual cataya laijtic
capain lacal capa niquisac.”

25 Cuaquinon huala, huan quita quinami unca laijtic capa in lacal. Unca
quinami se cali laxpanali huan lachijchihuali cualtichin, amo chantitica
nepa se ijyecal amo cuali.

26 Cuaquin yahui quinmana oc sequin chicome ijyecames niman amo
cuajcuali, yihual amo quiman cataya yojque amo cuali. Calaquilo yehuanten
moxtin laijtic capa in lacal pa nepa chantisi. Yoje mococua in lacal niman
miacaxan. Quema, amo yoje miac mococuni quiman quipianijaninseijyecal
amo cuali laijtic capa yihual.

cAqui quipia miac paquilisli?

27 Huan quijtutataya Jesus innojen lajtomes, cataya se sihual ca in miac
lacames huan sihuames, quinotzac ca lajtol chicahuac, quilic:

—iNiman miac paquilisli quipia in sihual hual mitzlacatiltic huan mi-
jchichiltic!

28 Huan Jesus quilic:

—Ma yoje, niquijtua in paquilisli amo unca yoje hué quinami inon hual
quipialo yehuanten hual quicaquilo ilajtol Dios huan quichihualo len quin-
milia, yehuanten hual quipixticate ilajtol pa inminyolo.

Quiyantilo Jesus pa quinnextilis len lanextilisli pa in cielo (ilhuicac)
(Mt. 12:38-42; Mr.8:12)
29 Se tonali ajsitihualaloaya miac miac lacames inahuac Jests, huan yihual
pehuaya quinmili:

—Amhuanten hual anyultica axan anunca lacames anquipixtica anmoyolo
amo cuajcuali. Mojmosta annechyantitica pa annimitznextilis pa in cielo
len hual ayamo quiman anquitaya. Anquinequi anquita pa yoje anquinel-
tocasquiaya pampa Dios nechtilanic nican pa in lalticpan. Ma yoje, amo
annimitznextilis nindeno hual anquinectica anquita. Jan annimitznextilis
inon san hual Jonas ilajtuni Dios quinnextilic yehuanten hual chantinijme
pa yina pin caltilan hué motocani Ninive.

30 Jonas quinnextilic yehuanten pa Ninive pampa Dios quitilanic yihual.
Huan nehual ilacal in cielo annimitznextilis amhuanten pampa Dios neli
nechtilanic nehual pin lalticpan.

31 Cayas in tonali hual Dios quintojtocas ilaixpan yihual yehuanten pa in
lalticpan hual amo quineltocalo, quintojtocas pa panusi lacocoltilisli hual
amo quiman lamis. Cuaquin in hué sihual hual huelitini pin lali huejca pa in
sur nesis ilaixpan Dios ca amhuanten. Huan in sihual noje quijtus quinami
Dios, pampa yihual hualac niman huejca pa quicaquisquiaya ilajmatilisli in
hué Salomon hual yulini pa yina. Huan xiquitacan. Unca se hué nican hual
yoje hué amo cataya Salomon.

32 Yehuanten hual yulinijme pa Ninive nesisi ilaixpan Dios ca amhuan-
ten huan quijtusi quinami Dios. Yehuanten quipalaje inminyolo pa pe-
hualosquiaya laijnamiquilo quinami Dios quiman Jonas quinnotzac quin-
milijtataya ilajtol Dios. Huan xiquitacan. Unca se hué nican hual Jonas amo
cataya yoje hué.

In lahuilisli hual unca laijtic se iyolo
(Mt.5:15; 6:22-23)

33Jesus laqueztiahuiaya, quinmilic:

—Amaqui quilalaltia se tapalquita hual lahuia huan cuaquin quilalia capa
amaqui unca o quilalia itzindan se chiquihuil. No, quilalia pa pani capa
nestias pa quinlahuis yehuanten hual calacticate.

34Tixtololon se unca quinami se tapalquita hual quilahuilia, yoje huil lachia
se. Sinda amo unca len hual quitzacuilia iixtololon se, cuaquinon quita in
lahuilisli. Huan sinda unca len amo cuali hual quitzacuilia se iixtololon,
cuaquinon amo lachia, jan unca laticumac san. Unca yoje ca iyolo se. Sinda
unca amo cuali iyolo se, cuaquin in se unca laticumac.

35 Pampin Xictemujtiacan quinami anquimatis da anmoyolo quipia lahuil-
1sl1 2 laticumactitica.

36Yojque, sinda quimacahuiltia se pa calaquis pa iyolo ilajtol Dios pa hueli-
tis ca yihual pa yulis quinami Dios quinequi, cuaquinon yajmo laticumactis
pa iyolo. Huan yihual yes quinami se ca iixtololon cuali. Cayas quinami
icalijtic se capalajtica cuali se tapalquita huallahuia. Yihual yulis quimaztica
len quinequi quijtua ilajtol Dios hual quilahuilijtica pa iyolo.

Jesus quinmotexpahuilia in fariseos huan in lamaxtinijmes
(Mt. 23:1-36; Mr. 12:38-40; Lc. 20:45-47)

37 Mocahuac Jesus pa quinlaquetzilic, quihuicac se lacal fariseo pa
lacuasquiaya Jesus pa ichan. Yoje calaquic Jesus, molalic pa lacuas.

38 Huan mocahuac quiztica in fariseo pampa quitac Jesus amo pehuac ca
in lapacalisli imajmajuan pa lacuasquiaya, quinami quijtda in lajtol hual
quimaxtilo in judios.

391In Tata Jesus quilic:

—Axan, quema, amhuanten in fariseos anquijtua pampa da anmopaquilia,
cuaquin yoje anmitzita chipahuac Dios. Ma yoje, pa laijtic amhuanten capa
anmoyolo anunca niman amo cuali ca mochi hual anquijtda huan anquichia.

Anunca quinami se hual quipaquilia pa quiahuac se tapalcal o se tapalquita
xalapa, huan pa laijtic quicahua tetzcuinuc. Yoje anunca tetzcuinuc laijtic
anmoyolo.

40 ;Amo anlaijnamiquia! Dios quichiac ilaijtic se iyolo, amo quichiac jan
iquiahuac se.

41 Huan amo xicpiacan len laijnamiquilisli inahuac len yes anmolajtol
quijtda inahuac quinami anmopaquilis. Xicmacahuiltican pa ilajtol Dios
anmijchipahuilis anmoyolo, cuaquinon xiquinmijnamiquican yehuanten
hual amo quipialo miac pa yoje anquinmacas sequin ilajlajco in hual an-
quipias. Yoje anquitas pampa mochi unca chipahuac pa amhuanten sinda
unca chipahuac anmoyolo.

42 Amhuanten fariseos, jquichi lacocoltilisli anyahui anpanu! Anquimaca
Dios se ilajco in majlacli inminlajlajco mochi anmocominos huan an-
moyerbabuena huan in oc sequin anmoajuiac, quinami quijtua ilajtol Dios.
Ma yoje, ilajtol Dios noje quijtia pampa anquipia pa anquilasojla oc sequin,
huan amo anquinlasojla. Noje quijtia in lajtol pampa anquipia pa anquinte-
mus inon hual cuali pa anquinchihuilis oc sequin hual panulo lacocoltilisli
hual oc sequin quinchihuililo. Huan amo anquinchihuilia, amo anquinmo-
texpahuililo yehuanten hual quinchihuililo in amo cuali. Monequiaya pa
anquichihuasquiaya innojen hual quijtda in lajtol. Quema, monequiaya pa
camo anquicahuas pa anquimacas in se ilajco inminmajlacli innojen hual
ajuiac. Ma yoje, monequi pa anpehuas anquijnamiquis anquichias in hual
monotza in niman miac pa ilajtol Dios.

43 jQuichi lacocoltilisli anyahui anpanua amhuanten fariseos! Anquixtoca
anmolalia pin tiopajmes capa moxtin anmitzitasi. Anquixtoca pa moxtin
anmitzpialtisi ca miac momajtilisli pailajcotiyanin caltilan. Quema, anyahui
anpanua lacocoltilisli pampa inon.

44 Huan jquichi lacocoltilisli anyahui anpanta! Anunca quinami cajcapa
quinlalpachuje mijquimes, capa yajmo quitalo lacames capa cate. Amo
quimatilo sinda nejnentialo inminpan, huan in lajtol quijtua pampa lacames
yajmo cate chipahuac sinda nejnemilo inminpan. Jan yoje unca ca lacames
hual quineltocalo len anquimaxtia. Amo quimatilo pampa anmolamaxtilisli
amo unca quinami quijtua ilajtol Dios. Yoje inminyolo amo unca chipahuac,
unca jan quinami anmoyolo amhuanten.

45 Quinanquilic se ilamaxtini inminlajtol in judios, quilic:

—Lamaxtini, tiquijtia innojen lajtomes, yoje titechuejuecaltitica tehuan-
ten noje.

46 Huan Jesus quilic:

—Amhuanten noje ilamaxtinijmes in lajtol, jquichi lacocoltilisli anyahui
anpanua! Unca pampa anquinchia niman miac lajtomes hual cate niman
ej'etic pa quinneltocasi lacames. Cate lajtomes quinami se lamamalisli
niman etic, huan amhuanten amo je nadita anquinneltoca in lajtomes hual
anquinmilia oc sequin pampa quipialo pa quinneltocasi.

47 jQuichi lacocoltilisli anyahui anpanua! Unca pampa amhuanten an-
quinchiac in calitos hual anquinlalia pa pani capa quinlalpachuje Dios
ilajtunijmes. Huan cataloaya anmotajtzitzian hual quinmictije ilajtunijmes

Dios.
48 Yoje anquimati cuali len quichihuaje anmotajtzitzian, huan anquix-

toca len quichihuaje, pampa yehuanten quinmictije huan amhuanten an-
quinchia in caltzindis hual anquinlalia pa pani capa quinlalpachuje Dios
ilajtunijmes.

49 Pampin noje Dios ca ilajmatilisli hué quijtuc: “Annimitztilanilis nolajtu-
nijmes huan nolanahuatinijmes. Sequin anquinmictis, oc sequin anquintoj-

tocas.”
50 Yoje, Dios anmitzmotexpahuilis pampa cataloaya lamictili moxtin

ilanahuatinijmes, yehuanten hual yulinijme quiman pehuac in lalticpan
huan yehuanten hual yultihualalo pa axan.

51Jo quema, anmitzmotexpahuilis pa yoje anmitztojtocas ilaixpan yihual
pampa cataya lamictili Abel inminxdl Adan huan Eva. Huan anmitztojtocas
ilaixpan yihual pampa cataloaya lamictili moxtin in oc sequin ilajtunijmes
hual yultihualaloaya quiman miquic Abel, pa quiman cataya lamictili Dios
ilajtuni Zacarias. Yihual quimictije lajco pin ilasojli calijtic in tiopan hué
huan inon capa quichichinulo in huendis, nepa quimictije. Jo quema —
quinmilic Jesis—, annimitzilia inon, anmitzmotexpahuilis Dios pa anmitz-
tojtocas ilaixpan yihual pampa quichihuajque mochi in lamictilisli.

52 jQuichi lacocoltilisli amhuanten ilamaxtinijmes in lajtol anyahui an-
panua! Unca pampa amo anquinmaxtic lacames in hual quinequi quijtua
ilajtol Dios. Amhuanten amo anquinequic anquimatic len quinequi quijtua,
huan anquintzacuilic pa camo quimatilosquiaya yehuanten hual motolin-
iloaya pa quimatilosquiaya len quinequi quijtua.

53 Cuaquinon, quisac Jesus nepa. Huan in lamaxtinijmes huan in fariseos
pehualoaya moanalo chicahuac ca lajtomes ca Jesus. Motoliniloaya pa
quilaquetzaltilosquiaya Jesus niman miac.

54Yojque quinapachiloaya Jesus, quinequiloaya quicaquilo pa yihual quij-
tus len calica huil quimotexpahuililosquiaya.

12

Quimaxtia Jesus quinami lacuajcuamanalo in huejueyenten

1Jan pan tonali hual panuloaya innojen, monechiculoaya miac lacames
huan sihuames, niman miac miac hualaloaya huan pampin motelicsilijti-
hualaloaya. Huan Jesus pehuac quinlaquetzilic imonextilinijmes, quinmilic:

—Xiquiztiacan amhuanten pa camo anquimacahuiltis pa anmitztechcu-
nilis pa anmoyolo in lacuajcuamanalisli quinami quintechcunilia inminyolo
in fariseos. Unca quinami itexli in harina quitechcunia in laxocoyajquil.

2 Amo unca nindeno hual uncalatzacuali hual amo yeslalapuli. Huan amo
unca nindeno lalatili hual amo yes lamatili.

3Yoje, len yes hual anquilic capa cataya laticumac hual amo anquinequic
pa oc sequin quicaquilosquiaya, jan yoje inon quicaquisi capa amo huil
quimolatilis nindeno, quinami capa lajtica. Huan len yes hual anquilis pa
se calijtic pa camo quicaquilosquiaya oc sequin, jan yoje in quinahuatisi
moxtin.

Monequi pa timomajtisqui ilaixpan Dios
(Mt.10:26-31)

4’Huan annimitzilia inon, nocnian lajlasojli. Amo ximomajtican pampa
lachames huil quimictilo icuerpo se huan cuaquinon yajmo huil quichihuil-
isi nindeno.

5 Ma yoje, annimitznextilia aqui monequi pa anmomajtis. Ximomajtican
pampa Dios quipia lahueliltilisli pa quilasas se pin capa lalatica huan mil-
intica quiman quimictia. Quema, annimitzilia, Ximomajtican pampa yihual
huil quichia.

6’Quinnamacalo macuili tutotzindis pa macuili tomin tijtipichin. Ma yoje,
Dios amo quilcahua se tutol hual moitilia ca yehuanten.

7Jo quema, huan mochi sejse itzondi anmotzontecon unca lapuhuali. Yoje,
amo ximomajtican. Amhuanten anmonotza niman miac, amo yoje miac
monotzalo miac tutotz